ಧರ್ಮ ಮತ್ತು ಮುಕ್ತವಿಚಾರ : ಶಬ್ದಪಾರಮಾರ್ಗಮಶಕ್ಯಂ
ಕರ್ನಾಟಕದ ಆಧುನಿಕ ಚರಿತ್ರೆಯಲ್ಲಿ ಕರ್ನಾಟಕ ಏಕೀಕರಣ ಒಂದು ಮಹತ್ವಪೂರ್ಣ ಐತಿಹಾಸಿಕ ಘಟನೆ. ಹಾಗೆಯೇ ಕನ್ನಡ ವಿಶ್ವವಿದ್ಯಾಲಯದ ಸ್ಥಾಪನೆಯೂ ಮತ್ತೊಂದು ಮಹತ್ವದ ಘಟನೆ. ಕನ್ನಡ-ಕನ್ನಡಿಗ-ಕರ್ನಾಟಕ ಸಂಸ್ಕೃತಿಯ ಕಲ್ಪನೆಯಡಿಯಲ್ಲಿ ಅಸ್ತಿತ್ವಕ್ಕೆ ಬಂದ ಕನ್ನಡ ವಿಶ್ವವಿದ್ಯಾಲಯದ ಹರವು ವಿಸ್ತಾರವಾದದ್ದು. ಈ ಕಾರಣದಿಂದ ಕನ್ನಡ ವಿಶ್ವವಿದ್ಯಾಲಯದ ಆಶಯ ಮತ್ತು ಗುರಿ ಇತರ ವಿಶ್ವವಿದ್ಯಾಲಯಗಳಿಗಿಂತ ಭಿನ್ನ ಹಾಗೂ ಪ್ರಗತಿಪರ. ಕನ್ನಡದ ಸಾಮರ್ಥ್ಯವನ್ನು ಎಚ್ಚರಿಸುವ ಕಾಯಕವನ್ನು ಉದ್ದಕ್ಕೂ ಅದು ನೋಂಪಿಯಿಂದ ಮಾಡಿಕೊಂಡು ಬಂದಿದೆ. ಕರ್ನಾಟಕತ್ವದ ‘ವಿಕಾಸ’ ಈ ವಿಶ್ವವಿದ್ಯಾಲಯದ ಮಹತ್ತರ ಆಶಯವಾಗಿದೆ.
ಕನ್ನಡ ಅಧ್ಯಯನ ಮೂಲತಃ ಶುದ್ಧ ಜ್ಞಾನದ, ಕಾಲ, ದೇಶ, ಜೀವನ ತತ್ವದ ಪರವಾಗಿರುವುದರ ಜೊತೆಗೆ ಅಧ್ಯಯನವನ್ನು ಒಂದು ವಾಗ್ವಾದದ ಭೂಮಿಕೆ ಎಂದು ನಾವು ಭಾವಿಸಬೇಕಾಗಿದೆ. ಕನ್ನಡ ಬದುಕಿನ ಚಿಂತನೆಯ ಭಾಗವೆಂದೇ ಅದನ್ನು ರೂಪಿಸಿ ವಿವರಿಸಬೇಕಾಗಿದೆ. ಅಂದರೆ : ದೇಸಿ ಬೇರುಗಳ ಗುರುತಿಸುವಿಕೆ ಕನ್ನಡ ಅಧ್ಯಯನದ ಮುಖ್ಯ ಭಿತ್ತಿಯಾಗಬೇಕಾಗಿದೆ. ಕನ್ನಡ ಸಂಸ್ಕೃತಿಯು ಬಹುತ್ವದ ನೆಲೆಗಳನ್ನು ಆಧರಿಸಿದೆ. ಸಮಾಜಮುಖಿ ಚಿಂತನೆಗಳ ವ್ಯಾಪಕ ಅಧ್ಯಯನ ಬದುಕಿನ ಸಂಕೀರ್ಣ ಲಕ್ಷಣಗಳ ಸ್ವರೂಪವನ್ನು ಇದು ಪರಿಚಯಿಸುತ್ತದೆ. ನಾವು ಇದನ್ನು ಎಲ್ಲ ವಲಯಗಳಲ್ಲಿ ಕನ್ನಡದ ಅನುಷ್ಠಾನದ ಮೂಲಕ ಉಳಿಸಿ, ಬೆಳೆಸಬೇಕಾಗಿದೆ. ಆಗ ಕನ್ನಡ ಸಂಸ್ಕೃತಿಯು ವಿಶ್ವಪ್ರಜ್ಞೆಯಾಗಿ ರೂಪುಗೊಳ್ಳಲು ಸಾಧ್ಯವಾಗುತ್ತದೆ. ‘ಕನ್ನಡದ್ದೇ ಮಾದರಿ’ಯ ಶೋಧ ಇಂದಿನ ಮತ್ತು ಬರುವ ದಿನಗಳ ತೀವ್ರ ಅಗತ್ಯವಾಗಿದೆ.
ಕನ್ನಡ ಸಂಸ್ಕೃತಿಯ ಭಾಗವಾಗಿರುವ ಕನ್ನಡ ಅಧ್ಯಯನವು ಕಾಲದಿಂದ ಕಾಲಕ್ಕೆ ಹೊಸ ತಿಳಿವಳಿಕೆಯನ್ನು ತನ್ನ ತೆಕ್ಕೆಗೆ ಜೋಡಿಸಿಕೊಳ್ಳುತ್ತ ಬಂದಿದೆ. ಹೀಗಾಗಿ ವಿದೇಶಿ ಮತ್ತು ದೇಶಿ ವಿದ್ವಾಂಸರು ತೊಡಗಿಸಿಕೊಂಡ ಈ ವಿದ್ವತ್‌ಕ್ಷೇತ್ರದಲ್ಲಿ ಮುಂದಿನ ವಿದ್ವಾಂಸರು ಕಾಲದಿಂದ ಕಾಲಕ್ಕೆ ಹೊಸಬೆಳೆಯನ್ನು ತೆಗೆಯುತ್ತ ಬಂದಿದ್ದಾರೆ. ಕನ್ನಡ ಅಧ್ಯಯನ ಪಳೆಯುಳಿಕೆಯ ಶಾಸ್ತವಾಗದೆ, ಬದಲಾಗುತ್ತಿರುವ ಕಾಲಮಾನದಲ್ಲಿ ಎದುರಾಗುತ್ತಿರುವ ಆಹ್ವಾನಕ್ಕೆ ತಕ್ಕಂತೆ ತನ್ನ ಗತಿಯನ್ನು ಬದಲಾಯಿಸಿಕೊಳ್ಳುತ್ತ ಬಂದಿರುವುದು ಗಮನಿಸತಕ್ಕ ಅಂಶ. ಸಾಂಪ್ರದಾಯಿಕ ಚಿಂತನೆಗಳು ಆಧುನೀಕರಣದ ಈ ಕಾಲಘಟ್ಟದಲ್ಲಿ ಸಕಾಲಿಕಗೊಳ್ಳುವುದು ಅನಿವಾರ್ಯವಾಗಿದೆ. ಮಾಹಿತಿ ತಂತ್ರಜ್ಞಾನದ ಮೂಲಕ ಜಗತ್ತಿನ ಜ್ಞಾನಪ್ರವಾಹವೇ ನಮ್ಮ ಅಂಗೈಯೊಳಗೆ ಚುಳುಕಾಗುವ ಈ ಸಂದರ್ಭದಲ್ಲಿ ಕನ್ನಡದ ಚಹರೆ ಮತ್ತು ಕನ್ನಡ ಭಾಷೆಯ ಚಲನಶೀಲತೆಯನ್ನು ಶೋಧಿಸಲಿಕ್ಕೆ ಭಾಷಾ ಆಧುನೀಕರಣ ಮತ್ತು ಪ್ರಮಾಣೀಕರಣದ ಪ್ರಕ್ರಿಯೆಗಳ ನೆಲೆಯಲ್ಲಿ ಅಧ್ಯಯನದ ಹೊಸ ಸಾಧ್ಯತೆಗಳನ್ನು ಅನುಲಕ್ಷಿಸಿ, ಭಾಷಾನೀತಿ, ಭಾಷಾಯೋಜನೆ ರೂಪಿಸುವುದು ಅನಿವಾರ್ಯ ಹಾಗೂ ಅವಶ್ಯವಾಗಿದೆ. ಆಗ ಅಧ್ಯಯನದ ಸ್ವರೂಪ ಹಾಗೂ ಬಳಕೆಯ ವಿಧಾನದಲ್ಲಿ ಪರಿವರ್ತನೆ ಸಾಧ್ಯವಾಗುತ್ತದೆ.
ನಮ್ಮೆದುರು ನುಗ್ಗಿ ಬರುತ್ತಿರುವ ಜಾಗತೀಕರಣಕ್ಕೆ ಪ್ರತಿರೋಧವಾಗಿ ನಮ್ಮ ದೇಶೀಯ ಜ್ಞಾನಪರಂಪರೆಯನ್ನು ಮರುಶೋಧಿಸಿ ಆ ಮೂಲಕ ಕುಸಿಯುತ್ತಿರುವ ನಮ್ಮ ಬೇರುಗಳನ್ನು ಬಲಗೊಳಿಸಿಕೊಳ್ಳಬೇಕಾಗಿದೆ. ಭಾಷೆ, ಸಾಹಿತ್ಯ, ವ್ಯಾಕರಣ, ಛಂದಸ್ಸು, ಚರಿತ್ರೆ, ಕೃಷಿ, ವೈದ್ಯ, ಪರಿಸರ ಮುಂತಾದ ಅಧ್ಯಯನ ವಿಷಯಗಳನ್ನು ಹೊಸ ಆಲೋಚನೆಯ ನೆಲೆಯಲ್ಲಿ ವಿಶ್ಲೇಷಿಸಬೇಕಾಗಿದೆ. ಆಧುನಿಕ ವಿಜ್ಞಾನ, ತಂತ್ರಜ್ಞಾನವೇ ‘ಜ್ಞಾನ’ ಎಂದು ರೂಪಿಸಿರುವ ಇಂದಿನ ಆಲೋಚನೆಗೆ ಪ್ರತಿಯಾಗಿ ಈ ಜ್ಞಾನಶಾಖೆಗಳಲ್ಲಿ ಹುದುಗಿರುವ ದೇಶಿ ಪರಂಪರೆಯ ಜ್ಞಾನದ ಹುಡುಕಾಟ ನಡೆಯಬೇಕಾಗಿದೆ. ಅಂತಹ ಪ್ರಯತ್ನಗಳಿಗೆ ಬೇಕಾದ ಮಾರ್ಗದರ್ಶಕ ಸೂತ್ರಗಳ ಹಾಗೂ ಆಕರ ಪರಿಕರಗಳ ನಿರ್ಮಾಣದ ನೆಲೆ ತುಂಬ ಮುಖ್ಯವಾಗಿದೆ. ಕನ್ನಡ ವಿಶ್ವವಿದ್ಯಾಲಯವು ಕಳೆದ ಹದಿನಾರು ವರ್ಷಗಳಿಂದ ಈ ಕೆಲಸಗಳನ್ನು ಹಲವು ಯೋಜನೆಗಳ ಮೂಲಕ ರೂಪಿಸಿಕೊಂಡಿದೆ, ರೂಪಿಸಿಕೊಳ್ಳುತ್ತಿದೆ. ಇದೊಂದು ಚಲನಶೀಲ ಪ್ರಕ್ರಿಯೆಯಾಗಿದೆ. ಸಮಕಾಲೀನ ಭಾಷಿಕ, ಸಾಂಸ್ಕೃತಿಕ ಸಮಸ್ಯೆಗಳಿಗೆ ಮುಖಾಮುಖಿಯಾಗುತ್ತ ಕನ್ನಡ ನಾಡುನುಡಿಯನ್ನು ಹೊಸದಾಗಿ ಶೋಧಿಸುತ್ತಾ, ವಿವರಿಸುತ್ತಾ ಬಂದಿದೆ. ಅಂದರೆ : ಕನ್ನಡದ ಅರಿವಿನ ವಿಕೇಂದ್ರೀಕರಣವೇ ವರ್ತಮಾನದ ಹೊಸ ಬೆಳವಣಿಗೆ. ಇದು ಕನ್ನಡ ವಿಶ್ವವಿದ್ಯಾಲಯದ ಜೀವಧಾತುವಾಗಿದೆ.
ಯಳನಾಡು ಅಂಜನಪ್ಪ ಅವರು ಪ್ರಸ್ತುತ ಗ್ರಂಥದ ಮುಖಾಂತರ ಹಲವು ಮತಗಳ ಹಲವು ನಂಬಿಕೆಗಳ ನಡುವೆ ಮುಕ್ತ ವೈಚಾರಿಕತೆಯನ್ನು ಬಲವಾಗಿ ಪ್ರತಿಪಾದಿಸಿದ್ದಾರೆ. ಆಧಾರರಹಿತವಾದ ಕೇವಲ ಊಹೆಗಳ ಆಧಾರದ ಮೇಲೆ ಕಟ್ಟಿಕೊಂಡ ಅವೈಚಾರಿಕವಾದ ನಂಬಿಕೆಯನ್ನು ವೈಚಾರಿಕ ನೆಲೆಯಲ್ಲಿ ನಿರಾಕರಿಸುತ್ತಾರೆ. ಮುಕ್ತವಿಚಾರ ಹಿಂದಿನ ದಿನಮಾನಗಳಿಗಿಂತ ಇಂದಿನ ದಿನಮಾನಕ್ಕೆ ಅತಿ ಆವಶ್ಯಕ ಎಂಬುದು ಯಳನಾಡು ಅಂಜನಪ್ಪ ಅವರ ಪ್ರತಿಪಾದನೆ. ಮುಕ್ತತರ್ಕವು ವಿವೇಕ, ತರ್ಕ, ವಿಶ್ಲೇಷಣೆ ಹಾಗೂ ಮೌಲ್ಯೀಕರಣದ ತಳಹದಿಯ ಮೇಲೆ ರೂಪಿತವಾಗಿದೆ. ಇದು ಪ್ರಶ್ನಿಸುವ, ಪ್ರತಿಭಟಿಸುವ, ನಂಬಿಕೆಯ ಮೇಲೆ ರೂಪಿತವಾದ ಸಂಸ್ಕೃತಿಯನ್ನು ಬುಡಮೇಲು ಮಾಡುತ್ತದೆ. ಧರ್ಮದ ಪರಿಮಿತಿಯನ್ನು, ಅವೈಜ್ಞಾನಿಕವಾದ ಧರ್ಮದ ನೆಲೆಗಳನ್ನು ಪ್ರಶ್ನಿಸದೆ ಒಪ್ಪಿಕೊಳ್ಳುವ ಮೂಲಕ ಮನುಷ್ಯ ತನ್ನ ವೈಚಾರಿಕ ಪ್ರಜ್ಞೆಯಿಂದ ವಂಚಿತನಾಗುತ್ತಾನೆ. ಇದರಿಂದಾಗಿ ಅವಾಸ್ತವವಾದ ಅನೇಕ ಸಂಗತಿಗಳನ್ನು ನಾವು ಧರ್ಮಕಾರಣವಾಗಿ ಸ್ವೀಕರಿಸುವ ಮೂಲಕ ವೈಚಾರಿಕ ನೆಲೆಯನ್ನು ಕಳೆದುಕೊಂಡ ಸಮುದಾಯವನ್ನು ಹುಟ್ಟುಹಾಕುವುದಕ್ಕಿಂತ ವೈಚಾರಿಕ ಸಂಸ್ಕೃತಿಯನ್ನು ನಿರ್ಮಿಸುವುದು ಅಗತ್ಯ ಎಂಬ ಅಭಿಪ್ರಾಯವನ್ನು ಅನೇಕ ಧರ್ಮಗಳ ಹಾಗೂ ದೃಷ್ಟಾಂತಗಳ ಮುಖಾಂತರ  ಲೇಖಕರು ಪ್ರತಿಪಾದಿಸಿದ್ದಾರೆ. ಮುಂಬರುವ ಪೀಳಿಗೆ ವಿಮರ್ಶಾತ್ಮಕವಾದ, ಮುಕ್ತ ವೈಚಾರಿಕತೆಯನ್ನು ಹೊಂದಿದ ಯುವ ಪೀಳಿಗೆಯಾಗಿ ಪರಿಣಮಿಸಬೇಕೆಂಬ ಆಶಯವನ್ನು ಯಳನಾಡು ಅಂಜನಪ್ಪ ಬರಹದುದ್ದಕ್ಕೂ ವ್ಯಕ್ತಪಡಿಸಿದ್ದಾರೆ.
ಈ ಗ್ರಂಥವನ್ನು ಅಚ್ಚುಕಟ್ಟಾಗಿ ಹೊರತರುತ್ತಿರುವ ಪ್ರಸಾರಾಂಗದ ನಿರ್ದೇಶಕರಾದ ಪ್ರೊ. ಮಲ್ಲೇಪುರಂ ಜಿ. ವೆಂಕಟೇಶ ಮತ್ತು ಸಹಾಯಕ ನಿರ್ದೇಶಕರಾದ ಶ್ರೀ ಬಿ. ಸುಜ್ಞಾನಮೂರ್ತಿ ಅವರಿಗೆ ಅಭಿನಂದನೆಗಳು.
ಡಾ. ಎ. ಮುರಿಗೆಪ್ಪ
ಕುಲಪತಿ
ಧರ್ಮ ಮತ್ತು ಮುಕ್ತವಿಚಾರ : ನನ್ನ ಮಾತು
‘ನಂಬಿಕೆ’ ಎನ್ನುವುದು ಮಾನವ ಇತಿಹಾಸದೊಂದಿಗೆ ತಳಕು ಹಾಕಿಕೊಂಡು ಬಂದಿರುವ ಒಂದು ಅಂಶ. ಇದು ಮಾನವನಿಗೆ ಸುಲಭವಾಗಿ ದೊರಕಿದ್ದರಿಂದ; ಅವನಲ್ಲಿನ ಕ್ರಿಯಾಶೀಲನೆ ಕಡಿಮೆಯಾಗಲು ಕಾರಣವಾದದ್ದೂ ಒಂದು ವಿಪರ್ಯಾಸ. ಅಪಕ್ವ ಅನುಭವವು ಭಯಕ್ಕೆ ಕಾರಣ ಎನ್ನುವುದನ್ನು ಮನಗಾಣದ ಮಾನವ, ಭಯದ ಇನ್ನೊಂದು ಮುಖವಾದ ಭಕ್ತಿಯನ್ನು ನಂಬಿಕೆಯ ಮೂಲಕ ತುಂಬಿಕೊಳ್ಳಲು ಪ್ರಯತ್ನಿಸಿದ್ದರಿಂದ; ಸಮಾಜದ ಒಳಗೇ ಉಸಿರು ಕಟ್ಟಿದ ವಾತಾವರಣ ಉಂಟಾಗಿ, ಆಶಾಂತಿಗೆ ಕಾರಣವಾದಾಗಲೆಲ್ಲಾ, ಬಿಡುಗಡೆಗಾಗಿ ಹೊಸ ಹೊಸ ಚಿಂತನೆಗಳು ಹುಟ್ಟಿರುವುದೂ ಮತ್ತು ಕಾಲಕ್ರಮದಲ್ಲಿ ಅದೇ ಸಮಾಜಕ್ಕೆ ಹೊರೆಯಾಗಿ ಉರುಲಾಗಿರುವುದನ್ನು ಮಾನವ ಇತಿಹಾಸದಲ್ಲಿ ಕಾಣಬಹುದು. ಹೀಗಿದ್ದರೂ ಒಂದು ವರ್ಗದ ಜನ ಹಿಂದಿನದಕ್ಕೇ ಅಂಟುಬೀಳುವುದೂ;  ಆ ಮೂಲಕ ಸಮಾಜದ ನೆಮ್ಮದಿಗೆ ಕಂಠಕರಾಗುವುದೂ ಜೊತೆ ಜೊತೆಯಲ್ಲೇ ಸಾಗಿಬಂದಿದೆ. ಇದಕ್ಕೆ ಪ್ರಮುಖ ಕಾರಣ, ಅವರಲ್ಲಿನ ಮುಕ್ತವಿಚಾರದ ಕೊರತೆ ಎಂದು ಪರಿಗಣಿಸಬೇಕು.
‘ಮುಕ್ತವಿಚಾರ’ ಎನ್ನುವುದು ಮಾನವನಿಗೆ ರಕ್ತಗತವಾಗಿ ಬಂದಿರುವ ಒಂದು ಶಕ್ತಿ. ಮುಕ್ತವಿಚಾರದ ಇನ್ನೊಂದು ರೂಪವೇ ಬಂಡಾಯ. ಯಾವುದಕ್ಕೂ ಬಿಗಿಯಾಗಿ ಗಂಟುಬೀಳದೆ, ಸದಾ ಚಲನಶೀಲತೆಯನ್ನು ಬಯಸುವಂಥಾದ್ದು. ‘ಧರ್ಮ’ ಹುಟ್ಟುಹಾಕುವ ‘ನಂಬಿಕೆ’ಯ ಸ್ಥಾನಕ್ಕೆ ‘ಪ್ರಜ್ಞೆ’ಯನ್ನು ‘ಭಕ್ತಿ’ಯ ಸ್ಥಾನಕ್ಕೆ ‘ಕರುಣೆ’ಯನ್ನು, ‘ಭಯ’ದ ಸ್ಥಾನಕ್ಕೆ ‘ಕ್ರಿಯಾಶೀಲತೆ’ಯನ್ನು ‘ಮುಕ್ತವಿಚಾರ; ಅಥವಾ ‘ಬಂಡಾಯ’ ತರುತ್ತದೆ. ಇದು ಉತ್ತಮ ಸಮಾಜ ರೂಪುಗೊಳ್ಳಲು ಕಾರಣವಾಗುತ್ತದೆ. ನನ್ನ ‘ಧರ್ಮ ಮತ್ತು ಮುಕ್ತವಿಚಾರ’ ಎನ್ನುವ ಕೃತಿ ಆ ನಿಟ್ಟಿನಲ್ಲಿ ಓದುಗರನ್ನು ಪ್ರೇರೇಪಿಸಿದರೆ ನನ್ನ ಐದು ವರ್ಷಗಳ ಚಿಂತನೆ, ಬರವಣಿಗೆಯ ಶ್ರಮ ಸಾರ್ಥಕವೆನಿಸುತ್ತದೆ.
ನಾನೊಬ್ಬ ಗಣಿತ ಹಾಗೂ ವಿಜ್ಞಾನದ ವಿದ್ಯಾರ್ಥಿ. ನಾನು ಪದಧರ ಶಿಕ್ಷಕ ಆಗಿದ್ದರೂ, ಈ ಕೃತಿಯಲ್ಲಿ ಸ್ತ್ರೀ-ಪುರುಷರ ಸಮಾನತೆಯನ್ನು ಒತ್ತಿ ಹೇಳಿದ್ದರೂ; ದೇವರು-ದೇವತೆಗಳನ್ನು ಪುಲ್ಲಿಂಗದಲ್ಲೇ ಉಲ್ಲೇಖಿಸಿದ ಅನಿವಾರ್ಯ ದೋಷ ಎಸಗಿದ್ದೇನೆ. ಉದಾ. ‘ದೇವರು ನಿರಾಕಾರ, ಅವನು ನಿರ್ಗುಣ’, ‘ಅದು’ ಎಂದಿರಬೇಕಾದ ಸ್ಥಳದಲ್ಲಿ ‘ಅವಳು’ ಎಂದು ಬರೆಯದೆ, ‘ಅವನು’ ಎಂದೇ ಉಲ್ಲೇಖಿಸಲು ಮುಖ್ಯ ಕಾರಣ ರೂಢಿದೋಷ. ಇದೇ ರೀತಿ ನಿಖರತೆಯನ್ನು ವಿಷಯದಲ್ಲೂ ‘ಬಹುದು’ ಎನ್ನುವ ಊಹಾತ್ಮಕ ಪದದ ಬಳಕೆಯಾಗಿದೆ ಎನ್ನುವುದು ನನ್ನ ಭಾಷೆಯ ಅಥವಾ ಬರವಣಿಗೆಯ ಮಿತಿಯೂ ಹೌದು.
ಈ ಕೃತಿಗೆ ಮುನ್ನುಡಿ ಬರೆದು ತಮ್ಮ ವಿಶ್ವವಿದ್ಯಾಲಯದ ವತಿಯಿಂದ ಪ್ರಕಟಿಸಲು ಅನುಮತಿ ನೀಡಿದ ಆದರಣೀಯ ಕುಲಪತಿಗಳಾದ ಡಾ.ಎ.ಮುರಿಗೆಪ್ಪ ಅವರನ್ನು; ತಮ್ಮ ಪ್ರಸಾರಾಂಗದ ಮೂಲಕ ಪ್ರಕಟಿಸುವುದರ ಜೊತೆಗೆ ಅಭಿಮಾನದ ಮಾತುಗಳನ್ನು ಆಡಿರುವೊಸಾಹಿತ್ಯದ ಸಜ್ಜನಿಕೆ ವಿಮರ್ಶಕರಾದ ಪ್ರೊ.ಮಲ್ಲೇಪುರಂ ಜಿ.ವೆಂಕಟೇಶ ಅವರನ್ನು; ಕೃತಿ ರಚನೆ, ಪ್ರಕಟಣೆ ಮುಂತಾದ ಎಲ್ಲಾ ತರಹದ ಸಾಹಿತ್ಯ ಚಟುವಟಿಕೆಗಳಲ್ಲಿ ಸದಾ ನನ್ನೊಂದಿಗಿರುವ ಮಿತ್ರ ಪ್ರೊ.ಲಕ್ಷ್ಮಣ ತೆಲಗಾವಿ ಮತ್ತು ಡಾ.ಗುಡಿಹಳ್ಳಿ ನಾಗರಾಜ ಅವರನ್ನು; ಕೃತಿಗೆ ಸಂಬಂಧಿಸಿದಂತೆ ಅನೇಕ ವಿಚಾರಗಳನ್ನು ನನ್ನೊಂದಿಗೆ ಚರ್ಚಿಸಿ ನನ್ನ ಚಿಂತನಾಕ್ರಮವನ್ನು ರೂಪಿಸಿದ ವಿಚಾರವಾದಿ ಲೇಖಕರಾದ ಪ್ರೊ.ಬಿ.ವಿ. ರಭದ್ರಪ್ಪ ಅವರನ್ನು; ನನ್ನ ಚಿಂತನೆಗೆ ನೆಲೆಗಟ್ಟನ್ನು ಒದಗಿಸಿದ ಸೋದರ ಬಿ.ವಿ.ತಿಪ್ಪೇಸ್ವಾಮಿ, ಮೊಳಕಾಲ್ಮೂರು ಶ್ರೀನಿವಾಸಮೂರ್ತಿ, ವಂ.ಆಂತೋನಿ ಪೀಟರ್ ಮತ್ತು ಅಬ್ದುಲ್ ಮಜೀದ್ ಅವರುಗಳನ್ನು; ಅಂದವಾಗಿ ಅಕ್ಷರ ಸಂಯೋಜಿಸಿದ ಶ್ರೀ ಸಾವಳಗಿ ಶಿವಲಿಂಗೇಶ್ವರ ಗ್ರಾಫಿಕ್ಸ್‌ನ ಶ್ರೀಮತಿ ರಶ್ಮಿಕೃಪಾಶಂಕರ್ ಅವರನ್ನು; ಅಂದವಾಗಿ ಮುಖಪುಟ ವಿನ್ಯಾಸ ಮಾಡಿದ ಶ್ರೀ ಕೆ.ಕೆ.ಮಕಾಳಿ ಅವರನ್ನು; ಅಂದವಾಗಿ ಮುದ್ರಿಸಿದ ಮುದ್ರಣಾಲಯದವರನ್ನು ಈ ಮೂಲಕ ಸ್ಮರಿಸುತ್ತೇನೆ.

ಧರ್ಮ ಮತ್ತು ಮುಕ್ತವಿಚಾರ : ೧. ಹಂಬಲ
ನನ್ನ ಪ್ರೀತಿಯ ವಿಚಾರವಂತ ಓದುಗರೆ, ತುಂಬಾ ಗಹನವಾದ ವಿಚಾರವೊಂದರ ಪ್ರವೇಶ ಮಾಡುವುದಕ್ಕೆ ಮುಂಚೆ, ನನ್ನನ್ನು ಬಹಳ ಕಾಲ ಕಾಡುತ್ತಿದ್ದ ಸಮಸ್ಯೆ ಒಂದನ್ನು ತಮ್ಮೊಂದಿಗೆ ಹಂಚಿಕೊಳ್ಳಲು ಮೊದಲು ಪ್ರಯತ್ನಿಸುತ್ತೇನೆ. ‘‘ಮನೋಭಾವನೆಗಳು, ನಂಬಿಕೆಗಳು ಮತ್ತು ನಡವಳಿಕೆಗಳು ಮೌಲ್ಯವಾಗುವುದು ಹೇಗೆ?’’ ಎನ್ನುವುದೇ ಆ ಸಮಸ್ಯೆ. ನಂಬಿಕೆಗಳ ಹುಟ್ಟಿನ ಬಗ್ಗೆ ನಾವು ಊಹಿಸುತ್ತೇವೆ. ನಮ್ಮ ಪೂರ್ವಿಕರು ಒಂದು ಬೇಟೆ ಪ್ರವಾಸ ಮಾಡಿದುದನ್ನು ನಾವು ಊಹಿಸಿದರೆ ಆ ನಂತರ ಸತ್ಯ ಅರಿವಾಗುತ್ತದೆ.
ಸಮುದ್ರ ದಂಡೆಯ ಪಕ್ಕದಲ್ಲಿರುವ ಕಡಿದಾದ ಬಂಡೆಯೊಂದರಿಂದ ಕಲ್ಲೊಂದು ಇದ್ದಕ್ಕಿದ್ದಂತೆ ಕೆಳಗೆ ಬೀಳುತ್ತದೆ. ಆ ಶಬ್ದಕ್ಕೆ ಅಲ್ಲೇ ಇದ್ದ ಜಿಂಕೆಯೊಂದು ಬೆದರಿ ತಬ್ಬಿಬ್ಬಾಗಿ ಚಲಿಸದೆ ನಿಂತಿರುತ್ತದೆ. ಅದನ್ನು ಕಂಡ ಬೇಟೆಗಾರ; ಬಾಣ ಹೊಡೆದು ಅದನ್ನು ಸಾಯಿಸಿ ಹೆಗಲ ಮೇಲೆ ಹಾಕಿಕೊಂಡು, ಕೈನಲ್ಲಿ ಆ ಕಲ್ಲನ್ನು ಹಿಡಿದು ತನ್ನ ಬಿಡಾರಕ್ಕೆ ಬರುತ್ತಾನೆ. ಕಲ್ಲಿನಲ್ಲಿದ್ದ ಮಾಟಶಕ್ತಿ ಬೇಟೆಯ ಮೇಲೆ ಪರಿಣಾಮ ಬೀರಿತು ಎಂದು ಊಹಿಸಿ ಬೇಟೆಗೆ ಸಂಬಂಧ ಕಲ್ಪಿಸಿ ಕಥೆ ಕಟ್ಟುತ್ತಾನೆ. ಎರಡು ದಿನಗಳನಂತರ ತಿರುಗಿ ಬೇಟೆಗೆ ಹೋಗುತ್ತಾನೆ. ಬಿಡಾರ ಬಿಡುವಾಗ ತಾನು ಮೊದಲ ಸಲ ತಂದಿದ್ದ ಕಲ್ಲನ್ನೂ ಜೊತೆಯಲ್ಲಿ ತೆಗೆದುಕೊಂಡು ಹೋಗುತ್ತಾನೆ. ಆ ಕಲ್ಲನ್ನು ಬಂಡೆಗೆ ಕುಟ್ಟಿ ತನ್ನ ಆಹಾರಕ್ಕೆ ಸಹಾಯ ಮಾಡುವಂತೆ ಅದರಲ್ಲಿನ ಶಕ್ತಿಯನ್ನು ಬೇಡಿಕೊಳ್ಳುತ್ತಾನೆ. ಈ ಸಲ ಮೊಲಗಳು ಮತ್ತು ಕಲ್ಲಿನೊಂದಿಗೆ ಬಿಡಾರಕ್ಕೆ ಹಿಂತಿರುಗುತ್ತಾನೆ. ಕಲ್ಲಿನಲ್ಲಿರುವ ಮಾಟಶಕ್ತಿ ಕೆಲಸದಿಂದ ಹೀಗೆ ಆಗುತ್ತಿದೆ ಏನ್ನುವುದು ಅವನಿಗೆ ಮನವರಿಕೆಯಾಗುತ್ತದೆ. ಬೇಟೆ ಸಿಗದ ದಿನಗಳಲ್ಲಿ ಅವನಿಂದ ಅಥವಾ ಅವನ ಗುಂಪಿನ ಇತರರಿಂದ ಆ ಕಲ್ಲಿನ ಶಕ್ತಿಗೆ ಅಪಚಾರವಾಗಿರಬಹುದೆನ್ನುವ ಭಾವನೆ ಅವನನ್ನು ಕಾಡುತ್ತಿತ್ತು. ಆದುದರಿಂದ ಆ ಕಲ್ಲನ್ನು ತೃಪ್ತಿ ಪಡಿಸಲೋಸುಗ ಅವನು ಪ್ರತಿಸಾರಿ ಬೇಟೆ ಸಿಕ್ಕಾಗಲೂ ಅದರ ಕೊಬ್ಬನ್ನು ಆ ಕಲ್ಲಿನ ಮೇಲಿಡುತ್ತಿದ್ದ. ಆಗಿನಿಂದ ಆ ಕಲ್ಲು ಅವಿವೇಕ ಆರಾಧನೆಯ ವಿಗ್ರಹ (Icon) ಪ್ರತಿಮೆಯಾಯಿತು.
ಕನ್ನಡದ ಸಂದರ್ಭದಲ್ಲಿ ದಲಿತಕವಿ ಸಿದ್ದಲಿಂಗಯ್ಯನವರ ‘ಕತ್ತೆ ಮತ್ತು ಧರ್ಮ’ ಎನ್ನುವ ಕವಿತೆಯ ಕತೆ ಇಲ್ಲಿ ಜ್ಞಾಪಕಕ್ಕೆ ಬರುತ್ತಿದೆ. ಅಗಸನೊಬ್ಬ ಕತ್ತೆಯೊಂದನ್ನು ಪ್ರೀತಿಯಿಂದ ಸಾಕಿರುತ್ತಾನೆ. ಅವನ ಬಹುಪಾಲು ಕೆಲಸಗಳಲ್ಲಿ ಇದರ ಭಾಗಿತ್ವ ಇರುತ್ತದೆ. ಒಂದು ದಿನ ಯಾವುದೋ ಕಾರಣದಿಂದ ಆ ಕತ್ತೆ ಸತ್ತು ಹೋಗುತ್ತದೆ. ಅಗಸ ಕತ್ತೆಯ ದೇಹವನ್ನು ಬಿಸಾಡದೆ; ಊರ ಹೊರಗೆ ಗುಂಡಿಮಾಡಿ ಅದನ್ನು ಹೂಳಿ, ಸಮಾಧಿಯ ಮೇಲೆ ಹರಿಶಿಣ, ಕುಂಕುಮ, ಹೂವು ಎಲ್ಲ ಹಾಕಿ; ಗಂಧದಕಡ್ಡಿ ಹಚ್ಚಿ ಕರ್ಪೂರದಾರತಿ ಬೆಳಗುತ್ತಿರುವಾಗ; ಪಕ್ಕದ ರಸ್ತೆಯಲ್ಲಿ ವ್ಯಾಪಾರಕ್ಕಾಗಿ ಪಟ್ಟಣಕ್ಕೆ ಹೋಗುತ್ತಿದ್ದ ಶೆಟ್ಟಿಯೊಬ್ಬ ಇದನ್ನು ಕಂಡು ನಿಂತು ತಾನೂ ಅಲ್ಲಿಂದಲೇ ಸಮಾಧಿಗೆ ಕೈಮುಗಿದು, ಚೆನ್ನಾಗಿ ಲಾಭ ಬರಲೆಂದು ಬೇಡಿಕೊಂಡು ಮುಂದೆ ಹೋಗುತ್ತಾನೆ. ಇತ್ತ ಅಗಸ ದುಃಖದಿಂದ ಆ ಊರನ್ನೇ ತೊರೆದು ಹೋಗುತ್ತಾನೆ. ಶೆಟ್ಟಿಗೆ ಪಟ್ಟಣದಲ್ಲಿ ಅಧಿಕ ಲಾಭ ಬಂದು ಕೋಟ್ಯಾಧಿಪತಿಯಾಗುತ್ತಾನೆ. ಇದೆಲ್ಲ ಆ ಸಮಾಧಿಗೆ ಕೈಮುಗಿದು ಬೇಡಿಕೊಂಡಿದ್ದರಿಂದ ಸಾಧ್ಯವಾಯಿತು ಎಂದು ಯೋಚಿಸಿ; ಕೆಲವು ವರ್ಷಗಳ ನಂತರ ಮರಳಿ ಆ ಊರಿಗೆ ಬಂದು ಸಮಾಧಿಗೆ ದೊಡ್ಡ ಗುಡಿ ಕಟ್ಟಿಸಿ ಜಾತ್ರೆ ಮಾಡಿಸುತ್ತಾನೆ. ಜಾತ್ರೆಯದಿನ ಎಂಟೂ ದಿಕ್ಕುಗಳಿಂದ ಸಾವಿರಾರು ಜನ ಭಕ್ತಾದಿಗಳು ಬಂದು ಕಲೆತು ಸಾಲಿನಲ್ಲಿ ನಿಂತು ಪೂಜೆ ಸಲ್ಲಿಸುತ್ತಿರುತ್ತಾರೆ. ದೇಶಾಂತರ ಹೋಗಿದ್ದ ಕತ್ತೆಯ ಯಜಮಾನ ಅಗಸನೂ ಯಾವುದೋ ಕಾರಣದಿಂದ ಅಂದೇ ಆ ಊರಿಗೆ ಬರುತ್ತಾನೆ. ಕತ್ತೆ ಸಮಾಧಿಯ ಜಾಗದಲ್ಲಿ ದೊಡ್ಡ ಗುಡಿ, ಭಕ್ತಾದಿಗಳು ಉಳಿದುಕೊಳ್ಳಲು ಗುಡಿಯ ಸುತ್ತೂ ಮಂಟಪಗಳು, ಛತ್ರಗಳು, ರಸ್ತೆ, ಇಕ್ಕೆಲಗಳಲ್ಲಿ ಪೂಜಾ ಸಾಮಗ್ರಿಗಳ ಅಂಗಡಿಗಳು, ಜನದ ಜಾತ್ರೆ ಕಂಡು ಆಶ್ಚರ್ಯವಾಗುತ್ತದೆ. ಈ ಜಾತ್ರೆಯಲ್ಲಿ ತನ್ನ ಪ್ರೀತಿಯ ಕತ್ತೆಯ ಸಮಾಧಿ ದರ್ಶನ ಮಾಡಲು ಟಿಕೆಟ್‌ಗೆ ದುಡ್ಡಿಲ್ಲದೆ ಅಗಸ ವ್ಯಾಕುಲದಿಂದ ಊರುಬಿಟ್ಟು ಹೋಗುತ್ತಾನೆ. ಇದು ಈಗಿನ ಕತೆ.
ಮೊದಲ ದೃಷ್ಟಾಂತದ ಗುಂಪಿನಲ್ಲಿ ಒಬ್ಬ ಮುಕ್ತ ಚಿಂತಕ ಇದ್ದಿದ್ದರೆ, ಆ ಪವಾಡಕಲ್ಲು ಬೇಟೆಗಾರನಿಗೆ ಸಹಾಯ ಮಾಡುವುದಕ್ಕಾಗಿಯೇ ಬಿದ್ದಿಲ್ಲ. ಕಲ್ಲನ್ನು ಬಿಗಿಯಾಗಿ ಹಿಡಿದಿದ್ದ ಮಣ್ಣು ಇತ್ತೀಚೆಗೆ ಬಿದ್ದ ಮಳೆಯಿಂದ ಸಡಿಲಾಗಿ ಕೊಚ್ಚಿಕೊಂಡು ಹೋಗಿದ್ದರಿಂದ; ಅದರ ಗುರುತ್ವಾಕರ್ಷಣ ಬಲ ವ್ಯತ್ಯಾಸವಾಗಿದ್ದರಿಂದ ಉರುಳಿ ಕೆಳಗೆ ಬಿದ್ದಿದೆ. ಹೀಗೆ ಬಿದ್ದ ಕಲ್ಲಿನ ಘಟನೆ ಬೇಟೆಗಾರನಿಗೆ ಅದೃಷ್ಟದ ಕಾಕತಾಳೀಯ ಘಟನೆಯೇ ಹೊರೆತು ಮತ್ತಿನ್ನೇನೂ ಅಲ್ಲ. ಬೇರೆ ಮಾತಿನಲ್ಲಿ ಹೇಳಬೇಕೆಂದರೆ, ಆ ಕಲ್ಲಿನಲ್ಲಿದೆ ಎಂದು ಹೇಳುವ ಮಾಂತ್ರಿಕ ಶಕ್ತಿಯ ಪೂರ್ವಕಲ್ಪನೆ ಆಧಾರವನ್ನೇ ಮುಕ್ತಚಿಂತನೆ ವಿರೋಧಿಸುತ್ತದೆ. ಬೇಟೆಗಾರನ ಮೂಲಭೂತ ನಂಬಿಕೆಗಳನ್ನೇ ಪ್ರಶ್ನಿಸುವ ಪ್ರಶ್ನೆಗಳನ್ನು ಎತ್ತಬೇಕಿದೆ. ಕೊನೆಯದಾಗಿ; ಅನೇಕ ಸಲ ಬೇಟೆಗಳನ್ನು ಏರ್ಪಡಿಸುವ ಮೂಲಕ ಅವನ ನಂಬಿಕೆಯನ್ನು ಪರೀಕ್ಷಿಸಿ ಕಲ್ಲಿನ ಮಾಂತ್ರಿಕ ಶಕ್ತಿಯನ್ನು ಉಪೇಕ್ಷಿಸುವಂತೆ ಮಾಡಬಹುದು. ಆದರೆ ಬೇಟೆ ಸಂಸ್ಕೃತಿ ಕಾಲದಲ್ಲಿ ಹೀಗೆ ವಿಮರ್ಶಾತ್ಮಕವಾಗಿ ಪ್ರಶ್ನೆ ಮಾಡುವುದು ಇದ್ದದ್ದು ಅಥವಾ ಇಲ್ಲದ್ದು ನಮಗೆ ತಿಳಿದುಬರುತ್ತಿಲ್ಲ. ಯಾವಾಗಲಾದರೂ ಮತ್ತು ಎಲ್ಲಾದರೂ ಸ್ತ್ರೀ-ಪುರುಷರು ವೈಯಕ್ತಿಕವಾಗಿ ಮುಕ್ತ ವಿಚಾರದಲ್ಲಿ ತೊಡಗಿದ್ದು ಹಾಗೂ ಪುರೋಹಿತವರ್ಗ ಮತ್ತು ಆಡಳಿತ ವರ್ಗಗಳಿಂದ ದೃqsಕರಣಗೊಂಡು ಸ್ಥಾಪನೆಗೊಂಡು ತತ್ವಗಳನ್ನು ಪ್ರತಿಭಟಿಸಿದ್ದರೂ; ಮೂಢನಂಬಿಕೆ ಮತ್ತು ವಿಚಾರಹೀನ ನಂಬಿಕೆಗಳನ್ನು ಮಾತ್ರ ಬಿಟ್ಟುಬಿಡಲೂ ಇಲ್ಲ ಅಥವಾ ಪರಿವರ್ತಿಸಲೂ ಇಲ್ಲ ಎನ್ನುವುದನ್ನು ನಾವು ಮಾನವ ಇತಿಹಾಸ ಕಾಲದಲ್ಲಿ ಕಾಣುತ್ತೇವೆ.
* * *
ಈ ಕೃತಿ ಮುಕ್ತ ವಿಚಾರವನ್ನು ಕುರಿತದ್ದು. ವಿಮರ್ಶಾತ್ಮಕ ಚಿಂತನೆ ಹಾಗೂ ಮುಕ್ತತರ್ಕ ಇದರ ಹಂಬಲ. ಪ್ರಶ್ನೆ ಮಾಡುವ, ಪ್ರತಿಭಟಿಸುವ; ಆಳರಸರ ಹಾಗೂ ಮಠಮಾನ್ಯಗಳ ನಂಬಿಕೆಗಳು, ಅಭಿಪ್ರಾಯಗಳು ಮತ್ತು ಹಕ್ಕುಗಳನ್ನೂ ತಲೆಕೆಳಗು ಮಾಡಿ ಸರಿಸಮ ಮಾಡುವ ಧೈರ್ಯವಂತ ಸ್ತ್ರೀ ಪುರುಷರನ್ನು ಇದು ಮಾನ್ಯ ಮಾಡುತ್ತದೆ. ಜೀವಿ ಹಾಗೂ ಜೀವನದ ಅರ್ಥ ಮತ್ತು ಉದ್ದೇಶದ ಹುಡುಕಾಟ ಹಾಗೂ ಅರ್ಥಮಾಡಿಕೊಳ್ಳುವ ಮಾನವನ ವ್ಯಾಪಾರವನ್ನು ಇದು ತಿಳಿಸುತ್ತದೆ. ಹಾಗೂ ಕೊನೆಯದಾಗಿ, ಸತ್ವಪೂರ್ಣ ಪ್ರಜಾಪ್ರಭುತ್ವ ಮತ್ತು ಸ್ತ್ರೀ-ಪುರುಷರ ಹಕ್ಕುಗಳ ಹುಟ್ಟಿಗೆ ಕಾರಣವಾದ ಯೋಚನಾ ವಿಧಾನ ಮತ್ತು ಪ್ರತಿಕ್ರಿಯೆಗಳನ್ನು ಸಹಿಸುತ್ತದೆ; ಅವರ ಸಾಮರ್ಥ್ಯವನ್ನು ಹೆಚ್ಚಿಸುವುದರ ಜೊತೆಗೆ ಇತರರಿಗೆ ಭಯರಹಿತ ಮುಕ್ತ ಅಭಿಪ್ರಾಯ ಸ್ವಾತಂತ್ರ್ಯವನ್ನೂ ಒದಿಗಸುತ್ತದೆ.
‘ಮುಕ್ತವಿಚಾರ’ ಎನ್ನುವುದು ಆಧಾರರಹಿತ ಊಹಾಪೋಹದ ಮೇಲಾಗಲಿ ಅಥವಾ ಅವಿಚಾರದ ನಂಬಿಕೆ (Credulity) ಮೇಲಾಗಲೀ ಅವಲಂಬಿತವಾಗಿಲ್ಲ. ವಿವೇಕ, ತರ್ಕ, ವಿಶ್ಲೇಷಣೆ ಹಾಗೂ ಪರೀಕ್ಷೆ ಮುಂತಾದವುಗಳ ಸಂಯೋಗವನ್ನು ಇದು ಒಳಗೊಂಡಿರುತ್ತದೆ. ಮಾತನಾಡಲು ಗಾಳಿಯಲ್ಲಿ ತೇಲಿಬಿಟ್ಟ ಬರೀ ಊಹೆಗಳಾಗಲಿ, ಅಥವಾ ‘ಇರಬಹುದುಗಳು’ ಮತ್ತು ‘ಬಹುಶಃಗಳನ್ನು’ ಹೊಂದಿರುವವು ಮುಕ್ತ ವಿಚಾರವನ್ನು ಸ್ಥಾಪಿಸಲಾರವು. ಯಾವಾಗಲಾದರೂ ಹೊಸ ವಿಚಾರ ದೊರಕಿದರೆ; ಶಿಸ್ತು ಬದ್ಧ ಯೋಚನೆ, ಜಾಗರೂಕ ಮೌಲ್ಯಮಾಪನ ಹಾಗೂ ಬದಲಾವಣೆ ಮತ್ತು ಬೆಳವಣಿಗೆಗೆ ಮುಕ್ತತೆ ಇರಬೇಕಾಗುತ್ತದೆ. ‘ಬುದ್ದಿ’ ಮತ್ತು ‘ಭಾವನೆಯನ್ನು’ ಮುಕ್ತವಾಗಿ ಮತ್ತು ಜೀವಂತವಾಗಿಟ್ಟಿರುವುದರಲ್ಲಿ ಮುಕ್ತ ವಿಚಾರ ಶೋಧಕನನ್ನು ಸಾಹಸಿಯನ್ನಾಗಿ ತೊಡಗಿಸಿರುತ್ತದೆ. ಸದಾ ಶೋಧಿಸುವ, ಪ್ರಶ್ನೆ ಮಾಡುವ, ಹುಡುಕುವ ಮತ್ತು ಕೊನೆಯ ಉತ್ತರಗಳು ಎನ್ನುವುವು ಯಾವಾಗಲೂ ಕೊನೆಯಲ್ಲ ಎನ್ನುವ ಎಚ್ಚರಿಕೆ ಹಾಗೂ ‘ಅಂತಿಮ ಸತ್ಯ’ ಎನ್ನುವುದು ಯಾವಾಗಲೂ ನಮ್ಮ ಅನುಭವಾತೀತವಾದುದು ಎನ್ನುವುದು ಮುಕ್ತವಿಚಾರ. ಮುಕ್ತ ವಿಚಾರ ಸದಾ ಕತ್ತಿಯ ಅಲಗಿನ ಮೇಲೆ ಮತ್ತು ಮುಂಚೂಣಿಯಲ್ಲಿರುತ್ತದೆ. ಹಳೆಯದು ಅಥವಾ ಪೂಜ್ಯವಾದುದು ಎನ್ನುವ ಒಂದೇ ಕಾರಣಕ್ಕಾಗಿ ಹಳೆಯದನ್ನು ಮಾನ್ಯಮಾಡದೆ ಪ್ರಜ್ಞಾಪೂರಕವಾಗಿ ಹೊಸದಕ್ಕೆ ಇದು ತೆರೆದುಕೊಳ್ಳುತ್ತದೆ. ‘ಸಂಪ್ರದಾಯ’ ಎಂದು ಘೋಷಿಸಿಕೊಳ್ಳುವುದನ್ನು ಇದು ಒಪ್ಪದಿರುವುದು ಅದರ ವೈಚಾರಿಕತೆಯನ್ನು ಹೊಗಳಬಹುದಾದ ಅಧಿಕಾರವಾಗಿರುತ್ತದೆ.
‘ಮುಕ್ತ ವಿಚಾರ’ ಎನ್ನುವುದು ‘ವಿಮರ್ಶಾತ್ಮಕ ಚಿಂತನೆ’ ಅಥವಾ ‘ಸ್ವತಂತ್ರ ಚಿಂತನೆ’ಗಳಿಗೆ ತುಂಬಾ ಹತ್ತಿರವಾದುದು. ಇವುಗಳಲ್ಲಿ ಪ್ರತಿಯೊಂದೂ ವ್ಯಕ್ತಿಗತವಾಗಿದ್ದು; ಬೇರೆಯವರ ಅಭಿಮತ, ಅಭಿಪ್ರಾಯಗಳನ್ನು ಕುರುಡಾಗಿ ಒಪ್ಪದೆ ‘ವಿವೇಚನೆ’ ಮತ್ತು ‘ಮುಕ್ತ ಶೋಧನೆ’ ಆಧಾರದ ತೀರ್ಮಾನವಾಗಿರುತ್ತದೆ. ಇದು ಸತ್ಯವೆಂದು ನಮಗೆ ಹೇಗೆ ಗೊತ್ತಾಗುತ್ತದೆ? ಈ ತೀರ್ಮಾನಕ್ಕೆ ಪೂರಕವಾಗುವ ಸಾಕ್ಷಿ ಯಾವುದು? ಈ ನಂಬಿಕೆಯನ್ನು ಪುಷ್ಟೀಕರಿಸುವ ಮೂಲಭೂತ ಪೂರ್ವಕಲ್ಪನೆಗಳು ಯಾವುವು? ಹಾಗೂ ಅವುಗಳ ನ್ಯಾಯಸಮ್ಮತೆಯನ್ನು ನಾವು ಹೇಗೆ ಪರೀಕ್ಷಿಸಬೇಕು? ಮುಂತಾದ ಮೂಲಭೂತ ಪ್ರಶ್ನೆಗಳನ್ನು ಮುಕ್ತವಿಚಾರ ಉಂಟು ಮಾಡುತ್ತದೆ. ಇಂದು ನಾವು ಮುಕ್ತ ವಿಚಾರದ ವಿಶ್ಲೇಷಣೆಯಲ್ಲಿ ವಿವೇಕ ಮತ್ತು ತರ್ಕಗಳನ್ನು ಇಟ್ಟುಕೊಂಡು ಮುಕ್ತ ಪರೀಕ್ಷೆ ಮತ್ತು ಮರುಪರೀಕ್ಷೆಯ ವೈಜ್ಞಾನಿಕ ಮಾರ್ಗವನ್ನು ಉಪಯೋಗಿಸುತ್ತಿದ್ದೇವೆ. ಈ ಮಾರ್ಗಗಳು ಬದಲಾವಣೆ ಆಧಾರಿತ ಹೊಸ ಆವಿಷ್ಕಾರಗಳಿಗೆ ಯಾಂತ್ರಿಕವಾಗಿ ಬಾಗಿಲು ತೆರೆಯುತ್ತವೆ.
ವಿಮರ್ಶಾತ್ಮಕ ಮತ್ತು ಸ್ವತಂತ್ರ ಚಿಂತನೆ ಮಾನವ ಸಂತತಿಯಷ್ಟೇ ಹಳೆಯವು ಎನ್ನುವುದನ್ನು ಪ್ರಸ್ತುತ ಅಧ್ಯಯನ ಬೆಳಕು ಚೆಲ್ಲುತ್ತಿದೆ. ಬರಹದ ದಾಖಲು ಹೊಂದಿರುವ ಪ್ರತಿಯೊಂದು ಸಂಸ್ಕೃತಿಯಲ್ಲಿ ದೊರೆಯುವ ಕಲ್ಪನೆಗಳು ಮತ್ತು ಅಭಿಪ್ರಾಯಗಳಿಗೆ ಇದ್ದ ಪ್ರತಿಭಟನೆ; ನಂಬಿಕೆಗಳನ್ನು ಬರಹದ ರೂಪದಲ್ಲಿ ದಾಖಲುಗೊಳಿಸುವುದಕ್ಕೆ ಲಕ್ಷಾಂತರ ವರ್ಷಗಳಿಗೂ ಹಿಂದೆ ರೂಢಿಯಲ್ಲಿದ್ದ ಇಂತಹ ಪ್ರಶ್ನೆ ಮಾಡುವ ಗುಣವನ್ನು ಊಹೆ ಮಾಡಬಹುದಾಗಿದೆ. ಮೇಲೆ ಮೇಲೆ ಯಾವುದನ್ನು ಪ್ರತಿಪಾದಿಸಲಾಯಿತೋ ಅದು ಶಕ್ತಿ ಮತ್ತು ಅಧಿಕಾರದ ಪರಮ ಸತ್ಯವನ್ನು ತಿರಸ್ಕರಿಸಲಾರದೆ; ನಿಸರ್ಗದ ಪ್ರಪಂಚ ಜ್ಞಾನವನ್ನು ವಿಸ್ತರಿಸುತ್ತಾ ನೀತಿ, ನಿಯಮ, ನಡವಳಿಕೆ, ಮಾನವ ಸಂಬಂಧ, ಮಾನವ ಸ್ವಾತಂತ್ರ್ಯ ಹಾಗೂ ಮಾನವ ಬದುಕಿನ ಗುಣ-ಮಟ್ಟಗಳ ಹೆಚ್ಚಳದ ಮೂಲಕ ಮಾನವನ ಏಳಿಗೆಗೂ ಕಾರಣವಾಗಿದೆ.
ದುರದೃಷ್ಟವಶಾತ್ , ಇಂದು ಬಹಳಷ್ಟು ಜನ ಮುಕ್ತಚಿಂತನೆ ಅಥವಾ ವಿಮರ್ಶಾತ್ಮಕ ಚಿಂತನೆಯನ್ನು ತಮ್ಮ ಬದುಕಿನ ಎಲ್ಲ ರಂಗಗಳಲ್ಲಿ ಅಳವಡಿಸಿಕೊಳ್ಳಲು ಸಿದ್ಧರಿಲ್ಲ. ನಡವಳಿಕೆ ಹಾಗೂ ನಂಬಿಕೆಗಳನ್ನು ಕುರುಡಾಗಿ ಒಪ್ಪಿದುದರ ಫಲವಾಗಿ ಪರಧರ್ಮ ವಿರೋಧ, ಜನಾಂಗವಾದ, ಸ್ವಮತಾಭಿಮಾನ, ವಿಜ್ಞಾನ ವಿರೋಧಭಾವ ಮತ್ತು ಅನುಕಂಪ ಅಥವಾ ಅರ್ಥಮಾಡಿಕೊಳ್ಳುವಿಕೆಯನ್ನು ದೃqsಕರಿಸುವ ಅಭಾವ; ಇತರರ ಹಕ್ಕುಗಳು ಮತ್ತು ಸ್ವಾತಂತ್ರ್ಯಗಳನ್ನು ಮಿತಿಗೊಳಿಸಿದೆ. ಮಠಮಾನ್ಯಗಳು ಅಥವಾ ಅಧಿಕಾರ ಮಾನ್ಯ ಮಾಡಿದ ಅಥವಾ ತಿರಸ್ಕರಿಸಿದ ಸ್ವಮತಾಭಿಮಾನ, ನಡವಳಿಕೆಗಳು, ನಂಬಿಕೆಗಳು, ಮನೋಸ್ಥಿತಿ, ಜೀವನ ಶೈಲಿಗಳನ್ನು ವಿಮರ್ಶಾತ್ಮಕವಾಗಿ ಪರೀಕ್ಷಿಸದೆ ಅಥವಾ ತೀರ್ಮಾನಿಸದೆ ಒಪ್ಪಿದರೆ, ಸಮಾಜದ ಮೇಲೆ ಅಥವಾ ಮಾನವ ಸ್ವಾತಂತ್ರ್ಯದ ಮೇಲೆ ಕೂಡ ಅದರ ಪರಿಣಾಮ ಅವಿಚಾರವಾಗಿರುತ್ತದೆ. ಇಲ್ಲೇ ಮುಕ್ತ ವಿಚಾರ ಚಳುವಳಿ ಭಿನ್ನವಾಗಿ ನಿಲ್ಲುವುದು. ಯಾವುದೇ ವಿಚಾರಸರಣಿ ಅಥವಾ ಪ್ರಬಂಧ ಅಥವಾ ಕಲ್ಪನೆ ಪ್ರತಿಭಟನೆಗೆ ಮುಕ್ತವಾದರೆ ಹಾಗೂ ತರ್ಕದ, ವಿವೇಕದ ಹಾಗೂ ವೈಜ್ಞಾನಿಕ ಶೋಧನೆ ಆಧಾರದ ಮೇಲೆ ಮತ್ತು ಮಾನವ ಕಲ್ಯಾಣದ ಮೇಲಿನ ಪರಿಣಾಮ ಹಾಗೂ ಮಾನವ ಸ್ವಾತಂತ್ರ್ಯದ ಆಧಾರದ ಮೇಲೆ ಒಪ್ಪುವುದನ್ನು ಮುಕ್ತವಿಚಾರ ಉಳಿಸಿಕೊಳ್ಳುತ್ತದೆ.
* * *
ಲಿಖಿತ ದಾಖಲಾತಿಗಳನ್ನು ನಾವು ಹೊಂದಿದ್ದರೂ, ವ್ಯಕ್ತಿಗಳ ಮನೋಭಾವನೆಯ ಯೋಚನೆಗಳನ್ನು ದಾಖಲಿಸಿಲ್ಲದಿರುವುದನ್ನು ಅಥವಾ ಕಳೆದುಹೋಗಿರುವುದನ್ನು ಅರ್ಥಮಾಡಿಕೊಳ್ಳಲು ನಮಗೆ ಮಾರ್ಗಗಲೇ ಇಲ್ಲ. ಉದಾ : ಭೂ ಕಾಯಿದೆಯನ್ನು ಕೊರೆದಿದ್ದ ಕಪ್ಪು ಡಯೋರೈಟ್ ಖನಿಜದ ಹಲಗೆಯ ಶಾಸನವನ್ನು (ಈಗ ಅದು ಲವ್ರೆಯಲ್ಲಿದೆ) ಬೆಬಿಲೋನಿಯಾದ ದೊರೆ ಹಮ್ಮುರಾಬಿ ಹೊಂದಿದ್ದ. ಆ ಶಾಸನವನ್ನು ನ್ಯಾಯ ರಕ್ಷಕ ಸೂರ್ಯದೇವನಾದ ಶಮಾಶ್ ನಿಂದ ನೇರವಾಗಿ ಪಡೆದಿದ್ದೆಂದು ತಾನೇ ಹೇಳಿಕೊಳ್ಳುತ್ತಿದ್ದ. ವಾಸ್ತವಿಕವಾಗಿ, ಶಿಲಾಶಾಸನದ ಮೇಲಿನ ಭಾಗದಲ್ಲಿ; ಕುಳಿತಿರುವ ಸೂರ್ಯದೇವನ ಮುಂದೆ ಹಮ್ಮುರಾಬಿ ನಿಂತಿರುವ ಚಿತ್ರವಿರುವುದು ಕಂಡುಬಂದಿದೆ. ಕಾಯಿದೆಯನ್ನು ಜಾರಿಗೊಳಿಸುವುದು ರಾಜನ ಪವಿತ್ರ ಕರ್ತವ್ಯ ಎನ್ನುವುದನ್ನು ಊಹಿಸಬಹುದು.
ಸೂರ್ಯ ಒಂದು ದೇವರೆ? ಅಥವಾ ಹಮ್ಮುರಾಬಿಗೆ ನೇರವಾಗಿ ಸೂರ್ಯ ಕಾನೂನು ಅಥವಾ ಕಾಯ್ದೆಗಳನ್ನು ಕೊಟ್ಟನೆ? ಎನ್ನುವ ಪ್ರಶ್ನೆಗಳು ಮುಕ್ತ ಚಿಂತಕನಿಗೆ ಎದುರಾಗುತ್ತವೆ. ಹೀಗೆ ಅವನು ಮುಕ್ತವಾಗಿ ಪ್ರಶ್ನೆ ಮಾಡುವುದಕ್ಕೆ ಮುಂಚೆ ಮಠಮಾನ್ಯ ಮತ್ತು ಅಧಿಕಾರವನ್ನು ಪ್ರಶ್ನೆ ಮಾಡಬೇಕಾಗುತ್ತದೆ. ಪರಂಪರಾಗತವಾಗಿ ಪಾಲಿಸಿಕೊಂಡು ಬಂದ ಕಾಯಿದೆಗಳಿಗಿಂತ ಸ್ವಲ್ಪ ಹೆಚ್ಚು ಪ್ರಭಾವಯುತವಾಗಿ ಪಾಲನೆಗೆ ಒಳಪಟ್ಟ ಕಾಯಿದೆಗಳು ಪಾವಿತ್ರ್ಯತೆಯ ಅನುಮೋದನೆ ಪಡೆದಿದ್ದವು ಎನ್ನುವುದನ್ನು ಗಮನಿಸುತ್ತಾನೆ. ಶಮಾಶ್ ನನ್ನು ಹೊರೆತುಪಡಿಸಿ ಮತ್ತಾವುದೋ ದೇವರಿಂದ ಬಂದವೆಂದು ಹಿಂದಿನ ಪ್ರತಿಯೊಬ್ಬ ರಾಜನೂ ದೃqsಕರಿಸಿರುವ ನಿಯಮಗಳನ್ನು ಹಮ್ಮುರಾಬಿ ಕಾನೂನುಗಳೂ ಪ್ರತಿಫಲಿಸಿರುವುದನ್ನು ಅದೇ ಮನುಷ್ಯ ಗಮನಿಸುತ್ತಾನೆ. ಹಣವಂತರಿಗೆ ಮತ್ತು ಶಕ್ತಿವಂತರಿಗೆ ಒಂದು ರೀತಿಯ ನಿಯಮಗಳು ಹಾಗೂ ಬಡವರಿಗೆ ಮತ್ತು ಗುಲಾಮರಿಗೆ ಮತ್ತೊಂದು ರೀತಿಯ ಕಾನೂನುಗಳನ್ನು ದೃqsಕರಿಸಿರುವುದನ್ನು ನ್ಯಾಯಸಮ್ಮತ ಮುಕ್ತಚಿಂತಕ ಪ್ರಶ್ನಿಸಿರುತ್ತಾನೆ. ಆದರೆ ಆಗಿನವೇ ಬೇರೆ ಕಾಲಗಳು. ಪ್ರತಿಭಟನೆಗಳು ಸಮಾಜದಿಂದ ಬಹಿಷ್ಕಾರ ಅಥವಾ ಸಾವು ಮುಂತಾದ ಅಪಾಯಕಾರಿ ಶಿಕ್ಷೆಯ ತೊಂದರೆಗಳೇ ಆಗಿದ್ದವು. ಇಂದು ವಿದ್ವಾಂಸರು ಅಂತಹೊಎಲ್ಲ ಪ್ರಶ್ನೆಗಳನ್ನು ಎತ್ತುತ್ತಿದ್ದಾರೆ. ಪುರಾತನ ಕಾಲದ ಉದ್ದಕ್ಕೂ ಮಾನವನಿಗೆ ವಿಧಿಸಿದ್ದ ನಿಯಮಗಳ ಹಿಂದೆ ದೈವಿಕ ಪ್ರೇರಣೆ ಇದೆ ಎನ್ನುವ ಭಾವನೆ ಜನಗಳಲ್ಲಿ ಇತ್ತು. ಸೂರ್ಯ ಒಂದು ಸಣ್ಣ ನಕ್ಷತ್ರ ಎನ್ನುವುದು ನಮಗೆ ಗೊತ್ತು. ಅದು ದೇವರಾದರೆ; ವಿಶ್ವದಲ್ಲಿರುವ ಅಸಂಖ್ಯಾತ ನಕ್ಷತ್ರಗಳು, ಆಕಾಶಕಾಯಗಳು ಎಲ್ಲವೂ ದೇವರುಗಳೇ! ಎನ್ನುವ ಜಿಜ್ಞಾಸೆ ಮುಕ್ತಚಿಂತಕನಿಗೆ ಉಂಟಾಗುವುದರಲ್ಲಿ ಅನುಮಾನವೇ ಇಲ್ಲ. ವ್ಯಕ್ತಿ ಕೇಂದ್ರಿತ ಅಧಿಕಾರವನ್ನು ನಾವು ತ್ಯಜಿಸಿದ್ದೇವೆ. ದೈವ ಶಕ್ತಿಯನ್ನು ಕುರಿತ ಅವನ ಅಥವಾ ಅವಳ ಬೇಡಿಕೆ ಏನೇ ಇದ್ದರೂ ಅದು ಅಪ್ರಸ್ತುತ. ಒಬ್ಬರಿಗೊಂದು ಒಬ್ಬರಿಗೊಂದು ಎನ್ನುವ ತಾರತಮ್ಯದ ಕಾನೂನುಗಳನ್ನು ನಾವು ತಿರಸ್ಕರಿಸಿದ್ದೇವೆ. ನ್ಯಾಯ ಎಲ್ಲರಿಗೂ ಎನ್ನುವುದರಲ್ಲಿ ಮುಕ್ತ ಚಿಂತಕನ ನಂಬಿಕೆ.
ಮುಕ್ತವಿಚಾರ ಇತ್ತೀಚಿನದಾದರೆ, ಮುಕ್ತ ಚಿಂತನೆ ಎನ್ನುವುದು ಬಹಳ ಹಿಂದಿನದು ಹಾಗೂ ಮುಕ್ತವಿಚಾರದ ಪರಂಪರೆ ತುಂಬಾ ಸಂಮೃದ್ಧವಾದುದು. ಮಾನವ ಇತಿಹಾಸದುದ್ದಕ್ಕೂ ಅಧಿಕಾರಯುತ ಅಭಿಪ್ರಾಯವನ್ನು, ಅಲೌಕಿಕ ಶಕ್ತಿಯಲ್ಲಿನ ಬುದ್ದಿಪೂರ್ವಕ ನಂಬಿಕೆಯನ್ನು ಪ್ರಶ್ನೆ ಮಾಡಿರುವರು. ಅಲೌಕಿಕ ಅನುಭವಗಳಾಗಿವೆ ಎಂದು ಅಧಿಕಾರಯುತವಾಗಿ ಘೋಷಿಸಿಕೊಳ್ಳುವವರ ಸತ್ಯತೆಯ ಬಗ್ಗೆ ಅಥವಾ ಪ್ರವಾದಿಗಳೆಂದು ಅಥವಾ ಪುರೋಹಿತರೆಂದು ಹೇಳಿಕೊಂಡು ಅಲೌಕಿಕ ವ್ಯಕ್ತಿ ಅಥವಾ ವ್ಯಕ್ತಿಗಳ ಪರವಾಗಿ ಹೇಳಿಕೊಳ್ಳುವವರ ಬಗ್ಗೆ ಕೆಲವರು ಅನುಮಾನ ವ್ಯಕ್ತಪಡಿಸಿದ್ದಾರೆ. ಮನುಷ್ಯರು ಬಯಸುವ ಅಥವಾ ಅವರಿಗೆ ಬೇಕಾಗಿರುವ ದೈವತ್ವ ಅಥವಾ ಅಮರತ್ವಗಳನ್ನು ಪಡೆಯುವುದರ ಮೇಲೆ ಜ್ಞಾನಾಧಾರಿತ ಪ್ರಾರ್ಥನೆಗಳು, ಸಂಪ್ರದಾಯಗಳು, ನಿವೇದನೆಗಳು ಮತ್ತು ಸಮರ್ಥನೆಗಳ ಪರಿಣಾಮವನ್ನು ಕುರಿತು ಪ್ರಶ್ನೆಗಳನ್ನು ಎತ್ತಲಾಯಿತು. ದೇವರು ನೀಡಿರುವ ಅಧಿಕಾರ ಅಥವಾ ದೈವಾಂಶ ಸಂಭೂತರೆಂದು ಹೇಳಿಕೊಳ್ಳುವವರ ಹಕ್ಕನ್ನು ಪ್ರಶ್ನಿಸಲಾಯಿತು. ರಾಜರು, ಚಕ್ರವರ್ತಿಗಳು ಮತ್ತು ಅವತಾರ ಪುರುಷರು ಮತ್ತು ಪುರೋಹಿತರು ದೇವರ ಕಾರ್ಯಪಡೆಯೆಂದು ಹೇಳಿಕೊಳ್ಳುವವರನ್ನು ಅನುಮಾನ ಪಟ್ಟು ವಿಚಾರಣೆಗೆ ಒಳಪಡಿಸಬೇಕು. ಪರಿಣಾಮವಾಗಿ, ಮಾನವರನ್ನು ಕೀಳೆಂದು ಅಥವಾ ಪಾಪದ ಹುಳುಗಳೆಂದು ಹಣೆಪಟ್ಟಿ ಹಚ್ಚದೆ, ಮಾನಯತೆ ಮತ್ತು ಮಾನಯತೆಯ ಸಾಮರ್ಥ್ಯವನ್ನು ಎತ್ತಿ ಹಿಡಿದು ಮುಕ್ತ ಚಿಂತಕರು ಆನಂದಪಟ್ಟಿದ್ದಾರೆ.
* * *
ಒಂದು ಸಂಸ್ಕೃತಿಯ ನಂತರ ಮತ್ತೊಂದು ಸಂಸ್ಕೃತಿ; ಹೀಗೆ ಬೇರೆ ಬೇರೆ ಕಾಲಗಳಲ್ಲಿ ಉದಯಿಸಿದ ಅಥವಾ ಬೇರೆ ಬೇರೆ ಪ್ರದೇಶಗಳಲ್ಲಿ ಒಂದೇ ಕಾಲದಲ್ಲಿ ಉದಯಿಸಿದ ಬಹುಸಂಸ್ಕೃತಿಗಳಲ್ಲಿ ನೀತಿ ಮತ್ತು ಶಿಕ್ಷಣ ಧರ್ಮಪ್ರಭಾವದ ಚಿಂತನೆಯಿಂದ ಹಾಗೂ ದೈವತ್ವ ಪಡೆಯುವ ಚಿಂತನೆಯಿಂದ ಮುಕ್ತವಾಗಬೇಕೆಂಬ ಹಾಗೂ ಅನುಮಾನಿಸುವವರು ಮತ್ತು ನಾಸ್ತಿಕರು ಇದ್ದಿದ್ದರಿಂದ, ಧಾರ್ಮಿಕ ನಂಬಿಕೆಯ ವಿಧಾನದ ಒಳಗೆ ಮುಕ್ತ ವಿಚಾರ ಉಂಟಾಯಿತು. ಆದುದರಿಂದ; ದೇವರುಗಳ ಅನೇಕತ್ವದ ಹಿಂದೂ ಧರ್ಮವನ್ನು ಬುದ್ಧ ತ್ಯಜಿಸಿದಾಗ ಹಾಗೂ ಮಾನವನ ಅಸ್ತಿತ್ವದ ಅರ್ಥದ ಬಗ್ಗೆ ಅವನ ಸ್ವತಂತ್ರ ಹುಡುಕಾಟ ಪ್ರಾರಂಭವಾದಾಗ, ಪುರಾತನ ಭಾರತದ ಸಾಮಾಜಿಕ ಮತ್ತು ಧಾರ್ಮಿಕ ಸಂದರ್ಭದಲ್ಲಿ ಅವನೊಬ್ಬ ಮುಕ್ತಚಿಂತಕ ಅಥವಾ ಒಬ್ಬ ಸ್ವತಂತ್ರ ಚಿಂತಕ ಆಗಿದ್ದನು. ಪುರಾತನ ಅರೇಬಿಯಾದ ಬಹು ದೇವರುಗಳ ಧರ್ಮದಿಂದ ಮಹಮದ್ ಬೇರ್ಪಟ್ಟು ಇಸ್ಲಾಂ ಅನ್ನು ಸ್ಥಾಪಿಸಿದಾಗ; ಅವನೊಬ್ಬ ಆರನೇ ಶತಮಾನದ ಮುಕ್ತಚಿಂತಕ ಅಥವಾ ಸ್ವತಂತ್ರ ಚಿಂತಕ ಆಗಿದ್ದನು. ಪರಂಪರಾಗತ ಇಸ್ಲಾಂನಲ್ಲೇ ಸಂಘರ್ಷಕ್ಕೆ ಕಾರಣವಾದ ಕಲ್ಪನೆಗಳನ್ನು ಆ ಧರ್ಮದ ತತ್ವಜ್ಞಾನಿಗಳು ಮತ್ತು ಕವಿಗಳು ವ್ಯಕ್ತಪಡಿಸಿದಾಗ ಒಳಪಂಗಡಗಳು ಉಂಟಾದವು. ಆದುದರಿಂದ, ಒಂದು ರೀತಿಯಲ್ಲಿ ತತ್ವಜ್ಞಾನಿಗಳು ಮತ್ತು ಕವಿಗಳು ಮುಕ್ತಚಿಂತಕರೇ ಆಗಿದ್ದರು. ರೋಮ್ ನಗರದ ಚರ್ಚ್‌ನ ಪರಂಪರಾಗತ ಅಧಿಕಾರ ಮತ್ತು ತತ್ವದಿಂದ ಮಾರ್ಟಿನ್ ಲೂಥರ್ ಬೇರ್ಪಟ್ಟಾಗ, ಅವನೂ ಒಬ್ಬ ಮುಕ್ತ ಚಿಂತಕ ಆಗಿದ್ದನು. ಮುಂದುವರೆದು, ಅವನು ಬಾಹ್ಯ ಅಧಿಕಾರವಾದ ಬೈಬಲ್ಲನ್ನು ಚರ್ಚಿನ ಸ್ಥಾನಕ್ಕೆ ಬದಲಿಸಿದನು; ಆದರೆ ಅವನು ಚಾಲನೆಗೊಳಿಸಿದ ಒಡಕು ಮತ್ತೆ ವಿಷಯಾಂತರವಾಗಲು ಬಾಗಿಲು ತೆರೆದುಕೊಂಡು, ತಟಸ್ಥ ಆಸ್ತಿಕವಾದ (Desim) ಮತ್ತು ಆಧುನಿಕ ಸಾಮ್ರಾಜ್ಯತನಕ್ಕೆ ಕೊಡುಗೆಯಾಯಿತು.
ನಮ್ಮ ಪೂರ್ವಿಕರಿಗಿಂತ ಭಿನ್ನವಾದ ಕಾಲ ಮತ್ತು ಸ್ಥಳದಲ್ಲಿ ನಾವು ಇಂದು ವಾಸಿಸುತ್ತಿದ್ದೇವೆ. ನಮ್ಮ ಪ್ರಪಂಚವನ್ನು ಅರ್ಥೈಸಲು, ಅವರಿಗೆ ತಿಳಿದಿರದಿದ್ದ ಉಪಕರಣಗಳು ಇಂದು ನಮ್ಮ ಕೈನಲ್ಲಿವೆ. ನಾವು ಯಾರು? ನಾವು ಹೇಗೆ ಬಂದೆವು? ಮತ್ತು ನಾವು ಎಲ್ಲಿದ್ದೇವೆ? ಎನ್ನುವ ಪ್ರಶ್ನೆಗಳಿಗೆ ಉತ್ತರವನ್ನು ಈ ಉಪಕರಣಗಳು ಗೊತ್ತು ಮಾಡುತ್ತವೆ. ಇಂದು, ನಾವು ಏನನ್ನು ಯೋಚಿಸುತ್ತೇವೆ, ಏನು ಗೊತ್ತಿದೆ ಎನ್ನುವುದನ್ನು ವಿಸ್ತರಿಸಲು ನಿರಂತರವಾಗಿ ಸ್ವತಂತ್ರ ಮತ್ತು ಮುಚ್ಚುಮರೆ ಇಲ್ಲದ ಶೋಧನೆ ನಡೆಯುತ್ತಿದೆ ಮತ್ತು ಸಧ್ಯ ಹೊಂದಿರುವ ಅಭಿಪ್ರಾಯಗಳು ಮತ್ತು ನಂಬಿಕೆಗಳ ಬಗ್ಗೆ ಕಾರ್ಯಾಕಾರಣ ಸಂಬಂಧ ಮತ್ತು ವಿಜ್ಞಾನವನ್ನು ಬಳಸಿಕೊಳ್ಳುತ್ತಿರುವುದರಿಂದ ಅಪನಂಬಿಕೆ ಉಂಟಾಗಿ ಹಳೆಯದರಿಂದ ಬೇರ್ಪಡಿಸಿಕೊಂಡು ದೂರ ಹೋಗುತ್ತಿದ್ದೇವೆ, ಬಹುಶಃ ರಕ್ಷಣೆಯ ಕಾರಣಕ್ಕಾಗಿ ಅಥವಾ ಇತರ ಕಾರಣಗಳಿಗಾಗಿ ಇನ್ನೂ ಹಳೆಯದಕ್ಕೇ ಅಂಟಿಕೊಂಡಿರುವ ಕೆಲವರು ನಮ್ಮ ಮಧ್ಯೆ ಇದ್ದಾರೆ. ಪರಿಚಯವಿರುವುದರಲ್ಲಿ ಸುಖ ಮತ್ತು ಸಮಾಧಾನವನ್ನು ಕಂಡುಕೊಂಡಿರುವುದು ಹಾಗೂ ಹೊಸದರಲ್ಲಿ ಇದು ಲಭಿಸುವುದರ ಬಗ್ಗೆ ಅನುಮಾನ ಇರುವುದರಿಂದ ಅವರು ಹಳೆಯದಕ್ಕೇ ಅಂಟಿಕೊಂಡಿರಲು ಕಾರಣವಿರಬಹುದು. ಅವರು ಹೀಗಿರಲು ಅವರ ಹಕ್ಕುಕೂಡಾ ಆಗಿದೆ. ಆದರೆ ಅದು ನೈತಿಕ ಆಧಾರದ ಹಕ್ಕಂತೂ ಅಲ್ಲ.
ನಮ್ಮ ಪೂರ್ವಿಕರು ತಾವು ಕಂಡಂತಹ ಮತ್ತು ಕೇಳಿದಂತಹ ಎಲ್ಲವನ್ನೂ ಗ್ರಹಿಸಿ, ಅರ್ಥಮಾಡಿಕೊಂಡು ವಿವರಿಸಲು ಪ್ರಯತ್ನಿಸಿದರು. ಅವರು ಅರ್ಥೈಸಿಕೊಂಡಂತೆ ವಿಶ್ವದಲ್ಲಿನ ತಮ್ಮ ಸ್ಥಾನವನ್ನು ವಿವರಿಸುತ್ತಿದ್ದರು ಮತ್ತು ಹೊಗಳಿಕೊಳ್ಳುತ್ತಿದ್ದರು. ಉದಾ : ನಮಗೆಲ್ಲ ತಿಳಿದಿರುವಂತೆ ಆಕಾಶ ಭೂಮಿಯನ್ನು ದಿಗಂತದಲ್ಲಿ ಸ್ಪರ್ಶಿಸಿದಂತೆ ಕಾಣುತ್ತದೆ. ನಾವು ದಿಗಂತಗಳ ಕಡೆ ನೋಡಿದಾಗ ಭೂಮಿ ಚಪ್ಪಟೆಯಾದ ತಟ್ಟೆಯಂತೆ, ಆಕಾಶ ಅದರ ಮೇಲೆ ಬೋರಲು ಬಿದ್ದ ತೆಂಗಿನ ಅರ್ಧ ಚಿಪ್ಪಿನಂತೆ ಕಾಣುತ್ತದೆ. ಪ್ರತಿದಿನ ಮುಂಜಾನೆ ಸೂರ್ಯ ಪೂರ್ವ ದಿಗಂತದಲ್ಲಿ ಕಾಣಿಸಿಕೊಳ್ಳುವುದು ಮತ್ತು ಪ್ರತಿ ಸಂಜೆ ಪಶ್ಚಿಮ ದಿಗಂತದಲ್ಲಿ ಮುಳುಗುವುದು ಅಷ್ಟೇ ಸ್ಪಷ್ಟ. ಭೂಮಿಯ ಚಪ್ಪಟೆ ಪ್ರಪಂಚ ಮತ್ತು ಬಾಗಿದ ಆಕಾಶದ ಕಲ್ಪನೆಯಲ್ಲಿರುವವರು ‘‘ಪಶ್ಚಿಮದಲ್ಲಿ ಮುಳುಗಿದ ಸೂರ್ಯ ಬೆಳಕು ಹರಿಯುವ ಹೊತ್ತಿಗೆ ಪೂರ್ವಕ್ಕೆ ಹೇಗೆ ಬಂದ?’’ ಎನ್ನುವ ಪ್ರಶ್ನೆಗೆ ಅವರ ಖಗೋಳ ಜ್ಞಾನದ ಅರ್ಥದ ಮಿತಿಯಲ್ಲೇ ‘‘ರಾತ್ರಿಯಲ್ಲಿ ಸೂರ್ಯ ಭೂಮಿಯ ಕೆಳಗಿರುವ ಸುರಂಗದ ಮೂಲಕ ಹಾದು ಹೋಗಿ ಪೂರ್ವ ದಿಗಂತವನ್ನು ತಲುಪಿರುತ್ತದೆ’’ ಎಂದು ಉತ್ತರಿಸುವುದು ಸ್ವಾಭಾವಿಕ. ವಿಶ್ವದ ಬಗ್ಗೆ ಇದ್ದ ಅವರ ಸೀಮಿತ ಜ್ಞಾನ ಇಂತಹ ಉತ್ತರಕ್ಕೆ ಕಾರಣವಾಗಿರುತ್ತದೆ. ಮಾನವರು ವಿಶ್ವನಿಯಮಗಳನ್ನು ಅರಿಯಲು ಇಂತಹ ಸನ್ನಿವೇಶಗಳು ಕಾರಣವಾದವು.
ಇಂದು, ನಾವು ನಮ್ಮ ಪ್ರಪಂಚವನ್ನು ಬೇರೆ ದೃಷ್ಟಿಕೋನದಿಂದ ಕಾಣುತ್ತಿದ್ದೇವೆ. ಕೋಣೆಯಲ್ಲಿ ಕುಳಿತೇ ಮಾನವ ಚಂದ್ರನ ಮೈಮೇಲೆ ಇಳಿದು ನಡೆದಾಡುವುದನ್ನು ಕಾಣುತ್ತಿದ್ದೇವೆ. ಆಕಾಶ ನಿಲ್ದಾಣದಲ್ಲಿ ಅವನು ನಡೆದಾಡುವುದು ಮತ್ತು ವಾಸಿಸುತ್ತಿರುವುದನ್ನು ನೋಡುತ್ತಿದ್ದೇವೆ. ಭೂಮಿ ಚಪ್ಪಟೆಯಾಗಿಲ್ಲ, ಅದು ಗುಂಡಗೆ ಗೋಲವಾಗಿದೆ, ಆಕಾಶ ಕಮಾನು ಬಾಗಿಲ್ಲ ಎನ್ನುವ ಸತ್ಯಗಳನ್ನು ಪ್ರಾತ್ಯಕ್ಷಿಕತೆಯಿಂದ ತೋರಿಸಬಹುದು. ಇವು ಮುಂದಿನ ಹೊಸ ಅನುಭವಗಳವರೆಗೂ ಸತ್ಯವಾಗೇ ಉಳಿದಿರುತ್ತವೆ. ವಿಶ್ವಕ್ಕೆ ಸಂಬಂಧಿಸಿದಂತೆ ಅತಿ ಕನಿಷ್ಠ ಗ್ರಹದಲ್ಲಿ ನಾವು ಹುಟ್ಟಿ ಜೀವಿಸುತ್ತಿದ್ದೇವೆ ಎನ್ನುವ ಸತ್ಯವನ್ನು ಅರಿಯಲು ಮನುಷ್ಯನಿಗೆ ಸಾಧ್ಯವಾಗಿದ್ದು, ಅವನ ಸತ್ಯಾನ್ವೇಷಣೆಯ ಹಾಗೂ ಮುಕ್ತ ಚಿಂತನೆಯ ಮನೋಸ್ಥಿತಿಯಿಂದ.
ಬಾಹ್ಯ ಶಕ್ತಿಗಳ ಬಗ್ಗೆ ಹೇಳುವುದಾದರೆ, ನಾವು ಈ ಹೊತ್ತು ಮಾಡುತ್ತಿರುವುದನ್ನು ಅಂದೇ ಅವರು ಮಾಡಿದ್ದರು. ಅವರು ಬಾಹ್ಯ ಶಕ್ತಿಗಳನ್ನು ಅಧ್ಯಯನ ಮಾಡಿದ್ದರು ಮತ್ತು ಕಲಿತಿದ್ದರು. ಅವರು ನಿಸರ್ಗ ಮತ್ತು ಪ್ರಕೃತಿಯ ಚಕ್ರಗಳನ್ನು ಪಟ್ಟಿಮಾಡಿದ್ದರು. ಬೇಸಿಗೆ ಮತ್ತು ಮಳೆಗಾಲಕ್ಕೆ ದಾರಿ ಮಾಡುವ ಚಳಿಗಾಲವನ್ನು ವಸಂತ ಋತು ಹಿಂಬಾಲಿಸುವುದು ಅವರಿಗೆ ತಿಳಿದಿತ್ತು. ಯಾವಾಗ ಹಗಲಿನ ಅವಧಿ ಹೆಚ್ಚು ಯಾವಾಗ ಕಡಿಮೆ, ಯಾವಾಗ ರಾತ್ರಿ ಅವಧಿ ಹೆಚ್ಚು ಯಾವಾಗ ಕಡಿಮೆ ಎನ್ನುವುದನ್ನು ತೋರಿಸುವ ಕ್ಯಾಲೆಂಡರುಗಳನ್ನು ಅವರು ತಯಾರಿಸಿದ್ದರು. ಗ್ರಹಗಳ ಮತ್ತು ನಕ್ಷತ್ರಗಳ ಚಲನೆಯನ್ನು ಗಮನಿಸುವುದನ್ನು ಕಲಿತಿದ್ದರು. ಪ್ರಕೃತಿಯಲ್ಲಿನ ತಾಳಗತಿಯನ್ನು ಕಂಡುಕೊಂಡು; ಅದು ಅವರ ಕ್ಷೇಮದ ಮೇಲೆ ಬೀರುವ ಪರಿಣಾಮವನ್ನು ಅರಿತಿದ್ದರು. ಈ ಎಲ್ಲ ನಮೂನೆಗಳು ಏಕೆ ಉಂಟಾದವು. ಋತುಗಳು ಹೇಗೆ ಉಂಟಾದವು, ಪ್ರತಿವರ್ಷ ನಿಗಧಿತ ಅವಧಿಯಲ್ಲೇ ನೈಲ್ ನದಿ ಏಕೆ ಉಬ್ಬುತ್ತದೆ, ಚಂದ್ರನ ಕ್ಷಯ-ವೃದ್ದಿಗಳು ಏಕೆ ಮತ್ತು ಇನ್ನೂ ಮುಂತಾದವನ್ನು ವಿವರಿಸಲು ಅವರಿಗೆ ಸಾಧ್ಯವಾಗಿತ್ತು. ಪ್ರಕೃತಿಯಲ್ಲಿ ತಾವೂ ಒಬ್ಬರು ಎನ್ನುವುದನ್ನು ಅವರು ಕಂಡುಕೊಂಡಿದ್ದರು. ಬದುಕಿನ ಉದ್ದಕ್ಕೂ ಕಂಡುಕೊಂಡದ್ದೆಂದರೆ ಪ್ರಕೃತಿಯ ಅಧ್ಯಯನ. ಹೊರಗಿನ ಬಲಗಳಿಗೆ ಅಥವಾ ಶಕ್ತಿಗಳಿಗೆ ಅಥವಾ ಸಾಮರ್ಥ್ಯಗಳಿಗೆ ಹೆಸರುಗಳನ್ನು ಅಥವಾ ವ್ಯಕ್ತಿತ್ವ ಉಳ್ಳವರ ಹೆಸರುಗಳನ್ನು ನೀಡಿ ಶ್ರೇಷ್ಠ ವ್ಯಕ್ತಿಗಳಾಗಿ ಅವರನ್ನು ಮಾನ್ಯಮಾಡಿದ್ದರು. ಅವರು ಪ್ರಯೋಗಶೀಲ ಜನಗಳಾಗಿದ್ದರು. ಅವರ ಮೂಲಭೂತ ಪ್ರಶ್ನೆ ಎಂದರೆ : ಈ ಅತಿಮಾನುಷ ಶಕ್ತಿಗಳನ್ನು ನಾವು ಹೇಗೆ ನಿಭಾಯಿಸಬೇಕು? ಎನ್ನುವುದು ಆಗಿತ್ತು. ಅವರಿಗೆ ಏನು ತಿಳಿದಿತ್ತೋ ಅದರ ಆಧಾರದ ಮೇಲೆ ಉತ್ತರಗಳನ್ನೂ ಹುಡುಕಿಕೊಂಡಿದ್ದರು. ಅತಿಮಾನುಷ ಶಕ್ತಿಗಳೊಂದಿಗೆ ನಿಭಾಯಿಸುವುದೆಂದರೆ ಅತಿ ಶಕ್ತಿವಂತ ಜನರನ್ನೇ ನಿಭಾಯಿಸಿದಂತೆ ಆಗಿತ್ತು. ಮುಖಸ್ತುತಿ, ಬೇಡುವುದು, ಲಂಚಕೊಡುವುದು, ಕೊಳ್ಳುವುದು ಮುಂತಾದ ಎಲ್ಲ ರೀತಿಯ ನಡತೆಗಳಿಗೆ ಮನುಷ್ಯರನ್ನು ಒಳಪಡಿಸಿದಂತೆ ಮಾನವಗತ ಅತಿಮಾನುಷ ಶಕ್ತಿಗಳಿಗೂ ಒಳಪಡಿಸಬಹುದು. ಸುಳ್ಳು, ಮೋಸ, ವಂಚನೆ ಎನ್ನುವವು ಪುರೋಹಿತರು, ಪ್ರವಾದಿಗಳು, ಸ್ವಾಮಿಗಳು ಹಾಗೂ ಅಗೋಚರ ಶಕ್ತಿಗಳೊಂದಿಗೆ ವ್ಯವಹರಿಸುವ ಶಕ್ತಿಹೊಂದಿದ್ದೇವೆಂದು ಹೇಳಿಕೊಳ್ಳುವ ಎಲ್ಲರ ಜೊತೆಯಲ್ಲೇ ಬಂದಿವೆ ಹಾಗೂ ಹೊರಗಿನ ಶಕ್ತಿಗಳ ಮೇಲೆ ಪರಿಣಾಮಗಳನ್ನು ಬೀರಲು ಮಾಟ, ಮಂತ್ರ ಮುಂತಾದ ಎಲ್ಲ ರೀತಿಯ ಸಂಸ್ಕಾರಗಳು ಮತ್ತು ನಿಯಮಗಳನ್ನು ರೂಪಿಸಿಕೊಳ್ಳಲಾಯಿತು.
ಪ್ರಕೃತಿಯಲ್ಲಿನ ಋತುಚಕ್ರಗಳಿಗೆ ಮಾನ್ಯತೆ ನೀಡಿದ್ದರಿಂದ, ಋತುಗಳ ವಿಧವಿಧದ ನಿಯಮಗಳಿಗೆ ಕಾರಣವಾಗುವ ದೈವ ಸೃಷ್ಠಿತ ವಸ್ತುಗಳ ಸ್ವಭಾವ ಮತ್ತು ಚಟುವಟಿಕೆಗಳನ್ನು ವಿವರಿಸುವ ಕತೆಗಳು ಅಥವಾ ಕಟ್ಟುಕತೆಗಳ ಆಧಾರಿತ ಆಚರಣೆಗಳು ಹುಟ್ಟಿಕೊಂಡವು. ಋತುಗಳ ಸ್ವಾಭಾವಿಕ ಬದಲಾವಣೆಗಳ ಮೇಲೆ ಪ್ರಭಾವ ಬೀರುವ ಹಾಗೂ ಪರಿಣಾಮ ಬೀರುವ ಮಾಟ, ಮಂತ್ರ ಮುಂತಾದ ಆಚರಣೆಗಳನ್ನು ವೃದ್ದಿ ಪಡಿಸಲಾಯಿತು. ಸಂಕ್ರಾಂತಿ ಸಮಯದಲ್ಲಿ ಸೂರ್ಯ ಕಳೆಗುಂದಿದಾಗ ಅದನ್ನು ಮೊದಲಿನಂತೆ ತೇಜೋಮಯವಾಗಿ ಮಾಡಲು ಕೆಲವು ಜನ ಮಾಟ-ಮಂತ್ರಗಳನ್ನೂ ಮಾಡಿರುತ್ತಾರೆ. ಶಿಲುಬೆ ಮರಗಳನ್ನು ಹೊತ್ತಿಸಿ ಬೆಳಕಿನ ಹಬ್ಬಗಳನ್ನು ಆಚರಿಸಿದ್ದಾರೆ. ಸ್ವಾಭಾವಿಕ ಶಕ್ತಿಗಳು ಏಕೆ ಹಾಗೆ ನಡೆದಿವೆ ಎನ್ನುವುದನ್ನು ದೇವರು ಅಥವಾ ದೇವರುಗಳ ಬಗೆಗಿನ ಕಟ್ಟುಕತೆಗಳು ವಿವರಿಸುತ್ತವೆ. ಕತ್ತಲೆಯನ್ನು ವಿರೋಧಿಸಿದ ಅಥವಾ ಭೂಮಿಯನ್ನು ಬರದಿಂದ ತಪ್ಪಿಸಿದ ಸ್ವಾಭಾವಿಕ ಶಕ್ತಿಗಳಾದ ಬೆಳಕು, ಮಳೆ ಮುಂತಾದವುಗಳನ್ನು ಪ್ರತಿನಿಧಿಸುವ ದೇವರುಗಳ ಮಧ್ಯೆ ಇದ್ದ ಸಂಘರ್ಷವನ್ನು ಅಥವಾ ಜೊತೆಗೂಡಿ ಕೆಲಸ ಮಾಡಿದ್ದನ್ನು ಕಟ್ಟುಕತೆಗಳು ಹೇಳುತ್ತವೆ. ಬೇಸಿಗೆಯಲ್ಲಿ ಮಳೆ ಏಕೆ ಬೀಳುವುದಿಲ್ಲ? ಎನ್ನುವುದಕ್ಕೆ ಪ್ಯಾಲಸ್ಟೀನ್‌ನಲ್ಲಿ ಒಂದು ಕಟ್ಟುಕತೆ ಇದೆ. ‘ಇಲ್’ ಎನ್ನುವ ದೇವಮಾನವನಿಗೆ ಇದ್ದ ಅನೇಕ ಮಕ್ಕಳಲ್ಲಿ ‘ಬಾಅಲ್’ ಮತ್ತು ‘ಮಾಟ್’ ಎನ್ನುವ ಇಬ್ಬರು ಮಕ್ಕಳೂ ಸೇರಿದ್ದರು. ‘ಬಾಅಲ್’ ಸಂತಾನ ಮತ್ತು ಮಳೆನೀಡುವ, ಒಂದು ಅರ್ಥದಲ್ಲಿ ಸೃಷ್ಠಿ ಮತ್ತು ಪಾಲನಕರ್ತ ದೇವತೆಯಾಗಿದ್ದರೆ; ‘ಮಾಟ್’ ಲಯಕರ್ತ ಹಾಗೂ ಪಾತಾಳದೊಡೆಯ ದೇವನಾಗಿದ್ದ. ಅಣ್ಣ ‘ಮಾಟ್’ನ ಪಾತಾಳವೆಂಬ ಸಾವಿನ ರಾಜ್ಯದಲ್ಲಿ ‘ಬಾಅಲ್ ’ ಬಂಧಿಯಾಗಿದ್ದ. ಆಗ ಬೇಸಿಗೆಯಾಗಿತ್ತು. ಆದುದರಿಂದ ಮಳೆ ಬರುತ್ತಿರಲಿಲ್ಲ. ಶರತ್ಕಾಲ ಪ್ರಾರಂಭವಾಯಿತು. ಕೆನಾನೈಟಿಗಳು ‘ಬಾಅಲ್’ನನ್ನು ಅಣ್ಣನ ಬಂಧನದಿಂದ ಬಿಡಿಸಿ ಹೊಸ ವರ್ಷವನ್ನು ಪ್ರಾರಂಭಿಸಿ ಆಚರಿಸಿದರು. ಈ ಸಂಸ್ಕಾರ ಅಥವಾ ಆಚರಣೆ ಮಾಡುವಾಗ ಮಧ್ಯವರ್ತಿ ಪುರೋಹಿತ ಕಿಟಕಿ, ಬಾಗಿಲುಗಳನ್ನು ತೆರೆಯುತ್ತಾನೆ. ಸ್ವರ್ಗದಿಂದ ಮಳೆ ಸುರಿಯುವಂತೆ ಪ್ರಚೋದಿಸಲಿ ಎನ್ನುವುದೇ ಕಿಟಕಿ, ಬಾಗಿಲು ತೆರೆಯುವ ಗುರಿ. ಮಳೆ ಬಂದು ಗುಡುಗಿನ ಶಬ್ದ ಕೇಳಿಸಿಕೊಂಡಾಗ; ‘ಬಾಅಲ್’ ಬದುಕಿದ್ದಾನೆ ಮತ್ತು ಪುನರುತ್ಥಾನಗೊಂಡಿದ್ದಾನೆ ಎಂದು ತಿಳಿಯುತ್ತಿದ್ದರು. ಸ್ವರ್ಗದ ಕಿಟಕಿ, ಬಾಗಿಲ ಕಲ್ಪನೆ ಬೈಬಲ್ ನ ಪ್ರವಾಹ ಕತೆಯಲ್ಲಿ ಕಂಡುಬರುತ್ತದೆ. ಯಹೂದಿಗಳ ಹೊಸವರ್ಷ ಕೆನಾನೈಟ್‌ನ ಪೂರ್ವಿಕರಿಂದ ಪಡೆದದ್ದೆಂದು ತಿಳಿದುಬರುತ್ತದೆ.
ಬೆಬಿಲೋನಿಯಾದಲ್ಲಿ, ವಸಂತ ಋತುವಿನಲ್ಲಿ, ಅದೂ ಹಗಲು ರಾತ್ರಿ ಸಮವಾಗಿರುವ ಕಾಲದಲ್ಲಿ ಹೊಸ ವರ್ಷವನ್ನು ಆಚರಿಸುತ್ತಾರೆ. ಬೆಬಿಲೋನಿಯಾದ ಪುರಾಣ ಕತೆಯಂತೆ, ‘ತಮ್ಮುಜ್’ ಎನ್ನುವ ದೇವರು ಪಾತಾಳದಲ್ಲಿದ್ದಾಗ, ಮಾರ್ಚಿ-ಏಪ್ರಿಲ್‌ನಲ್ಲಿ ಆಕೀಟು ಹಬ್ಬ ಆಚರಣೆಯ ಮೂಲಕ ಪಾತಾಳದಿಂದ ಬಿಡಿಸಿ ‘ತಮ್ಮುಜ್’ನನ್ನು ಮತ್ತೆ ಆರೋಹಣಗೊಳಿಸಲಾಗುತ್ತದೆ. ಕ್ರಿಶ್ಚಿಯನ್ನರ ಈಸ್ಟರ್ ಹಬ್ಬ ಆಚರಣೆಗಳಲ್ಲಿ ಪುರಾತನ ಈ ಕಟ್ಟುಕತೆಗಳನ್ನು ಗುರ್ತಿಸಬಹುದು.
ಈಜಿಪ್ಟ್‌ನಲ್ಲಿ ಮಳೆಗೆ ಸಂಬಂಧಿಸಿದ ಕಟ್ಟುಕತೆಗಳು ಕಂಡುಬರುವುದಿಲ್ಲ. ಪ್ರತಿವರ್ಷ ನೈಲ್ ನದಿ ಉಕ್ಕಿ ಹರಿಯುವುದು ಮತ್ತು ಭೂಮಿಗೆ ಮೆಕ್ಕಲು ಮಣ್ಣನ್ನು ತಂದುಹಾಕಿ ಫಲವತ್ತತೆಯನ್ನು ಹೆಚ್ಚಿಸುವುದೇ ದೈವಶಕ್ತಿ ಎನ್ನುವುದು ಈಜಿಪ್ಟಿಯನರ ನಂಬಿಕೆ.
ದುರದೃಷ್ಟವೆಂದರೆ, ಸೋಜಿಗಪಡುವಂತಹ ಈ ಪ್ರಾರಂಭದ ಕಟ್ಟುಕತೆಗಳು ನಮ್ಮಿಂದ ಕಳೆದುಹೋಗಿವೆ. ಆಗಿನ ಕಾಲದಲ್ಲಿ ಬರವಣಿಗೆ ರೂಪದಲ್ಲಿ ದಾಖಲಾಗಿರುವ ಕಟ್ಟುಕತೆಗಳು ಮಾತ್ರ ನಮಗೆ ತಿಳಿದಿವೆ. ದೇವರು ಅಥವಾ ದೇವತೆಗಳು ಪೂರ್ಣ ವ್ಯಕ್ತಿತ್ವ ಪಡೆದಿದ್ದರು. ‘ಇಷ್ತಾರ್’ ಎನ್ನುವ ಒಬ್ಬ ದೇವತೆಯನ್ನು ಪ್ರೇಮದ ರತಿಯಂತೆ ಒಂದು ಕಟ್ಟುಕತೆಯಲ್ಲಿ ಚಿತ್ರಿಸಲಾಗಿದೆ. ಇನ್ನೊಂದರಲ್ಲಿ ಕೆಟ್ಟ ಕಾದಾಳುವಾಗಿ, ಮತ್ತೊಂದರಲ್ಲಿ ಸಿಡುಕಿನ ಮತ್ತು ತಗಾದೆಯ ಮಗಳಂತೆ ಚಿತ್ರಿಸಲಾಗಿದೆ. ಆಕೆಯ ಸಿಡುಕನ್ನು ಕಡಿಮೆಗೊಳಿಸಲು ಅಥವಾ ಪ್ರಭಾವ ಮತ್ತು ಬೆಂಬಲ ಗಳಿಸಲು ಮಾಡಿದ ಎಲ್ಲ ವಿಧಿಗಳ ವಿವರಗಳು ನಮಗೆ ತಿಳಿದುಬರುತ್ತಿಲ್ಲ. ಮಾನವ ಬದುಕಿನಲ್ಲಿನ ಸಂಕೀರ್ಣತೆ ಹಾಗೂ ಜೀವ ಮತ್ತು ಜೀವನದ ಅರ್ಥಪೂರ್ಣತೆಯನ್ನು ನಮ್ಮ ಪೂರ್ವಿಕರು ಹೇಳಲು ಪ್ರಯತ್ನಿಸಿದ್ದು ಮುಖ್ಯ.
ನಾವು ಈ ಎಲ್ಲ ಕಲ್ಪನೆಗಳ ವಿಕಾಸವನ್ನು ನೋಡಿದಂತೆ, ದೇವರ ಪ್ರತಿನಿಧಿಗಳೆಂದು ಹೇಳಿಕೊಳ್ಳುವ ಪುರೋಹಿತರು ಮತ್ತು ಆಡಳಿತಗಾರರ ವಿವರಣೆ, ಹಕ್ಕು ಮತ್ತು ಅಧಿಕಾರವನ್ನು ವಿರೋಧಿಸಿದ ಜನರನ್ನೂ ಮಾನ್ಯ ಮಾಡುವುದು ಅಷ್ಟೇ ಮುಖ್ಯವೆನಿಸುತ್ತದೆ. ಇಂತಹ ನಿರಂತರ ವಿರೋಧಗಳು ಮನುಷ್ಯರ ಹಕ್ಕುಗಳು ಮತ್ತು ಸ್ವಾತಂತ್ರ್ಯವನ್ನು ಅರ್ಥಮಾಡಿಕೊಳ್ಳಲು ಮತ್ತು ಮಾನ್ಯಮಾಡಲು ಕಾರಣವಾಯಿತು. ಇದು ಮುಕ್ತ ಚಿಂತನೆಯ ಫಲವಾದ ಮುಕ್ತವಿಚಾರಕ್ಕೆ ಸಾಧ್ಯವಾಯಿತು.
ಧರ್ಮ ಮತ್ತು ಮುಕ್ತವಿಚಾರ : ೨. ಧರ್ಮ
ಭಾರತೀಯ ಸಂಸ್ಕೃತಿಯ ಇತಿಹಾಸದುದ್ದಕ್ಕೂ ಧರ್ಮಯುದ್ಧಗಳು, ಧಾರ್ಮಿಕ ಪೀಡನೆಗಳು ನಡೆದಿರುವುದು; ಅಧರ್ಮ ಹೆಚ್ಚಾಗಿ ಧರ್ಮಕ್ಕೆ ಕುಂದುಂಟಾದಾಗ, ಪರಮಾತ್ಮ ನಾನಾ ಅವತಾರಗಳಲ್ಲಿ ಅವತರಿಸಿ, ಅಧರ್ಮದ ವಿರುದ್ಧ ಹೋರಾಡಿ, ಧರ್ಮ ಸಂಸ್ಥಾಪನೆ ಮಾಡಿರುವ ಅನೇಕ ಕತೆಗಳು ಮತ್ತು ಉಪಕತೆಗಳು ಕಂಡುಬರುತ್ತಿವೆ. ರಾಮಾಯಣ, ಮಹಾಭಾರತ ಹಾಗೂ ದಶಾವತಾರದ ಕಲ್ಪನೆ ಒಂದುಕಡೆಯಾದರೆ; ಪರಕೀಯರ ಹಾಗೂ ಪರಧರ್ಮಗಳ ಆಕ್ರಮಣ ಮತ್ತು ಪೀಡನೆ ಮತ್ತೊಂದು ಕಡೆ ಇದಕ್ಕೆ ಸಾಕ್ಷಿಗಳಾಗಿವೆ. ಈಗಲೂ ಭಾರತೀಯ ಮನಸ್ಸುಗಳು ಬುದ್ಧ, ಗಾಂಧಿ ಮುಂತಾದವರನ್ನು ಅವತಾರ ಪುರುಷರಿಗೆ ಸಮೀಕರಿಸುವುದನ್ನು ಕಾಣಬಹುದು. ಈ ಪರಿಕಲ್ಪನೆಯ ಆಧಾರದ ಮೇಲೆ ಅಮೆರಿಕಾ ಸಂಯುಕ್ತ ಸಂಸ್ಥಾನದಲ್ಲಿ ಯಾವಾಗಲಾದರೂ ಧರ್ಮಯುದ್ದಗಳಾಗಲೀ ಅಥವಾ ಧಾರ್ಮಿಕ ಪೀಡನೆಗಳಾಗಲೀ ನಡೆದಿವೆಯೇ? ಎಂದು ಪ್ರಶ್ನಿಸಿಕೊಂಡರೆ; ಬಹಳ ಹಿಂದಿನದೇನೋ ಗೊತ್ತಿಲ್ಲ, ಆದರೆ ಇತ್ತೀಚೆಗಂತೂ ಇಲ್ಲ ಎನ್ನುವ ಉತ್ತರ ಥಟ್ಟನೆ ಬರುತ್ತದೆ. ಅಮೆರಿಕಾದ ವಿಷಯವನ್ನು ಇಲ್ಲಿ ಪ್ರಸ್ತಾಪಿಸುತ್ತಿರುವ ಮುಖ್ಯ ಉದ್ದಿಶ್ಯ ನಿಮಗೆ ಮುಂದೆ ಅರ್ಥವಾಗುತ್ತದೆ.
ಅಮೆರಿಕಾದ ಚರ್ಚುಗಳ ಜೊತೆ ಜೊತೆಯಲ್ಲೇ ಸರಿಸಮಾನವಾಗಿ ಪಿಟ್ಸ್ ಬರ್ಗ್ ನಗರದ ವೆಂಕಟೇಶ್ವರ ದೇವಸ್ಥಾನ, ಹ್ಯೂಸ್ಟನ್ನಿನ ಮೀನಾಕ್ಷಿ ದೇವಾಲಯ, ನ್ಯೂಯಾರ್ಕಿನ ಗಣಪತಿ ದೇವಾಲಯ; ಇಷ್ಟೇ ಅಲ್ಲದೆ ಅರಿಜೋನಾದ ಗ್ರಾಂಡ್ ಕ್ಯಾನಿಯಾನ್ ಕಣವೆಯಲ್ಲಿ ಬ್ರಹ್ಮ, ವಿಷ್ಣು, ಮಹೇಶ್ವರರ ಹೆಸರಿನ ಶಿಖರಗಳು ಹಾಗೂ ರಾಮ ಮತ್ತು ಕೃಷ್ಣರ ಪುಣ್ಯಕ್ಷೇತ್ರಗಳು, ಹಿಂದೂ ಅಂಫಿಥಿಯೇಟರ್ ಹಾಗೂ ಬುದ್ಧ ದೇವಾಲಯಗಳು; ಜೊತೆಗೆ ಬೇರೆ ಬೇರೆ ನಗರಗಳಲ್ಲಿ ಮಸೀದಿಗಳು, ಗುರುದ್ವಾರಗಳು ಮುಂತಾದವು ನಿರಮ್ಮಳಾಗಿ ಉಳಿದಿರುವುದು; ಅನೇಕ ಅಮೆರಿಕನ್ನರು ತಲೆ ಬೋಳಿಸಿಕೊಂಡು, ಪಿಳ್ಳಿಜುಟ್ಟು ಬಿಟ್ಟುಕೊಂಡು, ಜನಿವಾರ ಬಿಗಿದುಕೊಂಡು, ನಾಮ ಹಾಕಿಕೊಂಡು, ಹರೇರಾಮ ಹರೇಕೃಷ್ಣ ಎಂದು ಅರಚಿಕೊಂಡು ಓಡಾಡುವುದು ಮುಂತಾದವು. ಅವರ ಧರ್ಮ ನಿರಪೇಕ್ಷತೆ ಮತ್ತು ಪರಧರ್ಮ ಸಹಿಷ್ಣತೆಗೆ ಸಾಕ್ಷಿಗಳಾಗಿವೆ. ಅರಿಜೋನಾ ಕಣಿವೆಯಲ್ಲಿನ ಬೃಹತ್ ಶಿಖರಗಳಿಗೆ ಹಿಂದೂ ದೇವತೆಗಳ ಹೆಸರುಗಳನ್ನು (೧೮೮೦-೮೧) ಇಟ್ಟವರು ಮೇಜರ್ ಕ್ಲಾರೆನ್ಸ್ ಎಡ್ವರ್ಡ್ ಡ್ಯೂಟನ್ ಅವರು. ಇವೆಲ್ಲ ಅಮೆರಿಕಾದ ಪ್ರಬುದ್ಧ ಸಮಾಜವನ್ನು ಸೂಚಿಸುವುದಿಲ್ಲವೆ? ಅಮೆರಿಕನ್ನರಲ್ಲಿ ಪೀಳಿಗೆಗಳ ಮಧ್ಯೆ ಒಂದಷ್ಟು ತಾರತಮ್ಯವಿದ್ದರೂ ಅದಕ್ಕೆ ಧರ್ಮದ ಆಧಾರವಾಗಲೀ ಅಥವಾ ಸಮರ್ಥನೆಯಾಗಲೀ ಇರುವುದಿಲ್ಲ ಎನ್ನುವುದು ಮುಖ್ಯ.
ಸಂವಿಧಾನದ ಪಿತಾಮಹನೆಂದು ಕರೆಸಿಕೊಳ್ಳುವ ಜೇಮ್ಸ್ ಮಾಡಿಸನ್ ನ್ನನಿಗೆ ಚರ್ಚ್ ಮತ್ತು ರಾಜ್ಯದ ಬೇರ್ಪಡಿಕೆಯ ಪ್ರಾಮುಖ್ಯತೆ ಸ್ಪಷ್ಟವಾಗಿತ್ತು. ಪ್ಯಾಟ್ರಿಕ್ ಹೆನ್ರಿ ಎನ್ನುವವನು ೧೭೮೫ರ ಜೂನ್ ನಲ್ಲಿ ಜಾರಿಗೆ ತಂದ ಒಂದು ಕಾಯಿದೆಯನ್ನು ಮಾಡಿಸನ್ ವಿರೋಧಿಸಿದ. ಭೇದಭಾವವಿಲ್ಲದೆ ಧರ್ಮವನ್ನು ಬೆಂಬಲಿಸಿದ ಎಲ್ಲ ಸನ್ಯಾಸಿನಿಯರ ಮೇಲೆ ತೆರಿಗೆ ವಿಧಿಸಲಾಗಿತ್ತು. ಪ್ರತಿಯೊಬ್ಬ ತೆರಿಗೆದಾರಳೂ ತನ್ನ ತೆರಿಗೆ ಹಣ ಯಾವ ಬಾಬತ್ತಿಗೆ ಸೇರಬೇಕೆಂಬುದನ್ನು ಚರ್ಚಿಗೆ ಒಪ್ಪಿಸಬೇಕಿತ್ತು. ಧರ್ಮದಲ್ಲಿ ನಂಬಿಕೆ ಇಲ್ಲದವರ ತೆರಿಗೆ ಹಣವನ್ನು ಧರ್ಮಾತೀತ ಅಥವಾ ಜಾತ್ಯಾತೀತ ಶಿಕ್ಷಣಕ್ಕೆ ಬಳಸಬೇಕು ಎನ್ನುವುದು ಆ ಕಾಯಿದೆಯಲ್ಲಿತ್ತು. ಕಾರಣ ಮತ್ತು ದೃಢವಾದ ನಂಬಿಕೆಗಳು ಮಾತ್ರ ಧರ್ಮವನ್ನು ನಿರ್ದೇಶಿಸುತ್ತವೆಯೇ ಹೊರೆತು ಬಲವಂತ ಅಥವಾ ಹಿಂಸೆಗಳಲ್ಲ. ಪ್ರತಿಯೊಬ್ಬರ ಧರ್ಮ ಅವರವರ ನಂಬಿಕೆ ಮತ್ತು ಪ್ರಜ್ಞೆಗೆ ಬಿಡಲಾಗಿದೆ; ಅವುಗಳ ನಿರ್ದೇಶನದಂತೆ ಜಾರಿಗೊಳಿಸುವುದು ಪ್ರತಿಯೊಬ್ಬರ ಹಕ್ಕು, ಧರ್ಮಕ್ಕೆ ಸಂಬಂಧಿಸಿದ ವಿಚಾರಗಳಲ್ಲಿ ಯಾರೊಬ್ಬರ ಹಕ್ಕನ್ನೂ ನಾಗರೀಕ ಸಮಾಜ ಮೊಟಕುಗೊಳಿಸುವುದಿಲ್ಲ. ಹಾಗೂ ಧರ್ಮ ಅದರ ಅರ್ಥದಿಂದ ಪೂರ್ಣ ಮುಕ್ತ ಎಂದು ಮಾಡಿಸನ್ ಒಂದು ಕಡೆ ಬರೆಯುತ್ತಾನೆ.
ಎಲ್ಲ ಜನರೂ ಸ್ವಭಾವತಹ ಸಮಾನವಾಗಿ ಮುಕ್ತರು ಮತ್ತು ಸ್ವತಂತ್ರರು. ಆತ್ಮಸಾಕ್ಷಿಯ ನಿರ್ದೇಶನದಂತೆ ಧರ್ಮಾಚರಣೆಯಲ್ಲಿ ಸಮಾನವಾದ ಸ್ವತಂತ್ರ ಹಕ್ಕುಳ್ಳವರು. ದೈವ ಮೂಲದ್ದೆಂದು ನಂಬುವ ಧರ್ಮವನ್ನು ನಾವು ನಮಗಾಗಿ ಸ್ವೀಕರಿಸಿ ಒಪ್ಪಿಕೊಳ್ಳುವುದನ್ನು ಪ್ರತಿಪಾದಿಸುವಾಗ, ನಮಗೆ ಖಾತ್ರಿಯಾದದ್ದನ್ನು ದೃಷ್ಟಾಂತಗಳಿಂದ ಒಪ್ಪಿಕೊಳ್ಳದ ಮನಸ್ಸುಗಳಿಗೂ ಸಮಾನವಾದ ಸ್ವಾತಂತ್ರ್ಯವನ್ನು ನಾವು ನಿರಾಕರಿಸಲಾಗದು. ಧಾರ್ಮಿಕ ನಂಬಿಕೆಗಳನ್ನು ಬಲವಂತದಿಂದ ಒಪ್ಪಿಕೊಳ್ಳುವುದರಿಂದ ಅಥವಾ ಬಲವಂತದಿಂದ ಆಚರಿಸುವುದರಿಂದ ಮುಕ್ತರಾದ ಜನರಿಂದ ರೂಪುಗೊಂಡ ಆಸ್ತಿಕವಾದ ಮತ್ತು ವಿವೇಕ ಮಿಶ್ರಿತ ಮುಕ್ತ ಸಮಾಜ ಉದಯವಾಗಬೇಕಿದೆ ಎನ್ನುವ ತೀರ್ಮಾನಕ್ಕೆ ಬರಬೇಕಾಯಿತು. ಇತಿಹಾಸಕಾರ ಹೆನ್ರಿ ಸ್ಟೀಲೆ ಕಮೇಗರ್‌ನ ಪ್ರಕಾರ, ಈ ತೀರ್ಮಾನ ಹೊಸ ಪ್ರಪಂಚದಲ್ಲಿ ಒಂದು ಪ್ರಮುಖವಾದುದು. ಹದಿನೆಂಟನೇ ಶತಮಾನದಲ್ಲಿ, ಪಾಶ್ಚಿಮಾತ್ಯ ರಾಷ್ಟ್ರಗಳ ಪ್ರತಿಯೊಂದು ಕಡೆ ಚರ್ಚು ಮತ್ತು ರಾಜ್ಯ ಒಂದಾಗಿದ್ದಾಗ ಎಲ್ಲಾ ಕಡೆ ನೆಲೆ ನಿಂತಿದ್ದ ಚರ್ಚ್ ತನ್ನ ವಿಚಾರಗಳನ್ನು ಒಪ್ಪಿಕೊಳ್ಳಲು ಜನತೆಯನ್ನು ಪೀಡಿಸುತ್ತಿತ್ತು. ಇಂತಹ ಸಂದರ್ಭದಲ್ಲಿ ಅಮೇರಿಕಾ ಸಂಯುಕ್ತ ಸಂಸ್ಥಾನ ಧಾರ್ಮಿಕ ಸ್ವಾತಂತ್ರ್ಯವನ್ನು ಸ್ಥಾಪಿಸುವ ನಾಯಕತ್ವವನ್ನು ಪ್ರಪಂಚದ ಇತರ ರಾಷ್ಟ್ರಗಳಿಂದ ಪಡೆಯಿತು. ಇಂತಹ ಒಂದು ಕಾರಣದಿಂದ ಅಮೇರಿಕಾದಲ್ಲಿ ಎಂದೂ ಧಾರ್ಮಿಕ ಯುದ್ಧಗಳಾಗಲೀ ಅಥವಾ ಧಾರ್ಮಿಕ ಪೀಡನೆಗಳಾಗಲೀ ನಡೆದಿಲ್ಲ ಮತ್ತು ನಡೆಯುತ್ತಿಲ್ಲ. ಯಾವುದೇ ಧರ್ಮದಿಂದ ಸ್ವಾತಂತ್ರ್ಯ ಮತ್ತು ಧರ್ಮದ ಸ್ವಾತಂತ್ರ್ಯವನ್ನು ಈ ಸುಧಾರಣೆ ಒದಗಿಸಿಕೊಟ್ಟಿತು. ಇದರ ಅರ್ಥವೆಂದರೆ, ಯಾವುದೇ ಅನ್ಯ ನಂಬಿಕೆ ವ್ಯವಸ್ಥೆಯ ಹಕ್ಕುಗಳನ್ನು ತಿರಸ್ಕರಿಸುವ ಮೂಲಕ ಅಮೇರಿಕನ್ನರು ತಮಗೆ ಸರಿಯೆನ್ನಿಸಿದ ಧಾರ್ಮಿಕ ಸಂಘಟನೆಯೊಂದಿಗೆ ಸಂಬಂಧ ಹೊಂದಲು ಸ್ವತಂತ್ರರು. ಜೊತೆಗೆ, ಬೇರೆಯವರ ನಂಬಿಕೆಗಳನ್ನು ಒಪ್ಪಿಕೊಳ್ಳುವ ಅವಶ್ಯಕತೆಯಲ್ಲಿಯೂ ಅವರು ಸ್ವತಂತ್ರರು. ಅದೇ ಸಮಯದಲ್ಲಿ, ಆಗಲೇ ಬೇರೂರಿರುವ ಎಲ್ಲ ಅನ್ಯ ಧರ್ಮಗಳನ್ನು ತ್ಯಜಿಸೊ ಹೊಸ ಧರ್ಮಗಳನ್ನು ರೂಪಿಸಿಕೊಳ್ಳಲೂ ಅವರು ಸ್ವತಂತ್ರರು. ಯಾವುದೇ ಧರ್ಮದೊಂದಿಗೆ ಸಂಬಂಧ ಹೊಂದದೆ ಅಥವಾ ಧರ್ಮದಲ್ಲಿ ನಂಬಿಕೆ ಇಡದೆ ಇರುವುದನ್ನು ಆರಿಸಿಕೊಳ್ಳಲೂ ಅವರು ಸ್ವತಂತ್ರರು. ಯಾವುದನ್ನೇ ಆರಿಸಿಕೊಂಡರೂ ಪ್ರತಿಯೊಬ್ಬ ಅಮೇರಿಕನ್ನನೂ ಉತ್ತಮ ಸ್ಥಿತಿಯ ನಾಗರೀಕತ್ವವನ್ನು ಮಾತ್ರ ಆದಷ್ಟೂ ಕಾಪಾಡಿಕೊಂಡಿದ್ದಾನೆ. ಅಲ್ಲಿಯ ಈ ನಾಗರೀಕ ಹಕ್ಕುಗಳು ಎಲ್ಲರ ಮಾನ್ಯತೆಗೆ ಪಾತ್ರವಾಗಿವೆ.
ಧರ್ಮವನ್ನು ಕುರಿತು
ಮಾನವ ವಿಕಾಸದ ಇತಿಹಾಸದೊಂದಿಗೆ ತಳಕು ಹಾಕಿಕೊಂಡು ಬಂದಿರುವ ಪದವೆಂದರೆ ‘ಧರ್ಮ’. ‘ಧರ್ಮ’ ಎನ್ನುವ ಪದಕ್ಕೆ ಸಂವಾದಿಯಾಗಿ ‘ರಿಲಿಜನ್ ’ (Religion) ಎನ್ನುವ ಪದವನ್ನು ಇಂಗ್ಲೀಷ್ ಭಾಷೆಯಲ್ಲಿ ಬಳಸಲಾಗುತ್ತಿದೆ. ಲ್ಯಾಟಿನ್ ಭಾಷೆಯಲ್ಲಿ ಬಳಕೆಯಲ್ಲಿರುವ ‘ರಿಲಿಗೋ’ ಎನ್ನುವ ನಾಮಪದದಿಂದ ಇದು ನಿಷ್ಪತ್ತಿಹೊಂದಿದೆ. ‘ರಿಲಿಗೋ’ ಪದಕ್ಕೆ ಒಂದಕ್ಕಿಂತ ಹೆಚ್ಚು ಅರ್ಥಗಳಿವೆ. ಭಕ್ತಿಯಿಂದ ಕೂಡಿದ ಪೂಜಾ ಕೈಂಕರ್ಯ (ಪವಿತ್ರ) ಒಂದು ಅರ್ಥವಾದರೆ, ‘ರಿಲಿಗೇರ್ ’ (Religare) (Re:back, and ligare : to bind) ಹಿಂದಿನದನ್ನು ಒಟ್ಟುಗೂಡಿಸು ಎನ್ನುವ ಅರ್ಥವನ್ನೂ, ‘ರೆಲಿಗೇರ್’ (Religare) ಎನ್ನುವುದು ಹತ್ತಿರದ ಸಂಬಂಧ ಹೊಂದು ಎನ್ನುವ ಅರ್ಥವನ್ನೂ, ‘ರಿ-ಎಲಿಗೇರ್’ (R-eligare) ಪದವು ಆಯ್ಕೆಯಾಗು ಎನ್ನುವ ಅರ್ಥವನ್ನು ಕೊಡುತ್ತಿವೆ. ಈ ಮೂರೂ ಕ್ರಿಯಾಪದಗಳ ಅರ್ಥಗಳೆಲ್ಲವನ್ನೂ ಒಳಗೊಂಡಿರುವ ನಾಮಪದವೆಂದರೆ ‘ರಿಲಿಗೋ’ ಎನ್ನುವುದು. Religion ಎಂದರೆ ‘to tie back’ ಎನ್ನುವ ಅರ್ಥವಿರಬಹುದು ಎನ್ನುವುದು ವಿದ್ವಾಂಸರ ಅಭಿಪ್ರಾಯ. ಎಂದರೆ ‘ಹಿಂದಿನದಕ್ಕೆ ಅಂಟಿಕೊಂಡಿರು’ ಎಂತಲೂ ಆಗುತ್ತದೆ. ‘ರಿಲಿಜನ್’ ಪದಕ್ಕೆ ಲ್ಯಾಟಿನ್ ಭಾಷೆಯಲ್ಲಿ ‘ಪೂಜ್ಯ’ (Reverence) ಎನ್ನುವ ಅರ್ಥವಿರುವುದರಿಂದ ಅದು ‘ಪವಿತ್ರವಾದ’ ಎನ್ನುವ ಅರ್ಥವನ್ನೂ ಪಡೆಯಬಹುದು. ಈ ಅರ್ಥದಲ್ಲೇ ‘ರಿಲಿಜನ್’ ಎನ್ನುವ ಪದ ಹೆಚ್ಚು ಬಳಕೆಯಲ್ಲಿರುವುದು ಎನ್ನುವುದು ಬಹುಜನ ವಿದ್ವಾಂಸರ ಅಭಿಪ್ರಾಯ.
ಭಾರತೀಯ ಸಂದರ್ಭದಲ್ಲಿ ‘ಧರ್ಮ’ ಎನ್ನುವ ಪದಕ್ಕೆ ‘ಧಾರಣ ಮಾಡಿದುದು’, ‘ನೀತಿ’ (ನಿಯಮ), ‘ನ್ಯಾಯ’, ‘ಕರ್ತವ್ಯ’ ಅಥವಾ ‘ಪವಿತ್ರ ಕರ್ತವ್ಯ’, ‘ವರ್ತನೆ ಅಥವಾ ನಡವಳಿಕೆ’, ‘ಸದ್ಗುಣ’, ‘ಪುಣ್ಯ’, ‘ಅಹಿಂಸೆ’, ‘ಭಿಕ್ಷೆ’, ‘ಸ್ವಭಾವ’, ‘ಆಚರಣೆ’, ‘ಹಕ್ಕು’, ‘ಸಮದೃಷ್ಟಿ’, ‘ಸ್ವರೂಪ’, ‘ಪುರುಷಾರ್ಥ’, ‘ದಯೆ ಅಥವಾ ಕರುಣೆ’ ಮುಂತಾದ ಇನ್ನೂ ಅನೇಕ ಅರ್ಥಗಳು ಕಂಡುಬರುತ್ತಿವೆ. ಸಂಮೃದ್ಧವಾಗಿ ಕೇಳಿಬರುವ ‘ಧರ್ಮಕಾರ್ಯ’, ‘ಧರ್ಮಕ್ಷೇತ್ರ’, ‘ಧರ್ಮದ್ರೋಹ’, ‘ಧರ್ಮಶಾಲ’, ‘ಧರ್ಮಸಂಕಟ’, ‘ಧರ್ಮಪತ್ನಿ’, ‘ಧರ್ಮರಾಜ’ ಮುಂತಾದ ಇತ್ಯಾದಿ ಪದಗಳಲ್ಲಿ ಗುಣವಾಚಕವಾಗಿ ಕಂಡುಬರುವ ‘ಧರ್ಮ’ ಎನ್ನುವ ಪದ ಇಡೀ ಮಾನವ ಬದುಕಿನ ಅರ್ಥಪೂರ್ಣಸತ್ವದ ಅವಿಭಾಜ್ಯ ಸಂಕೇತವಾಗುತ್ತದೆ.
ಸಂಸ್ಕೃತ ಭಾಷಾ ಜನ್ಯವಾದ ‘‘ಧರ್ಮ’’ ಎನ್ನುವ ಪದದ ಮೂಲಧಾತು ‘‘ಧೃ’’ ಆಗಿದೆ. ಆ ಭಾಷೆಯಲ್ಲಿ ‘‘ಧೃ’’ ಎಂದರೆ ಬೆಂಬಲಿಸು ಅಥವಾ ಎತ್ತಿಹಿಡಿ (uphold), ಧರಿಸು (Hold) ಎನ್ನುವ ಅರ್ಥಗಳಿವೆ. ಮಹಾಭಾರತದ ಕರ್ಣಪರ್ವದಲ್ಲಿ ‘‘ಧಾರಣಾತ್ ಧರ್ಮ ಇತ್ಯಾಹುಃ, ಧರ್ಮೋ ಧಾರಯತಿ ಪ್ರಜಾಃ’’ ಎನ್ನುವ ಮಾತು ಬರುತ್ತದೆ. ಯಾವುದು ಇನ್ನೊಂದನ್ನು ಎತ್ತಿ ಹಿಡಿಯುವುದೋ ಅಥವಾ ಇನ್ನೊಂದಕ್ಕೆ ಆಧಾರವಾಗಿ ಅದನ್ನು ರಕ್ಷಿಸುವುದೋ, ಅದು ‘‘ಧರ್ಮ’’ ಅನ್ನಿಸಿಕೊಳ್ಳುತ್ತದೆ. ಪ್ರಕೃತಿದತ್ತ ವ್ಯತ್ಯಾಸಗಳಲ್ಲೂ ಸರ್ವ ಜೀವಿಗಳ ಏಳಿಗೆ ಮತ್ತು ಒಳಿತನ್ನು ಬಯಸುವ ಅರ್ಥವನ್ನು ‘‘ಧರ್ಮ’’ ಎನ್ನುವ ಪದ ಇಲ್ಲಿ ಧ್ವನಿಸುತ್ತಿದೆ. ಈ ಎಲ್ಲ ಅರ್ಥಗಳ ಹಿನ್ನೆಲೆಯಲ್ಲಿ ಧರ್ಮದ ಕಾರ್ಯಗಳನ್ನು ಮತ್ತು ಸ್ವರೂಪವನ್ನು ಅರ್ಥಮಾಡಿಕೊಳ್ಳಬೇಕಿದೆ.
ಮಾನವನ ಸಾಮಾಜಿಕ ಜೀವನಕ್ಕೆ ಸ್ಥಿರತೆ ಹಾಗೂ ಭದ್ರತೆಯನ್ನು ನೀಡುವಲ್ಲಿ ಮುಂಚೂಣಿಯಲ್ಲಿರುವುದು ಧರ್ಮ. ಧರ್ಮದ ಸಾರವಾದ ‘‘ಪಾವಿತ್ರ್ಯತೆಯ ಅಡಿಪಾಯ ದಲ್ಲಿ ಸಮಾಜವೇ ಮೂರ್ತಿವೆತ್ತ ಸ್ವರೂಪದಂತಿದೆ’’ ಎಂಬುದಾಗಿ ಕ್ರಿಯಾತ್ಮಕವಾದಿ ಸಮಾಜ ಶಾಸ್ತ್ರಜ್ಞ ಡರ್ಖೀಮ್ ಅಭಿಪ್ರಾಯಪಡುತ್ತಾನೆ. ಧರ್ಮ ವ್ಯಕ್ತಿಗತ ಹಾಗೂ ಸಾಮೂಹಿಕ ಅಥವಾ ಸಾಮಾಜಿಕ ಪ್ರಾಮುಖ್ಯವುಳ್ಳ ಕಾರ್ಯಗಳನ್ನು ನಿರ್ವಹಿಸುತ್ತದೆ.
ಮಾನವನ ಲೌಕಿಕ ಮತ್ತು ಅಲೌಕಿಕ ಅನುಭವಗಳಿಗಿರುವ ವ್ಯತ್ಯಾಸ; ಪ್ರಾಪಂಚಿಕ ಸುಖ ಮತ್ತು ದುಃಖಗಳಿಗಿರುವ ವ್ಯತ್ಯಾಸಗಳ ಆತ್ಮಾನುಭವ ಅಥವಾ ಧಾರ್ಮಿಕ ಅನುಭವ ಪಡೆಯಲು ವ್ಯಕ್ತಿ ಧ್ಯಾನ, ಚಿಂತನೆ, ಭಕ್ತಿ, ಶ್ರದ್ಧೆ, ಭಜನೆ ಮುಂತಾದ ಧಾರ್ಮಿಕ ಕಾರ್ಯಗಳಲ್ಲಿ ತೊಡಗಿಸಿಕೊಳ್ಳುತ್ತಾನೆ. ಧರ್ಮ ಅವನ ವ್ಯಕ್ತಿತ್ವದ ಬೆಳವಣಿಗೆ ಹಾಗೂ ಕ್ರಿಯಾಶೀಲತೆಗೆ ಪೂರಕವಾಗಿದೆ ಎನ್ನುವುದು ಎಷ್ಟು ಸತ್ಯವೋ; ಅವನ ಸಾಮರ್ಥ್ಯದ ಅವಗಣನೆಗೂ ಕಾರಣವಾಗಿದೆ ಎನ್ನುವುದು ಅಷ್ಟೇ ಸತ್ಯ. ಇದು ವ್ಯಕ್ತಿಯ ಮೂಲಕ ಸಮಾಜದಲ್ಲಿ ಸ್ತೋತ್ರ ಸಂಸ್ಕೃತಿಗೆ ಕಾರಣವಾಗಿ; ವ್ಯಕ್ತಿ ತನ್ನ ಚಲನಶೀಲ ಶಕ್ತಿಯನ್ನು ಧರ್ಮದ ಮೂಲಕ ದೇವರೆಂಬ ಜಡಕ್ಕೆ ಆರೋಪಿಸಿಕೊಳ್ಳುವುದರಿಂದ ಸ್ವಶಕ್ತಿಯ ಮೇಲಿನ ನಂಬಿಕೆ ಕಡಿಮೆಯಾಗಿ ಭಯಕ್ಕೂ ಕಾರಣವಾಗಿದೆ. ಚಲನಶೀಲತೆ ಮತ್ತು ಜಡಗಳ ಮಧ್ಯೆ ಪುರೋಹಿತಶಾಹಿ ಪ್ರವೇಶಿಸುವಂತಾಗಿ ಸಮಾಜದ ಶೋಷಣೆಗೂ ಕಾರಣವಾಗಿದೆ ಹಾಗೂ ಸಮಾಜದ ಸ್ಥಗಿತತೆ ಮತ್ತು ಚಲನಶೀಲತೆಗಳ ಸಂಘರ್ಷಕ್ಕೂ ಕಾರಣವಾಗಿ ಸಮಾಜದ ನೆಮ್ಮದಿ ಕೆಡಲೂ ಅನುವು ಮಾಡಿಕೊಟ್ಟಿದೆ. ‘ಒಳ್ಳೆಯ ಬೆಳವಣಿಗೆಗಳುಂಟಾಗುವಂತೆ ಮಾಡಲು ಮತ್ತು ಉಪಯುಕ್ತ ಪರಿವರ್ತನೆಗಳನ್ನು ತರಲು ಸ್ವಲ್ಪಮಟ್ಟಿನ ಸಂಘರ್ಷಗಳು ಅನಿವಾರ್ಯ. ಅವು ಸುಧಾರಣೆಗೂ ಕಾರಣವಾಗುವುದುಂಟು. ಆದರೆ ಇಂತಹ ಪ್ರತಿಭಟನೆ ಅಥವಾ ಸಂಘರ್ಷವನ್ನು ಧರ್ಮವೂ ಹತ್ತಿಕ್ಕುವುದರಿಂದ ಮುಂದೆ ವಿಸ್ಫೋಟಕ ಪರಿಸ್ಥಿತಿ ಉಂಟಾಗಿ ಅದನ್ನು ನಿಯಂತ್ರಿಸಲು ಬಹು ದೊಡ್ಡ ಬೆಲೆಯನ್ನು ತೆರಬೇಕಾಗಿ ಬರಬಹುದು’ ಎಂದು ಥಾಮಸ್ ಎಫ್.ಓಡಿಯಾ ಅಭಿಪ್ರಾಯಪಡುತ್ತಾನೆ.
ಆಧುನಿಕವೂ ; ಸಂಕೀರ್ಣವೂ ಆದಂತಹ ಇಂದಿನ ಸಮಾಜದಲ್ಲಿ ಅಶಾಂತಿ, ಅಭದ್ರತೆ, ಅತೃಪ್ತಿ, ಭಯ, ದುಃಖ-ದುಮ್ಮಾನಗಳಿಗೆ ಬದುಕು ಸಿಲುಕಿದಾಗ, ಧರ್ಮ ಶಾಂತಿ-ಸಮಾಧಾನಗಳನ್ನು ನೀಡುವ ಉಪಕರಣವಾಗುತ್ತದೆ. ತನ್ನ ಅಪರಾಧಗಳ ಬಗ್ಗೆ ಪರಿತಪಿಸುವ ವ್ಯಕ್ತಿಯ ಮನಸ್ಸಿನಿಂದ ಪಾಪದ ಭೀತಿಯನ್ನು ದೂರವಾಗಿಸಿ ಅವನನ್ನು ಮಾನಸಿಕವಾಗಿ ಸಹಜಸ್ಥಿತಿಗೆ ತರುವುದು ಧರ್ಮ. ಕ್ರೈಸ್ತ ಮತದಲ್ಲಿ ಇದನ್ನು ‘ತಪ್ಪೊಪ್ಪಿಗೆ’ (Confession) ಎನ್ನುತ್ತಾರೆ. ಧರ್ಮವು ವ್ಯಕ್ತಿಯಲ್ಲಿ ಧೈರ್ಯ ಮತ್ತು ಭರವಸೆಗಳನ್ನು ಮೂಡಿಸಿ ಅವನ ಬದುಕು ವಿಘಟಿತವಾಗದಂತೆ ನೋಡಿಕೊಳ್ಳುತ್ತದೆ ಹಾಗೂ ಆತನಿಗೆ ಆತ್ಮದ ಔನ್ನತ್ಯದ ಅರಿವಾಗುವಂತೆಯೂ ಮಾಡುತ್ತದೆ. ಧರ್ಮದ ಕನಿಷ್ಠಾಂಶ ದೇವರು. ವ್ಯಕ್ತಿಯೊಬ್ಬ ತಾನು ಸಮಾಜದಲ್ಲಿ ಮಾಡಿದ ಅತ್ಯಾಚಾರ, ಅನಾಚಾರ, ದುರಾಚಾರ, ಮೋಸ, ವಂಚನೆ ಮುಂತಾದವುಗಳಿಂದ ಆರ್ಜಿಸಿದ ಸಂಪತ್ತಿನ ಒಂದಿಷ್ಟು ಭಾಗವನ್ನು ದೇವರಿಗೆ ಅರ್ಪಿಸಿದಾಗ; ಆ ದೇವರು ಅವನ ಪಾಪಪ್ರಜ್ಞೆಯನ್ನು ನಿವಾರಿಸುತ್ತಾನೆ ಮತ್ತು ಸಹಜ ಸ್ಥಿತಿಗೆ ತರುತ್ತಾನೆ ಎನ್ನುವ ಧಾರ್ಮಿಕ ನಂಬಿಕೆ ಮೋಸ, ವಂಚನೆ ಮುಂತಾದವುಗಳ ಮುಂದುವರಿಕೆಗೆ ಕಾರಣವಾಗುವುದಿಲ್ಲವೆ? ಹಾಗೂ ಆ ವ್ಯಕ್ತಿಯನ್ನು ಮಾನಸಿಕವಾಗಿ ಸಿದ್ಧಗೊಳಿಸಿ ಅದೇ ದಂದೆಯನ್ನು ಮುಂದುವರೆಸಲು ಅನುವು ಮಾಡಿದಂತಾಗುವುದಿಲ್ಲವೆ? ಎನ್ನುವ ಪ್ರಶ್ನೆಗಳು ಏಳುವುದು ಸಹಜ. ಧರ್ಮದ ಈ ಕಾರ್ಯ ಸಮಾಜದ ಅಸಮಾನತೆ ಮತ್ತು ಶೋಷಣೆಗೆ ಕಾರಣವಾಗುತ್ತದೆ. ಇದೇ ಅರ್ಥದಲ್ಲೇ ಧರ್ಮದ ಅತ್ಯಗ್ರ ಠೀಕಾಕಾರನಾದ ಕಾರ್ಲ್‌ಮಾರ್ಕ್ಸ್ ‘ಧರ್ಮವೆಂಬುದು ಜನತೆಯನ್ನು ಮರುಳುಗೊಳಿಸುವ ಅಫಿಮು’ ಎಂದು ಕರೆದದ್ದು.
ಒಂದು ನಿರ್ದಿಷ್ಟ ನಂಬಿಕೆ ಮತ್ತು ಆಚರಣೆಗಳಿಗೆ ವ್ಯಕ್ತಿಗತವಾಗಿ ಅಥವಾ ಸಮುದಾಯಿಕವಾಗಿ ಬದ್ಧವಾದಾಗ; ವ್ಯಕ್ತಿ ತನ್ನ ಸ್ವಂತ ಬದುಕನ್ನು ಹೇಗೆ ನಡೆಸುತ್ತಾನೆ ಅಥವಾ ಒಂದು ನಿರ್ದಿಷ್ಟ ಬದ್ಧತೆಯ ಬೆಳಕಿನಲ್ಲಿ ಸ್ವಂತ ಬದುಕು ಹೇಗೆ ನಡೆಯುತ್ತದೆ ಎನ್ನುವುದು ಮುಖ್ಯ. ಜನಪದ ಭಾಷೆಯಲ್ಲಿ ಹೇಳಬೇಕೆಂದರೆ ‘ಜೀವನ ವಿಧಾನ’ ಎನ್ನುವುದು ವ್ಯಕ್ತಿಯೊಬ್ಬನ ವೈಯಕ್ತಿಕ ಧರ್ಮವಾಗುತ್ತದೆ. ‘ನಂಬಿಕೆ’ ಎನ್ನುವ ಆಲೋಚನೆಯನ್ನು ಧರ್ಮ ವ್ಯಕ್ತಿಗತವಾಗಿ ಒಪ್ಪಿಕೊಳ್ಳಬೇಕಾಗುತ್ತದೆ. ಆದರೆ ಇದನ್ನು ‘ಮಾನವಕುಲದ ನಂಬಿಕೆಗಳು’ ಎಂದು ಸರಳೀಕರಿಸಿ ಅರ್ಥೈಸಲು ಸಾಧ್ಯವಿಲ್ಲ. ಈ ಉಲ್ಲೇಖ ಸಾಮಾನ್ಯವಾಗಿ ‘ನಂಬಿಕೆ’ಗೆ ನಿಷ್ಠವಾಗಿರುವ ವ್ಯಕ್ತಿಗಳು ಅಥವಾ ಗುಂಪುಗಳನ್ನು ಕುರಿತದ್ದು. ಮನುಷ್ಯಜಾತಿಯ ಸಾಮರ್ಥ್ಯಗಳು ಮತ್ತು ಸಾಧ್ಯತೆಗಳಲ್ಲಿ ನಂಬಿಕೆ ಇಡುವುದನ್ನು ‘ಮೌಲ್ಯಕೇಂದ್ರಿತ’ ಅನ್ನುವುದು. ‘ವಿಶ್ವಾಸ’, ‘ನಿಷ್ಠೆ’, ‘ಅರ್ಥ’, ‘ಮೌಲ್ಯಕೇಂದ್ರಿತ’ ಮುಂತಾದ ಪದಗಳು ಒಂದಕ್ಕೊಂದು ಸೇರಿ ‘ನಂಬಿಕೆ’ ಅಥವಾ ‘ಒಂದು ನಂಬಿಕೆ’ ಎನ್ನುವುದನ್ನು ವಿವರಿಸುತ್ತವೆ. ನೈತಿಕ, ಆಧ್ಯಾತ್ಮಿಕ ಮತ್ತು ಸಾಮಾಜಿಕ ಮೌಲ್ಯಗಳನ್ನು ವ್ಯಕ್ತಿಯ ನಂಬಿಕೆಗಳ ಮೂಲಕ ಧರ್ಮ ಸಂರಕ್ಷಿಸುತ್ತದೆ.
ದೈವದಲ್ಲಿ ನಂಬಿಕೆ ಇಡುವ ಆಸ್ತಿಕನನ್ನು, ಜೀವನಕ್ರಮಕ್ಕೆ ಮೌಲ್ಯಕೇಂದ್ರಿತ ಅರ್ಥಕೊಡುವ ಚಾರ್ವಾಕ ಅಥವಾ ಮಾನವಶಾಸ್ತ್ರಜ್ಞನನ್ನು ಅರ್ಥಮಾಡಿಕೊಳ್ಳುವುದು ಕಷ್ಟವಲ್ಲ. ಒಂದು ಸೂರ್ಯಾಸ್ತ, ಒಂದು ಒಳ್ಳೆಯ ಅರಣ್ಯ ಅಥವಾ ಒಂದು ಸರೋವರ ಅಥವಾ ಸಮುದ್ರದ ಅಲೆಗಳ ಆಟ ಅಥವಾ ಮರದ ಮೇಲೆ ಬೀಸುವ ತಂಗಾಳಿಯ ಕಲರವ, ಝರಿಯ ನೀರಿನ ಜುಳುಜುಳು ಮುಂತಾದುವನ್ನು ಅನುಭವಿಸಿದ ಇಬ್ಬರ ಅಭಿವ್ಯಕ್ತಿಯಲ್ಲಿ ವ್ಯತ್ಯಾಸಗಳನ್ನು ಕಾಣಬಹುದು. ಆಸ್ತಿಕ ತನ್ನ ಅನುಭವಗಳನ್ನು ದೈವ ಮೂಲದ್ದೆಂದು ಹೇಳಿದರೆ ಚಾರ್ವಾಕ ಅಥವಾ ಮಾನವಶಾಸ್ತ್ರಜ್ಞ ಅವೇ ಅನುಭವಗಳನ್ನು ಪ್ರಾಕೃತಿಕ ಎಂದು ಹೇಳುತ್ತಾನೆ. ಈರ್ವರ ಅನುಭವಗಳು ಒಂದೇ ಆದರೂ ಅಭಿವ್ಯಕ್ತಿಯಲ್ಲಿ ಮಾತ್ರ ವ್ಯತ್ಯಾಸವಿದೆ. ಆದರೆ ಈರ್ವರೂ ತಮ್ಮ ಅನುಭವಗಳನ್ನು ‘ಆಧ್ಯಾತ್ಮಿಕ’ ಎಂದು ಹೇಳಿಕೊಳ್ಳಬಹುದು.
ಸಮುದಾಯದ ಸಂದರ್ಭದಲ್ಲಿ ಮಾನವ ಸಂಬಂಧಗಳನ್ನು ಮತ್ತು ಚಟುವಟಿಕೆಗಳನ್ನು ಧರ್ಮ ನಿಯಂತ್ರಿಸುತ್ತದೆ. ಸ್ವರ್ಗ-ನರಕ, ಭೂತ-ಪ್ರೇತ, ಆತ್ಮ-ಪರಮಾತ್ಮ, ದೈವಾಜ್ಞೆ ಮುಂತಾದ ಮಾನವ ಕಲ್ಪನೆಗಳ ಮೂಲಕ; ಮಾನವ ಚಟುವಟಿಕೆಗಳನ್ನು ಶಿಸ್ತಿನ ಮೌಲ್ಯ ಹೊಂದಿರುವ ಧರ್ಮ ನಿಯಂತ್ರಿಸಿ ಸಾಮಾಜಿಕ ನಿಯಂತ್ರಣದ ಸಾಧನವಾಗಿ ಕಾರ್ಯ ನಿರ್ವಹಿಸುತ್ತದೆ. ಇದು ಸಮಾಜದ ಐಕ್ಯತೆಗೆ ಕಾರಣವಾಗಿದೆ. ಥಾಮಸ್ ಎಫ್ . ಓಡಿಯಾ ಹೇಳುವಂತೆ ‘‘ತ್ವರಿತ ಗತಿಯ ಸಾಮಾಜಿಕ ಪರಿವರ್ತನೆ ಹಾಗೂ ವ್ಯಾಪಕ ಸಾಮಾಜಿಕ ಚಲನಶೀಲತೆಯ ಸಂದರ್ಭಗಳಲ್ಲಿ ಜನರನ್ನು ಒಂದುಗೂಡಿಸುವಲ್ಲಿ ಧರ್ಮವು ನೀಡುವ ಕೊಡುಗೆಯು ಮಹತ್ವದ್ದೆನಿಸುವುದು.’’ ಆದಿವಾಸಿ ಸಮಾಜಗಳಲ್ಲಿ ತಮ್ಮ ಸಮುದಾಯಗಳನ್ನು ರೋಗ-ರುಜಿನಗಳಿಂದ, ಕ್ಷಾಮ-ಡಾಮರುಗಳಿಂದ, ನೆರೆ-ಪ್ರವಾಹಗಳಿಂದ, ವಿಪತ್ತುಗಳಿಂದ, ಶತೃಗಳ ಕಾಟ ಮೊದಲಾದವುಗಳಿಂದ ರಕ್ಷಿಸಿಕೊಳ್ಳಲು ಜನ ಐಕ್ಯಮತ್ಯದಿಂದ ಸಾಮೂಹಿಕವಾಗಿ ಧರ್ಮಾಚರಣೆಯಲ್ಲಿ ತೊಡಗುವುದನ್ನು ಹಾಗೂ ಇದು ಆಧುನಿಕ ಸಮಾಜದಲ್ಲಿ ಮುಂದುವರೆದಿರುವುದನ್ನೂ ಕಾಣಬಹುದು. ಜನಸಮುದಾಯದ ಈ ಧಾರ್ಮಿಕ ನಂಬಿಕೆ ಕೆಲವು ಅನಿಷ್ಟ ಆಚರಣೆಗಳಾದ ಬತ್ತಲೆ ಸೇವೆ, ಸತೀಪದ್ಧತಿ, ಪ್ರಾಣಿವಧೆ, ನರಬಲಿ, ವೇಶ್ಯಾವೃತ್ತಿ, ಗುಲಾಮಗಿರಿ, ಅಸ್ಪೃಶ್ಯತೆ, ದುರ್ಬಲರ ಶೋಷಣೆ, ಬಾಲ್ಯ ವಿವಾಹ ಮುಂತಾದ ಸಾಮಾಜಿಕ ಅನಿಷ್ಟ ಆಚರಣೆಗಳಿಗೂ ಕಾರಣವಾಗಿದೆ ಎನ್ನುವುದು ಅಷ್ಟೇ ಸತ್ಯ. ‘‘ಸಮಾಜದ ಜನರ ನಡತೆಯನ್ನು ನಿಯಂತ್ರಿಸುವ ನೈತಿಕ, ಆಧ್ಯಾತ್ಮಿಕ ಮತ್ತು ಸಾಮಾಜಿಕ ಮೌಲ್ಯಗಳನ್ನು ಸಂರಕ್ಷಿಸಿ ಪವಿತ್ರವನ್ನಾಗಿಸುವುದು ಧರ್ಮ’’ ಎಂದು ಓಡಿಯಾ ಅಭಿಪ್ರಾಯಪಡುತ್ತಾನೆ.
ಜನರಲ್ಲಿ ತ್ಯಾಗ, ಅನುಕಂಪ, ದಯೆ, ಸಹನಶೀಲತೆ, ಸೇವೆ, ಸಹಾಯ, ಸಹಕಾರ ಮುಂತಾದವುಗಳನ್ನು ಪ್ರೇರೇಪಿಸಿ ಸಮಾಜ ಕಲ್ಯಾಣ ಕಾರ್ಯಗಳಿಗೆ ಸ್ಫೂರ್ತಿ ನೀಡುವುದರ ಮೂಲಕ ಧರ್ಮ ಜನಸೇವೆ ಮಾಡುತ್ತಿದೆ. ಜನರಲ್ಲಿ ಸದ್ಭಾವನೆ, ಸದ್ವರ್ತನೆ ಮುಂತಾದವನ್ನು ಕಲೆ, ಸಾಹಿತ್ಯ, ಸಂಗೀತ, ಹಬ್ಬ, ಉತ್ಸವ, ಭಜನೆ ಮುಂತಾದವನ್ನು ಬೆಳೆಸುವುದರ ಮೂಲಕ ಧರ್ಮ ಸಮಾಜವನ್ನು ಸದಾ ಚಲನಶೀಲವಾಗಿಟ್ಟಿರುತ್ತದೆ.
* * *
ಧರ್ಮವನ್ನು ಸಾಮಾಜಿಕ ನೆಲೆಯಲ್ಲಿ ಅಧ್ಯಯನ ಮಾಡಿದ ರೊನಾಲ್ಡ್ ಎಲ್. ಜಾನ್ ಸ್ಟೋನ್, ಧರ್ಮದ ಮೂಲಾಂಶಗಳನ್ನು ಕುರಿತು ಬರೆಯುತ್ತ; ‘‘ಧರ್ಮವು ‘ಆಸ್ತಿಕರ (Believers) ಸಮೂಹ’ವನ್ನು ಒಳಗೊಂಡಿರುತ್ತದೆ’’ ಎಂದು ತಿಳಿಸುತ್ತಾನೆ. ಆಸ್ತಿಕತೆ ಎನ್ನುವುದು ದೇವರನ್ನು ಅಥವಾ ದೈವಿಕ ಶಕ್ತಿಯನ್ನು ಕುರಿತದ್ದಾಗಿರುತ್ತದೆ. ಇಂತಹ ಆಸ್ತಿಕ ಸಮೂಹ ಏಕದೇವತಾರಾಧಕರಿರಬಹುದು ಇಲ್ಲವೇ ಬಹುದೇವತಾರಾಧಕರಿರಬಹುದು. ‘‘ಧರ್ಮ ಪವಿತ್ರವೆಂದು ಪರಿಗಣಿಸಬಹುದಾದ ವಿಷಯಗಳನ್ನು ಒಳಗೊಂಡಿರುತ್ತದೆ’’ ಎಂದೂ ತಿಳಿಸುತ್ತಾನೆ. ಪವಿತ್ರ ವಿಷಯಗಳೆನ್ನುವವು ಅಂತ್ಯದಲ್ಲಿ ಅಲೌಕಿಕ ಸ್ವರೂಪ ಪಡೆದು ವೈಚಾರಿಕ ನೆಲೆಯಿಂದ ದೂರವಾಗುತ್ತವೆ ಎನ್ನುವುದು ಅಷ್ಟೇ ಮುಖ್ಯ. ‘‘ಧರ್ಮವು ಕೆಲವು ನಿರ್ದಿಷ್ಟ ಆಚರಣೆಗಳನ್ನು ಅಥವಾ ಕ್ರಿಯಾವಿಧಿಗಳನ್ನು ಒಳಗೊಂಡಿರುತ್ತದೆ’’ ಎನ್ನುವುದು ಜಾನ್ ಸ್ಟೋನ್‌ನ ಅಭಿಪ್ರಾಯ. ಕ್ರಿಯಾವಿಧಿಗಳು ಧರ್ಮದ ಪ್ರಾಯೋಗಿಕ ಕ್ಷೇತ್ರಕ್ಕೆ ಸಂಬಂಧಿಸಿರುವುದರಿಂದ; ಧಾರ್ಮಿಕ ಮನೋಭಾವನೆಗಳನ್ನು ಸಾಂಕೇತಿಕವಾಗಿ ವ್ಯಕ್ತಪಡಿಸುವ ವ್ಯಕ್ತಿಯ ನಡೆತೆಯ ಅನೇಕ ಅಂಶಗಳನ್ನು ಒಳಗೊಂಡಿರುತ್ತವೆ. ಕ್ರಿಯಾವಿಧಿ ಧಾರ್ಮಿಕವಾಗಿ ವ್ಯಕ್ತವಾಗುವಾಗ ಕುಡಿಯಲು, ತೊಳೆಯಲು ಬಳಸುವ ನೀರು ದೇವರಿಗೆ ಅಭಿಷೇಕ ಮಾಡಿದಾಕ್ಷಣ ತೀರ್ಥವಾಗುವಂತೆ ಪವಿತ್ರವಾಗುವುದು. ‘‘ಬಹಳಷ್ಟು ಧರ್ಮಗಳು ನೀತಿ ಸಂಹಿತೆಯೊಂದನ್ನು ಹೊಂದಿರುತ್ತವೆ’’ ಎನ್ನುವುದು ಆತನ ಮತ್ತೊಂದು ಅಭಿಪ್ರಾಯ. ಭೌದ್ಧ ಧರ್ಮ ಅದರ ‘ನಡತೆಯ ಅಷ್ಟಾಂಗ’ ಸೂತ್ರಗಳ ಮೇಲೆ, ಕ್ರೈಸ್ತಧರ್ಮ ಅದರ ‘ಹತ್ತು ದೈವಾಜ್ಞೆಗಳ’ ಮೇಲೆ, ಜೈನಧರ್ಮ ಅದರ ‘ತ್ರಿರತ್ನಗಳ’ ಮೇಲೆ ನಿಂತಿರುವುದನ್ನು ಮೇಲಿನ ಅಭಿಪ್ರಾಯದ ಬೆಳಕಿನಲ್ಲಿ ಕಾಣಬೇಕು. ಇಲ್ಲಿ ವ್ಯಕ್ತಿಯ ತನ್ಮೂಲಕ ಸಮಾಜದ ನಿಯಂತ್ರಣ ಸಿದ್ಧ ನೀತಿ-ನಿಯಮಗಳಿಂದ ಆಗಿರುತ್ತದೆಯೇ ಹೊರೆತು ಸಾಂದರ್ಭಿಕ ಸ್ವವಿಚಾರದಿಂದ ಆಗಿದ್ದಲ್ಲ ಎನ್ನುವುದು ಮುಖ್ಯ. ಇದರಿಂದ ಬದುಕು ವೈವಿಧ್ಯತೆ ಪಡೆಯುವುದರ ಬದಲಿಗೆ ಸಿದ್ಧ ಮಾದರಿ ಪಡೆಯಲು ಕಾರಣವಾಗುತ್ತದೆ. ಇನ್ನು ಕೊನೆಯದಾಗಿ; ಧರ್ಮವು ‘ಕೆಲವು ವಿಶಿಷ್ಟ ನಂಬಿಕೆಗಳ ಒಂದು ವ್ಯವಸ್ಥೆಯನ್ನು ಒಳಗೊಂಡಿರುತ್ತದೆ’ ಎನ್ನುವುದು. ಈ ನಂಬಿಕೆಗಳನ್ನು ಧಾರ್ಮಿಕ ನಂಬಿಕೆಗಳು ಎಂದು ಕರೆಯಲಾಗುತ್ತಿದೆ. ಧಾರ್ಮಿಕ ನಂಬಿಕೆಗಳು ವ್ಯಕ್ತಿಯಲ್ಲಿ ಅಥವಾ ಸಮಾಜದಲ್ಲಿ ಶ್ರದ್ಧೆಯ ಮೂಲಕ ವಿಶ್ವಾಸ ಹೆಚ್ಚಲು ಕಾರಣವಾಗುವುದರಿಂದ ಸಾಕ್ಷ್ಯಾಧಾರಗಳು ತನ್ಮೂಲಕ ವಾಸ್ತವಿಕ ಸತ್ಯ ಉಪೇಕ್ಷೆಗೆ ಒಳಗಾಗುವ ಸಾಧ್ಯತೆಗಳೂ ಇವೆ ಎನ್ನುವುದು ಅಷ್ಟೇ ಮುಖ್ಯ.
* * *
ಮಾನವನ ಬದುಕು ವಿಕಾಸವಾದಂತೆಲ್ಲ; ಜೊತೆ ಜೊತೆಯಲ್ಲೇ ಧರ್ಮದ ಸ್ವರೂಪವೂ ಬದಲಾಗುತ್ತಾ ಬಂದಿರುವುದನ್ನು ನಾವು ಅದರ ಇತಿಹಾಸದಿಂದ ಕಂಡುಕೊಳ್ಳಬಹುದು.
ಭೂಮಿಯ ಮೇಲೆ ಹರಿಯುವ ನದಿಗಳು, ಬೆಳೆಯುವ ಮರಗಳು, ಬೃಹದಾಕಾರವಾಗಿ ನಿಂತಿರುವ ಪರ್ವತಗಳು, ಬಂಡೆಗಳು ಮುಂತಾದವನ್ನು ಕಂಡ ಆದಿಮಾನವರಲ್ಲಿ ಭಯ ಮತ್ತು ಆಶ್ಚರ್ಯಗಳು ಉಂಟಾದವು. ಎಲ್ಲ ಚರಾಚರ ವಸ್ತುಗಳೂ ತಮ್ಮಂತೆಯೇ ಜೀವ ಹೊಂದಿವೆ ಎಂದು ಭಾವಿಸಿದರು. ಅವರ ಈ ಭಾವನೆ ಅವುಗಳ ಬಗ್ಗೆ ಗೌರವ ಮತ್ತು ಆದರಗಳು ಉಂಟಾಗಲು ಕಾರಣವಾಗಿ, ಅವುಗಳ ಆರಾಧನೆಗೆ ತೊಡಗಿ ಒಂದು ರೀತಿಯ ಧಾರ್ಮಿಕ ನಡವಳಿಕೆಗೆ ಕಾರಣವಾಯಿತು. ಪ್ರೊ.ಗ್ಯಾಲೊವೆ ಸರ್ವಚೇತನವಾದದ ಧಾರ್ಮಿಕ ಮಹತ್ವವನ್ನು ಕುರಿತು ‘‘ಒಂದು ವಸ್ತುವಿಗೆ ತನ್ನ ಆತ್ಮಕ್ಕಿರುವ ಗುಣವನ್ನು ಆರೋಪಿಸಿ, ಅದನ್ನು ಧಾರ್ಮಿಕ ಕಾಯಕಕ್ಕೆ ಅನುರೂಪವಾದುದನ್ನಾಗಿಸುವುದು’’ ಎಂದು ವಿವರಿಸುತ್ತಾನೆ. ವಿಶ್ವ ಮತ್ತು ಪ್ರಕೃತಿಗಳೆರಡರಲ್ಲೂ ಒಂದು ಜೀವಂತ ಶಕ್ತಿ ಸರ್ವಾಂತರ್ಯಾಮಿಯಾಗಿ ಪ್ರವಹಿಸುತ್ತಿದೆ ಮತ್ತು ಜಾಗೃತವಾಗಿದೆ ಎನ್ನುವ ನಂಬಿಕೆಯನ್ನು ಆದಿಮಾನವರು ಹೊಂದಿದ್ದರು. ಈ ನಂಬಿಕೆ ಅವರ ಚೈತನ್ಯಕ್ಕೂ ಕಾರಣವಾಗಿತ್ತು. ಆದಿಮಾನವರ ಧಾರ್ಮಿಕ ಆರಾಧನಾ ಪದ್ಧತಿ ಆಧುನಿಕ ಕಾಲವಾದ ಇಂದು ಕೂಡ ಮುಂದುವರೆದಿರುವುದನ್ನು ಕಾಣಬಹುದು.
ಭಾರತದಲ್ಲಿ ಪ್ರಚಲಿತವಿರುವ ನಾಗರಪಂಚಮಿ ಅಥವಾ ನಾಗಪ್ಪನ ಹಬ್ಬ, ಗಂಗಾಪೂಜೆ ಮುಂತಾದ ಧರ್ಮಾಚರಣೆಗಳಿವೆ. ಬೇರೆ ಯಾವ ಹಾವುಗಳನ್ನೂ ಪೂಜಿಸದೆ ನಾಗರಹಾವೊಂದನ್ನು ಮಾತ್ರ ಪೂಜಿಸುವ ಧರ್ಮಾಚರಣೆ ಬೆಳೆದುಬಂದಿರುವುದಕ್ಕೆ ಪ್ರಮುಖ ಕಾರಣ ಅದರ ವಿಷದ ತೀವ್ರತೆ. ನಾಗರ ಹಾವಿನ ಕಡಿತ ಮತ್ತು ವಿಷದ ತೀವ್ರತೆಯಿಂದ ಭಯಭೀತರಾಗಿದ್ದ ಹಾಗೂ ಔಷಧೋಪಚಾರ ಜ್ಞಾನದ ಕೊರತೆಯಿದ್ದ ಆದಿಮಾನವರು ನಾಗರಹಾವನ್ನು ಪೂಜಿಸುವುದರ ಮೂಲಕ, ಅದರ ಒಲುಮೆ ಗಳಿಸಿ ಕೆಡುಕಿನಿಂದ ಪಾರಾಗಲು ಪ್ರಯತ್ನಿಸಿದ್ದು; ಎಲ್ಲಾ ಕಡೆಗಳಲ್ಲೂ ಜೀವಂತ ನಾಗರ ಹಾವುಗಳು ದೊರೆಯದಿದ್ದರಿಂದಲೋ ಅಥವಾ ಜೀವಂತ ಹಾವುಗಳನ್ನು ಪೂಜಿಸಿ ಹಾಲೆರೆಯುವ ಸಂದರ್ಭದಲ್ಲಿ ಅವು ಕಡಿದು ತೊಂದರೆಯಾಗಬಹುದೆನ್ನುವ ಭಯದಿಂದಲೋ ಏನೋ, ಕಲ್ಲುನಾಗರ ವಿಗ್ರಹಗಳನ್ನು ಕೆತ್ತಿಸಿ ಪೂಜಿಸಲು ಪ್ರಾರಂಭಿಸಿದರು. ಹೀಗೆ ವಿಗ್ರಹಾರಾಧನೆ ಆದಿಮಾನವರಲ್ಲಿ ಪ್ರಾರಂಭವಾಗಿ ಅದು ಧರ್ಮದ ಒಂದು ಭಾಗವಾಗಿ ಇಂದೂ ಮುಂದುವರೆದಿದೆ.
ಗ್ರಾಮೀಣ ಭಾರತದ ಮದುವೆಗಳಲ್ಲಿ ಗಂಗೆಯನ್ನು ಪೂಜಿಸುವ ಅಥವಾ ತುಂಬಿ ಹರಿಯುವ ಕೆಲವು ವೇಳೆ ಖಾಲಿ ಇರುವ ನದಿ ಪಾತ್ರಗಳನ್ನು ದಾಟುವಾಗ, ಗ್ರಾಮೀಣರು ನಾಣ್ಯ ಅಥವಾ ಳ್ಯವನ್ನು ನದಿಗೆ ಬಿಟ್ಟು ನಮಸ್ಕರಿಸುವ ಧರ್ಮಾಚರಣೆಯನ್ನು ಗಮನಿಸಬಹುದು. ರಭಸವಾಗಿ ಬಿದ್ದು ಪ್ರವಾಹವಾಗಿ ಹರಿಯುವ ಮಳೆಯ ನೀರಿನಿಂದ, ಭೋರ್ಗರೆದು ಅಪ್ಪಳಿಸುವ ಸಾಗರದಲೆಗಳಿಂದ ಜೀವಹಾನಿಯಾಗುವ ಭಯದಿಂದ ತತ್ತರಿಸಿದ ಆದಿಮಾನವ ನೀರನ್ನು ಹೆಣ್ಣು ರೂಪದ ಗಂಗೆಗೆ ಸಮೀಕರಿಸಿಕೊಂಡು, ಆಕೆಯನ್ನು ಒಲಿಸಿಕೊಳ್ಳಲು ಮಾಡಿದ ಆಚರಣೆ ಇದು. ಪ್ರಕೃತಿಯಲ್ಲಿ ನಡೆಯುತ್ತಿದ್ದ ಅಸ್ವಾಭಾವಿಕ ಘಟನೆಗಳಿಂದ ಭಯಭೀತರಾಗಿದ್ದ ಆದಿಮಾನವರು ನಿರ್ಜೀವವಾಗಿದ್ದ ವಸ್ತುಗಳಲ್ಲಿಯೂ ಚೈತನ್ಯದ ಅಸ್ತಿತ್ವವನ್ನು ಭಾವಿಸಿಕೊಂಡು; ಅದನ್ನು ಭಯ ಮಿಶ್ರಿತ ಧಾರ್ಮಿಕ ಭಾವನೆಯಿಂದ ಆರಾಧಿಸುತ್ತಿದ್ದರು. ಅಜ್ಞಾನ ಅಥವಾ ಅಪಕ್ವ ಜ್ಞಾನ ಎನ್ನುವುದೇ ಆಶಕ್ತಿ. ಈ ಅಶಕ್ತಿ ಭಯಕ್ಕೆ ಕಾರಣ. ಭಯವೇ ಸೋಲು ಅಥವಾ ಸಾವು. ಇಂತಹ ಎಲ್ಲಾ ಸಂದರ್ಭಗಳಲ್ಲಿ ಮನುಷ್ಯ ಆರಾಧನೆಗೆ ತೊಡಗುತ್ತಾನೆ. ಆರಾಧನೆ ಎಂದರೆ ಒಲಿಸಿಕೊಳ್ಳುವುದು ಎನ್ನುವ ಅರ್ಥ. ಭೂಮಿಯ ಮೇಲೆ ವಿಷ ಸರ್ಪಗಳಿರುವವರೆಗೆ ಅಥವಾ ವಿಷ ನಿವಾರಕ ಔಷಧಿಗಳು ತುಂಬಾ ಸರಳವಾಗಿ ದೊರೆತು ನಿಖರವಾದ ಪೂರಕ ಫಲಿತಾಂಶ ನೀಡುವವರೆಗೆ ನಾಗರಪೂಜೆ ಅದರ ಮೂಲಕ ಹಾಲು-ತುಪ್ಪ ಮತ್ತು ಮಾನವ ಶಕ್ತಿ ಅಪವ್ಯಯ ನಿಲ್ಲುವುದಿಲ್ಲ. ಇದೇ ರೀತಿ ಭೂಮಿಯ ಮೇಲೆ ನೀರಿರುವವರೆಗೆ ಅಥವಾ ಮಾನವನಿಗೆ ನೀರಿನ ಅವಶ್ಯಕತೆ ಇರುವವರೆಗೆ ಅಥವಾ ಮಾನವ ಪೂರ್ಣವಾಗಿ ವಿಚಾರಶೀಲನಾಗುವವರೆಗೆ ಇಂತಹ ಆಚರಣೆಗಳು ಧರ್ಮಾಚರಣೆಗಳಾಗಿ ಉಳಿದಿರುತ್ತವೆ.
ಸತ್ತವರ ಶವ ಸಂಸ್ಕಾರದಲ್ಲಿ ಹೆಣವನ್ನು ಹೂಳಿ ಗೋರಿ ಅಥವಾ ಸಮಾಧಿ ಕಟ್ಟಿ ಪೂಜಿಸುವುದು ಒಂದು ವಿಧವಾದರೆ; ಸುಟ್ಟು ಬೂದಿಯನ್ನು ಹರಿಯುವ ನೀರಿನಲ್ಲಿ ತೇಲಿಬಿಟ್ಟು ಪೂಜಿಸುವುದು ಇನ್ನೊಂದು ವಿಧ. ಸತ್ತ ಹಿರಿಯರ ನೆನಪಿನಲ್ಲಿ ಗೋರಿಗಳನ್ನು ಪೂಜಿಸುವುದು ಅಥವಾ ಶ್ರಾದ್ಧ ಇಲ್ಲವೇ ಹಿರಿಯರ ಪೂಜೆ ಆಚರಣೆ ಮಾಡುವುದು ಬಹುತೇಕ ಮತಧರ್ಮಗಳಲ್ಲಿ ಕಂಡುಬರುತ್ತದೆ. ಪ್ರಕೃತಿಯಲ್ಲಿ ನಡೆಯುತ್ತಿದ್ದ ಘಟನೆಗಳಿಗೆ ಅಥವಾ ಅನುಭವಿಸುತ್ತಿದ್ದ ಕಷ್ಟಗಳಿಗೆ ಸತ್ತುಹೋದ ಪಿತೃಗಳ ಆತ್ಮಗಳ ಆತೃಪ್ತಿಯೇ ಕಾರಣ; ಆದುದರಿಂದ ಆ ಆತ್ಮಗಳು ಭೂತ, ಪ್ರೇತ, ಪಿಶಾಚಿ, ದೆವ್ವಗಳ ರೂಪದಲ್ಲಿ ಜೀವಂತವಾಗಿ ಬದುಕಿರುವವರಿಗೆ ಹಿಂಸೆ ನೀಡುತ್ತವೆ. ಅವರನ್ನು ಒಲಿಸಿಕೊಂಡರೆ ಎಲ್ಲ ಪೀಡೆಗಳು ನಿವಾರಣೆಯಾಗುತ್ತವೆ ಎನ್ನುವ ಭಯದಿಂದ ಕೂಡಿದ ಹಿಂದಿನವರ ನಂಬಿಕೆ ಪಿತೃಪೂಜೆ ಅಥವಾ ಹಿರಿಯರ ಹಬ್ಬ ಮತ್ತು ಕುಲದೇವತಾ ಆರಾಧನಾ ಧಾರ್ಮಿಕ ಆಚರಣೆ ಉಂಟಾಗಲು ಕಾರಣವಾಯಿತು. ಆ ನಂಬಿಕೆ ಧಾರ್ಮಿಕ ಆಚರಣೆಯಾಗಿ ಈಗಲೂ ಮುಂದುವರೆದಿದೆ.
ಧರ್ಮದ ಸ್ವರೂಪದಲ್ಲಿ ದೈವದ ನಂಬಿಕೆಯೂ ಒಂದು. ಜಗತ್ತಿನ ಬಹುಪಾಲು ಮಾನವ ಸಮುದಾಯಗಳು ದೈವಕ್ಕೆ ಆಕಾರ ನೀಡಿ ಅಥವಾ ನಿರಾಕಾರವಾಗಿ ನಂಬುವುದನ್ನು ಹಾಗೂ ಪೂಜೆ, ಪ್ರಾರ್ಥನೆ, ಧ್ಯಾನ ಮುಂತಾದವುಗಳಿಂದ ದೇವರನ್ನು ಒಲಿಸಿಕೊಳ್ಳುವುದು ಒಂದು ಮಾರ್ಗವಾದರೆ; ಮಾಟ-ಮಂತ್ರಗಳ ಮೂಲಕ ಒಲಿಸಿಕೊಳ್ಳುವುದು ಇನ್ನೊಂದು ಮಾರ್ಗ. ಒಟ್ಟಿನಲ್ಲಿ ತಮ್ಮ ಕೋರಿಕೆಯನ್ನು ಈಡೇರಿಸಿಕೊಳ್ಳುವುದೇ ಇವುಗಳ ಗುರಿ. ಆರ್.ಆರ್.ಮಾರೆಟ್ ಎನ್ನುವ ಪ್ರಸಿದ್ಧ ಮಾನವ ಶಾಸ್ತ್ರಜ್ಞನ ಪ್ರಕಾರ ‘‘ಮಂತ್ರ ಮತ್ತು ಧರ್ಮ ಎರಡೂ ಮಾನವ ಅನುಭವದ ಒಂದೇ ಬಗೆಯ ವಿಭಾಗಕ್ಕೆ ಸೇರಿದಂತಹವು; ಇತಿಹಾಸದುದ್ದಕ್ಕೂ ಮಾನವ ಅನುಭವವು ಹೆಚ್ಚೂ ಕಡಿಮೆ ಎರಡು ಜಗತ್ತುಗಳು ಎಂದೇ ಪರಿಗಣಿಸಬಹುದಾದ ಈ ಎರಡು ಮಹಾವಿಭಾಗಗಳಲ್ಲಿ ವಿಂಗಡಣೆಗೊಂಡಿದೆ; ಅವು ಒಂದುಗೂಡಿ ಪ್ರಕೃತಿಗೆ ಅತೀತದ ಜಗತ್ತಿಗೆ, ಅನುಭವದ ಅಜ್ಞಾತ ಪ್ರದೇಶಕ್ಕೆ, ಮನಸ್ಸಿನ ಬೆಳಕು ಕತ್ತಲುಗಳ ಸಂಧಿ ಪ್ರದೇಶಕ್ಕೆ ಸೇರಿದಂತಹವು’’ ಎಂದು ಬರೆಯುತ್ತಾನೆ.
ಒಂದು ಸಮಸ್ಯೆ ವೈಯಕ್ತಿಕವಾಗಿರಬಹುದು ಇಲ್ಲವೇ ಸಮುದಾಯದ್ದಾಗಿರಬಹುದು; ಒಟ್ಟಿನಲ್ಲಿ ಪರಿಹಾರವನ್ನು ಕಾಲಜ್ಞಾನ, ಜ್ಯೋತಿಷ್ಯ, ಶಕುನ, ಹಲ್ಲಿಶಾಸ್ತ್ರ, ಗಿಣಿಶಾಸ್ತ್ರ, ಹಸ್ತಸಾಮುದ್ರಿಕೆ, ಅಂಜನ ಹಾಕುವುದು ಮುಂತಾದ ಕ್ರಿಯೆಗಳಿಂದ ಪರಿಹಾರ ಪಡೆಯುವ ಪ್ರಯತ್ನವನ್ನು ಆದಿಮ ಧರ್ಮದಲ್ಲಿ ಗುರುತಿಸಬಹುದು. ಆರೋಗ್ಯ ಕಾಪಾಡಿಕೊಳ್ಳುವ ಬಾಲಗ್ರಹ, ದೃಷ್ಟಿ ನೀವಾಳಿಸುವುದು, ಬದ್ದ ಬೀಳುವುದು, ತಾಯಿ ಕಟ್ಟುವುದು ಮುಂತಾದ ಕ್ರಿಯೆಗಳ ಜೊತೆಗೆ; ಸೇಡು, ಈರ್ಷ್ಯೆ, ವಿಫಲ ಪ್ರೇಮ ಮುಂತಾದ ಸಂದರ್ಭಗಳಲ್ಲಿ ಮಾಡುವ ವಶೀಕರಣ, ಬಾನಾಮತಿ, ಮಾಟ-ಮಂತ್ರ, ಶಾಪ ಹಾಕುವುದು, ಆಣೆಯಿಟ್ಟು ಬಯ್ಯುವುದು ಮುಂತಾದವನ್ನೂ ಆದಿಮ ಧರ್ಮದಲ್ಲಿ ಹಾಗೂ ಅವು ಇಂದಿಗೂ ಮುಂದುವರೆದಿರುವುದನ್ನು ಕಾಣಬಹುದು.
ಮಾನವನ ಬದುಕಿನಲ್ಲಿ ಆಕಸ್ಮಿಕ ಮತ್ತು ಅನಿರೀಕ್ಷಿತಗಳು ಉಂಟಾಗುತ್ತಿರುವವರೆಗೂ, ಮನುಷ್ಯ ಪ್ರಯತ್ನಗಳಿಗೆ ದೊರೆಯುವ ಪ್ರತಿಫಲಗಳು ಅನಿಶ್ಚಿತವಾಗಿರುವವರೆಗೂ, ತಮ್ಮನ್ನು ಬಹಿರಂಗಗೊಳಿಸಿಕೊಳ್ಳದೆ ವ್ಯಕ್ತಿಗಳು ದ್ವೇಷಸಾಧನೆಗಳಲ್ಲಿ ತೊಡಗಿರುವವರೆಗೂ ಮಾಟ-ಮಂತ್ರಗಳು ಮನುಷ್ಯ ಬದುಕಿನ ಅವಿಭಾಜ್ಯ ಧರ್ಮವಾಗಿರುತ್ತದೆ.
ಆದಿಮ ಜನಾಂಗ ಗುಂಪುಗಳ ಬದುಕಿನ ಕಾರ್ಯಕ್ಷೇತ್ರ, ಲೋಕಾನುಭವ ಮತ್ತು ಜ್ಞಾನದ ಮಟ್ಟ ಅತ್ಯಂತ ಸೀಮಿತವೂ, ಅಸ್ಪಷ್ಟವೂ ಮತ್ತು ಜೊತೆಗೆ ಪರಿಸರದ ಭಿನ್ನತೆಯೂ ಇದ್ದಿದ್ದರಿಂದ; ಅವರ ಧರ್ಮ ಸೀಮಿತ ಮತ್ತು ಭಿನ್ನತೆಯಿಂದ ಕೂಡಿತ್ತು. ಬರುಬರುತ್ತಾ ಮಾನವ ಪ್ರಜ್ಞೆ ವಿಕಾಸವಾದುದರಿಂದ, ಬದುಕಿನ ಕಾರ್ಯಕ್ಷೇತ್ರ ವಿಸ್ತಾರವಾದದ್ದರಿಂದ, ಜ್ಞಾನದ ಮಟ್ಟ ಹೆಚ್ಚುತ್ತಾ ಬಂದು ಸ್ಪಷ್ಟತೆ ಉಂಟಾಗಿದ್ದರಿಂದ, ಧರ್ಮಪ್ರಜ್ಞೆ ಮತ್ತು ಆಚರಣೆಗಳಲ್ಲಿ ಹೆಚ್ಚು ಶಿಷ್ಟತೆ ಮತ್ತು ಸೂಕ್ಷ್ಮ ಪರಿಜ್ಞಾನಗಳು ಕಾಣಿಸಿಕೊಳ್ಳಲು ಪ್ರಾರಂಭವಾಗಿ ಬೌದ್ಧಧರ್ಮ, ಸನಾತನ ಹಿಂದೂ ಧರ್ಮ, ಕ್ರೈಸ್ತಧರ್ಮ, ಇಸ್ಲಾಂಧರ್ಮ, ಜೈನಧರ್ಮ, ಸಿಖ್ ಧರ್ಮ, ಯಹೂದಿಧರ್ಮ, ಪಾರಸಿಕ ಧರ್ಮ, ಚೀನಾದ ಕನ್‌ಫ್ಯೂಸಿಯನಿಸಂ, ತಾವೋಯಿಸಂ ಮುಂತಾದ ರಾಷ್ಟ್ರಧರ್ಮ, ವಿಶ್ವಧರ್ಮಗಳಂತ ಲಕ್ಷಣಗಳ ವಿಶಾಲ ತಳಹದಿಯ ಮತಧರ್ಮಗಳು ಹುಟ್ಟಲು ಕಾರಣವಾಯಿತು.
ನಾಗರೀಕತೆ ಮತ್ತು ಸಂಸ್ಕೃತಿಗಳನ್ನು ಸೃಷ್ಟಿಸಿಕೊಂಡ ಮಾನವ ತಮ್ಮ ಧರ್ಮಾರಾಧನೆಗೆ ಧಾರ್ಮಿಕವಾಗಿ, ಪಾರಮಾರ್ಥಿಕವಾಗಿ ಹಾಗೂ ನೈತಿಕವಾಗಿ ಅತ್ಯಂತ ಉನ್ನತ ಮಟ್ಟದ ಅಪೇಕ್ಷೆಯನ್ನೇ ಹೊಂದಿರುತ್ತಾನೆ. ಅದು ಏಕ, ನಿರಾಕಾರ ಅಥವಾ ಸಾಕಾರ, ಸರ್ವಶಕ್ತ, ಸರ್ವಾಂತರ್ಯಾಮಿ, ಸರ್ವಕಲ್ಯಾಣ ಗುಣಸಂಪನ್ನ ಹಾಗೂ ಪಾರಮಾರ್ಥಿಕವಾಗಿರಬೇಕು. ವಿಶಾಲ ತಳಹದಿಯ ಮತಧರ್ಮಗಳ ಎರಡನೇ ಮಹತ್ವದ ಲಕ್ಷಣಗಳೆಂದರೆ ಅವುಗಳ ಆದರ್ಶ, ನೈತಿಕತೆ ಮತ್ತು ಮಾನವ ವ್ಯಕ್ತಿತ್ವಕ್ಕೆ ಕೊಟ್ಟ ಪ್ರಾಮುಖ್ಯತೆ. ಇದರಿಂದಾಗಿ ಮಾನವರು ಧರ್ಮ ಮತ್ತು ದೇವರನ್ನು ನೈತೀಕರಿಸಿದರು. ರಾಷ್ಟ್ರಕ್ಕೆ ಅಥವಾ ಒಂದು ಜನಾಂಗಕ್ಕೆ ರಾಷ್ಟ್ರಧರ್ಮ ಸೀಮಿತವಾದರೆ; ವಿಶ್ವದ ಎಲ್ಲ ರಾಷ್ಟ್ರಗಳ ಮಾನವ ಕುಲಕ್ಕೆ ಮಾನ್ಯವಾಗುವ ಧರ್ಮವನ್ನು ವಿಶ್ವಧರ್ಮ ಎಂದು ಮಾನ್ಯ ಮಾಡಲಾಗಿದೆ. ಸರ್ವಕಾಲಿಕ, ಸರ್ವಮಾನವ ನೈತಿಕತೆ, ಏಕದೇವತಾವಾದ (Monatheism) ಮತ್ತು ಅನುಭಾವವಾದ (Mysticism), ಇವು ಮೂರೂ ವಿಶ್ವಧರ್ಮದ ಮೂಲಭೂತ ತತ್ವಗಳು ಎಂದು ಪರಿಗಣಿಸಲಾಗಿದೆ. ಬೌದ್ಧಧರ್ಮ ದೇವರ ಅಸ್ತಿತ್ವವನ್ನು ಪ್ರತಿಪಾದಿಸದೆ ಮಾನವ ಜನಾಂಗದ ದುಃಖ ಶಮನಕ್ಕೆ ಅಷ್ಟಾಂಗ ಮಾರ್ಗವನ್ನು ಸೂಚಿಸಿದ್ದರಿಂದ ಹಾಗೂ ಧರ್ಮಕ್ಕೆ ದೇವರ ಕಲ್ಪನೆ ಅನಿವಾರ್ಯವಲ್ಲ ಎನ್ನುವುದನ್ನು ಸಾರಿದ್ದರಿಂದ; ಕ್ರೈಸ್ತಧರ್ಮ ಪ್ರತಿಪಾದಿಸಿದ ಹತ್ತು ದೈವಾಜ್ಞೆಗಳಿಂದ; ಇಸ್ಲಾಂ, ಕ್ರೈಸ್ತ ಮತ್ತು ಯಹೂದಿ ಧರ್ಮಗಳು ಪ್ರತಿಪಾದಿಸುವ ಏಕದೇವತಾವಾದ ಹಾಗೂ ಸರ್ವಕಾಲಿಕ ಅನುಭಾವಗಳಿಂದ; ಈ ಎಲ್ಲ ಧರ್ಮಗಳನ್ನು ವಿಶ್ವಧರ್ಮಗಳೆಂದು ಪರಿಗಣಿಸಲು ಕಾರಣವಾಗಿದೆ.
ಮೂಲಭೂತ ನಂಬಿಕೆ ಅಥವಾ ನಂಬಿಕಾ ವಿಧಾನಗಳನ್ನು ತಿರಸ್ಕರಿಸಿದವರ ಜೊತೆಗೆ ಎಂತಹುದೇ ರೂಪದ ಅತಿ ಸ್ವಾಭಾವಿಕತೆಯನ್ನು ಮುಲಾಜಿಲ್ಲದೆ ಹೊರಗಿಟ್ಟವರನ್ನು ಮಾನ್ಯ ಮಾಡುವುದೂ ನಮಗೆ ಮೂಲತಃ ಸಂಬಂಧಿಸಿದ್ದು. ಈ ಧರ್ಮಾತೀತ (Non-religious) ವ್ಯಕ್ತಿಗಳು ಅಥವಾ ಗುಂಪುಗಳು ತಮ್ಮನ್ನು ಸಂದೇಹವಾದಿಗಳು (Skeptics) ಮಾನವತಾವಾದಿಗಳು (Humanists), ನಾಸ್ತಿಕರು (Atheists), ಆಜ್ಞೇಯವಾದಿಗಳು (Agnostics), ಚಾರ್ವಾಕರು (Atheists), ಜಾತ್ಯಾತೀತರು (Secularists), ವಾಸ್ತವವಾದಿಗಳು (Naturalists), ಅಪನಂಬಿಕೆಯುಳ್ಳವರು (unbelievers), ವಿಚಾರವಾದಿಗಳು (Rationalists), ಭೌತಿಕವಾದಿಗಳು (Materialists) ಮುಂತಾಗಿ ಬೇರೆ-ಬೇರೆ ವಿಧಾನಗಳಿಂದ ಅರ್ಥೈಸಿಕೊಳ್ಳುತ್ತಾರೆ. ಪ್ರಸ್ತುತ ನಮ್ಮ ಕಾಲವೂ ಸೇರಿ ಇತಿಹಾಸದುದ್ದಕ್ಕೂ ಇವರು ಇದ್ದಾರೆ. ಮಾನವ ಇತಿಹಾಸದಲ್ಲಿ ಇವರ ಸ್ಥಾನವೇನು? ಮುಕ್ತ ಸಮಾಜಕ್ಕೆ ಇವರ ಕೊಡುಗೆ ಏನು? ಗುಡಿ, ಮಠ, ಮಂದಿರ, ಮಸೀದಿ, ಚರ್ಚು ಮುಂತಾದವು ಒಂದು ಕಡೆ ಹಾಗೂ ರಾಜ್ಯ ಇನ್ನೊಂದು ಕಡೆ; ಇವೆರಡನ್ನು ಬೇರ್ಪಡಿಸುವ ಸಂವಿಧಾನವೆಂಬ ಗೋಡೆಯನ್ನು ಇವರು ಹೇಗೆ ನಿರ್ಮಿಸಿದರು ಮತ್ತು ಉಳಿಸಿಕೊಂಡರು? ಪ್ರಾರಂಭಿಕವಾಗಿ, ಮತಧರ್ಮ ವ್ಯವಸ್ಥೆಗಳನ್ನು ಒಪ್ಪದೇ ಪ್ರಶ್ನಿಸಿದವರನ್ನು ಗುರುತಿಸುವ ಚರ್ಯೆಗಳನ್ನು ವಿವರಿಸುವುದು ಅವಶ್ಯ.
ಧರ್ಮ ಮತ್ತು ಮುಕ್ತವಿಚಾರ : ೩. ಧರ್ಮಾತೀತರು
ಒಂದು ಧರ್ಮದ ಅಥವಾ ಒಂದು ಮತಧರ್ಮದ ಆಚಾರ, ವಿಚಾರ, ರೂಢಿ, ಸಂಪ್ರದಾಯ, ನಂಬಿಕೆ, ನಡವಳಿಕೆ ಮುಂತಾದವುಗಳಿಗೆ ಪೂರ್ಣವಾಗಿ ಅಂಟಿಕೊಳ್ಳುವುದರಿಂದ ದೂರ ಸರಿದವರನ್ನು ಧರ್ಮಾತೀತರು ಅಥವಾ ಧರ್ಮಭ್ರಷ್ಠರು ಎಂದು ಕರೆಯಲಾಗುತ್ತಿದೆ. ಇದು ವೈಯಕ್ತಿಕ ನೆಲೆಯಲ್ಲಿರಬಹುದು ಅಥವಾ ಸಾರ್ವತ್ರಿಕ ನೆಲೆಯಲ್ಲಿರಬಹುದು. ವ್ಯಕ್ತಿ ಸ್ವಇಚ್ಛೆಯಿಂದ ತಾನೇ ಧರ್ಮದಿಂದ ಅಥವಾ ಮತಧರ್ಮದಿಂದ ದೂರ ಸರಿಯುವುದು ಧರ್ಮಾತೀತನಾದರೆ; ಬಲವಂತವಾಗಿ ಧರ್ಮದಿಂದ ಹೊರಹಾಕಲ್ಪಟ್ಟರೆ ಧರ್ಮಭ್ರಷ್ಠನಾಗುತ್ತಾನೆ. ಹೀಗೆ ಸೇರಿದವರ ಬೇರೆ ಬೇರೆ ಗುಂಪುಗಳಿಗೆ ಧರ್ಮಾತೀತರ ಗುಂಪು ಅಥವಾ ಧರ್ಮಭ್ರಷ್ಠರ ಗುಂಪು ಎಂದು ಕರೆಯಲಾಗುತ್ತಿದೆ. ಮೊದಲಿನದರಲ್ಲಿ ವ್ಯಕ್ತಿ ತನ್ನ ಧರ್ಮದ ಆಚರಣೆಗಳಿಗೆ ಅಥವಾ ಅವನ್ನು ಆಚರಿಸುತ್ತಿರುವವರ ನಂಬಿಕೆಗಳಿಗೆ ಯಾವುದೇ ಭಂಗ ತರದೆ ತಾನೇ ಸ್ವ ಇಚ್ಛೆಯಿಂದ ದೂರಸರಿಯುತ್ತಾನೆ. ಎರಡನೆಯದರಲ್ಲಿ ವ್ಯಕ್ತಿ ತನ್ನ ಧರ್ಮದ ಆಚರಣೆಗಳಿಗೆ ಭಂಗ ತಂದಾಗ; ಆ ಧರ್ಮದ ಆಚರಣೆಗಳನ್ನು ಪಾಲಿಸುತ್ತಿರುವ ಇತರರಿಂದ ಹೊರನೂಕಲ್ಪಟ್ಟಿರುತ್ತಾನೆ. ಆಧುನಿಕ ಧರ್ಮಾತೀತ ಮನುಷ್ಯ ತನ್ನನ್ನು ಪೂರ್ಣವಾಗಿ ಇತಿಹಾಸದ ಅಧೀನ ಮತ್ತು ಸಹಾಯಕನಂತೆ ತೊಡಗಿಸಿಕೊಂಡು ಹಾಗೂ ದಾಟಲು ಎಲ್ಲ ಬೇಡಿಕೆಗಳನ್ನು ತಿರಸ್ಕರಿಸುತ್ತಾನೆ. ಇತಿಹಾಸದ ಬೇರೆ ಬೇರೆ ಸಂದರ್ಭಗಳಲ್ಲಿ ಕಾಣುವಂತೆ, ಮಾನವ ಸಂದರ್ಭದಿಂದ ಹೊರತಾದ ಯಾವ ಮಾದರಿಯನ್ನೂ ಅವನು ಒಪ್ಪಲಾರ.
ಮಾನವ ತನ್ನನ್ನು ತಾನು ರೂಪಿಸಿಕೊಳ್ಳುತ್ತಾನೆ. ಅವನ ಸ್ವಾತಂತ್ರ್ಯಕ್ಕೆ ಮತಧರ್ಮವೊಂದು ಮಾತ್ರ ತೊಡಕಾಗಿದೆ. ಅಂತ್ಯವೆಂಬುವ ದೇವರ ಕಲ್ಪನೆಯನ್ನು ಬಿಡದ ಹೊರತು, ಅವನು ನಿಜವಾದ ಅರ್ಥದಲ್ಲಿ ಸ್ವತಂತ್ರನಲ್ಲ. ಧರ್ಮಾತೀತ ಮನುಷ್ಯರನ್ನು ಗುರುತಿಸುವ ಚಿನ್ಹೆಗಳು ಈ ರೀತಿ ಇವೆ.
ಸಂದೇಹವಾದಿಗಳು (Skeptics)
ಪ್ರಶ್ನೆ ಮಾಡುವವರನ್ನು, ಅನುಮಾನಿಸುವವರನ್ನು, ನಂಬಿಸುವಂತಹ ಹೇಳಿಕೆಗಳು ಮತ್ತು ಒಪ್ಪಿಕೊಳ್ಳುವಂತಹ ವಿಶ್ವಾಸಗಳಿಗೆ ಸಂಬಂಧಿಸಿದ ಸಂಗತಿಗಳನ್ನು ಆಕ್ಷೇಪಿಸುವವರನ್ನು ಸಂದೇಹವಾದಿಗಳು (Skeptics) ಎಂದು ಕರೆಯುತ್ತಾರೆ. ಆಕ್ಷೇಪಣೆಯಲ್ಲಿ ಪ್ರಶ್ನೆ ಮಾಡುವುದಕ್ಕಿಂತ ಅನುಮಾನದ ಪಾಲು ಹೆಚ್ಚಿರುತ್ತದೆ. ಪಾಲ್‌ಕುರ್ಟ್ಸ್ ಎನ್ನುವ ಸಂಶೋಧಕ ಇನ್ನೂ ಸರಳೀಕರಿಸಿ ‘‘ಯಾವನು ಸತ್ಯವನ್ನು ಅಪೇಕ್ಷಿಸುತ್ತಾನೋ, ವಿವರಣೆಯಲ್ಲಿ ಸ್ಪಷ್ಟತೆಯನ್ನು ಕೇಳುತ್ತಾನೋ, ಸಾಕ್ಷ್ಯದಲ್ಲಿ ಯುಕ್ತತೆ ಮತ್ತು ತರ್ಕದಲ್ಲಿ ಸ್ಥಿರತೆ ಇರುತ್ತೋ ಅವನನ್ನು ಒಬ್ಬ ಸಂದೇಹವಾದಿ ಅಥವಾ ಸಂದೇಹಿ’’ ಎನ್ನುತ್ತಾನೆ. ಸತ್ಯಶೋಧನೆಯಲ್ಲಿ ಸಂದೇಹಪಡುವ ಮತ್ತು ಪ್ರಶ್ನಿಸುವ ಎರಡೂ ಗುಣಗಳು ಒಂದೇ ಆಗಿರುತ್ತವೆ. ಸಮಸ್ಯೆ ಗ್ರಹಿಕೆಗೆ ಬಂದತಕ್ಷಣ ಪ್ರಶ್ನೆ ಏರ್ಪಡುತ್ತದೆ. ಇದರಿಂದ ವಿಸ್ಮಯದ ಉತ್ತರ ಸಿಗುತ್ತದೆ. ಪ್ರಶ್ನೆ ಇಲ್ಲದೆ ಸಿಗುವ ಉತ್ತರದ ಸತ್ಯತೆ ಸಂದೇಹಕ್ಕೆ ಎಡೆಮಾಡುತ್ತದೆ. ಅಂದರೆ, ಸಂದೇಹ ಎನ್ನುವುದು ಸತ್ಯದ ಸಮರ್ಥಕವಾಗಿ ನಿಲ್ಲುತ್ತದೆ. ನಿಶ್ಚಯ ಜ್ಞಾನ ಸಾಧ್ಯವಿಲ್ಲವೆಂದು ವಾದಿಸುವವನು, ಮತಧರ್ಮಗಳ ಸಿದ್ಧಾಂತಗಳನ್ನು ನಂಬದಿರುವವನು, ಅನಿಶ್ಚಯಿ, ಒಂದು ಸಂಗತಿಯ ಅಥವಾ ಸಿದ್ಧಾಂತದ ಸತ್ಯತೆಯನ್ನು ಒಪ್ಪಿಕೊಳ್ಳುವುದಕ್ಕೆ ರುಜುವಾತು ಸಾಲದೆಂದು ಸಂದೇಹಪಡುವವನು ಸಂದೇಹವಾದಿ ಅಥವಾ ಸಂದೇಹಿ ಆಗುತ್ತಾನೆ.
ಸ್ಕೆಪ್ಟಿಕೋಸ್ (Skepticose) ಎನ್ನುವ ಗ್ರೀಕ್ ಪದ ‘ಶೋಧನೆ’, ‘ವಿಚಾರಿಸು’, ‘ಪರೀಕ್ಷಿಸು’, ‘ಅಭಿಪ್ರಾಯಪಡು’ ಮುಂತಾದ ಅರ್ಥಗಳನ್ನು ಕೊಡುತ್ತದೆ. ಸ್ಕೆಪ್ಟಿಕೋಸ್ ಪದಕ್ಕೆ ಕನ್ನಡದ ಸಂದರ್ಭದಲ್ಲಿ ಸಂದೇಹ, ಸಂದೇಹಿ, ಮುಂತಾದ ಪದಗಳನ್ನು ಸಂವಾದಿಯಾಗಿ ಬಳಸಲಾಗುತ್ತಿದೆ. ‘ಸ್ಕೆಪ್ಟಿಸಿಸಂ’ ಪದಕ್ಕೆ ‘ಸಂದೇಹವಾದ’ ಎನ್ನುವ ಪದದ ಬಳಕೆ ಇದೆ.
ಒಂದು ಕಾಲದಲ್ಲಿ, ಪುರಾತನ ಗ್ರೀಸ್‌ನಲ್ಲಿ ಇಲಿಸ್ ನ ಪೈರೋಹ್ ನೇತೃತ್ವದಲ್ಲಿ ‘ಸಂದೇಹಪಂಥ’ ಎನ್ನುವುದು ಏರ್ಪಟ್ಟಿತ್ತು. ‘‘ವಸ್ತುನಿಷ್ಠ ನಿಜವಾದ ಜ್ಞಾನವೆನ್ನುವುದು ಸಾಧ್ಯವೇ ಇಲ್ಲ ಮತ್ತು ಸತ್ಯ ಪಡೆಯುವುದು ಅಸಾಧ್ಯ ಹಾಗೂ ಸತ್ಯಶೋಧನೆ ಎನ್ನುವುದು ವೃಥಾ ಶ್ರಮಮಾತ್ರ’’ ಎನ್ನುವುದು ಪೈರೋಹ್‌ನ ಅಭಿಪ್ರಾಯವಾಗಿತ್ತು. ಇದರ ರೂಪವಾದ ವ್ಯವಸ್ಥಿತ ಸ್ಕೆಪ್ಟಿಸಿಸಂ ಅಥವಾ ಸಂದೇಹವಾದ ಎನ್ನುವುದು ಎಲ್ಲೂ ನಾಯಕತ್ವ ವಹಿಸಿಲ್ಲ. ಇದನ್ನು ತಾರ್ಕಿಕವಾಗಿ ಪ್ರತಿಪಾದಿಸಲು ಅಸಾಧ್ಯವಾದುದು ಹಾಗೂ ಇಂದು ರೂಢಿಯಲ್ಲಿರುವ ‘‘ಕ್ರಮಬದ್ಧ ಸಂದೇಹವಾದದಿಂದ’’ ಇದನ್ನು ಬೇರ್ಪಡಿಸಬೇಕಾಗಿದೆ.
ಕ್ರಮಬದ್ಧ ಆಧುನಿಕ ಸಂದೇಹವಾದಿಗಳು ನಿರ್ದಯದವರಲ್ಲ. ಆದರೂ, ತಾರ್ಕಿಕತೆ ಯಿಂದ ಕೂಡಿದ ವೈಜ್ಞಾನಿಕ ಅನ್ವೇಷಣೆಗೆ ಬಳಸುವ ಕಾರ್ಯಾಕಾರಣ ನಿಯಮಗಳನ್ನು ಬಳಸಿ ಧರ್ಮಕ್ಕೆ ಮತ್ತು ಧರ್ಮಾತೀತತೆಯ ಸತ್ಯಾಂಶಗಳಿಗೆ ಸಂಬಂಧಿಸಿದ ಹಕ್ಕನ್ನು ಸಂದೇಹವಾದಿಗಳೂ ಪ್ರತಿಪಾದಿಸುತ್ತಾರೆ. ಸಂದೇಹವಾದಿಗಳು ಭರವಸೆಗೆ ಅರ್ಹರು.
ತತ್ವಜ್ಞಾನಿ ಮಾರಿಯೋ ಬಂಗೇ ಅವರು ಒಂದು ಕಡೆ ಬರೆಯುತ್ತಾ ‘‘ಕ್ರಮಬದ್ಧ ಸಂದೇಹವಾದವನ್ನು ರೂಢಿಸಿಕೊಂಡವರು, ಅದು ದಡ್ಡತನ ಎನ್ನುವುದನ್ನು ನಂಬುತ್ತಾರೆ. ಅವಿವೇಕ, ಮತ್ತು ಪ್ರಚುರಪಡಿಸುವುದು ನೈತಿಕವಾಗಿ ತಪ್ಪು, ಆಚರಣೆ, ಅಥವಾ ಪ್ರಮುಖ ವಿಚಾರದ ಬೋಧನೆ, ಅಥವಾ ಪ್ರಯೋಗಕ್ಕೊಳಪಡಿಸದೆ ಆಚರಣೆಗೆ ತರುವುದು, ಅಥವಾ ಅತಿ ಕೆಟ್ಟದ್ದನ್ನು ನಿರ್ಣಾಯಕವೆಂಬಂತೆ ತೋರಿಸುವುದು ಶುದ್ಧ ತಪ್ಪು, ನಿಷ್ಪ್ರಯೋಜಕ ಅಥವಾ ಕೆಡುಕಿನಿಂದ ಕೂಡಿದ್ದು. ಆದುದರಿಂದ ಸಂಶೋಧನೆ ಮತ್ತು ಕ್ರಿಯೆ ಆಧಾರಿತ ಸಂಶೋಧನೆಗಳನ್ನು ನಾವು ಒಪ್ಪುತ್ತೇವೆ. ನಾವು ಕ್ರಮಬದ್ಧ ಸಂದೇಹವಾದಿಗಳಲ್ಲ. ನಾವು ಸುಳ್ಳುಗಳನ್ನು ಒಪ್ಪುವುದಿಲ್ಲ ಹಾಗೂ ಪರೀಕ್ಷೆಗೊಳಪಡದೆ ಯಾವುದರ ಬಗ್ಗೆಯೂ ತೀರ್ಮಾನ ಮುಂದೂಡಲಾಗುತ್ತದೆ, ಆದರೆ ಬೇಕಾಗಿರುವ ಪ್ರಯೋಗಗಳು ಹೇಳುವುದನ್ನು ತಾತ್ಕಾಲಿಕವಾದರೂ ನಾವು ನಂಬುತ್ತೇವೆ. ಅದೇ ವೇಳೆಯಲ್ಲಿ, ಆಧಾರವಿಲ್ಲದ ನಂಬಿಕೆಗಳನ್ನು ತ್ಯಜಿಸಲು ಇಚ್ಛಿಸುತ್ತೇವೆ. ಒಟ್ಟಿನಲ್ಲಿ ಕ್ರಮಬದ್ಧ ಸಂದೇಹವಾದಿ ಆಗಿರುವವರು ರಚನಾತ್ಮಕ’’ ಎಂದು ತಿಳಿಸುತ್ತಾರೆ.
ವಿಶ್ವದಲ್ಲಿನ ಪ್ರತಿಯೊಂದೂ ಸಾಕಾರ ಅಥವಾ ವಾಸ್ತವ ಹಾಗೂ ನಿಯಮಬದ್ಧ ಎನ್ನುವುದನ್ನು ಮಾನ್ಯ ಮಾಡುವ ‘ಭೌತಿಕವಾದ’, ತನ್ನಷ್ಟಕ್ಕೆ ತಾನೇ ಸೃಷ್ಟಿಯಾದ ವಿಶ್ವ ಮತ್ತು ನಿಧಾನವಾಗಿ ಹಾಗೂ ಸಣ್ಣ ಪ್ರಮಾಣದಲ್ಲಿ ಅದರ ಸತ್ಯವನ್ನು ಅರುಹುತ್ತಿರುವ ‘ವಾಸ್ತವವಾದ’, ನಮ್ಮ ಮನೋಭಾವನೆಗಳು ಆಂತರ್ಯದಲ್ಲಿ ಸ್ಥಿರ ಮತ್ತು ಒಂದಕ್ಕೊಂದು ಬದ್ಧವಾಗಿರಬೇಕು ಎಂದು ಬಯಸುವ ‘ವಿಚಾರವಾದ’, ವಾಸ್ತವವೆಂದು ನಂಬುವ ಪ್ರತಿಯೊಂದು ಮನೋಭಾವನೆಯೂ ಪರೀಕ್ಷಾರ್ಹ ಎನ್ನುವುದನ್ನು ಮಾನ್ಯ ಮಾಡುವ ‘ಅನುಭಾವವಾದ’, ವಿಜ್ಞಾನದ ಕಲ್ಪಿತ ಸಿದ್ಧಾಂತ ಮತ್ತು ಮಾಹಿತಿಗಳು ಗುರಿ ಇಲ್ಲದವು ಎನ್ನುವುದಕ್ಕಿಂತ ಒಂದು ಕ್ರಮವನ್ನು ರೂಪಿಸುತ್ತವೆ ಎನ್ನುವ ‘ವ್ಯವಸ್ಥಿತವಾದ’ ಮುಂತಾದ ವೈಜ್ಞಾನಿಕ ತಿಳುವಳಿಕೆ ಮತ್ತು ವಿಧಾನಗಳು ತತ್ವಜ್ಞಾನದ ಕೆಲವು ಅವಶ್ಯಕತೆಗಳನ್ನು ತೃಪ್ತಿಪಡಿಸುತ್ತವೆ.
ಡಾ.ಬಂಗೇ ಅವರು ಮುಂದುವರೆದು; ‘‘ಕ್ರಮಬದ್ಧ ಸಂದೇಹವಾದ ಅನೇಕ ತತ್ವಗಳನ್ನು ಎತ್ತಿ ಹಿಡಿಯುತ್ತದೆ ಮತ್ತು, ಎಲ್ಲಕ್ಕಿಂತ ಹೆಚ್ಚಾಗಿ, ವಾಸ್ತವವೆಂಬ ಜ್ಞಾನದಲ್ಲಿ ಮಾನವರು ಮುಂದುವರೆಯುತ್ತಿದ್ದಾರೆ ಎನ್ನುವುದರಲ್ಲಿ ಅವರಿಗೆ ನಂಬಿಕೆ ಇದೆ. ಅವರ ಈ ನಂಬಿಕೆ ವಿವೇಕದಿಂದ ಕೂಡಿದ್ದು, ಕುರುಡಲ್ಲ; ಇದು ಅನ್ವೇಷಕರ ನಂಬಿಕೆಯೇ ಹೊರೆತು ಆಸ್ತಿಕರದಲ್ಲ. ಅವರು ಪುರಾವೆಗಳ ರಹಿತವಾಗಿ ಯಾವುದನ್ನೂ ನಂಬುವುದಿಲ್ಲ. ಅವರು ತೆರೆದ ಮನಸ್ಸಿನವರೇ ಹೊರತು ದಡ್ಡರಲ್ಲ.’’ ಎಂದು ಅಭಿಪ್ರಾಯಪಡುತ್ತಾರೆ.
ಸಂದೇಹ ಯೋಚನೆ ಮತ್ತು ಶೋಧನೆ ಎನ್ನುವುದು ಮಾನವ ಇತಿಹಾಸದಷ್ಟೇ ಹಳೆಯದು. ಸಂದೇಹಗುಣ ಎನ್ನುವುದು ಮಾನವನ ಉತ್ಕೃಷ್ಟ ಗುಣ. ಒಪ್ಪಿರುವ ಅಥವಾ ಸ್ವೀಕರಿಸಲ್ಪಟ್ಟಿರುವ ಅಭಿಪ್ರಾಯಗಳನ್ನು ಅದು ಆಕ್ಷೇಪಿಸಿ ಪ್ರಗತಿಯನ್ನು ಉಂಟುಮಾಡುತ್ತಿದೆ ಎನ್ನುವುದರಲ್ಲಿ ಎರಡನೇ ಮಾತಿಲ್ಲ. ಈ ಅಭಿಪ್ರಾಯವನ್ನು ಸಮರ್ಥಿಸಲು ಒಂದು ಸಂದರ್ಭವನ್ನು ಇಲ್ಲಿ ವಿಶ್ಲೇಷಿಸುವುದು ಒಳ್ಳೆಯದು.
ಸರಿ ಸುಮಾರು ಎರಡನೇ ಶತಮಾನದಲ್ಲಿ ಪ್ರಖ್ಯಾತ ಗಣಿತ ಮತ್ತು ಖಗೋಳ ಶಾಸ್ತ್ರಜ್ಞನಾಗಿದ್ದ ಟಾಲೆಮಿ; ಭೂಮಿ ಸ್ಥಿರ ಅಥವಾ ನಿಶ್ಚಲ ಮತ್ತು ಚಪ್ಪಟೆ. ಸೂರ್ಯ ಅದರ ಸುತ್ತೂ ಚಲಿಸುತ್ತಿದೆ. ಸೂರ್ಯ ಭೂಮಿಯ ಮೇಲಿನ ಆಕಾಶದಲ್ಲಿ ಬಂದಾಗ ಹಗಲಾಗುತ್ತದೆ. ಅದು ಚಪ್ಪಟೆ ಭೂಮಿಯ ಕೆಳಗೆ ಹಾಯುವಾಗ ಭೂಮಿಯ ಮೇಲೆ ಕತ್ತಲಾಗಿರುತ್ತದೆ ಎಂದು ಸಾರಿದ್ದ. ಇದಕ್ಕೆ ರೋಮನ್ ಕ್ಯಾಥಲಿಕ್ ಚರ್ಚ್ ಒಪ್ಪಿಗೆ ಮುದ್ರೆ ಒತ್ತಿತ್ತು. ಈ ನಂಬಿಕೆ ಹದಿನಾರನೇ ಶತಮಾನದವರೆಗೆ ಮುಂದುವರೆದಿತ್ತು. ಆದರೆ ಸಂದೇಹ ಮಾತ್ರ ವಿಜ್ಞಾನಿಗಳನ್ನು ಕಾಡುತ್ತಿತ್ತು. ಹದಿನಾರನೇ ಶತಮಾನದಲ್ಲಿ ಬಂದ ಪೋಲಿಷ್ ಖಗೋಳ ಶಾಸ್ತ್ರಜ್ಞ ನಿಕೊಲಾಸ್ ಕೊಪರ್ನಿಕಸ್ ನ ಸಂದೇಹ, ಅನುಭವ ಮತ್ತು ವಿಚಾರಗಳೇ ಬೇರೆಯಾಗಿದ್ದವು. ಎಲ್ಲ ಆಕಾಶಕಾಯಗಳೂ ಗೋಲಾಕಾರದಲ್ಲಿವೆ ಹಾಗೂ ಪರಿಭ್ರಮಿಸುತ್ತಿವೆ. ಭೂಮಿಯೂ ಒಂದು ಗೋಲಾಕಾರದ ಗ್ರಹ. ಅದು ತನ್ನ ಅಕ್ಷದ ಸುತ್ತೂ ಸುತ್ತುತ್ತಾ ಸೂರ್ಯನನ್ನು ಸುತ್ತುತ್ತಿರುವುದರಿಂದ ಹಗಲೂ, ರಾತ್ರಿ ಮತ್ತು ವರ್ಷ ಉಂಟಾಗುತ್ತವೆ ಎಂದು ಪ್ರತಿಪಾದಿಸಿದ. ಇದರಿಂದ ಜನರ ಮತ್ತು ಹೆಚ್ಚಾಗಿ ಚರ್ಚಿನ ವಿರೋಧಕ್ಕೆ ಗುರಿಯಾಗಬೇಕಾಯಿತು. ನಂತರ ಬಂದ ಗೆಲಿಲಿಯೋ ಕೊಫರ್ನಿಕಸ್‌ನ ಸಿದ್ಧಾಂತವನ್ನು ತನ್ನ ದೂರದರ್ಶಕ ಮತ್ತು ಪ್ರಯೋಗಗಳಿಂದ ಸಮರ್ಥಿಸಿದಾಗ; ಚರ್ಚ್‌ನ ಅವಕೃಪೆಗೆ ಇವನೂ ಗುರಿಯಾಗಿ, ಜೈಲು ಸೇರಿ ನೋವು ಅನುಭವಿಸಬೇಕಾಯಿತು. ಗೆಲಿಲಿಯೋನ ಸತ್ಯಶೋಧನೆಗೆ ಕಾರಣವಾಗಿದ್ದು ಅವಲ್ಲಿನ ಸಂದೇಹಗುಣ.
ಮಾನವನಲ್ಲಿ ಸ್ವಾಭಾವಿಕವಾಗಿ ಇರುವ ಸಂದೇಹಗುಣ ಅವನ ಬದುಕಿನ ಅನ್ವೇಷಣೆಗೂ ಕಾರಣವಾಗಿದೆ. ಈ ಸಂದೇಹಗುಣ ವಿಜ್ಞಾನಿಗಳ ಅಥವಾ ಸತ್ಯಶೋಧಕರ ಪರೀಕ್ಷಾ ಮನೋಭಾವಕ್ಕೆ ಕಾರಣವಾಗಿರುವುದರಿಂದಲೇ ಬದುಕು ವೈವಿಧ್ಯವಾಗಿ ಮತ್ತು ಅನುಕೂಲತೆಗಳು ಹೆಚ್ಚಾಗಲು ಕಾರಣವಾಗಿರುವುದು.
ಮುಕ್ತ ಚಿಂತಕರು (Free Thinkers)
ಪ್ರಬಲ ಅಧಿಕಾರ ಮತ್ತು ಸಂಪ್ರದಾಯಗಳನ್ನು ಮಾನ್ಯಮಾಡದೆ ವಿಮರ್ಶಾತ್ಮಕ ಚಿಂತನೆ ಹಾಗೂ ಮುಕ್ತ ವಿವೇಕದ ಆಧಾರದ ಮೇಲೆ ತೀರ್ಮಾನಕ್ಕೆ ಬರುವವರನ್ನು ಮುಕ್ತಚಿಂತಕರು ಎನ್ನುತ್ತಾರೆ. ಮುಕ್ತ ವಿಚಾರ ನಿಜವಾಗಲೂ ಸ್ವತಂತ್ರವಾಗಿರುತ್ತದೆ. ಅಭಿವ್ಯಕ್ತಿಸಲು ಹದ ಮಾಡಿದ ವಾತಾವರಣ ಮತ್ತು ಅವಕಾಶ ಬೇಕಿದೆ.
‘ಹದಮಾಡುವುದು’ ಎಂದರೆ ಮುಕ್ತವಾಗಿ ವಿಚಾರಣೆಗೆ ಒಳಪಡಿಸಿದ ಫಲಿತಾಂಶಗಳನ್ನು ಜೊತೆಗೆ ಅನುಮಾನಗಳು ಅಥವಾ ಪ್ರತಿವಿಚಾರಗಳನ್ನು ಪೀಡನೆಯ ಭಯ ಅಥವಾ ವ್ಯಾಜ್ಯಗಳಿಲ್ಲದೆ ವ್ಯಕ್ತಪಡಿಸುವುದು. ಕ್ರಮವಾಗಿ, ಸ್ವತಂತ್ರವಾಗಿ ಕಾರ್ಯನಿರ್ವಹಿಸುತ್ತಿರುವ ಪ್ರಜಾಪ್ರಭುತ್ವ ಸಮಾಜಗಳಲ್ಲಿ ಧರ್ಮ ಮತ್ತು ರಾಜಕೀಯವನ್ನು ಕುಗ್ಗಿಸುವುದು ಸುಲಭದ ಕೆಲಸವಲ್ಲ. ಪರಿಣಾಮವಾಗಿ, ಸಂದೇಹ ವಿಚಾರಣೆಯ ಅಥವಾ ಮುಕ್ತಚಿಂತನೆಯ ಫಲಿತಾಂಶಗಳು ಹಿಂಸೆಯ ಭಯವಿಲ್ಲದೆ ಅಥವಾ ತಡೆಯೊಡ್ಡುವ ಪ್ರಯತ್ನಗಳಿಲ್ಲದ ಗೌರವಾನ್ವಿತ ವಿಚಾರಗಳಾಗುತ್ತವೆ.
ಪ್ರಜಾಪ್ರಭುತ್ವವಿರುವ ಹಾಗೂ ಸಮಾನತೆಯನ್ನು ಘೋಷಿಸಿಕೊಂಡಿರುವ ರಾಷ್ಟ್ರಗಳಲ್ಲಿ ಅದೂ ಅಭಿವೃದ್ದಿಶೀಲ ರಾಷ್ಟ್ರಗಳಲ್ಲಿ ‘ಅಭಿವ್ಯಕ್ತಿ ಸ್ವಾತಂತ್ರ್ಯ’ ಎನ್ನುವುದು ಒಂದು ರೀತಿಯಲ್ಲಿ ಮರೀಚಿಕೆಯೇ ಆಗಿದೆ. ಮುಕ್ತ ಚಿಂತನೆ ಇರುವಲ್ಲೆಲ್ಲಾ ಅಭಿವ್ಯಕ್ತಿಯೂ ಮುಕ್ತವಾಗಿರುತ್ತದೆ ಮತ್ತು ಇರಲೇಬೇಕು. ಪ್ರಸ್ತುತ ಅಮೆರಿಕಾದ ನಿವಾಸಿಯಾಗಿದ್ದು; ಈ ಹಿಂದೆ ಇಂಗ್ಲೇಂಡಿನ ಪ್ರಜೆಯಾಗಿದ್ದ ಭಾರತ ಸಂಜಾತ ಸಾಲಮನ್ ರಶ್ದಿಯವರ ‘ಸೆಟಾನಿಕ್ ವರ್ಸಸ್’ ಕೃತಿ ಪ್ರಕಟವಾದಾಗ, ಬಹಳಷ್ಟು ಮತೀಯವಾದಿಗಳ ಆಕ್ರೋಶದ ಪ್ರತಿಭಟನೆಗೆ ಒಳಗಾಗಿ, ಲೇಖಕ ಪ್ರಾಣಭಯದಿಂದ ಭೂಗತರಾಗಿ ಬದುಕುತ್ತಿರುವುದು; ಕನ್ನಡ ಸಾಹಿತ್ಯ ಸಂದರ್ಭಕ್ಕೆ ಬಂದಾಗ ಮಾಸ್ತಿ ಅವರ ‘ಚಿಕರರಾಜೇಂದ್ರ’ ಕೃತಿಗೆ ಜ್ಞಾನಪೀಠ ಪ್ರಶಸ್ತಿ ಬಂದಾಗ ವ್ಯಕ್ತವಾದ ಪ್ರತಿಭಟನೆ, ಪಿ.ವಿ.ನಾರಾಯಣ ಅವರ ‘ಧರ್ಮಕಾರಣ’ ಕಾದಂಬರಿಯ ಬಗ್ಗೆ ಬಂದ ಪ್ರತಿಭಟನೆ ಮುಂತಾದವನ್ನು ಮುಕ್ತ ಚಿಂತನೆಯ ನೆಲೆಯಲ್ಲಿ ಅವಲೋಕಿಸಬೇಕಿದೆ. ಇಂತಹ ಸಂದರ್ಭದಲ್ಲಿ ಮುಕ್ತಚಿಂತನೆ ಮತ್ತು ಮುಕ್ತ ಪರಿಶೀಲನೆ ಕಷ್ಟವಾಗುತ್ತದೆ ಮತ್ತು ಪೂರ್ಣವಾಗಿ ಅಸಾಧ್ಯವಾಗುತ್ತದೆ.
ಅಜ್ಞೇಯವಾದಿಗಳು (Agnostics)
ಕೊಟ್ಟಿರುವ ಒಂದು ವಿಷಯವನ್ನು ಗಣನೆಗೆ ತೆಗೆದುಕೊಂಡಾಗ ‘ಅದಕ್ಕೆ ಸಂಬಂಧಿಸಿದ ಯಾವ ವಿಷಯವೂ ಗೊತ್ತಿಲ್ಲ ಅಥವಾ ತಿಳಿದಿಲ್ಲ’ ಎನ್ನುವವರನ್ನು ಆಜ್ಞೇಯವಾದಿಗಳು ಎಂದು ಕರೆಯಲಾಗುತ್ತಿದೆ.
ಹತ್ತೊಂಬತ್ತನೇ ಶತಮಾನದ ಉತ್ತರಾರ್ಧದಲ್ಲಿ ಥಾಮಸ್ ಟಿ.ಹಕ್ಸ್ ಲೀ ಎನ್ನುವಾತ ‘Agnosticism’ ಎನ್ನುವ ಪದವನ್ನು ಮೊದಲು ಬಳಕೆಗೆ ತಂದ. ಗ್ರೀಕ್ ಭಾಷೆಯ ‘gnosis’ ಮತ್ತು ಅದೇ ಭಾಷೆಯಲ್ಲಿ ‘a’ ಎನ್ನುವ ಪೂರ್ವಪದ ಒಟ್ಟಿಗೆ ಸೇರಿ ‘Agnosis’ ಎನ್ನುವ ಸಂಯುಕ್ತ ಪದ ಉಂಟಾಗಿದೆ. ‘gnosis’ ಎಂದರೆ ‘ಜ್ಞಾನ’ ಹಾಗೂ ‘a’ ಎಂದರೆ ‘ಇಲ್ಲ’ ಎನ್ನುವ ಅರ್ಥಗಳು ಗ್ರೀಕ್ ಭಾಷೆಯಲ್ಲಿ ಈ ಪದಗಳಿಗಿವೆ. ‘Agnosis’ ಎನ್ನುವ ಪದಕ್ಕೆ ‘ಜ್ಞಾನವಿಲ್ಲ’, ‘ಗೊತ್ತಿಲ್ಲ’ ಅಥವಾ ತಿಳಿದಿಲ್ಲ’ ಎನ್ನುವ ಅರ್ಥಗಳಿವೆ. Agnostic ಎನ್ನುವ ಪದಕ್ಕೆ ಕನ್ನಡದಲ್ಲಿ ‘ಅಜ್ಞೇಯವಾದಿ’ ಎನ್ನುವ ಪದದ ಬಳಕೆ ಇದೆ.
ಅಜ್ಞೇಯವಾದಿಗಳು ದೇವರ ಅಸ್ತಿತ್ವವನ್ನು ದೃqsಕರಿಸುವುದೂ ಇಲ್ಲ ಮತ್ತು ತಿರಸ್ಕರಿಸುವುದೂ ಇಲ್ಲ. ದೇವರ ಪರವಾಗಿ ಮತ್ತು ವಿಷಯವಾಗಿ ಎಷ್ಟೇ ಚರ್ಚಿಸಿದರೂ ಮತ್ತು ಪ್ರಾರ್ಥಿಸಿದರೂ; ಅವನಿದ್ದಾನೆ ಎನ್ನುವುದು ಯಾರಿಗೂ ಗೊತ್ತಿಲ್ಲ ಮತ್ತು ಗೊತ್ತಾಗುವುದೂ ಇಲ್ಲ ಎಂದು ಅಜ್ಞೇಯವಾದಿಗಳು ಸರಳವಾಗಿ ಉತ್ತರಿಸುತ್ತಾರೆ. ಹಕ್ಸ್ ಲೇ ಅವರು ಮುಂದುವರೆದು; ‘ಆಜ್ಞೇಯವಾದ ಎನ್ನುವುದು ಒಂದು ಪಂಥ ಅಲ್ಲ ಅದು ಒಂದು ವಿಧಾನ. ಒಂದು ತತ್ವದ ಅನುಸರಣೆಯಲ್ಲಿ ಅಜ್ಞೇಯವಾದದ ಸತ್ವ ಪ್ರಧಾನ ಪಾತ್ರವಹಿಸುತ್ತದೆ. ಆ ಸತ್ವ ಪ್ರಾಚೀನತೆಯನ್ನು ಪಡೆದಿರುತ್ತದೆ. ‘‘ಎಲ್ಲ ವಿಷಯಗಳಲ್ಲಿ ಪ್ರಯತ್ನಿಸು, ಯಾವುದು ಒಳ್ಳೆಯದೆನಿಸುವುದೋ ಅದನ್ನು ಜಾಗ್ರತೆ ಹಿಡಿ’’; ಇದು ಸುಧಾರಣೆಗೆ ಆಧಾರ, ಪ್ರತಿಯೊಬ್ಬ ಮನುಷ್ಯನೂ ತನ್ನಲ್ಲಿರುವ ನಂಬಿಕೆಗೆ ಪ್ರತ್ಯಕ್ಷ ಪ್ರಮಾಣವಾಗಿ ಕೊಡುವ ಸುಧಾರಣೆಯ ಆಧಾರ ಇದಾಗಿರುತ್ತದೆ. ಇದು ಆಧುನಿಕ ವಿಜ್ಞಾನದ ಪ್ರಧಾನ ಪ್ರಮಾಣವು ಆಗಿದೆ.
ಧಾರ್ಮಿಕ ಆಜ್ಞೇಯವಾದವನ್ನು ವಿಜ್ಞಾನಿಗಳು ಆಗಾಗ ಒಪ್ಪಿಕೊಳ್ಳುತ್ತಾರೆ. ದೈವಿಕ ಶಕ್ತಿಯೊಂದು ಇದೆ ಅಥವಾ ಇಲ್ಲ ಎನ್ನುವುದನ್ನು ಸಾಧಿಸಲು ಅಥವಾ ತೋರಿಸಲು ಸಾಧ್ಯವಿಲ್ಲ ಎನ್ನುವುದನ್ನು ಆಜ್ಞೇಯವಾದಿಗಳು ಪ್ರತಿಪಾದಿಸುತ್ತಾರೆ. ಇವರು ಆರಾಧನೆ, ಪ್ರಾರ್ಥನೆ ಮುಂತಾದವುಗಳಲ್ಲಿ ನಿಯಮಿತವಾಗಿ ಭಾಗವಹಿಸುವುದಿಲ್ಲ.
ತಾರ್ಕಿಕ ಪ್ರತ್ಯಕ್ಷವಾದ ಪ್ರವರ್ಧಮಾನಕ್ಕೆ ಬಂದನಂತರ ‘‘ದೇವರು ಇದ್ದಾನೆಂಬುದೂ ಗೊತ್ತಿಲ್ಲ, ಇಲ್ಲವೆನ್ನುವುದೂ ಗೊತ್ತಿಲ್ಲ’ ಎನ್ನುವ ಹೊಸ ಅರ್ಥವನ್ನು ಆಜ್ಞೇಯವಾದ ಪಡೆದಿದೆ. ದೇವರಿದ್ದಾನೆ ಎನ್ನುವುದನ್ನು ಒಪ್ಪಿಕೊಂಡರೆ, ಸೃಷ್ಟಿಯಲ್ಲೇಕಿಷ್ಟು ತಾರತಮ್ಯ? ಅವನು ಒಳ್ಳೆಯವನೇ ಆಗಿದ್ದರೆ, ಒಳ್ಳೆಯವರಿಗೂ ಏಕಿಷ್ಟು ಕಷ್ಟ? ಎನ್ನುವ ಪ್ರಶ್ನೆಗಳು ಎದುರಾಗುವುದರಿಂದ; ಸ್ವಾಭಾವಿಕವಾಗಿ ಜನತೆಯಲ್ಲಿ ದೈವಭಕ್ತಿ ಅಥವಾ ದೈವದ ಬಗ್ಗೆ ಶ್ರದ್ಧೆ ಕಡಿಮೆಯಾಗುತ್ತದೆ. ಎರಡನೇ ಅರ್ಥವೂ ಧರ್ಮಕ್ಕೆ ಸಹಾಯಕ ಮತ್ತು ಸಹಕಾರಿ ಅಲ್ಲ. ಆದುದರಿಂದ ಅಜ್ಞೇಯವಾದದಂತೆ ದೇವರ ಕಲ್ಪನೆ ಧರ್ಮಕ್ಕೆ ಅಗತ್ಯವೂ ಅಲ್ಲ ಮತ್ತು ಅನಿವಾರ್ಯವೂ ಅಲ್ಲ ಎನ್ನುವುದು ಮುಖ್ಯ.
ನಾಸ್ತಿಕರು (ಚಾರ್ವಾಕರು) (Atheists)
ಪಾಶ್ಚಿಮಾತ್ಯ ಕಲ್ಪನೆಯಲ್ಲಿ ; ದೇವರು ಅಥವಾ ದೇವರುಗಳು ಅಥವಾ ಯಾವುವಾದರೂ ಅಲೌಕಿಕ ಶಕ್ತಿಗಳ (Snpernatural power) ಅಸ್ತಿತ್ವದಲ್ಲಿ ನಂಬಿಕೆ ಇಲ್ಲದವರನ್ನು ನಾಸ್ತಿಕರು ಎಂದು ಸ್ವಾಭಾವಿಕವಾಗಿ ಕರೆಯುವುದುಂಟು.
ಗ್ರೀಕ್ ಭಾಷೆಯಲ್ಲಿ ‘theos’ ಎಂದರೆ ‘ದೇವರು’ ಹಾಗೂ ಪೂರ್ವಪದ ‘a’ನ ಅರ್ಥ ‘ಇಲ್ಲ’ ಎನ್ನುವ ಎರಡೂ ಪದಗಳು ಸೇರಿ ‘ದೇವರು ಇಲ್ಲ’ ಎನ್ನುವ ಅರ್ಥದ ‘Atheos’ ಎನ್ನುವ ಪದ ಬಳಕೆಗೆ ಬಂದಿದೆ. ಆದುದರಿಂದ ದೇವರು ಅಥವಾ ದೈವತ್ವದಲ್ಲಿ ನಂಬಿಕೆ ಇಲ್ಲದವರನ್ನು Atheists ಎಂದು ಕರೆಯಲಾಗುತ್ತಿದೆ. ದೇವರಿಲ್ಲವೆಂದು ಸಾಧಿಸಲು ನಾಸ್ತಿಕರಿಗೆ ಶೋಧಿಸುವ ಅವಶ್ಯವಿಲ್ಲ; ಖಂಡಿಸಲು ಅವರಿಗೆ ಸಂಬಂಧಿಸಿಲ್ಲ. ದೇವರಿದ್ದಾನೆ ಎನ್ನುವುದನ್ನು ಸಾಧಿಸಲು ತಿಳಿದಿರುವ ಮಾರ್ಗಗಳಾಗಲೀ ಅಥವಾ ಅವನಿದ್ದಾನೆ ಅಥವಾ ಇಲ್ಲ ಎನ್ನಲು ನಿದರ್ಶನಗಳಾಗಲೀ ಇಲ್ಲ ಎನ್ನುವುದು ನಾಸ್ತಿಕರ ಸರಳ ಉತ್ತರ.
ಭಾರತೀಯ ಸಂದರ್ಭದಲ್ಲಿ ನಾಸ್ತಿಕರನ್ನು ಚಾರ್ವಾಕರೂ ಎನ್ನುವ ಮತ್ತೊಂದು ಹೆಸರಿನಿಂದ ಕರೆಯುವುದು ರೂಢಿ. ಇಲ್ಲಿ ‘ಇಲ್ಲ’ ಎಂದು ನಂಬುವವರನ್ನು ನಾಸ್ತಿಕರು ಎಂದು ಕರೆಯಲಾಗುತ್ತಿದೆ. ಮನು ತನ್ನ ಧರ್ಮಶಾಸ್ತ್ರದಲ್ಲಿ ‘ನಾಸ್ತಿಕೋ ವೇದ       ನಿಂಧಕಃ’ ಅಂದರೆ ವೇದಪ್ರಾಮಾಣ್ಯವನ್ನು ಒಪ್ಪದಿರುವವರು ನಾಸ್ತಿಕರು ಎಂಬುದಾಗಿ ಉಲ್ಲೇಖಿಸುತ್ತಾನೆ. ಷಡ್‌ದರ್ಶನಗಳನ್ನು ಒಪ್ಪದ ಬೌದ್ಧರು, ಜೈನರು ಹಾಗೂ ಚಾರ್ವಾಕರು ನಾಸ್ತಿಕರು ಎಂದ ಹಾಗಾಯಿತು. ಪಾಣಿನಿಯ ಪ್ರಕಾರ; ಆತ್ಮದ ಅಮರತ್ವವನ್ನೂ ಮತ್ತು ಪರಲೋಕವನ್ನೂ ಒಪ್ಪದವರು ನಾಸ್ತಿಕರು.
ದೇವರ ಅಸ್ತಿತ್ವವನ್ನು ನಂಬದಿರುವವರನ್ನು ಸಾಮಾನ್ಯವಾಗಿ ನಾಸ್ತಿಕರು ಎಂದು ಪರಿಗಣಿಸಲಾಗಿದೆ. ಇಲ್ಲಿ ‘ದೇವರು’ ಅಥವಾ ‘ದೇವ’ ಎನ್ನುವ ಪದವು ಜಗತ್ತಿನ ಸೃಷ್ಟಿಕರ್ತ, ಪಾಲಕ ಮತ್ತು ಲಯಕರ್ತ ಅರ್ಥದಲ್ಲಿ ದೇವನಾದರೆ; ಇನ್ನೊಂದು ಅರ್ಥದಲ್ಲಿ ನಿರ್ಗುಣ, ನಿರಾಕಾರ ಬ್ರಹ್ಮನೂ ದೇವನಾಗುತ್ತಾನೆ. ಮತ್ತೊಂದು ಅರ್ಥದಲ್ಲಿ ಈಶ್ವರ ದೇವನಾದರೆ ಮಗದೊಂದು ಅರ್ಥದಲ್ಲಿ ಅಗ್ನಿ, ಇಂದ್ರ, ವರುಣ, ಯಮ ಮುಂತಾದವರಲ್ಲಿ ಒಬ್ಬನು ದೇವನಾಗುತ್ತಾನೆ. ಈ ಗೊಂದಲದಿಂದ ಹೊರಬರಲು ದಾರ್ಶನಿಕರು ‘ನಾಸ್ತಿಕ’ ಎನ್ನುವ ಪದಕ್ಕೆ ಬದಲಾಗಿ ‘ನಿರೀಶ್ವರವಾದಿ’ ಎನ್ನುವ ಪದವನ್ನು ಬಳಕೆಗೆ ತಂದರು. ಆದುದರಿಂದ ‘ನಾಸ್ತಿಕವಾದ’ ಎನ್ನುವ ಪದಕ್ಕೆ ಪರ್ಯಾಯವಾಗಿ ‘ನಿರೀಶ್ವರವಾದ’ ಎನ್ನುವ ಪದವನ್ನು ಚಾಲ್ತಿಗೊಳಿಸಿದರು.
ಸಹಜವಾದಿಗಳು ಜಾತ್ಯಾತೀತರು, ವಿಜ್ಞಾನಿಗಳು, ದಾರ್ಶನಿಕರು ಮುಂತಾದವರ ನಡವಳಿಕೆ, ಅವರ ಯೋಚನೆ ಮತ್ತು ತೀರ್ಮಾನಗಳು ಪ್ರಕೃತಿ ವಿಜ್ಞಾನದ ವಿವರಣೆಗಳಾಗಿರುವುದರಿಂದ, ಮತ್ತು ಯಾವುದೇ ಅಲೌಕಿಕತನವನ್ನು ಒಪ್ಪದೆ, ಮಾನವ ಪ್ರಪಂಚದ ಬಗ್ಗೆ ಅವರಿಗೆ ಅತಿಯಾದ ಕಾಳಜಿ ಇರುವುದರಿಂದ, ಎಲ್ಲರನ್ನೂ ನಾಸ್ತಿಕರ ಅಥವಾ ನಿರೀಶ್ವರವಾದಿಗಳ ಗುಂಪಿಗೆ ಸೇರಿಸಲಾಗಿದೆ. ನಾಸ್ತಿಕವಾದಕ್ಕೆ ಆಧಾರವಾಗಿರುವ ಕೆಲವು ಮೂಲಭೂತ ಅಂಶಗಳನ್ನು ವಿಶ್ಲೇಷಿಸುವುದು ಒಳಿತು.
ದೇವರು ಇದ್ದಾನೋ ಇಲ್ಲವೋ ಎನ್ನುವುದು ವೈಜ್ಞಾನಿಕ ಪರೀಕ್ಷೆಗೆ ಒಳಪಡುವುದಿಲ್ಲ. ಆದುದರಿಂದ ವಿಜ್ಞಾನವು ಅವನ ಅಸ್ತಿತ್ವವನ್ನು ಒಪ್ಪುವುದಿಲ್ಲ. ಮನುಷ್ಯನ ಯೋಚನೆ, ಚಿಂತನೆ, ವೇದನೆ, ನಿರ್ಧಾರ, ಆಸೆ, ಆಮಿಷ ಮುಂತಾದವುಗಳು ಅವನ ಮೆದುಳೆಂಬ ಭೌತಶಕ್ತಿಯ ಪರಿಣಾಮವೇ ಹೊರತು; ಚಿತ್ ಎಂಬ ಇನ್ನೊಂದರ ಪರಿಣಾಮವಲ್ಲ ಎನ್ನುವುದನ್ನು ನಾಸ್ತಿಕವಾದ ಸಾರುತ್ತದೆ.
ಭೌತವಸ್ತು (matter) ಮತ್ತು ಭೌತಶಕ್ತಿ (Energy) ಅನಾದಿ ಮತ್ತು ಅವಿನಾಶಿಯಾಗಿವೆ; ಜೊತೆಗೆ ಭೌತವಸ್ತು ಶಕ್ತಿಯಾಗಿ, ಶಕ್ತಿ ಭೌತವಸ್ತುವಾಗಿ ಮಾರ್ಪಾಟಾಗುವ ನಿತ್ಯ ಸತ್ಯತೆಯ ನಿಯಮ ಸೃಷ್ಟಿಯಲ್ಲಿರುವುದರಿಂದ, ಇದರಿಂದ ರಚಿತವಾದ ವಿಶ್ವವೂ ನಿತ್ಯವೂ ಮತ್ತು ಸದಾ ರೂಪಾಂತರವಾಗುವುದೂ ಆಗಿರಲೇಬೇಕು. ಈ ರೂಪಾಂತರವನ್ನೇ ಸೃಷ್ಟಿ, ಪಾಲನೆ ಮತ್ತು ಲಯ ಎನ್ನುವುದು. ವಿಶ್ವವು ನಿತ್ಯವಾದುದರಿಂದ ಅದನ್ನು ಯಾರೂ ಸೃಷ್ಟಿಸುವ ಅವಶ್ಯಕತೆ ಇಲ್ಲ. ಪ್ರಸ್ತುತವಿರುವ ವಿಶ್ವನಿಯಮಗಳು ಮತ್ತು ವ್ಯವಸ್ಥೆಗಳೂ ಹಿಂದಿನ ಮುಂದುವರಿಕೆಯೇ ಹೊರತು ಹೊರಗಿನಿಂದ ಬಂದವಲ್ಲ ಮತ್ತು ಹೊಸದಾಗಿ ಬಂದವಲ್ಲ. ವಿಶ್ವದಲ್ಲಿ ನಿಯಮ ಮತ್ತು ವ್ಯವಸ್ಥೆಯ ಶೂನ್ಯಕಾಲ ಯಾವಾಗಲೂ ಇಲ್ಲ.
ನಿರೀಶ್ವರವಾದಕ್ಕೆ ಪುಷ್ಠಿ ನೀಡುವ ಅಂಶವೆಂದರೆ ‘ಕೆಡಕು’. ಮನುಷ್ಯನಿಗೆ ಅಥವಾ ಸಕಲ ಜೀವಿಗಳಿಗೆ ಒದಗುವ ‘ಕೆಡಕು’ ಅಥವಾ ಕಷ್ಟವನ್ನು ನಿವಾರಿಸುವ ಶಕ್ತಿ; ಇವರನ್ನು ಸೃಷ್ಟಿಸಿದ ದೇವರಿಗೇ ಇಲ್ಲ ಎಂದಾದ ಮೇಲೆ; ದೇವರಿಗೆ ಎಷ್ಟು ಶಕ್ತಿ ಇದ್ದೀತು? ಅಥವಾ ಅವನೆಷ್ಟು ಕರುಣಾಳು? ಎನ್ನುವ ಪ್ರಶ್ನೆಗಳು ಏಳುತ್ತವೆ. ಆಗ ನಿರೀಶ್ವರವಾದಿಗಳ ಮುಖದಲ್ಲಿ ಜಯದ ಮಿಂಚು ಹೊಳೆಯುತ್ತದೆ.
‘ದರ್ಶನ’ ಎಂದರೆ ವಿಮರ್ಶಾತ್ಮಕ ಚಿಂತನೆ, ಭಾರತೀಯ ಸಂದರ್ಭದಲ್ಲಿ ಚಾರ್ವಾಕರನ್ನುಳಿದು ಮಿಕ್ಕ ಎಲ್ಲ ವಿಮರ್ಶಕರ ದರ್ಶನ ಧರ್ಮ ಪ್ರತಿಪಾದನೆಯೇ ಆಗಿದೆ. ಸಾಂಖ್ಯ, ವೈಶೇಷಿಕ, ಯೋಗ ಮತ್ತು ನ್ಯಾಯ ಮುಂತಾದವನ್ನು ಧರ್ಮಪ್ರತಿಪಾದಕ ದರ್ಶನಗಳೆಂದೇ ಪರಿಗಣಿಸಲಾಗಿದೆ. ಆದರೆ; ಇವುಗಳಲ್ಲೂ ನಿರೀಶ್ವರವಾದದ ಅಂಶಗಳನ್ನು ಗಮನಿಸಬಹುದು.
ಸೃಷ್ಟಿಯ ಪ್ರತಿಯೊಂದು ನಿಯಮವೂ ಅದರಲ್ಲೇ ಇದೆ. ಕರ್ಮಗಳಿಗೆ ತಕ್ಕಂತಹ ಕರ್ಮಫಲಗಳು ಉಂಟಾಗುತ್ತವೆ. ಮನುಷ್ಯನ ಸುಖ-ದುಃಖಗಳಿಗೆ ಅವನು ಮಾಡುವ ಕೆಲಸಗಳು ಅಥವಾ ಕೃತ್ಯಗಳು ಮಾತ್ರ ಕಾರಣ. ಇದಕ್ಕೆ ಯಾವ ದೇವನಾಗಲೀ ಅಥವಾ ದೇವರಾಗಲೀ ಕಾರಣರಲ್ಲ ಎನ್ನುವುದನ್ನು ಸಾಂಖ್ಯದರ್ಶನ ವಿವರಿಸುತ್ತದೆ. ಆದುದರಿಂದ ಸೃಷ್ಠಿ, ಸ್ಥಿತಿ, ಲಯಗಳಿಗಾಗಲೀ ಅಥವಾ ಮನುಷ್ಯನ ಸುಖ-ದುಃಖಗಳಿಗಾಗಲೀ ದೇವರು ಕಾರಣನಲ್ಲ ಅಂದ ಮೇಲೆ ಅವನು ಏಕೆ ಬೇಕು? ಎನ್ನುವ ಪ್ರಶ್ನೆ ನಿರೀಶ್ವರವಾದವನ್ನು ಸಮರ್ಥಿಸುತ್ತದೆ.
ಕಣಾದುವಿನ ವೈಶೇಷಿಕ ವೇದಪ್ರಾಮಾಣ್ಯವನ್ನು ಒಪ್ಪಿಕೊಳ್ಳುತ್ತದೆಯೇ ಹೊರತು ಎಲ್ಲೂ ದೇವರ ಬಗ್ಗೆ ಪ್ರಸ್ತಾಪಿಸುವುದಿಲ್ಲ. ಇಡೀ ವಿಶ್ವವು ಅಣುಗಳಿಂದಾಗಿದೆ. ಇದರಲ್ಲಿ ಆತ್ಮ ಸೇರುವುದಿಲ್ಲ. ಈ ಅಣುಗಳ ಕರ್ಮ (ಕೆಲಸ)ದಿಂದಾಗಿ ಸೃಷ್ಟಿ ಸ್ಥಿತಿ-ಲಯಗಳಿಗೆ ಒಳಗಾಗುತ್ತದೆ ಎನ್ನುವುದನ್ನು ಮಾತ್ರ ವೈಶೇಷಿಕ ಹೇಳುತ್ತದೆ.
ನಿರೀಶ್ವರವಾದಿ ನಾಸ್ತಿಕನಾಗಿದ್ದು, ಧರ್ಮನಿರಪೇಕ್ಷನಾಗಿರಬಹುದು ಅಥವಾ ನಿರೀಶ್ವರವಾದಿ ನಾಸ್ತಿಕನಾಗಿದ್ದೂ ಧಾರ್ಮಿಕನಾಗಿರಬಹುದು. ಚಾರ್ವಾಕರು ದೇವರ ಕಲ್ಪನೆಯನ್ನಷ್ಟೇ ತಿರಸ್ಕರಿಸದೆ, ಪುನರ್ಜನ್ಮ, ಪರಲೋಕಗಳನ್ನೂ ತಿರಸ್ಕರಿಸುವುದರಿಂದ, ಅವರು ಎಲ್ಲ ರೀತಿಯ ಧಾರ್ಮಿಕ ನಂಬಿಕೆ ಮತ್ತು ಆಚರಣೆಗಳಿಂದ ದೂರವಿರಲು ಬಯಸುತ್ತಾರೆ.
ದೇವಾಸ್ತಿಕ್ಯರು (Deists)
ಅಪೌರುಷೇಯ ವಾಕ್ಕಿನಲ್ಲಿ ನಂಬಿಕೆ ಇಡದೆ ದೇವರಿರುವನೆಂದು ನಂಬುವವರನ್ನು ದೇವಾಸ್ತಿಕ್ಯರು ಅಥವಾ ದೇವಾಸ್ತಿಕರು ಎಂದು ಕರೆಯಲಾಗಿದೆ. ದೇವಾಸ್ತಿಕತೆ ಎನ್ನುವುದು ಪ್ರಕೃತಿ ಸಿದ್ಧ ಮತ. ಆಕಾಶದ ಅಗಾಧತೆಯಿಂದ ಅನಂತವಾದ ಸೂಕ್ಷ್ಮಾಣುವಿನವರೆಗೆ ವಿಶ್ವದ ಸಂಕೀರ್ಣತೆ ಮತ್ತು ರಚನೆಯಿಂದ ಅವರು ಪ್ರಭಾವಿತರಾಗಿದ್ದಾರೆ. ಸೃಷ್ಟಿಯನ್ನಾಳುತ್ತಿರುವ ನಿಯಮಗಳು ಆಗಲೇ ದೇವರಿಂದ ನಿರ್ಧರಿತವಾದವು ಎನ್ನುವ ಕಾರಣವನ್ನು ದೇವಾಸ್ತಿಕರು ಕೊಡುತ್ತಾರೆ; ಆದರೆ ಅಂತಹ ಪಾಲನಕರ್ತನನ್ನು ವಿವರಿಸಲೂ ಇಚ್ಚಿಸುವುದಿಲ್ಲ ಹಾಗೂ ಒಪ್ಪುವುದೂ ಇಲ್ಲ. ಅವರ ದೇವರು ಮನುಷ್ಯನ ಬುದ್ದಿ ಗಣನೆಗೆ ಸಿಲುಕದವ ಮತ್ತು ಅವನ ಸೃಷ್ಟಿಯಿಂದ ಬೇರೆ ಮತ್ತು ಅದನ್ನು ಮೀರಿದವನು. ಸೃಷ್ಟಿಕರ್ತ ದೇವರು ಅವನ ಕರ್ತವ್ಯವನ್ನು ನೆರವೇರಿಸಿದ್ದಾನೆ. ಮಾಡಲು ಇನ್ನೇನೂ ಉಳಿದಿಲ್ಲ. ‘ಸೃಷ್ಟಿ’ ಪೂರ್ಣವಾಗಿದೆ. ದೇವಾಸ್ತಿಕರು ಅತಿಲೌಕಿಕ ಸಮ್ಮೋದ ಸಂಭ್ರಮದಲ್ಲಿರಬೇಕೆಂಬುದನ್ನು ತಿರಸ್ಕರಿಸುತ್ತಾರೆ. ಒಟ್ಟಿನಲ್ಲಿ ಅವರ ಜೀವನ ವಿಧಾನ ನಾಸ್ತಿಕರಂತೆ.
ದೇವಾಸ್ತಿಕ್ಯರನ್ನು ತಟಸ್ಥ ದೇವತಾವಾದಿಗಳು ಎಂದೂ ಕರೆಯುವುದುಂಟು. ಲಾರ್ಡ್ ಹೆರ್ಬರ್ಟ್ ತನ್ನ ‘‘ದೆ ವೆರಿಟೇಜ್’’ (೧೬೨೪) ಎನ್ನುವ ಗ್ರಂಥದಲ್ಲಿ ತಟಸ್ಥ ದೇವತಾವಾದಕ್ಕೆ (Deism) ಒತ್ತು ಕೊಟ್ಟಿದ್ದರಿಂದ; ಅದು ಯುರೋಪಿನಲ್ಲಿ ಒಂದು ಸೈದ್ಧಾಂತಿಕ ಚಳುವಳಿ (೧೬೮೮-೧೭೯೦)ಯಾಗಿ ರೂಪುಗೊಂಡಿತು.
‘‘ದೇವರು ಒಬ್ಬನೇ ಹಾಗೂ ಅವನೇ ಸರ್ವಸೃಷ್ಟಿಗೆ ಕಾರಣ. ಮಾನವರನ್ನೂ ಅವರ ಪ್ರಯೋಜನಕ್ಕಾಗಿ ವಿಶ್ವವನ್ನೂ ಸೃಷ್ಟಿಸಿದ್ದಕ್ಕಾಗಿ ಮಾನವರು ಆ ದೇವರಿಗೆ ಕೃತಜ್ಞತೆಯಿಂದಿರಬೇಕು ಹಾಗೂ ಪೂಜೆ ಸಲ್ಲಿಸಬೇಕು. ಪುಣ್ಯ ಕಾರ್ಯಗಳನ್ನು ಮಾಡುವುದೇ ದೇವರನ್ನು ಸ್ಮರಿಸುವ ಮತ್ತು ಆರಾಧಿಸುವ ನಿಜವಾದ ಮಾರ್ಗ. ನಮ್ಮ ಮರಣದ ನಂತರ ಆ ದೇವರು ನಮ್ಮ ಪಾಪ-ಪುಣ್ಯಗಳನ್ನು ನಿರ್ಧರಿಸಿ; ಅವುಗಳಿಗನುಗುಣವಾಗಿ ನಮಗೆ ನಿರಂತರ ಸುಖ ಅಥವಾ ದುಃಖಗಳನ್ನು ನೀಡುತ್ತಾನೆ’’ಎನ್ನುವುದು ಹೆರ್ಬರ್ಟ್‌ನ ಅಭಿಪ್ರಾಯಗಳು. ಆದರೆ ಹೆರ್ಬರ್ಟನ ನಂತರ; ‘‘ದೇವರು ತಾನೇ ಸೃಷ್ಟಿಸಿದ ವಿಶ್ವದ ಬಗೆಗೆ ತಟಸ್ಥನಾಗಿರುತ್ತಾನೆ. ಅಂದರೆ ನಿಷ್ಠಾವಂತ ಭಕ್ತರಿಗೆ ಅನುಗ್ರಹ ನೀಡುವುದಾಗಲೀ; ದುಷ್ಟರನ್ನು ಶಿಕ್ಷಿಸುವುದಾಗಲೀ ಅವನ ಕೆಲಸವಲ್ಲ. ದೇವರು ಮನುಷ್ಯನಿಗೆ ವೈಚಾರಿಕ ಶಕ್ತಿಯನ್ನು ಕೊಟ್ಟಿರುವುದರಿಂದ ಅವನ ದಿವ್ಯ ಬೋಧೆ ಮನುಷ್ಯನಿಗೆ ಅನಾವಶ್ಯಕ’’ ಎನ್ನುವ ಮತ್ತೆರಡು ಸಿದ್ಧಾಂತಗಳನ್ನು ಮುಂದಿನವರು ಸೇರಿಸಿದರು. ಮನುಷ್ಯ ದೇವರನ್ನು ಕಲ್ಪಿಸಿಕೊಂಡು ಪೂಜಿಸುತ್ತಿರುವುದೇ ತನ್ನ ಇಷ್ಟಾರ್ಥ ಸಿದ್ದಿಗಾಗಿ, ಮನುಷ್ಯನ ಪ್ರಯತ್ನದ ಫಲ ಇಷ್ಟಾರ್ಥ ಸಿದ್ದಿಯಾದರೂ ಅದರ ಆರೋಪ ಮಾತ್ರ ದೇವರಿಗೆ. ಹೀಗೆ ಬೆಳೆದು ಬಂದ ಮನುಷ್ಯನಿಗೆ ತಾನೇ ಪ್ರತಿಯೊಂದಕ್ಕೂ ಮೂಲ ಎನ್ನುವ ವಿಚಾರವನ್ನು ಕೇಳಿದಾಕ್ಷಣ ಗಾಬರಿಯಾಗುವುದು ಸ್ವಾಭಾವಿಕ. ಹಾಗಾಗಿ ತಟಸ್ಥ ದೇವತಾವಾದ ಜನತೆಯಿಂದ ಆದಷ್ಟೂ ಬೇಗ ದೂರವಾಯಿತು.
ಅಜ್ಞಾನಿಗಳು (ತಿಳಿಗೇಡಿಗಳು) (Igtheists)
ಆಸ್ತಿಕವಾದದ ತಳಬುಡವೂ ಅರ್ಥವಾಗದ ಹಾಗೂ ಆಸ್ತಿಕರ ಮಾತುಗಳನ್ನೂ ಅರ್ಥಮಾಡಿಕೊಳ್ಳಲಾರದವರನ್ನು ಅಜ್ಞಾನಿಗಳು ಅಥವಾ ತಿಳಿಗೇಡಿಗಳು ಎಂದು ಕರೆಯಲಾಗುತ್ತಿದೆ.
ಡಾ.ಪಾಲ್ ಕರ್ಟ್ಸ್ ತನ್ನ ‘ದಿ ನ್ಯೂ ಸ್ಕೆಪ್ಟಿಸಿಸಂ’ ಎನ್ನುವ ಕೃತಿಯಲ್ಲಿ ‘Igtheist’ ಎನ್ನುವ ಪದವನ್ನು ಬಳಸಿದ್ದಾನೆ. ಕನ್ನಡದ ಸಂದರ್ಭದಲ್ಲಿ ಈ ಪದಕ್ಕೆ ಸಮಾನಾರ್ಥಕವಾಗಿ ‘ಅಜ್ಞಾನಿಗಳು’ ಅಥವಾ ‘ತಿಳಿಗೇಡಿಗಳು’ ಎನ್ನುವ ಪದಗಳನ್ನು ಬಳಸಲಾಗುತ್ತಿದೆ.
ದೇವರಿದ್ದಾನೆ ಎನ್ನುವುದನ್ನು ತಿರಸ್ಕರಿಸಲು ಸಾಕ್ಷ್ಯಗಳನ್ನು ಒದಗಿಸದ ನಾಸ್ತಿಕವಾದದಿಂದ ಅಜ್ಞಾನಿಗಳು ದೂರಸರಿದು; ಆಸ್ತಿಕವಾದ ಎಂದರೇನು ಎನ್ನುವುದರ ಅರಿವಿಲ್ಲದ ಅಜ್ಞಾನದ ಕಡೆ ನಿಲ್ಲುತ್ತಾರೆ.
ದೈವವನ್ನು ಸಾಕ್ಷಾತ್ಕರಿಸಿಕೊಳ್ಳುವ ಆಸ್ತಿಕ ದರ್ಶನದ ಭಾಷೆಯೇ ತಿಳಿಗೇಡಿಗಳಿಗೆ ಅಸ್ಪಷ್ಟ ಹಾಗೂ ದೇವರ ವಿಷಯಗಳೇ ನಿರ್ದಿಷ್ಟ ಗುರಿಗಳಿಂದ ಸಂಕೇತ ಭಾಷೆಯವರೆಗೆ ಹರಡಿರುತ್ತವೆ.
‘ದೇವರು ಅಗೋಚರ’ ಎನ್ನುವ ಮಾತುಗಳು; ಅಜ್ಞಾನಿಗಳಲ್ಲಿ ಇದ್ದ ದೇವರ ಬೇರೆ ಬೇರೆ ಕಲ್ಪನೆಗಳ ಬಗ್ಗೆಯೇ ಗಲಿಬಿಲಿ ಉಂಟಾಗಿ ತಿಳಿಗೇಡಿತನಕ್ಕೆ ಕಾರಣವಾಗಿದೆ. ದೇವರ ಬಗ್ಗೆ ಅಥವಾ ಆಸ್ತಿಕವಾದದ ಬಗ್ಗೆ ಮಾತನಾಡುವುದೇ ಅಜ್ಞಾನಿಗಳಿಗೆ ಅರ್ಥಹೀನವಾಗಿ ಕಾಣುತ್ತದೆ. ದೇವರ ಅಸ್ಥಿತ್ವದ ಬಗ್ಗೆ ಅನುಮಾನಗಳು ಉಳಿದಿರುವವರೆಗೆ ಪ್ರತಿಯೊಬ್ಬರೂ ಅಜ್ಞಾನಿಗಳೇ ಆಗಿರುತ್ತಾರೆ.
ಭೌತವಾದಿಗಳು (Materialists)
ಭೌತದ್ರವ್ಯ, ಅದರ ರೂಪಾಂತರಗಳು, ಅದರ ಚಲನೆ-ಇವುಗಳ ಹೊರತು ಮತ್ತೆ ಯಾವುದೂ ಸೃಷ್ಟಿಯಲ್ಲಿಲ್ಲ ಎನ್ನುವ ವಾದವನ್ನು ‘ದ್ರವ್ಯವಾಸ್ತವತಾವಾದ’ ಎನ್ನುತ್ತಾರೆ. ಇದು ದ್ರವ್ಯ-ಶಕ್ತಿಯ ನಿತ್ಯ ಸತ್ಯತೆಯನ್ನೂ ಒಳಗೊಂಡಿದೆ. ಮನಸ್ಸಿನ ಕಾರ್ಯಗಳೆಲ್ಲ ಸಂಪೂರ್ಣವಾಗಿ ಭೌತದ್ರವ್ಯದಿಂದಲೇ ನಡೆಯುವುವೆಂಬುದು ಈ ವಾದದ ತಿರುಳು. ಐಹಿಕ ಭೋಗಗಳಿಗೆ ಹೆಚ್ಚು ಪ್ರಾಮುಖ್ಯ ಕೊಡುವ ಈ ವಾದದಿಂದ ಪ್ರಭಾವಿತರಾದವರನ್ನು ಅಥವಾ ಪ್ರವೃತ್ತಿಯವರನ್ನು ‘ದ್ರವ್ಯವಾಸ್ತವತಾವಾದಿಗಳು’ ಅಥವಾ ‘ಭೌತವಾದಿಗಳು’ ಅಥವಾ ‘ದೇಹಾತ್ಮವಾದಿಗಳು’ ಎಂದು ಕರೆಯಲಾಗುತ್ತಿದೆ.
ಭೌತದ್ರವ್ಯ ಅದರ ಪರಿವರ್ತನೆಗಳಲ್ಲಿ ಮತ್ತು ಚಲನೆಗಳಲ್ಲಿ ಮಾತ್ರ ವಾಸ್ತವ ಎನ್ನುವುದನ್ನು ದೇಹಾತ್ಮವಾದ ತಿಳಿಸುತ್ತದೆ. ವಿಶ್ವದಲ್ಲಿನ ಎಲ್ಲ ವಿಧಾನಗಳು ಮತ್ತು ಅದ್ಭುತಗಳು; ಯೋಚನೆ, ಅನುಭವ ಮತ್ತು ಬುದ್ದಿಯನ್ನು ಸೇರಿಸಿಕೊಂಡು ಎಲ್ಲವನ್ನೂ ಭೌತನಿಯಮಗಳಲ್ಲಿ ವಿವರಿಸಬಹುದು. ನಾವು ಬದುಕುತ್ತಿರುವ ಭೌತವಿಶ್ವವನ್ನು ಅರ್ಥೈಸಿಕೊಳ್ಳಲು; ದೇಹಾತ್ಮವಾದಿಗಳು ಅಥವಾ ಭೌತವಾದಿಗಳು ವೈಜ್ಞಾನಿಕ ವಿಧಾನದ ಪರೀಕ್ಷೆ ಮತ್ತು ಮರುಪರೀಕ್ಷೆಗಳನ್ನು ಅವಲಂಬಿಸಿರುತ್ತಾರೆ. ಅಂತಹ ತತ್ವಜ್ಞಾನ ಆಧ್ಯಾತ್ಮಿಕ ಬೇಡಿಕೆ ಮತ್ತು ಮಹತ್ವವನ್ನು ಅಮಾನ್ಯಮಾಡಿ ನಾಸ್ತಿಕತ್ವವನ್ನು ಸ್ಥಾಪಿಸುತ್ತದೆ.
ಲೌಕಿಕವಾದಿಗಳು (Secularists)
ಮಾನವನ ಏಳಿಗೆಗೆ ಪ್ರಮುಖವಾಗಿ ಕಾರಣವಾಗುವ ಲೌಕಿಕ ವಿಷಯಗಳನ್ನೇ ಪ್ರಧಾನವಾಗಿ ಪರಿಗಣಿಸುವವರನ್ನು ಲೌಕಿಕವಾದಿಗಳು ಅಥವಾ ಐಹಿಕವಾದಿಗಳು ಎಂದು ಕರೆಯುತ್ತಾರೆ. ದೈವತ್ವದ ಮತ್ತು ಅದ್ಭುತದ ಅಭಿಪ್ರಾಯಗಳನ್ನು ಅವರು ತಿರಸ್ಕರಿಸುತ್ತಾರೆ. ಕೆಲವು ಲೌಕಿಕವಾದಿ ಗುಂಪುಗಳು ತಮ್ಮ ಅಭಿಪ್ರಾಯಗಳನ್ನು ‘ಧರ್ಮ’ಗಳೆಂದು ಗುರ್ತಿಸಿಕೊಳ್ಳುತ್ತಾರೆ. ಆದರೆ, ‘ಧರ್ಮ’ ಎನ್ನುವ ಪದ ದೈವಿಕ ಮತ್ತು ಅಲೌಕಿಕ ಅರ್ಥವನ್ನು ಹೆಚ್ಚು ಪ್ರತಿನಿಧಿಸುವ ಕಾರಣಕ್ಕಾಗಿ ಹಾಗೆ ಕರೆದುಕೊಳ್ಳುವುದನ್ನು ಕೆಲವು ಲೌಕಿಕವಾದಿಗಳು ತಿರಸ್ಕರಿಸುತ್ತಾರೆ.
ಪ್ರಕೃತಿತತ್ವ ವಾದಿಗಳು (Naturalists)
ಸ್ವಾಭಾವಿಕವಾಗಿ ಬಂದ ಹುಟ್ಟುಗುಣಗಳ ಆಧಾರದ ಮೇಲೆ ಏರ್ಪಟ್ಟ ನೈತಿಕವಾದವನ್ನು ಪ್ರಕೃತಿತತ್ವವಾದ ಎನ್ನುತ್ತಾರೆ. ಅತಿಮಾನುಷವನ್ನಾಗಲೀ, ಆಧ್ಯಾತ್ಮಿಕವನ್ನಾಗಲೀ ಪರಿಗಣಿಸದ ಭೌತಪ್ರಪಂಚದೃಷ್ಠಿ ಪ್ರಕೃತಿತತ್ವವಾದಿಗಳದಾಗಿರುತ್ತದೆ. ಸಂಪ್ರದಾಯಗಳ ಅಲಕ್ಷ್ಯತೆ ಮತ್ತು ಅವುಗಳ ಉಪೇಕ್ಷೆ ಅವರ ಪ್ರಮುಖ ಲಕ್ಷಣ. ಅಸ್ವಾಭಾವಿಕ ವಸ್ತುಗಳು, ಘಟನೆಗಳು ಅಥವಾ ಪರಿಣಾಮಗಳು, ಮುಂತಾದವುಗಳಲ್ಲಿ ನಂಬಿಕೆ ಇಡದೆ; ಅವುಗಳನ್ನು ಪ್ರಕೃತಿ ನಿಯಮಗಳಂತೆ ಹಾಗೂ ವೈಜ್ಞಾನಿಕ ವಿಧಾನದಂತೆ ಕಾಣುವುದರಲ್ಲಿ ಅವರಿಗೆ ನಂಬಿಕೆ ಇದೆ. ವಿಶ್ವದಲ್ಲಿ ನಡೆಯುವ ಘಟನೆಗಳಿಗೆ ಅಥವಾ ವಿಷಯಗಳಿಗೆ, ಅಲೌಕಿಕ ಪ್ರಭಾವಗಳಿಗೆ ಅಥವಾ ಧಾರ್ಮಿಕ ಅಥವಾ ಆಧ್ಯಾತ್ಮಿಕ ದೃಷ್ಟಿಗೆ ವಿಶೇಷಣ ಕೊಡುವ ಅವಶ್ಯಕತೆ ಇಲ್ಲ. ಮನುಷ್ಯನ ಸ್ವಭಾವ ಮತ್ತು ಒಲವನ್ನು ಪ್ರಕೃತಿತತ್ವವಾದಿಗಳು ಮಾನ್ಯ ಮಾಡುತ್ತಾರೆ. ಮಾನವರು ಪ್ರಕೃತಿಯ ಉತ್ಪನ್ನ; ಆದುದರಿಂದ ಅವರು ಪ್ರಕೃತಿಗಿಂತ ಮಿಗಿಲಲ್ಲ ಅಥವಾ ಬೇರೆಯಲ್ಲ. ದೇಹ ಮತ್ತು ಆತ್ಮ ಎನ್ನುವ ಮನುಷ್ಯ ದ್ವಂದ್ವಗಳನ್ನು ಹಾಗೂ ಮರಣಾನಂತರದ ಬಗೆಗಿನದನ್ನು ಅವರು ತಿರಸ್ಕರಿಸುತ್ತಾರೆ.
ವಿಚಾರವಾದಿಗಳು (Rationalists)
ಮತದಲ್ಲಿಯ ಅತಿಮಾನುಷ ವಿಷಯಗಳನ್ನು ಸಯುಕ್ತಿಕವಾಗಿ, ಬುದ್ದಿಗೊಪ್ಪುವಂತೆ ವಿವರಿಸುವ ಪದ್ಧತಿಯನ್ನು ವಿಚಾರವಾದ ಎನ್ನುತ್ತಾರೆ. ಬೇರೆ ವಿಷಯಗಳಲ್ಲಿ ಹೇಗೋ ಹಾಗೆ ಮತ ವಿಷಯದಲ್ಲೂ ಯುಕ್ತಿ ಪ್ರಮಾಣವೇ ಪರಮ ಪ್ರಮಾಣವೆಂಬ ವಾದ; ಇದು ಜ್ಞಾನದ ನಿಶ್ಚಯತತೆಗೆ ಆಧಾರವಾಗಿರುತ್ತದೆ.
ಅತಿಮಾನುಷ ವಿಷಯಗಳನ್ನು ತಿರಸ್ಕರಿಸಿ; ಜ್ಞಾನದ ಮೂಲಾಧಾರ ‘ಕಾರಣ’ ಎಂದು ವಾದಿಸುವವರನ್ನು ವಿಚಾರವಾದಿಗಳು ಎಂದು ಮಾನ್ಯ ಮಾಡಲಾಗಿದೆ.
ಆಧ್ಯಾತ್ಮಿಕವೂ ಅಲ್ಲದ, ಅತಿಮಾನುಷವೂ ಅಲ್ಲದ ಕಾರಣಗಳು ನೀತಿಗಳಿಗೆ ಮತ್ತು ನಂಬಿಕೆಗಳಿಗೆ ಅರ್ಥಪೂರ್ಣ ಆಧಾರಗಳಾಗಿರುತ್ತವೆ. ಕೆಲವು ವಿಚಾರವಾದಿಗಳು ದೇವಾಸ್ತಿಕರಾಗಿದ್ದರೆ ಉಳಿದವರು ನಾಸ್ತಿಕರು.
ಮಾನವತಾವಾದಿಗಳು (Humanists)
ನಾವು ಇದುವರೆವಿಗೂ ಚರ್ಚಿಸಿದ ಪ್ರತಿ ಮುಕ್ತ ವಿಚಾರದ ಗುಂಪಿಗೂ ಮಾನಯತೆ ಒತ್ತಿನ ಆಧಾರವಿರುವುದನ್ನು ಗಮನಿಸಿರಬಹುದು. ಹಾಗಾದರೆ ಮಾನಯತೆಯೊಂದನ್ನೇ ಬೇರ್ಪಡಿಸಿ; ಅದೂ ಒಂದು ಮುಕ್ತ ವಿಚಾರ ಎನ್ನುವ ಅರ್ಥದಲ್ಲಿ ಚರ್ಚಿಸುವ ಅಗತ್ಯವೇನಿತ್ತು ಎನ್ನುವ ಜಿಜ್ಞಾಸೆ ಉಂಟಾಗುವುದು ಸ್ವಾಭಾವಿಕ.
ಡಾರ್ವಿನ್ನನ ವಿಕಾಸವಾದದಂತೆ ಮಾನವನೂ ಪ್ರಾಣಿಜನ್ಯ. ಮನುಷ್ಯ ಸಮಾಜ ಮತ್ತು ಪ್ರಾಣಿ ಸಮಾಜ ಬಹುತೇಕ ಜೈವಿಕ ವಿಷಯಗಳಲ್ಲಿ ಸಾಮ್ಯತೆ ಹೊಂದಿದ್ದರೂ ಅವು ಬೇರ್ಪಡುವುದು ಸಂಸ್ಕೃತಿಯ ವಿಷಯದಲ್ಲಿ ಮಾತ್ರ. ಮನುಷ್ಯ ತನ್ನಲ್ಲಿರುವ ಮಾತಿನ ಚಲನಶೀಲ ಶಕ್ತಿಯಿಂದ; ತನ್ನ ಹಿಂದಿನ ಪೀಳಿಗೆಯ ಅನುಭವಗಳನ್ನು ಮಾರ್ಪಡಿಸಿಕೊಂಡು ಅನ್ವಯಿಸಿಕೊಳ್ಳುವ ವಿವೇಕದಿಂದ ಸಂಸ್ಕೃತಿಯನ್ನು ಕಟ್ಟಿಕೊಳ್ಳುತ್ತಾನೆ; ಆ ಮೂಲಕ ಪ್ರಾಣಿ ಸಮಾಜದಿಂದ ಭಿನ್ನನಾಗುತ್ತಾನೆ ಮತ್ತು ಸಕಲ ಜೀವಿಗಳ ಲೇಸು ಬಯಸುತ್ತಾನೆ. ವಿವೇಕ ಮತ್ತು ಸಂಸ್ಕೃತಿ ಎರಡೂ ಇಲ್ಲದ ಮನುಷ್ಯ ಒಂದು ರೀತಿಯಲ್ಲಿ ಮನುಷ್ಯ ರೂಪದ ಪ್ರಾಣಿಯೇ ಆಗಿರುತ್ತಾನೆ.
ಮಾನವ ಕಲ್ಪಿತ ಮತಧರ್ಮದ ದತ್ತಾಂಶ ದೇವರು ಅಥವಾ ದೈವ ಅಥವಾ ದೇವತೆ ಆಗಿದೆ. ಇಂತಹ ದೈವ ಏಕ, ನಿರಾಕಾರ ಅಥವಾ ಸಾಕಾರ, ನಿರಂತರ, ಸರ್ವಾಂತರ್ಯಾಮಿ, ಗುಣಸಂಪನ್ನ, ಸರ್ವಕಲ್ಯಾಣ ಇತ್ಯಾದಿ ಇತ್ಯಾದಿ ಆಗಿರುತ್ತಾನೆ. ಈ ಗುಣಸಮೂಹವನ್ನು ದೈವತ್ವ ಎಂದು ಪರಿಗಣಿಸಲಾಗಿದೆ. ಅದ್ವೈತ, ವಿಶಿಷ್ಟಾದ್ವೈತ ಮತ್ತು ಶಕ್ತಿವಿಶಿಷ್ಟಾದ್ವೈತಗಳು ಮನುಷ್ಯನಲ್ಲಿ ದೈವತ್ವವನ್ನು ಗುರುತಿಸುತ್ತವೆ. ಆದುದರಿಂದ ಮನುಷ್ಯನೂ ದೇವರು ಎಂದ ಹಾಗಾಯಿತು. ಈ ವಾದ ಕೆಲವು ಅನುಮಾನಗಳಿಗೆ ಅವಕಾಶ ಮಾಡಿಕೊಡುತ್ತದೆ. ಮನುಷ್ಯನಿಗೆ ಹುಟ್ಟು-ಸಾವುಗಳಿರುವುದರಿಂದ, ಸಾಕಾರನಾಗಿರುವುದರಿಂದ ಹಾಗೂ ಚಲನಶೀಲನಾಗಿರುವುದರಿಂದ ಜಡರೂಪದ ದೇವರಾಗಿರಲು ಸಾಧ್ಯವಿಲ್ಲ. ಇದಕ್ಕೆ ಉದಾಹರಣೆಯಾಗಿ ನಳ-ದಮಯಂತಿ ಸ್ವಯಂವರದಲ್ಲಿ ದೇವೇಂದ್ರನಿಗಾದ ಅವಮಾನದ ಕಥೆಯನ್ನು ಉಲ್ಲೇಖಿಸಬಹುದು.
ತನ್ನ ವಿವೇಕ ಮತ್ತು ಸಂಸ್ಕೃತಿಯ ಮೂಲಕ ಮನುಷ್ಯರೂಪದ ಪ್ರಾಣಿತನದಿಂದ ಮೇಲೇರಿದ ಹಾಗೂ ಸಕಲ ಜೀವಿಗಳ ಮಧ್ಯೆ ಚಲನಶೀಲವಾಗಿದ್ದುಕೊಂಡು ಅವುಗಳ ಲೇಸ ಬಯಸುತ್ತ ಜಡ ದೇವರ ಕಲ್ಪನೆಯಿಂದ ಕೆಳಗೆ ಉಳಿದ ಮಾನವನ ಗುಣ ಸಮೂಹ ವನ್ನು ಮಾನವತಾವಾದ ಎನ್ನಬಹುದು. ಮಾನವತಾವಾದದ ದೈವತ್ವವು ಮನುಷ್ಯನಿಗಿಂತ ಅಥವಾ ಮನುಷ್ಯನನ್ನು ಬಿಟ್ಟು ಮೇಲೇರುವುದೇ ಇಲ್ಲ.
ಸಕಲ ಜೀವಿಗಳ ಲೇಸು ಬಯಸುವುದು ಎಂದರೆ ಪೂರ್ಣವಾಗಿ ಅಹಿಂಸೆ ಪಾಲಿಸುವುದು ಎನ್ನುವ ಅರ್ಥ. ಹಾಗಾದರೆ, ಪ್ರಕೃತಿ ನಿಯಮಕ್ಕೆ ಇದು ವಿರೋಧವಲ್ಲವೆ? ಎನ್ನುವ ಪ್ರಶ್ನೆ ಎದುರಾಗುತ್ತದೆ. ಪ್ರಕೃತಿಯಲ್ಲಿ ಪ್ರತಿಯೊಂದು ಜೀವಿಯೂ ತನ್ನ ಆಹಾರಕ್ಕಾಗಿ ಮತ್ತೊಂದು ಜೀವಿಯನ್ನು ಅವಲಂಬಿಸಿ ಆಹಾರದ ಬಲೆ ಏರ್ಪಟ್ಟಿದೆ. ಸಸ್ಯಗಳೂ ಜೀವಿಗಳೇ ಎಂದು ಪರಿಗಣಿಸಿದಾಗ ಅಹಿಂಸೆ ಎನ್ನುವ ಪದಕ್ಕೆ ಅರ್ಥವಾದರೂ ಎಲ್ಲಿ ರುತ್ತದೆ? ಆದುದರಿಂದ ನನ್ನ ವಿಚಾರವೇನೆಂದರೆ; ಮಾನಯತೆ ಎನ್ನುವುದು ಮನುಷ್ಯನಿಗೆ ಮಾತ್ರ ಸೀಮಿತವಾದುದು, ಮನುಷ್ಯರು ಕನಿಷ್ಠ ತಮ್ಮಂತಾ ಮನುಷ್ಯರಿಗೆ ಹಿಂಸೆ ಮಾಡಿದಿದ್ದರೆ ಸಾಕು ಎನ್ನವ ಉದ್ದೇಶದಿಂದ ಹಾಗೂ ಸಾಮಾಜಿಕ ನೆಮ್ಮದಿಯ ಅಸ್ತ್ರವಾಗಿ ಬಳಕೆಯಾಗಿದೆಯೆಂಬುದು ತನ್ನ ಖಚಿತ ಅಭಿಪ್ರಾಯ.
ಮಾನವತಾವಾದದ ಪ್ರಕಾರ, ಮನುಷ್ಯ ತನ್ನ ಮನುಷ್ಯತ್ವವನ್ನು ಉನ್ನತ ಮಟ್ಟಕ್ಕೇರಿಸಿ ಕೊಳ್ಳಲು ಸ್ವ-ಪ್ರಯತ್ನದಿಂದ ಮಾತ್ರ ಸಾಧ್ಯವೇ ಹೊರೆತು ಅನುಗ್ರಹದಿಂದಲ್ಲ. ಇದೇ ಕಾರಣದಿಂದಲೇ ಮಾನಯತೆಯ ಅಧ್ಯಯನ ಬೇರೆಯಾಗಿಯೇ ನಡೆಯುತ್ತಿರುವುದು.
ಮಾನವತಾವಾದವು ಮಾನವರನ್ನೆಲ್ಲಾ ಸಮಾನವಾಗಿ ಮಾನ್ಯ ಮಾಡುವುದರ ಮೂಲಕ ಪ್ರಜಾಪ್ರಭುತ್ವ ಮೌಲ್ಯಗಳನ್ನು ಎತ್ತಿ ಹಿಡಿಯುತ್ತದೆ. ಕನಿಷ್ಠ ಮಾನವರನ್ನಾದರೂ ಸಮಾನವಾಗಿ ಮಾನ್ಯ ಮಾಡುವುದನ್ನು ಫ್ರೆಂಚ್ ದೇಶದ ಆಗಸ್ಟ್ ಕೊಮ್ಟೆ ಎನ್ನುವ ಚಿಂತಕ ಪಾಸಿಟಿವಿಸಂ ಎಂದು ಕರೆದನು. ಇವನ ಸಮಕಾಲೀನನಾದ ಲುಡ್ವಿಗ್ ಪಾಯರ್ ಬಾಕ್ ಎನ್ನುವವನು ಇಂಥದೇ ಇನ್ನೊಂದು ವಾದವನ್ನು ಮಂಡಿಸಿ ‘ಮಾನವತಾವಾದ’ ಎಂದು ಹೆಸರಿಟ್ಟನು.
ಮತಧರ್ಮಗಳು ಪುರೋಹಿತಶಾಹಿ ಹಿಡಿತದಲ್ಲಿ ಸಿಕ್ಕಿ ಜನಾಂಗಗಳ ನಡುವೆ ಧರ್ಮ ಯುದ್ಧಗಳನ್ನು ಹುಟ್ಟು ಹಾಕುತ್ತಾ; ಮತೀಯ ಕಲಹಗಳು ಮತ್ತು ಮತಧಾರ್ಮಿಕ ಪೀಡನೆಗಳು ಹೆಚ್ಚಿ ಮಾನವನ ಶಾಂತಿಗೆ ಭಂಗ ಬಂದಾಗಲೆಲ್ಲ ಮಾನವತಾವಾದಿಗಳು ಮತಧರ್ಮಗಳನ್ನು ಧಿಕ್ಕರಿಸಿ ನಿರಾಕರಿಸಿರುವುದು ಇತಿಹಾಸದಿಂದ ಕಂಡುಬರುತ್ತದೆ. ಆದುದರಿಂದ, ಮಾನವತಾವಾದಿಗಳು ಬಹುಪಾಲು ಮತಧರ್ಮನಿರಪೇಕ್ಷಿಗಳು ಅಥವಾ ಸಂದೇಹವಾದಿಗಳಾಗಿರುತ್ತಾರೆ.
ಅಸ್ತಿತ್ವದಲ್ಲಿರುವ ಅನೇಕ ಧರ್ಮಗಳು ಮಾನಯತೆಗೆ ಸಂಬಂಧಿಸಿವೆ. ಸಮಾಜದಲ್ಲಿನ ತಿರಸ್ಕೃತರಿಗೆ, ನಿರ್ಗತಿಕರಿಗೆ, ಬಡವರಿಗೆ, ರೋಗಪೀಡಿತರಿಗೆ ಆಹಾರ, ಬಟ್ಟೆ, ಔಷಧ ಉಪಚಾರ ಮುಂತಾದವನ್ನು ಒದಗಿಸುವಲ್ಲಿ ಅವು ಈಗಾಗಲೇ ತೊಡಗಿವೆ. ಈ ಎಲ್ಲ ಉದಾತ್ತ ಕಾರ್ಯಗಳೂ ಮುಕ್ತಚಿಂತಕರ ಮಾನಯ ಪ್ರಾಧಾನ್ಯತೆಯ ಚಿಂತನೆಯ ಫಲವೆಂದೇ ಹೇಳಬೇಕು.
ಹಿಂದೂ ಧರ್ಮದಂತಾ ಧರ್ಮದಲ್ಲಿ ಮಾನಯತೆ ಎನ್ನುವುದು ವ್ಯಕ್ತಿಯ ವೈಯಕ್ತಿಕ ವಿವೇಕ ಮತ್ತು ಸಂಸ್ಕಾರಗಳನ್ನು ಅವಲಂಬಿಸಿ ವೈವಿಧ್ಯತೆಯಿಂದ ಕೂಡಿದ್ದರೆ; ಮತಧರ್ಮಗಳು ಅವುಗಳ ಧಾರ್ಮಿಕ ಗ್ರಂಥಗಳಿಂದ ಮಾನಯತೆಗೆ ಪ್ರೇರಣೆ ನೀಡುವುದರಿಂದ ವೈವಿಧ್ಯತೆಯ ಕೊರತೆ ಸ್ವಾಭಾವಿಕವಾಗಿರುತ್ತದೆ.
ಮಾನವತಾವಾದದಲ್ಲಿರಬಹುದಾದ ಮೂಢನಂಬಿಕೆ, ತಾರತಮ್ಯಗುಣ, ಅಸಹಿಷ್ಣತೆ ಮುಂತಾದವುಗಳನ್ನು ನಿವಾರಿಸಿ ವೈಚಾರಿಕತೆಯನ್ನು ಬೆಳೆಸುವಲ್ಲಿ ವಿಜ್ಞಾನವು ಸಹಕರಿಸಿದೆ ಎಂದು ಹೇಳಬಹುದು.
ಅಪರಾಧ, ಬಡತನ, ಯುದ್ಧಗಳು, ಆಹಾರಕ್ಕಾಗಿ ಹೋರಾಟ, ಬೇಟೆ ಮುಂತಾದ ಸಂದರ್ಭಗಳಲ್ಲಿ ಮಾನಯ ಕಾರ್ಯಗಳು ಪರಿಣಾಮಕಾರಿಯಾಗಿರುವುದಿಲ್ಲ. ಮಾನವತಾವಾದವು ಇಡೀ ಮಾನವಸಮಾಜದ ಮೇಲೆ ಪಾರ್ಶ್ಚಿಕ ಪರಿಣಾಮ ಮಾತ್ರ ಬೀರುತ್ತದೆ. ಈ ಎಲ್ಲ ಅವಗುಣಗಳ ಮಧ್ಯೆ ಅದು ಒಂದು ರೀತಿಯ ಆತ್ಮಸಂತೋಷವನ್ನು ವ್ಯಕ್ತಿಯಲ್ಲಿ ಆ ಮೂಲಕ ಸಮಾಜದಲ್ಲಿ ಉಂಟುಮಾಡುತ್ತದೆ.
ಧರ್ಮ ಮತ್ತು ಮುಕ್ತವಿಚಾರ : ೪. ಉಗಮದಲ್ಲಿ
ಭೂಮಿಯ ಮೇಲೆ ಮಾನವನ ಹುಟ್ಟು ಅಥವಾ ವಿಕಾಸವನ್ನು  ಮತಧರ್ಮ ಅಥವಾ ಧರ್ಮ ಮತ್ತು ವಿಜ್ಞಾನದ ತಳಹದಿಯ ಮೇಲೆ ಅವಲೋಕಿಸಬೇಕಾಗುತ್ತದೆ. ಬಹಳಷ್ಟು ಮತಧರ್ಮಗಳಲ್ಲಿ ದೇವರು ಮನುಷ್ಯನನ್ನೂ ಒಳಗೊಂಡಂತೆ ಸಕಲ ಜೀವಿಗಳ ಸೃಷ್ಟಿಕರ್ತ, ಪಾಲನಕರ್ತ ಮತ್ತು ಲಯಕರ್ತ ಆಗಿರುತ್ತಾನೆ. ಹಿಂದೂ ಧರ್ಮದಲ್ಲಿ ಬ್ರಹ್ಮ ಸೃಷ್ಟಿಕರ್ತ, ವಿಷ್ಣುಪಾಲನಕರ್ತ ಹಾಗೂ ಈಶ್ವರ ಲಯಕರ್ತ. ಕ್ರೈಸ್ತ ಮತಧರ್ಮದಲ್ಲಿ ಆಡೆಮ್ ಮತ್ತು ಈವ್ ಆ ಸ್ಥಾನಗಳನ್ನು ತುಂಬಿದರೆ; ಇಸ್ಲಾಂನಲ್ಲಿ ಅಲ್ಲಾಹ್ ಎಲ್ಲವೂ ಆಗಿದ್ದಾನೆ. ಋಗ್ವೇದದಲ್ಲಿ ದಾಖಲಾಗಿರುವಂತೆ ಪ್ರಾಚೀನ ಹಿಂದುಗಳಲ್ಲಿ ಮನುಷ್ಯನ ಹುಟ್ಟಿನ ಸಾಮಾನ್ಯ ನಂಬಿಕೆಯ ಪ್ರಕಾರ ಭೂಮಿಯಿಂದ ಮಾಂಸವೂ, ಜಲದಿಂದ ರಕ್ತ-ಮೂತ್ರಗಳೂ, ವಾಯುವಿನಿಂದ ಉಸಿರೂ, ಸೂರ್ಯನಿಂದ ಕಣ್ಣುಗಳೂ, ಚಂದ್ರನಿಂದ ಮನಸ್ಸೂ (ಮೆದುಳು) ಹೀಗೆ ಪಂಚಭೂತಗಳಿಂದ ಮನುಷ್ಯ ಶರೀರ ಆಗಿದೆ. ಇವೆಲ್ಲವುಗಳಿಗೆ ಆಧಾರವಾಗಿರುವ ‘‘ಆತ್ಮ’’ ಮಾತ್ರ ಬ್ರಹ್ಮನಿಂದ ಸೃಷ್ಟಿಯಾಗಿದೆ. ಪಂಚಭೂತಗಳಿಂದಾದ ಭೌತಿಕ ದೇಹಕ್ಕೆ ನಾಶವಿದ್ದರೆ, ಆತ್ಮ ಮಾತ್ರ ಅವಿನಾಶ. ಅಂಗದೇಹವು ಭಂಗವಾದಾಗ ಪಿಂಡಾಂಡವು ಬ್ರಹ್ಮಾಂಡದೊಡನೆ ಬೆರೆತು ಹೋಗುತ್ತದೆ ಎನ್ನುವುದು ಉಪನಿಷತ್ತಿನ ಅಭಿಪ್ರಾಯ. ಜಗತ್ತು ಮತ್ತು ಜೀವಿಯ ಸೃಷ್ಟಿಗೆ ಸಂಬಂಧಿಸಿದ ಪುರಾಣಗಳಲ್ಲಿ; ಶೂನ್ಯದಿಂದ ಜಗತ್ತು ಮೂಡಿಬರುವುದು, ಅವ್ಯವಸ್ತಿತ ಅಸ್ತವ್ಯಸ್ತ ಸ್ಥಿತಿಯಲ್ಲಿದ್ದ ಧಾತುಗಳಿಂದ ವ್ಯವಸ್ಥಾ ಪ್ರಕ್ರಿಯೆಯ ಬೆಳವಣಿಗೆ ಪರಿಣಾಮವಾಗಿ ಮೂಡಿಬರುವುದು, ಅಂಡದಿಂದ ಉದ್ಭವಿಸುವುದು, ಜಗನ್ಮಾತೆ-ಪಿತರಿಂದ ಸೃಷ್ಟಿಯಾಗುವುದು, ಸ್ವಯಂಭೂ ವಿಧಾನದಲ್ಲಿ ತನ್ನಿಂದ ತಾನೆ ಹುಟ್ಟಿಕೊಳ್ಳುವುದು, ನೀರಿನಲ್ಲಿ ಮುಳುಗಿ ಜಗತ್ತನ್ನು ಮೇಲೆತ್ತಿ ತರುವುದು ಮುಂತಾದ ಪ್ರಕಾರಗಳನ್ನು ಕಾಣಬಹುದು. ಉದಾಹರಣೆಯಾಗಿ : ಗ್ರೀಕರ ಪುರಾಣಗಳ ಪ್ರಕಾರ ‘ಯುರೇನಸ್’ ಮತ್ತು ‘ಗೇ’ ಎನ್ನುವವರು ಕ್ರಮವಾಗಿ ಪುರುಷ ಮತ್ತು ಪ್ರಕೃತಿ. ‘ಗೇ’ ಅರ್ಥಾತ್ ಪ್ರಕೃತಿ ‘ಯುರೇನಸ್‌ಗೆ’ ಜನ್ಮ ನೀಡುತ್ತಾಳೆ. ಅದೇ ‘ಯುರೇನಸ್’ ಮತ್ತು ‘ಗೇ’ ತಮ್ಮ ಪುಂ-ಸ್ತ್ರಿ ರೂಪದಲ್ಲಿ ಸಮಾಗಮಿಸಿದಾಗ ದೇವಸಂತಾನ ಹುಟ್ಟುತ್ತದೆ. ‘ಗೇ’ಯು ಜನಕರಿಲ್ಲದೆ ಶೂನ್ಯದಿಂದ ಹುಟ್ಟಿಬಂದ ಶೂನ್ಯಜಾತೆ-ಸ್ವಯಂಭೂ. ಇವಳ ಹಾಗೆಯೇ ಹುಟ್ಟಿಬಂದ ಮತ್ತಿಬ್ಬರೆಂದರೆ ‘ತಾರ್ತರಸ್’ ಮತ್ತು ‘ಇರೋಸ್’. ‘ಇರೋಸ್’ ಕಾಮ ಮತ್ತು ಮೋಹದ ಸಂಕೇತ. ಈ ಮೋಹವೇ ‘ಗೇ’ ಯು ಯುರೇನಸ್ ನನ್ನು ಆತ್ಮಯೋನಿಯಿಂದ ಹುಟ್ಟಿಸಿಕೊಳ್ಳಲು ಕಾರಣವಾಗುತ್ತದೆ. ಬಳಿಕ ತನ್ನ ಯೋನಿಯಿಂದಲೇ ಹುಟ್ಟಿದ ಯುರೇನಸ್‌ನನ್ನು ‘ಗೇ’ಯು ಕಾಮಿಸಿದ್ದರಿಂದ ಸಂತಾನೋತ್ಪತ್ತಿಗೆ ಕಾರಣವಾಗುತ್ತದೆ.
ಸುಮಾರು ಕ್ರಿ.ಪೂ.೩ ಸಾವಿರ ವರ್ಷಗಳಿಗೂ ಹಿಂದೆ; ಸುಮೇರಿಯನ್ -ಬೆಬಿಲೋನಿಯನ್, ಗ್ರೀಕ್ ಮತ್ತು ವೇದಕಾಲದ ಆರ್ಯರ ಚಿಂತನೆಗಳಲ್ಲಿ, ಆಕಾಶ ಮತ್ತು ಪೃಥ್ವಿಯನ್ನು ಪುರುಷ ಮತ್ತು ಸ್ತ್ರೀ ರೂಪದಲ್ಲಿ ಗ್ರಹಿಸಲಾಗಿತ್ತು. ಇವರ ಸಮಾಗಮದಿಂದ ದೇವತೆಗಳ ಮತ್ತು ಮಾವನರ ಸೃಷ್ಟಿಯಾಯಿತು ಎನ್ನುವ ಚಿಂತನೆ ಇದೆ. ಆದರೆ ಬಹುತೇಕ ಎಲ್ಲ ಧಾರ್ಮಿಕ ನಂಬಿಕೆಗಳೂ ಮನುಷ್ಯ ಅಥವಾ ಮಾನವ ಭೂಮಿಯ ಮೇಲೆ ಮೊದಲು ಎಲ್ಲಿ ಹುಟ್ಟಿದ? ಹಾಗೂ ಯಾವಾಗ ಹುಟ್ಟಿದ? ಎನ್ನುವುದರ ಮೇಲೆ ಬೆಳಕು ಚೆಲ್ಲುವುದರಲ್ಲಿ ವಿಫಲವಾಗಿವೆ. ಆದುದರಿಂದ ವಿಜ್ಞಾನ ತಳಹದಿಯೊಂದೇ ಈ ಕೊರತೆ ತುಂಬಲು ಸಾಧ್ಯ.
ಮಾನವ ವಿಕಾಸದ ಬಗೆಗಿನ ಇತ್ತೀಚಿನ ಕೆಲವು ವಿವಾದಾಸ್ಪದ ವೈಜ್ಞಾನಿಕ ಅಧ್ಯಯನಗಳ ಪ್ರಕಾರ; ನೀಗ್ರಾಯಿಡ್‌ಗಳು (Negroids), ಪಿಗ್ಮಿನಾಯಿಡ್‌ಗಳು (pygminoids), ಬುಷ್ಮ ನಾಯಿಡ್‌ಗಳು (Bushmanoids), ಕಾಕಸಾಯಿಡ್‌ಗಳು (caucasoids) ಮತ್ತು ಮಂಗೊ ಲಾಯಿಡ್‌ಗಳು (Mongoloids) ಮುಂತಾದ ಎಲ್ಲ ಮಾನವ ಪೀಳಿಗೆಗಳೂ ಒಂದೇ ಕುಟುಂಬಕ್ಕೆ ಸೇರಿದವರು  ಮತ್ತು ಆಫ್ರಿಕಾ ಈ ಎಲ್ಲ ಪೀಳಿಗೆಗಳ ಮಾತೃಭೂಮಿ.
ಜೀವ ವಿಜ್ಞಾನದಲ್ಲಿ ಮೈಟೋಕಾಂಡ್ರಿಯಾದ ಡಿಎನ್‌ಎ (DNA) (ಡೀ ಆಕ್ಸಿರಿಬೋ ನ್ಯೂಕ್ಲಿಯಿಕ್ ಆಮ್ಲ) ಅಧ್ಯಯನ ತಿಳಿಸುವಂತೆ ಎಲ್ಲಾ ಮಾನವರೂ ಒಂದು ಸಾಮಾನ್ಯ ವಂಶದಿಂದ ಹುಟ್ಟಿ ಬಂದಿರುತ್ತಾರೆ; ಆದರೆ ಮಾನವಶಾಸ್ತ್ರಜ್ಞರು ಹೇಳುವಂತೆ ಜಗನ್ಮಾತೆ (Eve) ಎಂಬ ಒಬ್ಬ ತಾಯಿಯಿಂದ ಜನ್ಮ ಪಡೆದು ಬಂದಿರುತ್ತಾರೆ. ಇದರರ್ಥ; ಜಗನ್ಮಾತೆಗೆ ಸಮಕಾಲೀನವಾಗಿ ಭೂಮಿಯ ಮೇಲೆ ಬೇರೆ ಹೆಣ್ಣುಗಳು ಇರಲಿಲ್ಲ ಎನ್ನುವ ಅರ್ಥ ಅಲ್ಲ. ಅವರು ಜೀವಂತ ಇದ್ದಾಗ್ಯೂ, ಆಫ್ರಿಕಾದ ಜಗನ್ಮಾತೆಯ ವಂಶವಾಹಿನಿ ಮಾತ್ರ ಉಳಿದುಬಂದಿದೆ ಎನ್ನುವುದು ಮುಖ್ಯ.
ಮಾನವ ಕುಲದ ವಿವಿಧ ಪೀಳಿಗೆಗಳ ವರ್ಗೀಕರಣದಲ್ಲಿ ಚರ್ಮ, ಕೂದಲು ರಚನೆ, ಧ್ವನಿ, ಕಣ್ಣಿನ ಆಕಾರ, ಎತ್ತರ, ದೇಹದ ಆಕಾರ ಮುಂತಾದವುಗಳನ್ನು ಆಧಾರವಾಗಿಟ್ಟು ಕೊಳ್ಳಲಾಗಿದೆ. ಈ ಅಂಶಗಳಲ್ಲಿರುವ ವ್ಯತ್ಯಾಸಗಳ ಆಧಾರದಿಂದ ಮೇಲಿನ ಪೀಳಿಗೆಗಳನ್ನು ಗುರುತಿಸಲು ಸಾಧ್ಯವಾಯಿತು. ಯಾವುದೇ ಒಂದು ಕುಟುಂಬದ ಪ್ರತಿ ಮಗುವಿನ ಸಾಮ್ಯತೆ ಮತ್ತು ಭಿನ್ನತೆಗಳೇನೇ ಇದ್ದರೂ ಒಂದು ಕುಟುಂಬದ ಸದಸ್ಯರಾಗಿರುವಂತೆ; ಮಾನವ ಪೀಳಿಗೆಗಳೂ ಒಂದು ಕುಟುಂಬಕ್ಕೆ ಸೇರಿರಲೇಬೇಕು. ಅದು ಆಫ್ರಿಕಾದ ಜಗನ್ಮಾತೆಯ (Eve) ವಂಶ ಎನ್ನುವ ವಾದವಿದೆ.
ಮೋಟುಬಾಲದ ಅಥವಾ ಬಾಲವಿಲ್ಲದ ದೊಡ್ಡ ಗಾತ್ರದ ಕೋತಿಗಳ ವರ್ಗೀಕರಣದ ಅಧ್ಯಯನ ಮಾಡಿದ ಡಾರ್ವಿನ್ (೧೮೭೧) ತನ್ನ ‘‘ಮಾನವ ಪೀಳಿಗೆ’’ (Descent of man) ಎನ್ನುವ ಕೃತಿಯಲ್ಲಿ ‘ಮಾನವ ಸಂತತಿಯ ಹುಟ್ಟು ಆಫ್ರಿಕಾದಲ್ಲಿ ಕಾಣಬಹುದು’ ಎಂದು ಅಭಿಪ್ರಾಯಪಟ್ಟಿದ್ದಾನೆ. ಆಫ್ರಿಕಾದಲ್ಲಿ ಈ ಹಿಂದೆ ಜೀವಿಸಿದ್ದು ಅಳಿದುಹೋದ ಬಾಲವಿಲ್ಲದ ದೊಡ್ಡ ಕೋತಿಗಳು (Apes) ಈಗಿನ ಗೊರಿಲ್ಲಾ ಮತ್ತು ಚಿಂಪಾಂಜಿಗಳಿಗೆ ಹತ್ತಿರದ ಸಂಬಂಧವಿದ್ದುದಕ್ಕೆ ಸಾಧ್ಯತೆ ಇದೆ; ಹಾಗೂ ಈಗ ಎರಡೂ ಸಂತತಿಗಳು ಮಾನವ ಸಂತತಿಗೆ ಹತ್ತಿರವಾಗಿವೆ. ಆದುದರಿಂದ, ಬಹುಷಃ ನಮ್ಮ ಪೂರ್ವಿಕ ಆದಿಮಾನವರು ಬೇರೆಲ್ಲೂ ಅಲ್ಲದೆ ಆಫ್ರಿಕಾ ಖಂಡದಲ್ಲಿ ಮಾತ್ರ ಬದುಕಿರಲು ಸಾಧ್ಯ.
ಭೂಮಿಯ ಮೇಲೆ ಮನುಷ್ಯ ಹುಟ್ಟಿದುದರ ಬಗ್ಗೆ ಪುರೋಹಿತಶಾಹಿ ಅದುವರೆವಿಗೂ ಕಟ್ಟಿದ್ದ ಕಟ್ಟುಕತೆಗಳೊಂದಿಗೆ ಡಾರ್ವಿನ್ನನ ಸಿದ್ಧಾಂತಗಳು ಸಂಘರ್ಷ ಏರ್ಪಡಿಸಿ ಕೊಂಡಿದ್ದರಿಂದ, ‘ಮಾನವ ಸಂತತಿಗೆ ಮಸಿಹಚ್ಚಲಾಗಿದೆ’ ಎನ್ನುವ ಪುರೋಹಿತ ಶಾಹಿಯ ಆಪಾದನೆಗೆ ಗುರಿಯಾಗಬೇಕಾಯಿತು. ಮಾನವರ ಉಗಮ ಸ್ಥಾನವು ಆಫ್ರಿಕಾ ಎನ್ನುವ ಆತನ ವಿಚಾರವನ್ನು ವಿದ್ವಾಂಸರು ವಿರೋಧಿಸಿದ್ದೇ ಅಲ್ಲದೆ, ಅದು ಏಷ್ಯಾ ಖಂಡ ಎನ್ನುವ ವಾದವನ್ನೂ ಮುಂದಿಟ್ಟರು. ಮಾನವ ಶಾಸ್ತ್ರಜ್ಞರಾದ ಮೇರಿ ಲೀಕೇ ಮತ್ತು ಆಕೆಯ ಪತಿ ಎಲ್.ಎಸ್.ಬಿ.ಲೀಕೇ, ರೇಮಂಡ್ ಎ.ಡಾರ್ಟ್, ರಾಬರ್ಟ್ ಬ್ರೂಮ್ ಮತ್ತು ಡೊನಾಲ್ಡ್ ಜಾನ್‌ಸನ್ ಮುಂತಾದವರ ಅನ್ವೇಷಣೆಗಳು ಮತ್ತು ತನಿಖೆಗಳಿಂದ ೧೯೨೪ರಲ್ಲಿ ಏಷಿಯಾ ವಾದವನ್ನು ಕೊನೆಯದಾಗಿ ಕೈಬಿಡಲಾಯಿತು.
ಪ್ರಪಂಚದಾದ್ಯಂತ ಜೀವಿಸಿರುವ ಮಾನವರ ವಂಶವಾಹಿನಿ ಸಂಬಂಧಗಳು ಹಾಗೂ ಮಾತೃ ಪರಂಪರೆಯಿಂದ ಬಂದ ಸಂತತಿಗಳ ಅಧ್ಯಯನಕ್ಕೆ ತಾಯಿಯ ಮೂಲಕ ಅನುವಂಶೀಯವಾಗಬಹುದಾದ ಮೈಟೋಕಾಂಡ್ರಿಯಾದ (mitocondrial) ಡಿಎನ್‌ಎ ಉಪಕರಣವಾಗಿದೆ. ವಿನ್ಸೆಂಟ್ ಸ್ಯಾರಿಚ್ ಎನ್ನುವ ವಿಜ್ಞಾನಿ ನಡೆಸಿದ ಸೂಕ್ಷ್ಮಾಣು ಜೀವಿ ಜೀವಶಾಸ್ತ್ರ (Microbiology) ಅಧ್ಯಯನಗಳು ‘‘ಬಾಲವಿಲ್ಲದ ಕೋತಿಗಳು ಮತ್ತು ಮಾನವರು ಸುಮಾರು ಐದು ಮತ್ತು ಏಳು ದಶಲಕ್ಷ ವರ್ಷಗಳ ಮಧ್ಯೆ ಪರಸ್ಪರ ಬೇರ್ಪಟ್ಟಿವೆ’’ ಎನ್ನುವ ತೀರ್ಮಾನಕ್ಕೆ ಬಂದಿವೆ. ‘‘ಎಲ್ಲ ಆಧುನಿಕ ಮನುಷ್ಯಜಾತಿ ಸುಮಾರು ಎರಡು ಲಕ್ಷ ವರ್ಷಗಳ ಹಿಂದೆ ಆಫ್ರಿಕಾದಲ್ಲಿ ಉದಯಿಸಿ ನಂತರ ಯೂರೋಪು ಮತ್ತು ಏಷಿಯಾಗಳಿಗೆ ವಲಸೆ ಹೋಗಿದೆ’’ ಎನ್ನುವ ಅಭಿಪ್ರಾಯ ಕ್ಯಾಲಿಪೋರ್ನಿಯಾ ವಿಶ್ವವಿದ್ಯಾಲಯದ ಅಲೆನ್ ವಿಲ್ಸನ್ ಮತ್ತು ಪೆನ್ಸಿಲ್ವೇನಿಯಾ ವಿಶ್ವವಿದ್ಯಾಲಯದ ಲಿಂಡಾ ವಿಜಿಲೆಂಟ್ ಅವರ ಅಧ್ಯಯನಗಳನ್ನು ಆಧರಿಸಿದೆ. ಮಾನವ ಸಂತತಿಯ (Homo Sapiens) ವಂಶಾವಳಿಯ ಮರ ೧೫ ರೆಂಬೆಗಳನ್ನು ಹೊಂದಿರುವುದನ್ನು ಲಿಂಡಾ ವಿಜಿಲೆಂಟ್ ಕಂಡುಹಿಡಿದ. ಇದರಲ್ಲಿ ಆಳದ ೧೪ ರೆಂಬೆಗಳು ಆಫ್ರಿಕಾ ಮೂಲವನ್ನು ಸಮರ್ಥಿಸಿದರೆ, ಕೊನೆಯ ರೆಂಬೆ ಆಫ್ರಿಕಾ ಮತ್ತು ಆಫ್ರಿಕೇತರ ಮಾನವ ಸಂತತಿಗಳನ್ನು ಸಮರ್ಥಿಸುತ್ತದೆ. ಈ ಎಲ್ಲ ಅಧ್ಯಯನಗಳಿಂದ ‘ಮಾನವ ಸಂತತಿಯ ಉಗಮ ಆಫ್ರಿಕಾದಲ್ಲಿ ಆಗಿದೆ’ ಎನ್ನುವುದು ತಿಳಿದುಬರುತ್ತದೆ.
ಆಫ್ರಿಕಾದ ವಾದವನ್ನು ಕೆಲವು ಪಳಿಯುಳಿಕೆ ಶಾಸ್ತ್ರಜ್ಞರು ವಿರೋಧಿಸಿ; ‘‘ಒಂದೇ ಒಂದು ಜನಾಂಗದ ಚಟುವಟಿಕೆ ಮಾತ್ರ ಆಫ್ರಿಕಾದಿಂದ ಹೊರಗಿತ್ತು, ಅದು ಪ್ರಾಚೀನ ನೆಟ್ಟಗೆ ನಿಂತ ಮಾನವ (Homo Erectus) ಒಂದು ದಶಲಕ್ಷ ವರ್ಷಗಳ ಹಿಂದೆ ಯೂರೋಪ್ ಮತ್ತು ಏಷಿಯಾಗಳಲ್ಲಿ ಹರಡಿತ್ತು. ಅದಾದನಂತರ ಆಧುನಿಕ ಮಾನವರು ಬೇರೆ ಬೇರೆಯಾಗಿ ಬೇರೆ ಬೇರೆ ಸ್ಥಳಗಳಲ್ಲಿ ವಿಕಾಸವಾದರು’’ ಎಂದು ವಾದಿಸುತ್ತಿದ್ದರು. ಪಳಿಯುಳಿಕೆ ಶಾಸ್ತ್ರದ ಗ್ರಂಥಗಳ ಪ್ರಕಾರ; ಮಾನವ ಸಂತತಿ ಭಿನ್ನ ಭೀನ್ನ ಪ್ರದೇಶಗಳಲ್ಲಿ ಸುಮಾರು ೪ ಲಕ್ಷ ವರ್ಷಗಳ ಹಿಂದೆ ಬೆಳೆದಿದೆ.
ಮಾನವನ ಹುಟ್ಟಿನ ಅಧ್ಯಯನಕ್ಕೆ ಡಿಎನ್‌ಎ ಸಂಶೋಧನೆ ಹೊಸ ವೈಜ್ಞಾನಿಕ ಸಮರ್ಥನೆ ನೀಡುತ್ತಿರುವುದರಿಂದ ಪಳೆಯುಳಿಕೆ ಅಧ್ಯಯನವನ್ನು ಪುನರ್ ಮೌಲೀಕರಿಸಬೇಕಿದೆ. ಪೀಳಿಗೆಯ ಕಲ್ಪನೆಗಳಿಗೆ ಜೀವಿಶಾಸ್ತ್ರದ ಆಧಾರವಿಲ್ಲದಿರುವುದು ತಳಿ ಅಧ್ಯಯನಗಳಿಂದ ಸ್ಪಷ್ಟವಾಗುತ್ತದೆ. ಆದುದರಿಂದ ಮನುಷ್ಯ ಜೀವಿಗಳನ್ನು ಚರ್ಮದ ಬಣ್ಣ, ಕೂದಲು, ಮುಖದ ಲಕ್ಷಣಗಳು ಮುಂತಾದವುಗಳ ಆಧಾರದ ಮೇಲೆ ನಿರ್ಧರಿಸುವುದು ಅರ್ಥವಿಲ್ಲದ್ದು. ಇವು ಏನಿದ್ದರೂ ಮೇಲ್ಮೈ ಭಿನ್ನತೆಗಳು. ಮೂಲ ಜೈವಿಕ ವ್ಯತ್ಯಾಸಗಳೊಂದಿಗೆ ಯಾವ ಸಂಬಂಧವೂ ಇಲ್ಲ. ಮಾನವ ಶಾಸ್ತ್ರಜ್ಞ ಹೆಚ್.ಕಟ್ಜ್ ‘‘ವೈಜ್ಞಾನಿಕ ಭಿನ್ನತೆಗಳಿಗೆ ಪೀಳಿಗೆ ಬಹಳ ಕಾಲ ಆಧಾರವಾಗಲಾರದು’’ ಎಂದು ಅಭಿಪ್ರಾಯಪಡುತ್ತಾನೆ. ಈ ಎಲ್ಲ ವಾದಗಳಿಂದ ಪೀಳಿಗೆಯ ಮೇಲುತನವೆನ್ನುವುದಕ್ಕೆ ಅರ್ಥವಿಲ್ಲ ಎಂದು ತಿಳಿದುಬರುತ್ತದೆ.
ದೇವರು ಅಥವಾ ದೇವತೆಗಳು ಉಂಟಾದುದರ ಬಗ್ಗೆ ಅಥವಾ ಶಕ್ತಿಗಳು ಮತ್ತು ನಿಗೂಢತೆಗಳ ಬಗ್ಗೆ, ಧರ್ಮ ಅಥವಾ ಅಲೌಕಿಕ ಶಕ್ತಿಗಳ ಬಗ್ಗೆ ನಮ್ಮ ಪೂರ್ವಿಕರು ಯಾವಾಗ ಮತ್ತು ಹೇಗೆ ಯೋಚಿಸಲು ಪ್ರಾರಂಭಿಸಿದರು ಎನ್ನುವುದು ಯಾರಿಗೂ ತಿಳಿದಿಲ್ಲ. ನಮಗೆ ತಿಳಿದಿರುವಂತೆ ಸುಮಾರು ೭೦ ಸಾವಿರ ವರ್ಷಗಳ ಹಿಂದಷ್ಟೇ ಮನುಷ್ಯರು ತಮ್ಮ ಹೆಣಗಳನ್ನು ಹೂಳಲು ಪ್ರಾರಂಭಿಸಿದರು. ಇಂತಹ ರೂಢಿಗಳು ಮನುಷ್ಯರು ಮತ್ತು ಪ್ರಾಣಿಗಳ ಮಧ್ಯದ ಅಂತರ ಹೆಚ್ಚಲು ಕಾರಣವಾಯಿತು. ಅಂತರದ ಈ ಹೆಚ್ಚಳಕ್ಕೆ ಪ್ರಮುಖವಾಗಿ ಕಾರಣವಾದದ್ದು; ಮನುಷ್ಯರ ಬೌದ್ದಿಕ, ದೈಹಿಕ ಸಾಮರ್ಥ್ಯಗಳಲ್ಲಿ ಮತ್ತು ಕೌಶಲಗಳಲ್ಲಿ ಹೆಚ್ಚುಗಾರಿಕೆ ಆದದ್ದು. ಜೊತೆಗೆ ಮನುಷ್ಯರು ಸಂವಹನಕ್ಕಾಗಿ ಭಾಷಾ ಸಾಮರ್ಥ್ಯ, ಬೆಂಕಿಯ ಉತ್ಪಾದನೆ ಮತ್ತು ಅದರ ನಿಯಂತ್ರಣ, ವೈವಿಧ್ಯಮಯ ಶಸ್ತ್ರಗಳು ಮತ್ತು ಉಪಕರಗಳ ಉತ್ಪನ್ನ ಮುಂತಾದವುಗಳ ಸಾಮರ್ಥ್ಯವನ್ನು ಗಳಿಸಿದ್ದು ಪ್ರಮುಖ ಕಾರಣ. ಪ್ರಾಣಿ ಸಂತತಿಗೆ ಇಲ್ಲದ ಮತ್ತೊಂದು ಪ್ರಕೃತಿಯ ಕೊಡುಗೆ ಮನುಷ್ಯನಿಗೆ ಇದೆ ಎಂದರೆ ಭಾವನೆಗಳ ಅಭಿವ್ಯಕ್ತಿ. ಈ ಕೊಡುಗೆ ಮನುಷ್ಯನ ನಂಬಿಕೆಗಳು, ಆಚರಣೆಗಳು ಹಾಗೂ ಮರಣಾನಂತರದ ಬದುಕಿನ ಬಗ್ಗೆ ಯೋಚಿಸಲು ಕಾರಣವಾಯಿತು.
ಗುಹಾ ಚಿತ್ರಗಳು ಮತ್ತು ಶಿಲ್ಪಕಲೆ
ಮಾನವ ವಿಕಾಸದೊಂದಿಗೆ ತಳಕು ಹಾಕಿಕೊಂಡು ಬಂದಿರುವ ಅನೇಕ ಅಂಶಗಳಲ್ಲಿ ‘ಕಲೆ‘ಯೂ ಒಂದು. ಅದು ಆಂಗಿಕ ಚಲನೆಗಳ ಅಭಿನಯ ಕಲೆ ಇರಬಹುದು. ಚಿತ್ರಗಳ ರಚನಾ ಕಲೆ ಇರಬಹುದು. ಶಿಲ್ಪಕಲೆ ಇರಬಹುದು, ಸಂಗೀತ ಕಲೆ ಇರಬಹುದು, ಕಸಬುಗಳ ಕಲೆ ಇರಬಹುದು. ಹೀಗೆ ಒಂದಲ್ಲಾ ಒಂದು ಕಲೆ ಮಾನವ ಬದುಕಿನ ಅವಿಭಾಜ್ಯ ಅಂಗವಾಗಿ ಬಂದಿರುವುದು ಮುಖ್ಯವಾಗುತ್ತದೆ.
ಆದಿಮ ಮಾನವನಲ್ಲಿ ಮಾತು ಪೂರ್ಣವಾಗಿ ಸ್ಪಷ್ಟತೆ ಮತ್ತು ಅರ್ಥ ಪಡೆಯದೆ; ಅಂದರೆ ಪೂರ್ಣವಾಗಿ ಮಾತು ಆಗದೆ ಅರ್ಧಂಬರ್ಧ ಶಬ್ದ ಆಗಿದ್ದಾಗ, ಅವನ ಅಗತ್ಯಗಳನ್ನು ಪೂರೈಸಿಕೊಳ್ಳಲು ಆಂಗಿಕ ಚಲನೆಯ ಅಭಿನಯ ಕಲೆಗೆ ಮೊರೆ ಹೋಗಿದ್ದಾನೆ. ತನ್ನ ಹಸಿವು, ಬಾಯಾರಿಕೆ, ಕಾಮ ಮುಂತಾದ ಭಾವನೆಗಳ ಅಗತ್ಯತೆಯನ್ನು ಆ ಕಲೆಯ ಮೂಲಕವೇ ವ್ಯಕ್ತಪಡಿಸಿರುತ್ತಾನೆ. ತನ್ನ ಅನುಭವ ಮತ್ತು ಉದ್ದೇಶಗಳನ್ನು ಆತ ದಾಖಲಿಸುವಾಗ ಮಾತ್ರ ಚಿತ್ರ ಮತ್ತು ಶಿಲ್ಪಕಲೆಗಳಿಗೆ ಮೊರೆ ಹೋಗಿರುವುದನ್ನು ಸ್ಪಷ್ಟವಾಗಿ ಊಹಿಸಬಹುದು.
ಆದಿಮ ಮಾನವ ತನ್ನ ಆಹಾರಕ್ಕಾಗಿ ಬೇಟೆಯನ್ನಷ್ಟೇ ಅವಲಂಬಿಸಿದ್ದಾಗ ಅವನು ವಾಸಿಸುತ್ತಿದ್ದ ‘ಗುಹೆ’ಯ ಸುತ್ತಲ ಸೀಮಿತ ಪ್ರದೇಶ ಮಾತ್ರ ಅವನ ಜೀವನ ಕ್ಷೇತ್ರವಾಗಿತ್ತು. ಚೂಪಾದ ಮತ್ತು ಹರಿತವಾದ ಬೆಣಚು ಕಲ್ಲುಗಳು, ಮರದ ಬಡಿಗೆಗಳು, ಕೋಲುಗಳು ಬೇಟೆಯ ಪ್ರಾರಂಭಿಕ ಆಯುಧಗಳಾಗಿದ್ದವು. ಬೇಟೆಯಲ್ಲಿ ಕೊಂದ ಪ್ರಾಣಿಯ ಹಾಗೂ ಕೊಲ್ಲಲು ಬಳಸಿದ ಆಯುಧಗಳ ಚಿತ್ರಗಳನ್ನು ಗುಹೆಯೆ ಬಂಡೆಗಳ ಮೇಲೆ ಬಿಡಿಸಿ; ತನ್ನ ಬೇಟೆಯ ಅನುಭವಗಳನ್ನು ಸಂಗಾತಿಗಳಿಗೆ ಮನವರಿಕೆ ಮಾಡುತ್ತಿದ್ದ. ಕಾಲಾನಂತರ ಪ್ರಕೃತಿಯಲ್ಲಿನ ವಿವಿಧ ಬಣ್ಣಗಳಿಂದ ಆಕರ್ಷಿತನಾಗಿ; ಸಸ್ಯಗಳಿಂದ, ಕಲ್ಲುಗಳಿಂದ, ಮಣ್ಣಿನಿಂದ ಬಣ್ಣಗಳನ್ನು ತೆಗೆದು ಬಂಡೆಗಳ ಮೇಲೆ ಚಿತ್ರಗಳನ್ನು ಬಿಡಿಸಲು ಪ್ರಾರಂಭಿಸಿದ. ಹೀಗೆ ವರ್ಣಕಲೆ ಅಥವಾ ವರ್ಣಚಿತ್ರಕಲೆ ವಿಕಾಸವಾಯಿತು. ಆ ಚಿತ್ರಗಳು ಪ್ರಾರಂಭದಲ್ಲಿ ಏಕ ವರ್ಣದಿಂದಲೂ ನಂತರ ಬಹುವರ್ಣದಿಂದಲೂ ರಚಿತಗೊಂಡು ಆಕರ್ಷಣೀಯವಾಗುತ್ತಾ ಬಂದಿವೆ.
ಆದಿಮ ಮಾನವ ತಾನು ನಡೆಯುತ್ತಿದ್ದ ಭೂಮಿಯ ಮೇಲಿನ ಮಣ್ಣು ಅಥವಾ ಮರಳಿನಲ್ಲಿ ಮೂಡುತ್ತಿದ್ದ ಹೆಜ್ಜೆಯ ಗುರುತುಗಳು ಮುಂತಾದವು ಕುತೂಹಲ ಹೆಚ್ಚಿಸಿದ್ದರಿಂದ; ಪ್ರಾರಂಭದಲ್ಲಿ ಮರಳು ಅಥವಾ ಮಣ್ಣಿನಲ್ಲಿ ಆಕೃತಿಗಳನ್ನು ರಚಿಸುವುದರಿಂದ ಪ್ರಾರಂಭವಾಗಿ ತನ್ನ ಅನುಭವಗಳ ಮತ್ತು ಉದ್ದೇಶಗಳ ಅಭಿವ್ಯಕ್ತಿಗಾಗಿ ಕಲ್ಲಿನ ಶಿಲ್ಪಗಳವರೆಗೆ ವಿಕಾಸವಾಗಿರುವುದನ್ನು ಕಾಣಬಹುದು.
ಆಸ್ಟ್ರೇಲಿಯಾದ ಆದಿವಾಸಿಗಳು ಕಾಂಗರೂ ಬೇಟೆಗೆ ಹೊರಡುವ ಮೊದಲು ಅದರ ಚಿತ್ರ ರಚಿಸಿ ಬೇಟೆಯಾಡಿದಂತೆ ಅದರ ಮೇಲೆ ಆಯುಧಗಳನ್ನು ಪ್ರಯೋಗಿಸಿ ನಂತರ ಬೇಟೆಗೆ ಹೊರಡುತ್ತಿದ್ದರು ಎಂದು ಎಫ್.ಕೊರೋಡ್ ಕಿನ್ ತಿಳಿಸುತ್ತಾನೆ. ಬೇಟೆಗೆ ಹೊರಡುವ ಮುಂಚೆಯೇ ತಾನು ಬೇಟೆಯಾಡಲಿರುವ ಪ್ರಾಣಿಯ ಚಿತ್ರ ಹಾಗೂ ಬೇಟೆಯಾಡುವವರನ್ನೂ, ಹಲವಾರು ಬಾಣಗಳು ಪ್ರಾಣಿಗೆ ತಗುಲಿದಂತೆಯೂ ಆದಿಮ ಮಾನವ ಚಿತ್ರಿಸುತ್ತಿದ್ದನು. ಇದರಿಂದ ತನಗೆ ಪ್ರಾಣಿಯ ಬೇಟೆ ಸಿಗುತ್ತಿತ್ತೆಂದು ಆತ ಭಾವಿಸುತ್ತಿದ್ದನು ಎನ್ನುವ ಅಭಿಪ್ರಾಯವಿದೆ.
ಸುಮಾರು ೨೫ ಸಾವಿರ ವರ್ಷಗಳ ಹಿಂದೆ, ಯುರೋಪಿನ ಉತ್ತರದ ಬಹುಭಾಗ ಐಸ್‌ನಿಂದ ಆವರಿಸಿದ್ದಾಗ, ಸ್ಪೇನ್ ಮತ್ತು ಫ್ರಾನ್ಸ್‌ನ ಆಲ್ಟಮಿರಾ ಮತ್ತು ಇತರೆಡೆಗಳಲ್ಲಿನ ವಾಸದ ಗುಹೆಗಳಲ್ಲಿ ಮನುಷ್ಯರ ಮತ್ತು ಪ್ರಾಣಿಗಳ ಫಳಫಳ ಹೊಳೆಯುವ ಸೀಸದ ವಿಧವಿಧದ ಹಳದಿ ಬಣ್ಣದ ಚಿತ್ರಗಳನ್ನು ಪ್ರತಿಭಾವಂತ ಕಲಾವಿದರು ವರ್ಣಿಸಿರುವುದು ಕಂಡುಬಂದಿದೆ. ಅದೂ ಕಠಿಣ ಮತ್ತು ಸುಲಭವಾಗಿ ತಲುಪಲಸಾಧ್ಯವಾದ ಮೂಲೆಯಲ್ಲೆಲ್ಲೋ ಇಂತಹ ವರ್ಣಚಿತ್ರಗಳು ಕಂಡುಬರಲು ಮಾನವ ಶಾಸ್ತ್ರಜ್ಞರ ಅಭಿಪ್ರಾಯ ಏನೆಂದರೆ, ಯಶಸ್ವೀ ಬೇಟೆಯ ಅವಕಾಶಗಳು ಹೆಚ್ಚಲಿ ಎನ್ನುವ ಉದ್ದೇಶದ ಆಚಾರ ಅದರ ಜೊತೆಗಿರುವುದು. ಯಾವ ಸಂಪ್ರದಾಯಗಳನ್ನು ಸೇರಿಸಿಕೊಂಡಿದ್ದರು ಅಥವಾ ಅವನ್ನು ಆಚರಿಸಿದವರ ವಿಚಾರ ಏನಿತ್ತು ಎನ್ನುವುದರ ಬಗ್ಗೆ ಲಿಖಿತ ದಾಖಲಾತಿಗಳಾವುವೂ ಇಲ್ಲದ್ದರ ಬಗ್ಗೆ ಅಥವಾ ಇದ್ದದ್ದರ ಬಗ್ಗೆ ಏನೂ ತಿಳಿಯುತ್ತಿಲ್ಲ.
ತಿವಿತದಿಂದ ಗಾಯಗೊಂಡಿರುವ ಕಾಡುಕೋಣದಂತಹ ಚಿತ್ರಗಳು ಆಲ್ಟಮಿರಾ ಮತ್ತು ಲೆಸ್‌ಕಾಕ್ಸ್‌ನ ಗುಹೆಗಳಲ್ಲಿ ಕಂಡುಬಂದಿವೆ. ಈ ಚಿತ್ರಗಳೇನು ಕಲಾವಿದನವೆ? ಬೇಟೆಯವೇಳೆ ಏನು ಸಂಭವಿಸಿತು ಎನ್ನುವುದನ್ನು ಸೂಚಿಸುವ ಚಿತ್ರಗಳೆ? ಬೇಟೆಯ ವೇಳೆ ನಡೆದ ಕಾದಾಟದ ಚಿತ್ರಣವೆ? ಅಥವಾ ಬೇಟೆಯ ಪೂರ್ವದಲ್ಲಿ ಮಾಡುವ ಧಾರ್ಮಿಕ ಆಚರಣೆಗೆ ಸಂಬಂಧಿಸಿದವೆ? ಎನ್ನುವ ಪ್ರಶ್ನೆಗಳ ಸರಮಾಲೆಯೇ ಎದುರಾಗುತ್ತದೆ.
ಫ್ರಾನ್ಸ್ ನ ಪೈರೆನೀಸ್ ನಲ್ಲಿನ ಅರಿಗೇ ಎನ್ನುವಲ್ಲಿನ ಗುಹೆಯಲ್ಲಿರುವ ಚಿತ್ರಗಳ ಒಂದು ಚಿತ್ರದಲ್ಲಿ ಗಡ್ಡದಾರಿ ಮನುಷ್ಯನೊಬ್ಬ ಜಿಂಕೆಯ ಕವಲು ಕೊಂಬಿನ ಮುಖವಾಡ ಹಾಗೂ ಒತ್ತಾದ ಮತ್ತು ಉದ್ದ ಬಾಲದ ಮತ್ತೊಂದು ಪ್ರಾಣಿಯ ಚರ್ಮ ಹೊದ್ದಿರು ವುದಿದೆ. ಬಹುಶಃ ಆ ಚರ್ಮ ತೋಳಕ್ಕೆ ಸಂಬಂಧಿಸಿದ್ದು ಇರಬಹುದು. ಆ ಚಿತ್ರ ‘ಮಾಟಗಾರ’ ಎಂದು ಜನಪ್ರಿಯಗೊಂಡಿದೆ. ಮಂತ್ರ ಮತ್ತು ಮಾಟದ ಕೌಶಲ್ಯಗಳನ್ನು ಹೊಂದಿದ್ದು; ತನ್ನ ನರ್ತನ ಮತ್ತು ಮಾಟದಿಂದ ಬೇಟೆ ಸಿಗುವಂತೆ ಮಾಡುತ್ತಿದ್ದ ವ್ಯಕ್ತಿಯನ್ನು ಕುರಿತ ಚಿತ್ರ ಅದಾಗಿರಬಹುದು.
ಗುಹಾ ಚಿತ್ರಗಳಲ್ಲಿ ಶಿರೋಭೂಷಣ ಧರಿಸಿ ಮೈಮೇಲೆ ಪಟ್ಟೆಯಾಗಿ ಆಕಾರಗಳನ್ನು ಚಿತ್ರಿಸಿದಂತಿರುವ ವ್ಯಕ್ತಿಗಳ ಚಿತ್ರಣವನ್ನು ಕುಲದ ಮುಖಂಡ ಅಥವಾ ಪುರೋಹಿತನ ಚಿತ್ರವೆಂದು ಭಾವಿಸಲಾಗಿದೆ. ಆತನ ಹಾಗೂ ಗುಂಪು ಕುಣಿತದ ಚಿತ್ರಗಳನ್ನು ಯಾವುದೋ ಧಾರ್ಮಿಕ ವಿಧಿ ಕ್ರಿಯೆಯ ಚಿತ್ರಣ ಎಂದು ವಿದ್ವಾಂಸರು ಅಭಿಪ್ರಾಯಪಟ್ಟಿದ್ದಾರೆ. ನಿಶ್ಚಿತವಾದ ಒಂದು ಧರ್ಮ ಅದರ ದೇವರು ಹಾಗೂ ಧಾರ್ಮಿಕ ತತ್ವಗಳು ಇನ್ನೂ ರೂಪುಗೊಳ್ಳುತ್ತಿದ್ದ ಸ್ಥಿತಿಯಲ್ಲಿ ಬುಡಕಟ್ಟಿನ ನಂಬಿಕೆಗೆ ಅನುಗುಣವಾಗಿ ನಡೆಸುತ್ತಿದ್ದ ಆಚರಣೆಯನ್ನು ಈ ಗುಹಾಲಯಗಳಲ್ಲಿ ಚಿತ್ರಿಸಿದ್ದಿರಬಹುದು. ಅಂತೆಯೇ ಕೆಲವು ಗುಹೆ ಹಾಗೂ ಶಿಲಾಶ್ರಯಗಳಲ್ಲಿ ನಿಶ್ಚಿತವಾದ ಒಂದು ಸ್ಥಳದಲ್ಲಿ ಮಾತ್ರವೇ ಮೇಲಿಂದ ಮೇಲೆ ಚಿತ್ರ ರಚಿಸಿರುವುದೂ ಬೆಳಕಿಗೆ ಬಂದಿದೆ. ಆ ಗುಹೆ ಅಥವಾ ಶಿಲಾಶ್ರಯದಲ್ಲಿ ವಾಸಿಸುತ್ತಿದ್ದವರಿಗೆ ಆ ಒಂದು ಭಾಗ ಮಾತ್ರ ‘ಪವಿತ್ರ’ ಎಂದು ಅನ್ನಿಸಿದ್ದರಿಂದ ಈ ರೀತಿ ಆಗಲು ಕಾರಣವಿರಬಹುದು ಎನ್ನುವ ಅಭಿಪ್ರಾಯವಿದೆ.
ಹಾಂಟೇಗರೊನ್ನೆಯ ಮಾಂಟೆಸ್ಪಾನ್ ಗುಹೆಯಲ್ಲಿ ಕಂಡುಬಂದಿರುವ ಜೇಡಿ ಮಣ್ಣಿನಲ್ಲಿ ಮಾಡಿದ ಕುಳಿತ ಕರಡಿ ಆಕೃತಿಯ ಎರಡೂ ಪಾದಗಳ ಮಧ್ಯೆ ನಿಜವಾದ ಕರಡಿ ತಲೆಬುರುಡೆ ಇರುವುದೂ; ಆ ಆಕೃತಿಯ ಹಿಂಭಾಗದಲ್ಲಿ ವಾಸ್ತವವಾಗಿ ತಿವಿದ ಗಾಯಗಳಿರುವುದು ಕಂಡುಬಂದಿದೆ. ಪ್ರಾಣಿಯ ಮೇಲೆ ನಡೆಸಿದ ಕಾದಾಟದ ಸಂಕೇತವಾಗಿ ಜೇಡಿಮಣ್ಣಿನ ಕರಡಿ ಆಕೃತಿಯ ಮೇಲೆ ನಿಜವಾದ ಕರಡಿ ಚರ್ಮವನ್ನು ಹೊದಿಸಿದ್ದರಿಂದ ಹಾಗೆ ಇರಬಹುದೆಂದು ಇ.ಓ.ಜೇಮ್ಸ್ ಊಹಿಸುತ್ತಾನೆ. ತನ್ನ ಆಹಾರ ಪಡೆಯಲು ಅಣಕು ಆಚರಣೆಗಳಿಂದ ಅಲೌಕಿಕ ಶಕ್ತಿಗಳ ಮೇಲೆ ಹಕ್ಕು ಸಾಧಿಸಲು ಹಳೇ ಶಿಲಾಯುಗದ ಆದಿಮಾನವ ತಾನು ವಾಸಿಸಿದ ಸ್ಥಳಗಳನ್ನು ಪವಿತ್ರಗೊಳಿಸಿರುವುದು ನಿಜ ಎಂದೂ ಜೇಮ್ಸ್ ತೀರ್ಮಾನಿಸುತ್ತಾನೆ.
ಪೈರೆನೀಸ್ ನಲ್ಲಿನ ಮತ್ತೊಂದು ಗುಹೆಯಲ್ಲಿ ಒಂದು ವೃತ್ತಾಕಾರದ ಕೋಣೆಯಲ್ಲಿ ಜೇಡಿಮಣ್ಣಿನಿಂದ ಮಾಡಿದ ಎರಡು ಕಾಡುಕೋಣದಂತ ಆಕೃತಿಯ ವಿಗ್ರಹಗಳು ಮಧ್ಯದಲ್ಲಿರುವ ಕಲ್ಲಿಗೆ ಗುದ್ದುತ್ತಿರುವಂತೆ ಇರುವುದು; ಹಾಗೂ ಆ ವಿಗ್ರಹಗಳ ಸುತ್ತೂ ಮಣ್ಣಿನ ನೆಲದಲ್ಲಿ ಸುಮಾರು ೫೦ ಚಿಕ್ಕ ಚಿಕ್ಕ ಹಿಮ್ಮಡಿಗಳ ಮುದ್ರೆಗಳು ಇರುವುದು ಕಂಡುಬಂದಿದೆ. ಆ ಪಾದ ಮುದ್ರೆಗೆಳು, ಚಿಕ್ಕ ಮಕ್ಕಳು ಪ್ರಾಢಾವಸ್ಥೆಗೆ ಬಂದು ಬೇಟೆಗಾರ ತನಕ್ಕೆ ಕಾಲಿಟ್ಟಾಗ ಮಾಡುತ್ತಿದ್ದ ಸಂಪ್ರದಾಯದ ನೃತ್ಯದಿಂದ ಮೂಡಿದ ಹೆಜ್ಜೆಗಳಿರಬಹುದು; ಅಥವಾ ಪ್ರಾಯಕ್ಕೆ ಬಂದ ಹೆಂಗಸರ ನೃತ್ಯದಿಂದ ಉಂಟಾದ ಮುದ್ರೆಗಳಿರಬಹುದು ನೃತ್ಯ ಮಾಡಿರುವ ಊಹೆ ಸರಿ ಇದ್ದರೆ ಅದಕ್ಕೆ ಸರಿಹೊಂದುವ ಸಂಗೀತ ಉಪಕರಣಗಳು ಇದ್ದಿರಲೇಬೇಕು. ಪಕ್ಷಿಗಳ ಹಾಗೂ ಪ್ರಾಣಿಗಳ ಟೊಳ್ಳು ಮೂಳೆಗಳಿಂದ ಪಿಳ್ಳಂಗೋವಿ, ಪೀಪಿ ಮುಂತಾದವನ್ನು ತಯಾರಿಸುವುದು ಕಂಡುಹಿಡಿದ ನಂತರ; ಭರ್ ಭರ್ ಎನ್ನುವ ಶಬ್ದ ಮಾಡಲು ಪ್ರಾರಂಭಿಸಿ ನಂತರ ತಾಳಬದ್ಧ ಧ್ವನಿಗಳನ್ನು ಗುಹೆಗಳ ಒಳಗಿನ ಶಾಸ್ತ್ರಗಳಲ್ಲಿ ಬಳಸುತ್ತಿದ್ದರು.
ಪ್ರಾರಂಭಿಕ ಕಾಲದ ಸಾವಿರಾರು ಮನುಷ್ಯಾಕೃತಿ ಶಿಲ್ಪಗಳಲ್ಲಿ ನೂರಾರು ಸ್ತ್ರೀನ ಆಕೃತಿಗಳೇ ಆಗಿವೆ. ಅವು ಕೆಲವೇ ಸೆಂಟಿಮೀಟರ್ ಗಳಷ್ಟು ಎತ್ತರವಿದ್ದು, ಸುಟ್ಟ ಜೇಡಿ ಮಣ್ಣಿನವು ಅಥವಾ ದಂತ ಅಥವಾ ಮೂಳೆಯ ಮೇಲೆ ಕೊರೆದಂತವು ಆಗಿವೆ. ಸಾಮಾನ್ಯವಾಗಿ ಭಾವಚಿತ್ರಗಳನ್ನು ಬಿಡಿಸಿದ ಬಗ್ಗೆ ಪ್ರಯತ್ನಗಳು ಇಲ್ಲ. ಆಗಾಗ ಭಾವವಿಲ್ಲದ ಮುಖ ಅಥವಾ ಬರೀ ಗಂಟುತಲೆ ಮತ್ತು ಕೃಶವಾಗಿ ತೋರಿಸಿರುವ ಕೈಕಾಲುಗಳು; ಲೈಂಗಿಕ ರಚನೆಗಳಿಗೆ ಮಾತ್ರ ಒತ್ತುಕೊಡಲಾಗಿದೆ. ತೂಗಾಡುವ ತುಂಬು ಮೊಲೆಗಳು, ದೊಡ್ಡ ಗಾತ್ರದ ನಿತಂಬಗಳು ಮತ್ತು ಗರ್ಭವತಿಯರಾಗಿರುವ ಸ್ಪಷ್ಟ ಚಿಹ್ನೆಗಳು, ಈ ಕಲಾಕೃತಿಗಳು ತಾಯಿ ದೇವತೆಯ ಉಪಾಸನಾ ಪದ್ಧತಿಯ ಪ್ರಾರಂಭವನ್ನು ಪ್ರತಿನಿಧಿಸಿದರೂ ಬಹು ಜನರ ಮಾನ್ಯತೆಯನ್ನು ಗಳಿಸಲಾಗಲಿಲ್ಲ. ಆ ಸ್ತ್ರೀ ಆಕೃತಿಗಳು ಮಾನವ ಜನ್ಮದ ಬಗ್ಗೆ ಮತ್ತು ಹುಟ್ಟಿನ ಬಗ್ಗೆ ಅರಿತುಕೊಳ್ಳಲು ಸಹಕಾರಿಯಾಗಿವೆ. ಸಮೂಹ ಗರ್ಭಧಾರಣೆಯ ರಕ್ಷಣೆಗಾಗಿ ಅಥವಾ ಸಹಾಯಕ್ಕಾಗಿ ರೂಪಿಸಿಕೊಂಡ ಆಕೃತಿಗಳು ಇರಬಹುದು.
ಗುಹೆ ಅಥವಾ ಶಿಲಾಶ್ರಯಗಳಲ್ಲಿ ಚಿತ್ರರಚನೆ, ಬಂಡೆಯ ಮೇಲೆ ರೇಖಾಚಿತ್ರ ಕೊರೆಯುವಿಕೆ, ಮಣ್ಣಿನ ಮಡಕೆ ಅಥವಾ ಉಪಕರಣಗಳ ಮೇಲೆ ಚಿತ್ರ ಅಥವಾ ಉಬ್ಬುಶಿಲ್ಪ ರಚಿಸುವಿಕೆ ಮುಂತಾದವು ಆದಿಮ ಮಾನವನ ಕೃತಿಗಳಲ್ಲಿ ಒಂದು ಧಾರ್ಮಿಕ ವಿಧಿಕ್ರಿಯೆ ಅಥವಾ ಆಚರಣೆಯ ಅಂಶಗಳನ್ನು ಕಾಣಬಹುದು. ಪುರಾತನ ಗುಹಾಚಿತ್ರಗಳು ಧರ್ಮದ ಪ್ರಾರಂಭದೊಂದಿಗೆ ತಳಕು ಹಾಕಿಕೊಂಡಿದ್ದರೆ; ನಮ್ಮ ಪೂರ್ವಿಕರು ಅವರ ನಂಬಿಕೆಗಳು, ಆಚರಿಸಿದ ಶಾಸ್ತ್ರಗಳು, ಅನುಸರಿಸಿದ ಸೂತ್ರಗಳು ಹಾಗೂ ಅಭಿವೃದ್ದಿಹೊಂದಿ ವಿಶಾಲವಾಗಿ ಹರಡಿದ ಎಲ್ಲಾ ಕಲ್ಪನೆಗಳನ್ನೂ ಚಿತ್ರಕಲೆಯಲ್ಲಿ ದಾಖಲಿಸಿರುವುದರ ಪ್ರಾಚೀನತೆ ೨೫ ಸಾವಿರ ವರ್ಷಗಳ ಹಿಂದಕ್ಕೆ ಸರಿಯುತ್ತದೆ. ವರ್ಣಗಳ ಬಳಕೆ, ಆಭರಣಗಳ ಅನ್ವೇಷಣೆ, ದಂತ ಕೆತ್ತನೆ ಮುಂತಾದವು ಕಲಾಪ್ರಜ್ಞೆಯ ಅಭಿವ್ಯಕ್ತಿ ಪ್ರಾರಂಭಿಕ ಇತಿಹಾಸದಲ್ಲಿ ಸೇರಿಹೋಗಿವೆ.
ಇವೆಲ್ಲವನ್ನೂ ಸ್ವಾಭಾವಿಕವಾಗಿ ಮತ್ತು ಸ್ಪಷ್ಟವಾಗಿ ತಿಳಿದಿರುವ ಅಂಶಗಳ ಆಧಾರದ ಮೇಲೆ ಬದುಕಿನ ಹಿಂದಿರುವ ಅಗೋಚರ, ಅಸ್ಪಷ್ಟ ಮತ್ತು ಅಂತರ್ಗತ ಶಕ್ತಿಗಳನ್ನು ಅರಿಯುವ ಮನುಷ್ಯ ಪ್ರಯತ್ನಗಳು ಎನ್ನಬಹುದು.
ಪೂರ್ವ ಬೇಟೆಗಾರರು ಮತ್ತು ಅವರ ಕೂಟ ಬದುಕುವುದಕ್ಕಾಗಿ ಬೇರುಗಳು, ಹಣ್ಣು ಮತ್ತು ಕಾಳು, ಗಿಡಮೂಲಿಕೆ ಮುಂತಾದವನ್ನು ಹುಡುಕುವುದು ಮುಂದುವರೆಸಿದ್ದರಿಂದ ಅವರು ತಾಂತ್ರಿಕವಾಗಿ, ಸಾಮಾಜಿಕವಾಗಿ ವಿಕಾಸವಾಗಲು ಕಾರಣವಾಯಿತು. ಪ್ರಯುಕ್ತ ಮನುಷ್ಯರು ೧೫ ಸಾವಿರ ವರ್ಷಗಳ ನಂತರ ಬದುಕುವ ವಿಧಾನದ ಮೇಲೆ ನಿಯಂತ್ರಣ ಹೊಂದಲು ಕಲಿತರು. ಹೀಗೆ ಬೇಟೆಗಾರರು ಪಶುಪಾಲಕರಾಗಿ ವಿಕಾಸಹೊಂದಿದರು. ಪ್ರಸ್ತುತ ಪ್ರಾಣಿಗಳ ಸಂಖ್ಯೆಯನ್ನು ಹೆಚ್ಚಿಸಿಕೊಂಡು ಉಡುಪಿಗಾಗಿ ಉಣ್ಣೆ ಮತ್ತು ಚರ್ಮ, ಆಹಾರಕ್ಕಾಗಿ ಹಾಲು ಮತ್ತು ಮಾಂಸ, ಕೆಲಸಕ್ಕೆ ಬೇಕಾಗುವ ಶಕ್ತಿ ಮೂಲವಾಗಿ ಬಳಸಿಕೊಳ್ಳಲಾಗುತ್ತಿದೆ. ಮನುಷ್ಯ ಸದಾ ಚಲನಶೀಲನಾಗಿರುವುದರಿಂದ ಅವನ ಮೂಲ ನೆಲೆಗಳನ್ನು ಗುರುತಿಸುವುದು ಸುಲಭ ಸಾಧ್ಯವಲ್ಲ.
ಪಟ್ಟಣಗಳು ಮತ್ತು ನಗರಗಳು
ಆದಿಮ ಮಾನವ ಬಹಳಕಾಲ ತನ್ನ ಆಹಾರಕ್ಕಾಗಿ ಬೇಟೆಯೊಂದನ್ನೇ ಅವಲಂಬಿಸು ವಂತಿರಲಿಲ್ಲ. ಇದಕ್ಕೆ ಬೇರೆ ಬೇರೆ ಕಾರಣಗಳು ಇದ್ದಿರಬಹುದು. ಅವನು ಬೇಟೆಯಾಡುತ್ತಿದ್ದ ಪ್ರದೇಶದಲ್ಲಿ ಪ್ರಾಣಿಗಳ ಸಂಖ್ಯೆ ಕಾಲಾನುಕ್ರಮದಲ್ಲಿ ಕಡಿಮೆಯಾಗುತ್ತಾ ಬಂದಾಗ; ಗೆಡ್ಡೆ-ಗೆಣಸು, ಹಣ್ಣ-ಹಂಪಲು, ಕಾಯಿ, ಎಲೆ ಮುಂತಾದುವನ್ನು ಪರ್ಯಾಯವಾಗಿ ತಿಂದು ಜೀವಿಸಿದ್ದದ್ದು ಹಾಗೂ ಅವುಗಳನ್ನು ಸಂಗ್ರಹಿಸಿಡುವ ಕಾರ್ಯ ಕಲಿತದ್ದು ಪ್ರಮುಖ ಕಾರಣ ಎನ್ನಬಹುದು. ಸುಮಾರು ಹತ್ತು ಸಾವಿರ ವರ್ಷಗಳ ಹಿಂದಷ್ಟೇ ಕೆಲವು ಮಾನವರು ವ್ಯವಸಾಯಗಾರರಾದರು. ಈಗ ಅವರು ಬೇಕಾದದ್ದನ್ನು ಬೆಳೆದುಕೊಳ್ಳುತ್ತಿದ್ದಾರೆ. ಅವರು ತಮ್ಮ ಪಶುಗಳೊಂದಿಗೆ ಬಯಲು ಪ್ರದೇಶದಿಂದ ಬೆಟ್ಟ ಪ್ರದೇಶಗಳಿಗೆ ವಲಸೆ ಹೋಗಲಿಲ್ಲ. ಹತ್ತಿರದ ಬೆಟ್ಟಗಳ ಪಕ್ಕದ ಹುಲ್ಲುಗಾವಲಿನಲ್ಲಿ ತಮ್ಮ ಸಾಕು ಪ್ರಾಣಿಗಳನ್ನು ಮೇಯಿಸಿದರು. ಮೇವು ಮತ್ತು ಕಾಳುಗಳನ್ನು ಬೆಳೆದರು ಹಾಗೂ ತಮಗೂ ಮತ್ತು ತಮ್ಮ ಸಾಕುಪ್ರಾಣಿಗಳ ಉಳಿವಿಗಾಗಿ ಸಂಗ್ರಹಿಸಿ ಇಡುವುದನ್ನು ಕಲಿತರು. ಪ್ರತಿಯೊಂದು ಪ್ರಾಣಿಯನ್ನೂ ತನ್ನ ಆಹಾರದ ದೃಷ್ಟಿಯಿಂದ ಕಾಣುತ್ತಿದ್ದ ಆದಿಮ ಮಾನವನಿಗೆ ಸಾಕು ಪ್ರಾಣಿಗಳ ಬಗ್ಗೆ ಪ್ರಾಮುಖ್ಯತೆ ಮತ್ತು ಕರುಣೆ ಉಂಟಾಗಿದ್ದು ಹೇಗೆ? ಎನ್ನುವ ಪ್ರಶ್ನೆಗೆ ಉತ್ತರ ನಿಗೂಢವಾಗಿಯೇ ಉಳಿದಿದೆ. ಬಹುಶಃ, ಈ ಪ್ರಾಣಿಗಳ ಅವಶ್ಯಕತೆ ವ್ಯವ್ಯಸಾಯದಲ್ಲಿ ಅವನಿಗೆ ಪ್ರಧಾನವಾಗಿದ್ದು ಕಾರಣವಿರಬಹುದು. ಈ ಹೊಸ ವಿಧದ ಬದುಕು ಸರ್ವ ಋತುವಿನಲ್ಲೂ ನೀರು ದೊರೆಯುವ ಸನಿಹದಲ್ಲೇ ಮಾನವ ಸಮಾಜ ನೆಲೆ ನಿಲ್ಲಲು ಕಾರಣವಾಯಿತು. ಇತ್ತೀಚೆಗೆ ನೆಲೆನಿಂತ ಇಂತಹ ಒಂದು ಸಮಾಜವನ್ನು ಪರಿಶೀಲಿಸೋಣ.
ಜೋರ್ಡಾನ್ ಕಣಿವೆಯ ಐನೀಸ್ ಸುಲ್ತಾನ್ ನ ಜೆರಿಕೋ ಎನ್ನುವಲ್ಲಿನ ಒಂದು ನೀರಿನ ಬುಗ್ಗೆ ಮನುಷ್ಯ ಸಮಾಜವೊಂದು ಬದುಕಲು ಒದಗಿಸಿದ್ದು ಸಾಕಷ್ಟು ನೀರು. ಆ ಸ್ಥಳದಲ್ಲಿ ಆದಿಮರು ನೆಲೆಸಿದ್ದ ಬಗ್ಗೆ ಜಾನ್‌ಗರ್‌ಸ್ಟ್ಯಾಂಗ್ ಮತ್ತು ಕಥ್‌ಲೀನ್ ಕೆನ್ಯಾನ್ ಅವರ ಸಂಶೋಧನೆಗಳು ಬೆಳಕು ಚೆಲ್ಲಿವೆ.
ಹೊಸ ಶಿಲಾಯುಗಕ್ಕೆ ಸೇರಿದ ಜೆರಿಕೋ ತುಂಬಾ ಅಭಿವೃದ್ದಿಹೊಂದಿದ ಸಮಾಜದ ಪಟ್ಟಣ. ಚೆನ್ನಾಗಿ ಕಟ್ಟಿದ ಮನೆಗಳು, ಗಾರೆ ಗಚ್ಚಿನ ನುಣುಪಾದ ನೆಲ. ಆ ನೆಲದ ಮೇಲೆ ಮೂಡಿರುವ ಮುದ್ರೆಗಳು; ಇವೆಲ್ಲವನ್ನೂ ಪ್ರಾಚ್ಯವಸ್ತು ಶಾಸ್ತ್ರಜ್ಞರು ಪತ್ತೆ ಹಚ್ಚಿದ್ದಾರೆ. ಜೆರಿಕೋ ಪಟ್ಟಣದ ಸುತ್ತೂ ದೊಡ್ಡ ದೊಡ್ಡ ಕಲ್ಲುಗಳಿಂದ ಕಟ್ಟಿದ ಕೋಟೆಯಂತಾ ಗೋಡೆ. ಅದಕ್ಕೆ ಹೊಂದಿಕೊಂಡಿರುವಂತೆ ಆಳವಾದ ಕಂದಕ. ಒಂದು ಕಾಲದಲ್ಲಿ ಕಂದಕದ ತುಂಬಾ ನೀರು ನಿಂತಿರುವುದರ ಅಲ್ಲಲ್ಲಿನ ಗುರುತುಗಳು. ಮುಂದುವರೆದು ಎತ್ತರವಾದ ಕಲ್ಲುಗೋಪುರ. ಅದಕ್ಕೆ ಬುಡದಿಂದ ತುದಿಯವರೆಗೆ ಇರುವ ಮೆಟ್ಟಿಲು. ಐನೀಸ್ ಸುಲ್ತಾನ್ ನ ನೀರನ ನಿಯಂತ್ರಣ ಮತ್ತು ರಕ್ಷಣಾಗೋಡೆ, ಗೋಪುರ ಮುಂತಾದವುಗಳ ನಿರ್ಮಾಣ ಸಹಕಾರ ಪ್ರಯತ್ನದಿಂದ ಆಗಿರಲು ಮಾತ್ರ ಸಾಧ್ಯ ಹಾಗೂ ಅದು ಮುಂದುವರಿದ ಸಾಮಾಜಿಕ ರಚನೆಯನ್ನು ಸೂಚಿಸುತ್ತದೆ.
ಆ ಪಟ್ಟಣದ ಒಂದು ಮನೆಯ ಗಾರೆ ಗಚ್ಚಿನ ನಯವಾದ ನೆಲದಲ್ಲಿ ಮೂರು ಮನುಷ್ಯಾಕೃತಿ ಚಿತ್ರಗಳನ್ನು ಪತ್ತೆಹಚ್ಚಿರುವುದು ಒಂದು ಆಕರ್ಷಣೀಯವಾದ ಸಂಗತಿ. ಆ ಮೂರು ಚಿತ್ರಗಳಲ್ಲಿ – ಒಬ್ಬ ಗಡ್ಡದಾರಿ ಗಂಡಸು, ಒಬ್ಬ ಹೆಂಗಸು ಮತ್ತು ಒಂದು ಮಗು. ಅವು ಪೂರ್ಣವಾಗಿ ಮನುಷ್ಯ ಗಾತ್ರದ, ತೆಳ್ಳಗೆ ಚಪ್ಪಟೆಯಾದ ಚಿತ್ರಗಳು. ಕೂದಲು ಮತ್ತು ಇತರ ರಚನೆಗಳನ್ನು ಕರಟದ ಕಣ್ಣಿನ ಬಣ್ಣದಿಂದ ಬಳಿದಿದೆ. ನಂತರದ ಕಾಲದಲ್ಲಿ ತಂದೆ, ತಾಯಿ, ಮಗು ಎನ್ನುವ ಪೂಜ್ಯತೆ ಪಡೆದ ಸಂಪ್ರದಾಯ ಉಂಟಾಗಲು ಆ ಮೂರು ಚಿತ್ರಗಳು ಕಾರಣವಾದವು ಎನ್ನುವ ವಾದವಿದೆ. ಆದರೆ ಅದೇ ಕಾಲದಲ್ಲಿ ಜೋರ್ಡಾನ್ ನ ಅಮ್ಮಾನ್ ಹತ್ತಿರದ ಇನ್‌ಗಜ್ಜಿ ಎಂಬಲ್ಲಿ ದೊರೆತ ನಾಲ್ಕು ಮನುಷ್ಯ ಗಾತ್ರದ ಜೇಡಿಮಣ್ಣಿನ ವಿಗ್ರಹಗಳು ದೊರೆತಿರುವುದು ಮೇಲಿನ ವಾದವನ್ನು ಒಪ್ಪಲು ಕಷ್ಟವಾಗುತ್ತದೆ.
ಜೆರಿಕೋದಲ್ಲಿ ಒಂದು ಮನೆ. ಅದರಲ್ಲಿ ಒಂದು ಆಯತಾಕಾರದ ಸಣ್ಣ ಕೊಠಡಿ. ಅದರ ಗೋಡೆಯಲ್ಲೊಂದು ಅರ್ಧ ವೃತ್ತಾಕಾರದ ಗೂಡು. ಬಹುಷಃ ಅದು ತೆರೆದ ದೇವರ ಗೂಡಿರಬಹುದು. ಮೃತ ಸಮುದ್ರದಲ್ಲಿ ಪತ್ತೆ ಹಚ್ಚಿದ ಒಂದೂವರೆ ಅಡಿ ಉದ್ದದ ಅಂಡಾಕಾರದ ಅಗ್ನಿ ಶಿಲೆಯ ಕಂಬವನ್ನು ಆ ಮನೆಯ ಗೂಡಿನಲ್ಲಿ ಜೋಡಿಸಿಡ ಲಾಗಿದೆ. ಬಹುಶಃ ಅದು ದೇವರ ಗೂಡಿರಬಹುದು. ನಂತರ ಪವಿತ್ರವೆಂದು ಕರೆಯಲ್ಪಡುವ ಬೇರೆ ಬೇರೆ ಸ್ಥಳಗಳಲ್ಲಿ ಕಂಡುಬಂದ ಮಜ್‌ಬಾತ್ ಎಂದು ಕರೆಯಲಾಗುವ ಕಂಬಗಳಿಗೆ ಅದು ಮಾರ್ಗಸೂಚಿಯೋ ಎನ್ನುವಂತೆ ಕಾಣುತ್ತಿತ್ತು. ಶಕ್ತಿಯ ಆವಾಸಸ್ಥಾನವೆಂದು ಆ ಕಂಬವನ್ನು ನಂಬಲಾಗಿದೆ. ಆ ಕಂಬಕ್ಕೆ ಆರಾಧನೆಯನ್ನೂ ಮಾಡಲಾಗುತ್ತಿದೆ. ಅದು ನಮ್ಮಲ್ಲಿನ ಲೀಂಗ ಪೂಜೆಗೆ ಸಮಾನವಾದ ಅರ್ಥ ಪಡೆದಿದೆ.
ಅದೇ ಜೆರಿಕೋದಲ್ಲಿ ಮಾನವನ ಏಳು ತಲೆ ಬುರುಡೆಗಳನ್ನು ಪತ್ತೆ ಹಚ್ಚಿರುವುದು ಮತ್ತೂ ಗಾಬರಿಪಡುವ ವಿಷಯ. ಬುರುಡೆಗಳ ಕೆಳಭಾಗಗಳನ್ನು ಗಾರೆಯಿಂದ ಮುಚ್ಚಿ ಮನುಷ್ಯ ಮುಖದ ಕಣ್ನು ಗುಳಿಗಳ ಆಕೃತಿಗಳನ್ನು ಉಂಟು ಮಾಡಿದೆ. ಈ ಕಲೆಯ ಬಗ್ಗೆ ತೃಪ್ತಿದಾಯಕ ಯಾವ ವಿವರಣೆಯೂ ಇಲ್ಲ. ಅವು ಶತೃಗಳ ಬುರುಡೆಗಳಿರಬೇಕು ಮತ್ತು ಯುದ್ಧದ ಪಾರಿತೋಷಕಗಳಿರಬೇಕು. ಮತ್ತೊಂದು ಕಡೆ, ಆ ಬುರುಡೆಗಳ ಆಕೃತಿಗಳನ್ನು ತೆಗೆದು ರಕ್ಷಿಸಿಟ್ಟಿರುವುದು; ಪಿತೃಪೂಜಾ ಪದ್ಧತಿಗೆ ಕಾರಣವಾಗಿರುವ ಬಹುಶಃ ಅವರ ಪಿತೃಗಳ ಅಥವಾ ಹಿಂದಿನವರ ಬುರುಡೆಗಳಿರಬಹುದು.
ಆದಿಮ ಮಾನವರು ದೊಡ್ಡ ದೊಡ್ಡ ಸಾಮಾಜಿಕ ಗುಂಪುಗಳಾಗಿ ಒಟ್ಟಿಗೆ ಜೀವಿಸು ವುದನ್ನು ಕಲಿತಾಗ; ವಸ್ತುಗಳು, ಜವಾಬ್ದಾರಿಗಳು, ಶ್ರಮ ಮತ್ತು ಹೊರಗಿನವರೊಂದಿಗಿನ ಸಂಬಂಧ ಮುಂತಾದವುಗಳ ಹಂಚಿಕೆಗಾಗಿ ಹಾಗೂ ಗುಂಪುಗಳ ಮಧ್ಯದಲ್ಲಿನ ಸಾಮರಸ್ಯವನ್ನು ಉಳಿಸಿಕೊಳ್ಳಲು ಕಾನೂನು, ಕಾಯಿದೆ ಮುಂತಾದ ಕಟ್ಟುಪಾಡುಗಳನ್ನು ಮಾಡಿಕೊಂಡಿರುವುದು ಪ್ರಾಚ್ಯವಸ್ತು ದಾಖಲಾತಿಗಳು ತಿಳಿಸುತ್ತಿವೆ.
ಗಂಡಸರು ಬೇಟೆಯಲ್ಲಿ ನೌಕಾ ನಿರ್ಮಾಣ ಮತ್ತು ನೌಕಾಯಾನದಲ್ಲಿ ತೊಡಗಿದ್ದಾಗ; ದೇವತೆಗಳ ಆರಾಧನೆ ಏನಿದ್ದರೂ ಹೆಚ್ಚೂ ಕಡಿಮೆ ಪೂರ್ಣವಾಗಿ ಹೆಣ್ಣಿನದು ಆಗಿತ್ತು ಎನ್ನುವ ವಿಚಾರ ವಿವಾದದಿಂದ ಕೂಡಿದೆ. ಮನುಷ್ಯರ ಮಧ್ಯದ ಸಂವಹನದ ಕಾನೂನು ಗಳು, ಮೌಲ್ಯಗಳು ಮತ್ತು ನೀತಿ ಮುಂತಾದ ಸಾಮಾಜಿಕ ನಿಯಂತ್ರಣದ ಅಂಶಗಳೆಲ್ಲ ಸಮಾಜದಿಂದಲೇ ಬೆಳೆದು ಬಂದಂತಹವು ಆಗಿದ್ದವು. ಪುರಾತನ ಕುಟುಂಬಗಳು ಬದುಕುಳಿಯಲು ಜೊತೆಗೂಡಿ ಬದುಕುವುದನ್ನು ಮತ್ತು ಸಹಕಾರದ ಘಟಕಗಳಾಗಿ ಕೆಲಸ ಮಾಡುವುದನ್ನು ಕಲಿತಿರಬೇಕು.
ಕುಟುಂಬಗಳು ವಿಸ್ತಾರಗೊಂಡಾಗ ಕುಲ ಮತ್ತು ಬುಡಕಟ್ಟುಗಳು ಉಂಟಾದವು. ಹೀಗೆ ಉದ್ಭವಿಸಿದ ಗುಂಪುಗಳಿಗೆ ಸಂಬಂಧಗಳು ಮತ್ತು ಜವಾಬ್ದಾರಿಗಳನ್ನು ವಹಿಸಲಾಯಿತು. ಗ್ರಾಮಗಳು ಮತ್ತು ಪಟ್ಟಣಗಳು ಬೆಳೆದಾಗ ಕೋಮನ್ನು ಆಳಲು ಕಾನೂನುಗಳನ್ನು ಮಾಡ ಬೇಕಾಯಿತು. ಕಾನೂನುಗಳನ್ನು ಹೇಗೆ ರೂಪಿಸಲಾಯಿತು ಎನ್ನುವುದು ಮುಖ್ಯ. ಶಕ್ತಿಯ ಪ್ರಭಾವದಿಂದ ರೂಪಿಸಲಾಯಿತೆ ಅಥವಾ ಒಡಂಬಡಿಕೆಯಿಂದಲೇ ಅಥವಾ ಪ್ರಜಾಪ್ರಭುತ್ವ ಅಭಿಮತದಿಂದಲೇ ಎನ್ನುವುದು ಯಾವುದೂ ತಿಳಿದಿಲ್ಲ.
ಪೂಜ್ಯವೆಂದು ಕಂಡುಬಂದ ಕಾನೂನು ಕಾಯಿದೆಗಳನ್ನು ಪಟ್ಟಣ ಮತ್ತು ನಗರಗಳಲ್ಲಿ ಜನರು ವಾಸಿಸಲು ಪ್ರಾರಂಭಿಸಿದಾಗ ಏರ್ಪಡಿಸಿಕೊಂಡರು. ಆ ಅಸ್ವಾಭಾವಿಕ ಅಧಿಕಾರ ವೈಯಕ್ತಿಕ ಅನಿಸಿಕೆಗಳು ಮತ್ತು ಆಕಾಂಕ್ಷೆಗಳನ್ನು ಮುಚ್ಚಿಹಾಕಲು ಕಾರಣವಾಯಿತು. ಒಂದು ನಿರ್ದಿಷ್ಟ ಸಮಾಜವನ್ನು ಆಳುವ ನೈತಿಕ ಮಾನದಂಡಗಳನ್ನು ರೂಪಿಸಿ ಒಪ್ಪಿ ಕೊಳ್ಳಲಾಯಿತು. ಆ ನೈತಿಕ ಮಾನದಂಡಗಳಿಗೇ ಕೋಮುಗಳು ದೈವತ್ವವನ್ನು ಲೇಪಿಸಿ; ದೇವರೇ ದಯಪಾಲಿಸಿದವು ಎನ್ನುವ ಅರ್ಥದಲ್ಲಿ ಮುಂದೆ ಮಾಡಲಾಯಿತು.
ಪಟ್ಟಣಗಳು ಮತ್ತು ನಗರಗಳು ವಿಸ್ತಾರವಾದಂತೆಲ್ಲ ಮತ್ತು ಅವುಗಳ ಸಂಖ್ಯೆ ಹೆಚ್ಚಿದಂತೆಲ್ಲ ತೀರ್ಥಕ್ಷೇತ್ರಗಳು, ದೇವಸ್ಥಾನಗಳು, ದೇವರುಗಳು, ಪುರೋಹಿತರು, ಆಚರಣೆಗಳು ಮುಂತಾದವು ಹೆಚ್ಚಾಗುತ್ತಾ ಬಂದವು. ಇದಕ್ಕೆ ಪ್ರಮುಖ ಕಾರಣ ಎಂದರೆ; ನಗರ ಮತ್ತು ಪಟ್ಟಣಗಳಲ್ಲಿ ಮನುಷ್ಯ ಜೀವಕ್ಕೆ ಇರುವ ಅಭದ್ರತೆ ಮತ್ತು ಮಾನಯ ಗುಣದ ಕೊರತೆ ನಗರವಾಸಿಗಳಲ್ಲಿ ಭಯ ಉಂಟು ಮಾಡಿದೆ. ಹೆಚ್ಚಿನ ಜನಸಂದಣಿ, ದೈನಂದಿನ ಬದುಕಿನ ಹೆಚ್ಚು ತೀವ್ರತೆ, ಅವಶ್ಯಕತೆಗಳ ಹಂಚಿಕೆಯಲ್ಲಿನ ಸ್ಪರ್ಧೆ ಮುಂತಾದವೂಕ್ಕೆ ಕಾರಣವಾದವು. ಸಮಾಜ ಸಂಕೀರ್ಣವಾದಂತೆಲ್ಲ, ಮನುಷ್ಯರಿಗೆ ದಾಖಲಾತಿಗಳನ್ನು ಇಡುವುದು ಅನಿವಾರ್ಯವಾಗಿದ್ದರಿಂದ ಬರವಣಿಗೆ ವಿಕಾಸವಾಗಲು ಕಾರಣವಾಗಿ; ಆದಿಮ ಬದುಕನ್ನು ಅರಿಯುವುದರಲ್ಲಿ ಆ ದಾಖಲಾತಿಗಳೂ ಸಹಕಾರಿಯಾಗಿವೆ.
ಧರ್ಮ ಮತ್ತು ಮುಕ್ತವಿಚಾರ : ೫. ದೇವರು, ದೇವತೆಗಳ ಹುಟ್ಟು
ಪುರಾತನ ಮಾನವರಿಗೆ ಕಾಡಿನಲ್ಲಿ ವಾಸಿಸುತ್ತಿದ್ದಾಗ ಪ್ರಾಕೃತಿಕವಾಗಿ ಅವರನ್ನು ಕಾಡುತ್ತಿದ್ದ ಬಿರುಗಾಳಿ, ಅತಿವೃಷ್ಟಿ, ಪ್ರವಾಹ, ಗುಡುಗು, ಮಿಂಚು, ಸಿಡಿಲು, ಅನಾವೃಷ್ಟಿ, ಭಯಂಕರ ರೋಗ ಮುಂತಾದ ಅಹಿತಕರ ವಿನಾಶಕಾರಿ ಘಟನೆಗಳಿಂದ ರಕ್ಷಣೆ ಪಡೆಯುವುದು ಒಂದು ಅವಶ್ಯಕತೆ ಆಗಿದ್ದರೆ; ಬದುಕಿಗೆ ಬೇಕಾದ ಹದಮಳೆ, ದುಡಿಯಲು ಸಾಕಷ್ಟು ಮಕ್ಕಳು, ವ್ಯವಸಾಯ ಮತ್ತು ಮಾಂಸಕ್ಕೆ ಸಾಕಷ್ಟು ದನಕರು, ಕುರಿ-ಆಡು ಮುಂತಾದವನ್ನು ಪಡೆಯುವ ಹಿತಕಾರಿ ಬೇಡಿಕೆಗಳ ಅವಶ್ಯಕತೆಯೂ ಮತ್ತೊಂದು.
ಈ ಎರಡೂ ರೀತಿಯ ಅವಶ್ಯಕತೆಗಳನ್ನು ಅಲ್ಪಶಕ್ತಿಯ ಮಾನವರು ಪೂರೈಸಲಾರರು; ಆದರೆ ಇಂದ್ರಿಯ ಗೋಚರವಲ್ಲದ, ಮನುಷ್ಯನ ಶಕ್ತಿಗಿಂತ ಅನೇಕಪಟ್ಟು ಹೆಚ್ಚು ಶಕ್ತಿ ಪಡೆದಿರುವ ಕೆಲವು ಅಲೌಕಿಕ ಶಕ್ತಿಗಳು ಅವನ್ನು ನಿಯಂತ್ರಿಸುತ್ತಿರಬಹುದು ಎಂದು ನಂಬಿದ್ದರಿಂದ ಬಹುದೇವತೆಗಳನ್ನು ಅಥವಾ ಬಹುದೇವತಾವಾದ (Polytheism)ವನ್ನು ಕಲ್ಪಿಸಿಕೊಳ್ಳಲು ಕಾರಣವಾಗಿರಬಹುದು. ಪ್ರಕೃತಿಯಲ್ಲಿನ ವೈವಿಧ್ಯಮಯ ಎಲ್ಲ ವಿಭಾಗಗಳಿಗೂ ಮೂಲತಃ ಒಂದೇ ಶಕ್ತಿ ಆಧಾರ ಎನ್ನುವ ವಿಚಾರವೇನಾದರೂ ಪುರಾತನ ಮಾನವರಲ್ಲಿ ಉಂಟಾಗಿದ್ದರೆ, ಭೂಮಿಯ ತುಂಬಾ ಒಬ್ಬನೇ ದೇವತೆಯ ಏಕದೇವತಾವಾದ (Monotheism) ಮಾತ್ರ ಇರಲು ಸಾಧ್ಯವಿರುತ್ತಿತ್ತು.
ಪ್ರಕೃತಿಯಲ್ಲಿನ ಅತಿಮಾನಸ ಶಕ್ತಿಗಳ ಬಗ್ಗೆ ಮಾನವರಲ್ಲಿ ಇದ್ದ ಅಥವಾ ಇರಬಹುದಾದ ನಂಬಿಕೆಯನ್ನು ದೇವರು ಎಂದು ಅರ್ಥೈಸಬಹುದು. ಆ ಅತಿ ಮಾನಸ ಶಕ್ತಿಗಳಿಗೆ ಸಾಂಕೇತಿಕವಾಗಿ ಆರೋಪಿಸಿಕೊಂಡ ಮಾನವ ಕಲ್ಪನೆಗಳನ್ನು ದೇವತೆಗಳು ಎಂದು ಕರೆಯಬಹುದು. ಹೀಗೆ ನಂಬಿಕೆಗಳು ಕಲ್ಪನಾ ರೂಪಗಳನ್ನು ಪಡೆದದ್ದರಿಂದ ಅದ್ಭುತಗಳ ವ್ಯಕ್ತೀಕರಣ ಉಂಟಾಗಲು ಕಾರಣವಾಯಿತು. ಇಂತಹ ಕಲ್ಪನೆಗಳಲ್ಲಿ ಮನುಷ್ಯರ ಬೇಡಿಕೆಗಳು ಪ್ರಧಾನವಾಗಿ ಅವರ ಸ್ವಂತ ಸಾಮರ್ಥ್ಯಗಳ ಅವಗಣನೆಗೂ ಕಾರಣವಾಗುತ್ತದೆ.
ವೈದಿಕರು ಬೆಳಕಿಗೆ ಸೂರ್ಯನನ್ನು ದೇವತೆಯನ್ನಾಗಿಸಿದ್ದರೆ ಪುರಾತನ ಗ್ರೀಕರು ಅಪೆಲೋನನ್ನು ದೇವತೆಯನ್ನಾಗಿಸಿದ್ದರು. ಮೋಡ ಮತ್ತು ಮಳೆಗೆ ಇಂದ್ರ ದೇವತೆಯಾಗಿದ್ದರೆ ರೋಮನ್ನರಿಗೆ ಔರನೆಸ್ ಆಗಿದ್ದಾನೆ. ಪುರಾತನ ಭಾರತೀಯರು ಗಾಳಿಗೆ ವಾಯುವೆಂದು, ಬೆಂಕಿಗೆ ಅಗ್ನಿಯೆಂದು, ಸಮುದ್ರಕ್ಕೆ ವರುಣನೆಂದು, ಹೀಗೆ ದೇವತೆಗಳ ಕಲ್ಪನೆಗಳನ್ನು ಹೊಂದಿದ್ದರು.
ಪ್ರಾಕೃತಿಕ ಘಟನೆಗಳು ತಮ್ಮ ನಿಯಂತ್ರಣಕ್ಕೆ ಒಳಪಡದ ಸಂದರ್ಭಗಳಲ್ಲೆಲ್ಲಾ ಪುರಾತನರು ಅಧಿದೇವತೆಗಳನ್ನು ಕಲ್ಪಿಸಿಕೊಳ್ಳುತ್ತಿದ್ದರು. ಆ ಕಲ್ಪನೆಗಳಿಂದ ಪ್ರಾಕೃತಿಕ ಘಟನೆಗಳ ನಿಯಂತ್ರಣ ಆಗುತ್ತಿತ್ತು ಎನ್ನುವುದು ಅವರ ಬರೀ ಸಮಾಧಾನವೇ ಹೊರತು ವಾಸ್ತವವಂತೂ ಆಗಿರಲಿಲ್ಲ. ಅವರ ಆ ಕಲ್ಪನೆ ಅನಾವಶ್ಯಕವಾಗಿ ಆದದ್ದಲ್ಲ ಎನ್ನುವುದು ಮುಖ್ಯ. ಬೆಟ್ಟಗಳು ಇಲ್ಲದ ಜಾಗದಲ್ಲಿ ಬೆಟ್ಟದ ದೇವತೆಗಳಾಗಲೀ, ಸಮುದ್ರಗಳಿಲ್ಲದ ಜಾಗದಲ್ಲಿ ಸಮುದ್ರದ ದೇವತೆಗಳನ್ನಾಗಲೀ ಅಥವಾ ನದಿಗಳಿಲ್ಲದ ಜಾಗದಲ್ಲಿ ನದಿ ದೇವತೆಗಳನ್ನಾಗಲೀ ಕಲ್ಪಿಸಿಕೊಂಡಿರಲು ಸಾಧ್ಯವಿಲ್ಲ.
ಮ್ಯಾಕ್ ಗ್ರೇಗರ್ ಹೇಳುವಂತೆ ‘‘ಪುರಾತನರು ಮೊದಲು ದೇವತೆಗಳನ್ನು ಕಲ್ಪಿಸಿಕೊಂಡು ಅವರಿಗೆ ಪ್ರಾಕೃತಿಕ ಘಟನೆಗಳನ್ನು ಅಥವಾ ವಿಭಾಗಗಳನ್ನು ಕೊಡುತ್ತಿರಲಿಲ್ಲ. ಬದಲಾಗಿ ಪ್ರಾಕೃತಿಕ ಘಟನಗಳನ್ನು ನೋಡಿ, ಅವುಗಳ ಹಿಂದೆ ದೇವತೆಗಳು ಇರಬೇಕೆಂದು ತರ್ಕಿಸುತ್ತಿದ್ದರು.’’ ಸುಮೇರಿಯನ್ನರು ವಲಸೆ ಹೋದ ಕಡೆಯಲ್ಲೆಲ್ಲಾ ಒಂದೊಂದು ಊರನ್ನು ಕಟ್ಟಿ ಅದರ ರಕ್ಷಣೆಗೆ ಒಬ್ಬೊಬ್ಬ ದೇವತೆಯನ್ನು ಕಲ್ಪಿಸಿಕೊಂಡಿದ್ದರೆ; ಆರ್ಯರು ಆ ರಕ್ಷಣೆಯ ಕೆಲಸವನ್ನು ಇಂದ್ರನಿಗೆ ಕೊಟ್ಟಿದ್ದರು. ಥಿಬ್ಸ್ ನಗರದ ರಕ್ಷಕ ಏಮೋನ್ ದೇವತೆ ಇದ್ದರೆ, ಅಥೆನ್ಸ್‌ನ ರಕ್ಷಕ ದೇವತೆ ಅಥೀನಾ ಆಗಿದ್ದ. ಹೀಗೆ ಪುರಾತನರ ಅಗತ್ಯಗಳು ಬೇರೆ ಬೇರೆ ದೇಶಗಳಲ್ಲಿ ಬೇರೆ ಬೇರೆ ಕಾಲಗಳಲ್ಲಿ ಬೇರೆ ಬೇರೆಯಯಾಗಿಯೇ ಇರುತ್ತಿದ್ದವು.
ಬಹುದೇವತಾವಾದವು ಬಹುಶಃ ಆದಿಮ ಮಾನವರ ಬಹುಭೂತಾರಾಧನೆಯಿಂದ ಹುಟ್ಟಿರಬಹುದು ಎನ್ನುವುದು ವಿದ್ವಾಂಸರ ಅಭಿಪ್ರಾಯ. ಬುಡಕಟ್ಟು ಧರ್ಮಗಳು (Tribal Religions) ಬಹುಭೂತಾರಾಧನೆಯಿಂದ ಅಥವಾ ಬಹುದೇವತಾವಾದದಿಂದ ಮುಂದಕ್ಕೆ ಸಾಗಿಯೇ ಇಲ್ಲ. ಹಿಂದೂ ಧರ್ಮವು ಬಹುದೇವತಾ ವಾದದಿಂದ ಪ್ರಾರಂಭವಾಗಿ, ಏಕ ದೇವತಾವಾದದ ಮೂಲಕ ಸಾಗಿ, ಏಕತತ್ವವಾದದಲ್ಲಿ ಪರಾಕಾಷ್ಟತೆಯನ್ನು ಮುಟ್ಟಿದರೆ, ಕ್ರೈಸ್ತಧರ್ಮ ಪ್ರಾರಂಭವಾಗುವುದೇ ಏಕದೇವತಾವಾದದಿಂದ. ಇನ್ನು ಬೌದ್ಧಮತ್ತು ಜೈನ ಮತಧರ್ಮಗಳಲ್ಲಿ ಯಾವ ದೈವದ ಕಲ್ಪನೆಯೂ ಇಲ್ಲ.
ಬುಡಕಟ್ಟುಗಳ ಭೂತಾರಾಧನೆಯಲ್ಲಿನ ಭೂತಗಳ ಸಂಖ್ಯೆ ಹೆಚ್ಚಿದ್ದರೆ, ಬಹುದೇವತಾವಾದದ ಪ್ರಕಾರ ದೇವತೆಗಳ ಸಂಖ್ಯೆ ಬಹಳ ಚಿಕ್ಕದು. ಭೂತಗಳಿಗೆ ನಿರ್ದಿಷ್ಟ ಅಕಾರ, ಹೆಸರು ಮತ್ತು ಗುಣಗಳು ಇಲ್ಲ. ಆದರೆ ದೇವತೆಗಳಿಗೆ ತಮ್ಮದೇ ಆದ ಹೆಸರು ಆಕಾರ ಮುಂತಾದವು ಇರುವುದು ಕಂಡುಬರುತ್ತದೆ. ಭೂತಗಳು ಭಯಂಕರವಾದರೆ ದೇವತೆಗಳು ಆಕರ್ಷಕ ಸುರೂಪಿಗಳು ಮತ್ತು ಸ್ನೇಹಪರರು. ಭೂತಗಳಿಗೆ ಭೂಮಿಯ ಮೇಲೆ ಸೀಮಿತ ಮತ್ತು ನಿರ್ದಿಷ್ಟ ಸ್ಥಳಗಳಿದ್ದರೆ; ದೇವತೆಗಳಿಗೆ ವಿಶಾಲವಾದ ದೇವಲೋಕ ಆವಾಸಸ್ಥಾನ. ಭೂತಗಳ ಶಕ್ತಿ ಅಲ್ಪವಿದ್ದರೆ ದೇವತೆಗಳ ಶಕ್ತಿ ಅಗಾಧ ಮತ್ತು ಅಪರಿಮಿತ. ಆದರೆ ಇವೆರಡರಲ್ಲಿ ಕಂಡುಬರುವ ಸಾಮಾನ್ಯ ಅಂಶವೆಂದರೆ – ಎರಡರಲ್ಲೂ ಇರುವ ಮಾನವತ್ವದ ಆರೋಪ. ಮಾನವರಿಗಿರುವ ಆಹಾರ, ಪಾನೀಯ, ಲೈಂಗಿಕ ಆಸೆ, ಸಿಟ್ಟು, ದುರಾಸೆ, ಧೈರ್ಯ ಮುಂತಾದ ಎಲ್ಲ ಗುಣಗಳೂ ಭೂತಗಳಲ್ಲೂ ಮತ್ತು ಬಹುದೇವತೆ ಗಳಲ್ಲೂ ಇರುವುದು ಮುಖ್ಯ ಕಾರಣ.
ಮನುಷ್ಯರು ತಮ್ಮ ತಮ್ಮಲ್ಲೇ ಕಿತ್ತಾಡುವಂತೆ ಇವೂ ಕಿತ್ತಾಡುತ್ತವೆ. ಮನುಷ್ಯರು ತಮ್ಮಂತಾ ಬೇರೆ ಮನುಷ್ಯರಿಗೆ ಯಾವುದಾದರೂ ಕೆಲಸ ಮಾಡಿಕೊಡಲು ಲಂಚ ಪಡೆಯುವಂತೆ ಭೂತಗಳು, ದೇವತೆಗಳೂ ಉಡುಗೊರೆ, ಕಾಣಿಕೆ, ಎಡೆ ಮುಂತಾದ ಲಂಚ ಪಡೆಯುತ್ತವೆ. ಆದರೆ ಬೇಡಿಕೆಯ ಈಡೇರಿಕೆ ಮಾತ್ರ ಮನುಷ್ಯರ ಪ್ರಯತ್ನಗಳನ್ನೇ ಅವಲಂಬಿಸಿರುತ್ತವೆ ಎನ್ನುವುದು ಮಾತ್ರ ಸೂರ್ಯನಷ್ಟೇ ಸತ್ಯ.
* * *
ಪ್ರತಿ ನಗರ ಅಥವಾ ರಾಜ್ಯ ತನ್ನದೇ ಆದ ಜನನಾಯಕ ಅಥವಾ ಯಜಮಾನ ಅಥವಾ ರಾಜನನ್ನು ಹೊಂದಿರುವಂತೆ; ತನ್ನದೇ ಆದ ಪ್ರಮುಖ ದೇವತೆಯನ್ನು ಹೊಂದಿರುವುದು ಮಾನವ ಇತಿಹಾಸದಿಂದ ತಿಳಿದುಬರುತ್ತದೆ. ದೇವತೆಗಳ ವ್ಯಕ್ತಿತ್ವವು ಮನುಷ್ಯರ ವ್ಯಕ್ತಿತ್ವವನ್ನು ಹಾಗೂ ದೇವತೆಗಳ ವ್ಯವಸ್ಥೆ ಮನುಷ್ಯರ ವ್ಯವಸ್ಥೆಯನ್ನು ಪ್ರತಿಫಲಿಸುತ್ತವೆ. ಮನುಷ್ಯ ಆಡಳಿತಗಾರರು ಅವರದೇ ಆದ ಸ್ವಂತ ಸ್ಥಳಗಳನ್ನು ಹೊಂದಿರುವಂತೆ ದೇವತೆಗಳೂ ಅವರದೇ ಆದ ದೇವಸ್ಥಾನಗಳು ಅಥವಾ ಪುಣ್ಯ ಕ್ಷೇತ್ರಗಳನ್ನು ಹೊಂದಿವೆ.
ಬೆಬಿಲೋನ್‌ನ ಪ್ರಥಮ ಸಂತಿಯ ಆರನೇ ದೊರೆ ಹಮ್ಮುರಾಬಿ (೧೭೨೮- ೧೬೮೬ ಕಿ.ಪೂ.)ಮೆಸಪಟೋಮಿಯಾದಲ್ಲಿ; ಅಧಿಕಾರದಲ್ಲಿದ್ದಾಗ  ನಗರ-ರಾಜ್ಯದ ಅಧಿದೇವತೆ ‘ಮಾರ್‌ಡಕ್’ನನ್ನು ರಾಜರ ರಾಜ ಹಾಗೂ ಪ್ರಭುಗಳ ಪ್ರಭು ಎಂದು ಆರಾಧಕರು ಪರಿಗಣಿಸಿದ್ದರು. ಪ್ರತಿ ‘ನಿಸಾನು’ (ಮಾರ್ಚಿ-ಏಪ್ರಿಲ್) ತಿಂಗಳಿನಲ್ಲಿ ನಡೆಯುವ ಹೊಸ ವರ್ಷದ ಹಬ್ಬ ‘ಅಕಿಟು’ ಸಂದರ್ಭದಲ್ಲಿ ಬೆಬಿಲೋನ್‌ನ ನಿಯಂತ್ರಣದಲ್ಲಿದ್ದ, ನಗರ-ರಾಜ್ಯದ ಅಧಿದೇವತೆಯ ಪವಿತ್ರ ಶಿಲಾ ವಿಗ್ರಹವನ್ನು ಆರಾಧಿಸಲು ತರುತ್ತಿದ್ದರು. ಅದೇ ರೀತಿ ಆಯಾ ರಾಜ್ಯಗಳ ಆಡಳಿತಗಾರರೂ ಹಮ್ಮುರಾಬಿಗೆ ಗೌರವ ಅರ್ಪಿಸಿ ಆರಾಧಿಸಲು ಪ್ರತಿವರ್ಷ ಬರುತ್ತಿದ್ದರು. ಬೆಬಿಲೋನಿಯಾ ಸನಿಹದಲ್ಲೇ ‘ಮಾರ್‌ಡಕ್ ಜಿಗ್ಗುರಾತ್’ ಗೋಪುರದ ಜೊತೆಗೆ, ಪ್ರೇಮ ಮತ್ತು ಸಂತತಿಯ ಅಧಿದೇವತೆ ‘ಇಶ್‌ತಾರ್’ ಬೇಟೆಯ ಅಧಿದೇವತೆ ಮತ್ತು ತಾಯಿ ದೇವತೆ ಎಂದು ಖ್ಯಾತವಾಗಿರುವ ‘ನಿನುರ್ತಾ’ ಅವರ ಪವಿತ್ರ ದೇವಾಲಯಗಳೂ ಇವೆ.
ಎಲ್ಲ ಅಜ್ಞಾನದ ಕತ್ತಲೆಯನ್ನು ನಿವಾರಿಸಿ ಜ್ಞಾನದ ಬೆಳಕನ್ನು ನೀಡಿ ನ್ಯಾಯ ದೇವತೆಯೆಂದು ಹೆಸರು ಪಡೆದಿರುವವನು, ‘ಶಮಾಶ್’ ಹೆಸರಿನಿಂದ ಕರೆಯಲ್ಪಡುತ್ತಿರುವವನು ಸೂರ್ಯ. ಬೆಬಿಲೋನಿಯಾದ ಧಾರ್ಮಿಕ ಪುರಾಣದಂತೆ; ತನ್ನ ದೇಶವನ್ನಾಳಲು ಹಮ್ಮುರಾಬಿಗೆ ಕಾಯಿದೆಗಳನ್ನು ಒದಗಿಸಿದ್ದೇ ‘ಶಮಾಶ್’. ಶಮಾಶ್ ದಯಪಾಲಿಸಿದ ಪವಿತ್ರ ಕಾಯಿದೆಗಳನ್ನು; ಅವನ ಪ್ರತಿನಿಧಿಯಾಗಿ ಹಮ್ಮುರಾಬಿ ಜಾರಿಗೊಳಿಸಿದನೆಂದು ಕಪ್ಪು ಡಯಾರೈಟ್ ಶಿಲೆಯ ಮೇಲ್ಭಾಗದಲ್ಲಿ ಬೆಬಿಲೋನಿಯಾದ ಕಲಾವಿದರು ಚಿತ್ರಿಸಿರುವುದು ಕಂಡುಬಂದಿದೆ. ಗಡ್ಡದಾರಿ ಶಮಾಶ್ ಮೂರು ಅಂತಸ್ತಿನ ಸಿಂಹಾಸನದಲ್ಲಿ ಕುಳಿತಿರುವಂತೆ ಅದರಲ್ಲಿ ಚಿತ್ರಿಸಲಾಗಿದೆ. ಆ ದೇವತೆಯ ಇಳೀಬಿದ್ದ ಉಡುಪಿನ ನಿರಿಗೆಗಳು ಬಲ ತೋಳನ್ನು ಮಾತ್ರ ಸುತ್ತುವರಿಯದೆ ಹಾಗೇ ಬರಿದಾಗಿ ಬಿಟ್ಟಿದೆ ಹಾಗೂ ಭುಜಗಳಿಂದ ಉರಿಯುವ ಕಿರಣಗಳು ಹೊರಟಿವೆ. ಕೋಡುಗಳು ಇರುವ ಮಡಿಕೆಯ ಕಿರೀಟವನ್ನು ತೊಟ್ಟಿದ್ದು; ಬಲಗೈನಿಂದ ಅಧಿಕಾರ ಸಂಕೇತವಾದ ಒಂದು ದಂಡ ಮತ್ತು ಮುದ್ರಾ ಉಂಗುರವನ್ನು ಕೊಡುತ್ತಿರುವಂತಿದೆ. ಕೆಳಗೆ ಬಾಗಿದ ಗಡ್ಡದಾರಿ ರಾಜ ತನ್ನ ಬಲಗೈಯನ್ನು ತುಟಿಗಳ ಹತ್ತಿರ ತಂದು ಬೇಡಿಕೊಳ್ಳುತ್ತಿರುವಂತೆ ಚಿತ್ರಿಸಿದೆ. ಆ ದೃಶ್ಯದ ಕೆಳಗೆ ದೇಶದ ಕಾಯಿದೆಗಳನ್ನು ಕೆತ್ತಿದೆ. ಹಮ್ಮುರಾಬಿ ಕಾಲಕ್ಕಿಂತ ಹಿಂದೆ ಇದ್ದ ಕಾಯಿದೆಗಳನ್ನು ಶಿಲೆಯಲ್ಲಿರುವ ಕಾಯಿದೆಗಳೊಂದಿಗೆ ಹೋಲಿಸಿದಾಗ; ಬೆಬಿಲೋನಿಯಾದ ನಿಯಮಗಳು ಪಕ್ಕಾ ಮತ್ತು ಎರಡೂ ಒಂದೇ ಎನ್ನುವುದು ತಿಳಿದುಬರುತ್ತದೆ.
ಹಮ್ಮುರಾಬಿಗಿಂತ ಒಂದು ಶತಮಾನಕ್ಕೂ ಹಿಂದೆ ‘ಎಶ್‌ನುನ್ನ’ (Eshnunna) ರಾಜ್ಯವನ್ನು ಆಳಿದ ‘ಲಿಪಿಟ್ ಇಷ್‌ತಾರ್’ (Lipit Ishtar) ದೊರೆಯ ಕಾಯಿದೆಗಳಿಂದ ನೇರವಾಗಿ ಪಡೆದ ಕೆಲವು ಕಾಯಿದೆಗಳು ಹಮ್ಮುರಾಬಿ ಕಾಯಿದೆಗಳಲ್ಲಿ ಕಂಡುಬಂದಿವೆ. ಲಿಪಿಟ್ ಇಷ್‌ತಾರ್ ತನ್ನ ನಿಯಮಗಳನ್ನು ಆಕಾಶ ದೇವತೆ ‘ಅನು’ (Anu) ಮತ್ತು ವಾಯುದೇವತೆ ‘ಎನ್‌ಲಿಲ್’ (Enlil) ಅವರಿಂದ ನೇರವಾಗಿ ಪಡೆದದ್ದು ಎನ್ನುವ ವಿಚಾರ ಇದೆ. ಪುರಾತನ ಬೆಬಿಲೋನಿಯಾದಲ್ಲಿ ರಾಜ್ಯ ಮತ್ತು ದೇವಸ್ಥಾನ, ಮಸೀದಿ ಮುಂತಾದವುಗಳ ಮಧ್ಯೆ ಯಾವ ತಾರತಮ್ಯಗಳೂ ಇರಲಿಲ್ಲ ಹಾಗೂ ಒಟ್ಟಿಗೆ ಒಂದೇ ಆಡಳಿತಕ್ಕೊಳಪಟ್ಟಿದ್ದವು. ಕಾಯಿದೆ ಮತ್ತು ನಿಯಮಗಳನ್ನು ನೇರವಾಗಿ ದೇವರಿಂದ ಪಡೆಯಲಾಯಿತು ಎನ್ನುವ ವಾದ; ಹೆಬ್ರ್ಯೂ ಚಕ್ರಾಧಿಪತ್ಯಗಳು ಬೆಳೆದು ಇಸ್ರೇಲ್‌ನ ಆಡಳಿತದ ಕಾನೂನುಗಳು ನೇರವಾಗಿ ಹೆಬ್ರ್ಯೂಗಳ ದೇವತೆ ‘ಯಾಹ್‌ವೆಹ್’ನಿಂದ ಬಂದವು ಎಂದು ಪ್ರತಿಪಾದಿಸುವವರೆಗೆ ಮುಂದುವರೆದವು.
ದೇವತೆಗಳು ತಮ್ಮತಮ್ಮಲ್ಲೇ ಅಥವಾ ಮನುಷ್ಯರೊಂದಿಗೆ ನಡೆಸಿದ ನಡವಳಿಕೆಗಳ ಕತೆಗಳನ್ನು ಕಟ್ಟುಕಥೆಗಳು ಎನ್ನಲಾಗುತ್ತಿದೆ. ಕೆಲವು ಕಟ್ಟುಕಥೆಗಳು ಪ್ರಪಂಚ ಸೃಷ್ಟಿ ಮತ್ತು ಅದರ ನಿವಾಸಿಗಳ ಬಗ್ಗೆ ಹೇಳಿದರೆ, ಮತ್ತೆ ಕೆಲವು ದೇವತೆಗಳ ಕುಟುಂಬಗಳಿಗೆ ಸಂಬಂಧಿಸಿದ ಮಾನಸಿಕ ತುಮುಲಗಳು ಮತ್ತು ಮನುಷ್ಯರ ಮೇಲೆ ಅವುಗಳ ಪರಿಣಾಮಗಳನ್ನು ತಿಳಿಸುತ್ತವೆ. ಬೆಬಿಲೋನಿಯದಲ್ಲಿ ಸೃಷ್ಟಿಯಾದ ‘ಎನುಮಾ ಎಲಿಷ್’ (Enuma Elish) ಎನ್ನುವ ಒಂದು ಕಟ್ಟುಕಥೆಯ ಪ್ರಕಾರ; ‘ಮಾರ್ ಡುಕ್’ (Marduk) ಎನ್ನುವ ದೇವತೆ ಉಳಿದೆಲ್ಲ ದೇವತೆಗಳ ಮೇಲೆ ಗೆಲುವು ಸಾಧಿಸಿ ಒಂದು ವ್ಯವಸ್ಥಿತ ಜಗತ್ತನ್ನು ಸೃಷ್ಟಿಸಿದ. ಇನ್ನೊಂದು ಕಟ್ಟುಕಥೆಯಪ್ರಕಾರ; ಮನುಷ್ಯರನ್ನು ಸೃಷ್ಟಿಸಿರುವುದೇ ದೇವತೆಗಳ ಸೇವೆಗಾಗಿ. ಶಕ್ತಿ ಮತ್ತು ಸಂಪತ್ತು, ಗುಡಿ ಮತ್ತು ಅದರ ಪರಿವಾರ, ಎಲ್ಲ ಇರುವುದೂ ದೈವದ ಸೇವೆಗಾಗಿ. ಇದು ಹೇಗೆಂದರೆ; ಸೆರೆ ಹಿಡಿದ ಗುಲಾಮರು ಅವರ ಯಜಮಾನರ ಸೇವೆಗಾಗಿ ಇರುವಂತೆ.
* * *
ದೇವತೆಗಳಿಗೆ ಸಂಬಂಧಿಸಿದ ಇಷ್ಟೆಲ್ಲಾ ವಿಚಾರಗಳು ಬೆಬಿಲೋನಿಯಾಕ್ಕೆ ಸಂಬಂಧಿಸಿದ್ದರೆ; ಅದೇ ಸಂದರ್ಭದಲ್ಲಿ, ಈಜಿಪ್ಟಿನಲ್ಲಿ ಬೇರೆಯೇ ಆದ ಧಾರ್ಮಿಕ ನಮೂನೆ ರೂಪುಗೊಂಡಿರುವುದು ಇತಿಹಾಸದಿಂದ ತಿಳಿದುಬರುತ್ತದೆ. ಈಜಿಪ್ಟ್ ಮಳೆಯನ್ನು ಆಶ್ರಯಿಸಿದ ದೇಶವಲ್ಲ. ಅದರ ಜೀವ ನೈಲ್ ನದಿ. ಆಫ್ರಿಕಾದ ಉತ್ತರದಿಂದ ದಕ್ಷಿಣಕ್ಕೆ ಹಾಗೂ ಆಫ್ರಿಕಾದ ಮಧ್ಯದಲ್ಲಿ ಅದು ಹರಿಯುತ್ತದೆ. ಅದು ತಂದುಹಾಕುವ ಮೆಕ್ಕಲು ಮಣ್ಣು ಈಜಿಪ್ಟ್ ನೆಲದ ಫಲವತ್ತತೆಯನ್ನು ಹೆಚ್ಚಿಸಿದೆ. ಇಂತಹ ಅನುಕೂಲ ಮೆಸಪಟೋಮಿಯಾಕ್ಕೆ ಇರಲಿಲ್ಲ. ಮೆಸಪಟೋಮಿಯಾದಂತೆ ಮಳೆಯ ದೇವತೆಗಳು, ಗಾಳಿಯ ದೇವತೆಗಳು ಈಜಿಪ್ಟ್ ನಲ್ಲಿ ಕಂಡುಬಂದಿಲ್ಲ. ಆದರೆ ಪ್ರತಿ ಜುಲೈನ ೧೯ರಂದು ತನ್ನ ಮಟ್ಟವನ್ನು ಏರಿಸಿಕೊಳ್ಳುವ ನೈಲ್ ನದಿ ಸೊಥಿಸ್ (Sirus)ನಂತೆ ಕಾಣುತ್ತದೆ. ಆ ಸಂದರ್ಭವನ್ನು ದೈಕರಿಸಿ ನೈಲ್ ನದಿಯನ್ನು ಆರಾಧಿಸಲಾಗುತ್ತಿದೆ.
ಈಜಿಪ್ಟ್‌ನಲ್ಲಿ ಸೂರ್ಯ ಜೀವ ನೀಡುವ ಒಂದು ಶಕ್ತಿ. ಆದುದರಿಂದ ಅದೂ ಒಂದು ಆರಾಧನಾ ವಸ್ತು. ಅಲ್ಲಿ; ಆಕಾಶ ದೇವತೆ ತನ್ನ ಕೈಗಳೆರಡನ್ನೂ ಬಾಗಿಸಿ ಚಾಚಿ ಭೂಮಿಯ ಮೇಲೆ ಆಕಾಶ ಉಂಟು ಮಾಡಿರುವ ಸುಂದರ ಬೀಜ ದೇಹದ ಹೆಣ್ಣು. ಆಕೆಗೆ ಹೊಂದಿಕೊಂಡು ಕೆಳಭಾಗದಲ್ಲಿ ಬರುವುದು ವಾಯು ದೇವತೆ. ಬೀಜ ದೇಹದ ಆಕಾಶದೇವತೆ ಮತ್ತು ಆಕೆಯ ಪ್ರಿಯಕರ ‘ಗೆಬ್’ ಎನ್ನುವ ಭೂದೇವತೆ; ಇಬ್ಬರನ್ನೂ ವಾಯುದೇವತೆ ಬೇರ್ಪಡಿಸುತ್ತದೆ. ಈಜಿಪ್ಟ್‌ನಲ್ಲಿ ಭೂಮಿ ಒಂದು ಗಂಡು ದೇವತೆ. ‘ಒಸಿರಿಸ್’ನಿಂದ ನೇರವಾಗಿ ಇಳಿದುಬಂದು ಸತ್ತನಂತರ ದೇವತ್ವದ ಪಟ್ಟಪಡೆದ ರಾಜರುಗಳ ಸಂತತಿಯ ಮೂಲುಪುರುಷರೆಂದರೆ ಭೂಮಿ ಮತ್ತು ಆಕಾಶ ಎಂದು ತಿಳಿದುಬರುತ್ತದೆ.
ಈಜಿಪ್ಟ್‌ನ ಪುರಾಣ ಅನೇಕ ದೇವತೆಗಳಿಂದ ತುಂಬಿದೆ. ಎಂಭತ್ತಕ್ಕಿಂತ ಹೆಚ್ಚು ದೇವತೆಗಳ ಹೆಸರುಗಳು ತಿಳಿದುಬಂದಿದೆ. ಪ್ರಾರಂಭದ ಕಾಲದಲ್ಲಿ ಈಜಿಪ್ಟ್ ಅನೇಕ ಸಣ್ಣ ಸಣ್ಣ ಮಾನವ ಸಮಾಜಗಳಿಂದ ಕೂಡಿತ್ತು. ಆ ಎಲ್ಲ ಸಮಾಜಗಳೂ ಜೀವನಕ್ಕೆ ಆಧಾರವಾಗಿರುವ ನೈಲ್ ನದಿಯ ದಡದ ಉದ್ದಕ್ಕೂ ನೆಲೆನಿಂತಿದ್ದವು. ಪ್ರತಿ ಮಾನವ ಸಮಾಜವೂ ದೇವರ ಅಥವಾ ದೇವತೆಗಳ ಕುಟುಂಬವನ್ನೇ ಹೊಂದಿತ್ತು. ಕಾಲಕ್ರಮದಲ್ಲಿ ಕೆಲವು ದೇವತೆಗಳು ಒಂದುಗೂಡಿ ಉಳಿದವುಗಳ ಮೇಲೆ ಪ್ರಭುತ್ವ ಸಾಧಿಸಿದವು. ಕೆಲವು ದೇವತೆಗಳು ಬೇರೆಯವನ್ನು ಪ್ರತಿರೋಧವಿಲ್ಲದೆ ಒಪ್ಪಿಕೊಂಡವು. ದೇವರು ಅಥವಾ ದೇವತೆಗಳು ಮನುಷ್ಯ ರೂಪದ ಜೊತೆಗೆ ಪ್ರಾಣಿಗಳ, ಪಕ್ಷಿಗಳ, ಕೀಟಗಳ ರೂಪವನ್ನೂ ಪಡೆದವು. ‘ಹೊರಸ್’ ಎನ್ನುವ ದೇವತೆಯನ್ನು ಗಿಡುಗನಂತೆ ಚಿತ್ರಿಸಿದೆ. ಪುರಾತನ ಚಂದ್ರದೇವತೆಯಾದ ‘ಥೊತ್’ ಅನ್ನು ನಾಯಿ ಮುಖದ ಮಂಗನಂತೆ ಚಿತ್ರಿಸಿದೆ.
ದೇವರು ಅಥವಾ ದೇವತೆಗಳನ್ನೂ ಸೇರಿಸಿ ಸೃಷ್ಟಿಯಲ್ಲಿರುವ ಸಕಲವನ್ನೂ ತನ್ನ ಒಂದು ಮಾತಿನಿಂದ ಸೃಷ್ಟಿಸಿದ್ದಾನೆಂದು ಮೆಂಫಿಸ್ (Memphis)ನ ‘ಥಾಹ್’ (Ptah) ದೇವತೆಯನ್ನು ಪೂಜಿಸುತ್ತಾರೆ. ಗ್ರೀಕರು ‘ಹೆಲಿಯೊಪೊಲಿಸ್’ ಎಂದು ಕರೆಯುವ, ‘ಆನ್’ ನಗರದ ಹತ್ತಿರವಿರುವ ಸೂರ್ಯದೇವ (Atum); ‘ರ’ (Ra)ನೊಂದಿಗೆ ಸೇರಿ ‘ಆಟಮ್‌ರ’ ಆದವನನ್ನು ಸೃಷ್ಟಿಕರ್ತ ಎಂದು ನಂಬಲಾಗಿದೆ.
ಹರ್ಮಪೊಲಿಸ್ (Hermopolis)ನ ಹತ್ತಿರ ‘ಥೊತ್’ ಎನ್ನುವ ನಾಯಿ ಮುಖದ ಮಂಗನಾಕೃತಿಯ ಚಂದ್ರದೇವತೆ ಆದಿ ವಿಶ್ವಸೃಷ್ಟಿಯ ಅಂಡವನ್ನು ಹಾಕಿದ; ಅದರಿಂದ ಸೂರ್ಯದೇವತೆ ಹುಟ್ಟಿದ; ನಂತರ ಥೆಬೇಸ್ ಅಮಾನ್‌ನ ಹತ್ತಿರ ‘ರ’ (Ra)ನೊಂದಿಗೆ ಸೇರಿ ‘ಅಮಾನ್‌ರ’ ಆದ. ಅವನನ್ನು ಸೃಷ್ಟಿಕರ್ತ ದೇವತೆ ಎಂದು ಪರಿಗಣಿಸಲಾಯಿತು. ‘ಅಮಾನ್‌ರ’ ದೇವತೆ ಒಂದು ಬಾತುಕೋಳಿ ರೂಪಪಡೆದು ವಿಶ್ವಸೃಷ್ಟಿಗೆ ಕಾರಣವಾದ ಮೊಟ್ಟೆ ಇಟ್ಟದ್ದು ಇಂತಹ ಪರಿಗಣನೆಗೆ ಪ್ರಮುಖ ಕಾರಣವಾಯಿತು.
ಮರಣಾನಂತರದ ಬಗ್ಗೆ ತಿಳಿಸುವ ಶ್ರೀಮಂತ ಪುರಾಣಕ್ಕೆ ಪುರಾತನ ಈಜಿಪ್ಟ್ ದೊರೆ ಪರೋಹ್ ದೈವತ್ವದ ಸ್ಥಾನ ಪಡೆದಿರುವುದೇ ಆಧಾರ. ಸುಗಂಧ ದ್ರವ್ಯಗಳನ್ನು ಪೂಸಿ, ಸಂಸ್ಕಾರಗಳನ್ನು ಮಾಡುವುದರ ಮೂಲಕ ಪೈರೋಹ್‌ನ ದೇಹವನ್ನು ಹೂಳಿ ರಕ್ಷಿಸಿಟ್ಟಿದ್ದರಿಂದ; ಅವನು ಪ್ರಪಂಚದಲ್ಲಿ ಒಸಿರಿಸ್ ದೈವವಾದ. ಅದೇ ಕಾಲದಲ್ಲಿ; ಅಮರತ್ವ ಪಡೆಯುವ ಅವಕಾಶ ಗೌರವಾನ್ವಿತ ರಾಜ-ಮಹಾರಾಜರಿಂದ ಸಾಮಾನ್ಯ ಮನುಷ್ಯನಿಗೂ ವಿಸ್ತಾರವಾಯಿತು.
* * *
ದೇವರು ಅಥವಾ ದೇವತೆಗಳ ಹುಟ್ಟಿನ ಬಗ್ಗೆ ಪುರಾತನ ಈಜಿಪ್ಟ್ ಮತ್ತು ಬೆಬಿಲೋನಿಯಾಗಳ ನಮೂನೆಗಳಂತೆ ಗ್ರೀಸ್‌ನ ದೇವದೇವತೆಗಳ ಬಗ್ಗೆ ಹೇಸಿಯಾಡ್ ಗಲಿಬಿಲಿಯಿಂದಲೇ ಪ್ರಾರಂಭಿಸುತ್ತಾನೆ.
ಸುಮಾರು ಕ್ರಿ.ಪೂ.೭೦೦ರಲ್ಲಿ ಬರೆದ ಹೇಸಿಯಾಡ್‌ನ ‘ದೇವಸಂತತಿ’ (Theogony) ಎನ್ನುವ ಕೃತಿಯಲ್ಲಿ ಸೃಷ್ಟಿಗೆ ಸಂಬಂಧಿಸಿದ ಕಥೆಗಳಿವೆ. ಅವುಗಳಲ್ಲಿ ಆದಿಗಳಿಗೆ ಜೀವಂತಿಕೆ ಇದೆ. ಯಾರಿಂದ ಎಲ್ಲವೂ ಸೃಷ್ಟಿಯಾಯಿತೋ ಅಂಥಾ ಭೂಮಿತಾಯಿ ‘ಗೈಯಾ’ ಬಂದಳು. ಹೊಸ ಶಿಲಾಯುಗದಲ್ಲಿ ಹೆಚ್ಚಾಗಿ ಕಂಡುಬಂದ ಬಸಿರಾದ ಸ್ತ್ರೀಯರ ಚಿತ್ರಗಳು ಪ್ರಕಟಪಡಿಸುವಂತೆ ಹೇಸಿಯಾಡ್‌ನಲ್ಲಿ ಗೈಯಾ ಕಂಡುಬಂದಿರುವುದು ಹಿಂದಿನವರ ಬದುಕಿನ ಬಗ್ಗೆ ಪ್ರಾರಂಭದಲ್ಲಿ ಇದ್ದ ನಂಬಿಕೆಗಳನ್ನು ಸೂಚಿಸುತ್ತವೆ.
ಭೂಮಿತಾಯಿ ‘ಗೈಯಾ’ಳಿಂದ ‘ಮೌಂಟ್ ಒಲಂಪಸ್’ ಮತ್ತು ಪಾತಾಳ ಲೋಕದ ದೇವತೆಗಳಲ್ಲೇ ಪ್ರಮುಖವಾದ ಪ್ರೇಮದೇವತೆ ‘ಇರೋಸ್’ ಉದಯಿಸಿದರು. ಮೇಲಿನ ನಕ್ಷತ್ರ ಲೋಕದ ಸ್ವರ್ಗವನ್ನು, ತಗ್ಗು-ದಿಣ್ಣೆಗಳ ಪರ್ವತ ಶ್ರೇಣಿಯ ತೆರೆಗಳನ್ನು, ನಿರಂತರ ಹರಿಯುವ ನದಿಗಳನ್ನು ಗೈಯಾ ಉಂಟು ಮಾಡಿದಳು. ಆಕೆಯ ಗಲಿಬಿಲಿಯಿಂದ ‘ಇರೆಬಸ್’ ಎನ್ನುವ ರಾತ್ರಿ, ಇರೆಬಸ್‌ನಿಂದ ಹಗಲು ಮತ್ತು ‘ಈಥರ್’ ಎನ್ನುವ ವಾಯು ಉಂಟಾದವು. ‘ಗೈಯಾ’ ಅಕಾಶದೊಂದಿಗೆ ಭೋಗಿಸಿದ್ದರಿಂದ ಸಾಗರಗಳು ಉಂಟಾದವು ಎನ್ನುವ ನಂಬಿಕೆಗಳು ಗ್ರೀಕರಲ್ಲಿವೆ.
ಅಪೊಲೋ (Apollo), ಅಥೇನಾ (Athena), ಅಪ್‌ರೋಡೈಟ್ (Aphrodite), ಹರ್‌ಮೀಸ್ (Hermes) ಮುಂತಾದ ಹೆಸರಿನ ದೇವತೆಗಳ ಸಮೂಹವನ್ನೇ ಹೇಸಿಯಾಡ್ ನೀಡುತ್ತಿದೆ. ಒಲಂಪಸ್ ಪರ್ವತದ ಮೇಲೆ ಜೀವಿಸಿರುವ ದೇವತೆಗಳ ರತ್ನದ ಪಟ್ಟಿಯ ಮೇಲೆ ದಾಖಲಾಗಿರುವ ಗ್ರೀಕ್ ಧರ್ಮದ ಬಗ್ಗೆ ಹೋಮರ್ ಮತ್ತು ಹೇಸಿಯಾಡ್ ನ ಬರಹಗಳು ಬಹಿರಂಗಪಡಿಸುತ್ತಿವೆ. ಸಾಂಪ್ರದಾಯಿಕವಾದ ಗ್ರೀಕ್ ಧರ್ಮದಲ್ಲಿ ಹನ್ನೆರಡು ದೇವತೆಗಳನ್ನು ಮಾನ್ಯಮಾಡಲಾಗಿದೆ. ಏಳು ಗಂಡು, ಐದು ಹೆಣ್ಣು. ಜೀಯಸ್ (zeus), ಪೋಸಿಯಡಾನ್ (Poseidon), ಹರ್ಮೀಸ್ (Hermes), ಏರ್ಸ್ (Ares), ಅಪೊಲೋ (Apollo), ಹೆಪಯಿಸ್ಟೋಸ್ (Hephaistos) ಮತ್ತು ದಿಯೋನ್‌ಯುಸಸ್ (Dionysus) ಗಂಡುದೇವತೆಗಳಾದರೆ; ಹೀರಾ (Hera), ಆರ್‌ಟೆಮಿಸ್ (Artemis), ಆಪ್ರೋ (Aphrodite), ಅಥೇನಾ (Athena) ಮತ್ತು ಡಿಮೀಟರ್ (Demeter) ಎನ್ನುವವು ಹೆಣ್ಣು ದೇವತೆಗಳು. ಪ್ರತಿ ದೇವತೆಯೂ ತನ್ನದೇ ಆದ ಗಡಿ ವ್ಯಾಪ್ತಿಯನ್ನು ಹೊಂದಿವೆ. ಜೀಯಸ್ ಸ್ವರ್ಗದ ಅಧಿದೇವತೆಯಾದರೆ, ಹೀರಾ ಅವನ ಮಡದಿ. ಪೋಸಿಯಾಡಾನ್ ಸಮುದ್ರದೇವತೆ. ಹೀಗೆ ಒಂದೊಂದಕ್ಕೂ ಒಂದೊಂದು ದೇವತೆ. ಅವರವರ ಗಡಿ ನಿಯಂತ್ರಣ ವ್ಯಾಪ್ತಿಯನ್ನು ಯಾರಾದರೂ ಉಲ್ಲಂಘಿಸಿ ಪ್ರವೇಶಿಸಿದರೆ ಕೊಡುವ ಶಿಕ್ಷೆ ಅಥವಾ ಪ್ರಶಸ್ತಿಗಳನ್ನು ಆಯಾ ದೇವತೆಗಳೇ ನಿರ್ಧರಿಸುತ್ತಾರೆ. ಒಲಂಪಿಯನ್ ದೇವತೆಗಳ ದೇವಾಲಯಗಳು ಗ್ರೀಸ್ ದೇಶದ ಅಲ್ಲಲ್ಲಿ ಕಂಡುಬರುತ್ತಿವೆ.
ಜಾನ್ ಬಿ.ನಾಸ್ ಸೂಚಿಸುವಂತೆ; ‘‘ಜೀಯಸ್ ಬರೀ ಒಲಂಪಸ್‌ಗೆ ಮಾತ್ರ ಸಂಬಂಧಿಸಿದಲ್ಲ. ಆರ್ಕೆಡಿಯಾದಲ್ಲಿ ಆತ ಜೀಯಸ್ ಲೈಕಯೋಸ್ ಆಗಿದ್ದರೆ; ಗ್ರೀಸ್‌ನ ದಕ್ಷಿಣದ ಥೆಸ್ಸಲೆಯಲ್ಲಿ ಜೀಯಸ್ ಲೆಫಿಸ್ಟಿಯೋಸ್ ಆಗಿದ್ದ. ಬಯೋಟಿಯಾದಲ್ಲಿ ಜೀಯಸ್ ಕಿಥೈರಾನ್. ಹೀಗೆ ಗ್ರೀಸ್‌ನ ಬೇರೆ ಬೇರೆ ಪ್ರಾಂತ್ಯಗಳಲ್ಲಿ ಬೇರೆ ಬೇರೆ ಹೆಸರುಗಳಿಂದ ಜೀಯಸ್ ಪ್ರಖ್ಯಾತ ದೇವತೆಯಾಗಿದ್ದ. ಬೇರೆ ಬೇರೆ ಜಿಲ್ಲಾ ಪ್ರದೇಶಗಳಲ್ಲಿ ಜೀಯಸ್ ಸಂತಾನ ನೀಡುವ ದೇವತೆಯಾಗಿದ್ದ. ಕನಿಷ್ಠ ಮೂರು ಭೂಗತ ಸ್ಥಳಗಳಲ್ಲಿ ದೇವತೆಯಾಗಿದ್ದ. ಜೀಯಸ್ ಪೋಲಿಯಸ್ ಹೆಸರಿನಿಂದ ಅನೇಕ ನಗರ-ರಾಜ್ಯಗಳ ರಕ್ಷಕನಾಗಿದ್ದ. ಅಥೆನ್ಸ್‌ನಲ್ಲಿ ಆ ದೇವತೆ ಜೀಯಸ್ ಪರಟ್ರಿಯೋಸ್. ದಿಡೋನಾದಲ್ಲಿ ಜೀಯಸ್ ಮೋಡಗಳನ್ನು ಉಂಟು ಮಾಡುವವನು, ಹೊಳೆಯುವ ಸಿಡಿಲನ್ನು ಹೊತ್ತು ಮಳೆ ಉಂಟುಮಾಡುವವನು, ಕೆಲವು ಸಲ ಆ ಸಿಡಿಲಿನಿಂದ ಮನುಷ್ಯರ ದುಷ್ಟತನವನ್ನು ಶಿಕ್ಷಿಸುವ ನ್ಯಾಯಕರ್ತನಾಗಿದ್ದ.’’ ಹೀಗೆ ಬೇರೆ ದೇವತೆಗಳೂ ಬೇರೆ ಬೇರೆ ಪಾತ್ರವಹಿಸುತ್ತಿದ್ದವು.
ಒಲಂಪಿಯಾದಲ್ಲಿರುವ ಜೀಯಸ್‌ನ ದೇವಸ್ಥಾನ, ಡೆಲ್‌ಫಿಯಾದಲ್ಲಿರುವ ಅಪೊಲೋ ದೇವಸ್ಥಾನಗಳನ್ನು ಗ್ರೀಸ್ ದೇಶದ ಎಲ್ಲಾ ಭಾಗದ ಗ್ರೀಕರೂ ಸಂದರ್ಶಿಸುತ್ತಿದ್ದರು. ಇದು ಅಲೌಕಿಕ ಶಕ್ತಿಗಳ ಬಗ್ಗೆ ಗ್ರೀಕರಲ್ಲಿ ಇದ್ದ ಆಶ್ರಯ ಗುಣವನ್ನು ಸೂಚಿಸುತ್ತದೆ; ಜೊತೆಗೆ ಮಾನವಿಯ ಸಂಬಂಧವನ್ನು ಗಟ್ಟಿಗೊಳಿಸಿರುವುದು ಅವರು ಹುಟ್ಟುಹಾಕಿರುವ ಒಲಂಪಿಕ್ ಕ್ರೀಡೆಗಳಿಂದ ಮನಗಾಣಬಹುದಾಗಿದೆ.
* * *
ಇಟಲಿಗೆ ಪ್ರವೇಶಿಸುವ ಯಾರು ಬೇಕಾದರೂ ಅವರಿಗೆ ಇಷ್ಟಬಂದ ದೇವರು ಅಥವಾ ದೇವತೆಯನ್ನು ಜೊತೆಯಲ್ಲಿ ತೆಗೆದುಕೊಂಡು ಹೋಗಬಹುದು. ಇದರ ಪರಿಣಾಮವಾಗಿ ದೇವರು ಅಥವಾ ದೇವತೆಗಳಿಂದ ರೋಮ್ ತುಂಬಿದೆ. ಉತ್ತಮ ಪ್ರಾರಂಭಕ್ಕೆ ಹಾಗೂ ವರ್ಷದ ಪ್ರಾರಂಭಿಕ ಮಾಸದ (ಜನವರಿ) ಹೆಸರಿಗೂ ಕಾರಣವಾಗಿರುವ ದೇವತೆ ‘ಜಾನುಸ್ ’ (Janus)ನಂಥ; ಹೆಬ್ಬಾಗಿಲುಗಳ ಬಳಿ ಇರುವ ದ್ವಾರಪಾಲಕ ದೇವತೆ ‘ಪೋರ್‌ಟುನಸ್’ (Portunus)ನಂಥ; ಹಾಗೂ ಪ್ರತಿ ಫೆಬ್ರವರಿ ೨೩ ರಂದು ಸರಹದ್ದು ಕಲ್ಲುಗಳಿಗೆ ಭಕ್ತಿಯಿಂದ ಎಣ್ಣೆ ಹಚ್ಚಿ, ಹೂ ಮುಡಿಸಿ, ಬಲಿ ನೀಡಿ ಅವುಗಳ ಅಸ್ತಿತ್ವವನ್ನು ಮಾನ್ಯ ಮಾಡುವ ಸರಹದ್ದು ದೇವತೆ ‘ಟರ್ಮಿನಸ್’ (Terminous)ನಂಥ ಅಸಂಖ್ಯಾತ ಸಣ್ಣ ಸಣ್ಣ ದೇವತೆಗಳನ್ನು ರೋಮ್‌ನಲ್ಲಿ ಕಾಣಬಹುದು.
‘ಪ್ರಿಯಾಪಸ್ ’ (Priyapus) ಫಲ ನೀಡುವ ಅಥವಾ ಸಂತಾನಭಾಗ್ಯ ನೀಡುವ ದೇವತೆ ಆಗಿದ್ದರೆ; ‘ಸೈಲ್ವನಸ್’ (Sylvenus) ಉಳುಮೆ ಮತ್ತು ಬಡಗಿತನಕ್ಕೆ ಸಂಬಂಧ ಹೊಂದಿದೆ. ಈ ದೇವತೆಗಳು ಎಲ್ಲೆಲ್ಲೂ ಕಂಡುಬರುವ ‘ನುಮಿನ’ ಅಥವಾ ‘ಶಕ್ತಿಗಳಲ್ಲಿ’ ಕೆಲವು ಮಾತ್ರ ಆಗಿವೆ.
ದೈವಶಕ್ತಿಗಳು ಮೃತರೊಂದಿಗೆ ಸಹಯೋಗ ಹೊಂದಿವೆ. ಮೃತ ಉತ್ತಮರ ಆತ್ಮಗಳೆ ‘ಮನೇಸ್ ’ಗಳಾದರೆ; ದುಷ್ಟ ಮೃತರ ಆತ್ಮಗಳೇ ‘ಲೆಮ್ಯೂರ್‌ಗಳು’. ಗ್ರೀಕರಿಂದ ಎರವಲು ಪಡೆದ ‘[flow]ಟೋ’ ಇಲ್ಲಿ ನರಕದ ದೇವತೆ. ಜೊತೆಗೆ, ಪ್ರತಿ ರೋಮನ್ನರ ಕುಟುಂಬದಲ್ಲೂ ಒಬ್ಬ ‘ಲಾರ್ ’ (Lar) ಹೆಸರಿನವನು ಇರುತ್ತಾನೆ ಅಥವಾ ಕಂಡುಬರುತ್ತಾನೆ. ‘ಲಾರ್’ ಎನ್ನುವುದು ರೋಮನ್ನರ ಮನೆ ದೇವತೆ ಹೆಸರು. ಹಿಂದಿನವರ ಆತ್ಮಗಳೇ ‘ಲಾರ್’ ಆಗಿವೆ. ಒಲೆ ಮತ್ತು ಉಗ್ರಾಣದ ರಕ್ಷಕ ದೇವತೆಗಳು ಕೆಲವು ಕುಟುಂಬ (ರೋಮನ್)ಗಳಲ್ಲಿ ಮನೆದೇವತೆಗಳಾಗಿವೆ.
ಪ್ರಮುಖ ದೇವತೆಗಳಿಗೆ ಹೆಚ್ಚು ಮಾನ್ಯತೆ ಇತ್ತು. ಅವುಗಳ ಪುರಾಣ ಕಥೆಗಳಿಂದ ಅವುಗಳ ಮೂಲ ಸ್ವಭಾವದ ಭೇದ ಕಂಡುಹಿಡಿಯುವುದು ಕಷ್ಟ. ರೋಮ್‌ನ ದೇವತೆಗಳು ಗ್ರೀಸ್‌ನಲ್ಲಿ ಯಾವ ಯಾವ ಹೆಸರುಗಳಿಂದ ಪ್ರಖ್ಯಾತವಾಗಿದ್ದವು ಎನ್ನುವುದನ್ನು ಪರಿಶೀಲಿಸೋಣ. ರೋಮ್‌ನ ‘ಜ್ಯೂಪಿಟರ್’ ದೇವತೆ ಗ್ರೀಕ್ ನಲ್ಲಿ ‘ಜೀಯಸ್’ ಹೆಸರಿನಿಂದ ಪ್ರಖ್ಯಾತವಾಗಿತ್ತು. ಹೀಗೆ ‘ಜುನೋ’ – ‘ಹೀರಾ’ ಹೆಸರಿನಿಂದ, ‘ನೆಪ್ಚೂನ್’ – ‘ಪೊಸಿಯಿಡಾನ್ ’ ಹೆಸರಿನಿಂದ ‘ವೆಸ್ಟಾ’-‘ಹೆಸ್ಟಿಯಾ’ ಹೆಸರಿನಿಂದ, ‘ಸ್ಯಾಟರ್ನ್’ – ‘ಕ್ರೋನಸ್ ’ ಹೆಸರಿನಿಂದ ‘ಮಾರ್ಸ್ ’ ‘ಏರೀಸ್’ ಹೆಸರಿನಿಂದ ‘ಮಿನರ್ವ’- ‘ಅಥೇನಾ’ ಹೆಸರಿನಿಂದ ‘ನಸ್’-‘ಅಫ್ರೋ’ ಹೆಸರಿನಿಂದ ‘ಮರ್‌ಕ್ಯೂರಿ’- ‘ಹರ್ಮೀಸ್’ ಹೆಸರಿನಿಂದ ‘ಡಯಾನಾ’-‘ಆರ‍್ಟೆಮಿಸ್’ ಹೆಸರಿನಿಂದ ‘ವಲಾನ್’-‘ಹಯೇಫಿಸ್ಟಸ್’ ಹೆಸರಿನಿಂದ ಮತ್ತು ‘ಸೆರೀಸ್’-‘ಡಿಮೀಟರ್’ ಹೆಸರಿನಿಂದ ಪ್ರಖ್ಯಾತವಾದ ದೇವತೆಗಳಾಗಿವೆ. ರೋಮ್‌ನ ಸರ್ವ ದೇವತೆಗಳಲ್ಲಿ ‘ಅಪೆಲೋ’ ದೇವತೆ ಮಾತ್ರ ಗ್ರೀಕ್‌ನ ತನ್ನ ಮೂಲ ಹೆಸರನ್ನು ಉಳಿಸಿಕೊಳ್ಳಲು ಸಾಧ್ಯವಾಗಿದೆ. ಉಳಿದೆಲ್ಲ ದೇವತೆಗಳೂ ಗ್ರೀಕ್‌ತನವನ್ನು ಕಳೆದುಕೊಂಡು ರೋಮನೀಕರಣ ಆಗಿರುವುದು ಗಮನಿಸಬೇಕಾದ ಅಂಶವಾಗಿದೆ. ಆದುದರಿಂದ ಗ್ರೀಕ್‌ನ ಪುರಾಣಗಳೆಲ್ಲ ಕಾಲಾನುಕ್ರಮದಲ್ಲಿ ರೋಮನ್ ಪುರಾಣಗಳಾಗಿರುವುದರಲ್ಲಿ ಯಾವ ಅತಿಶಯವೂ ಇಲ್ಲ.
* * *
ಬೆಬಿಲೋನಿಯಾವು ಜ್ಯೋತಿಷ್ಯ ಶಾಸ್ತ್ರದ ಕೇಂದ್ರ ಸ್ಥಾನವಾಗಿತ್ತು ಎನ್ನುವುದು ಇತಿಹಾಸದಿಂದ ತಿಳಿದುಬರುತ್ತದೆ. ಬೆಬಿಲೋನಿಯನ್ನರು ಜಗತ್ತಿನ ಘಟನೆಗಳಿಗೂ ನಕ್ಷತ್ರ ಅಥವಾ ಗ್ರಹಗಳಿಗೆ ಸಂಬಂಧ ಕಲ್ಪಿಸಿದ್ದರಿಂದ; ವ್ಯಕ್ತಿಯ ವೈಯಕ್ತಿಕ ಭವಿಷ್ಯ ಧರ್ಮದ ಕೇಂದ್ರಾಸಕ್ತಿಯಾಗಲು ಕಾರಣವಾಯಿತು. ಈ ಹೊಸ ಬೆಳವಣಿಗೆ ರೋಮ್‌ನಲ್ಲಿ ‘ರಾಜಾರಾಧನೆ’ ಎನ್ನುವ ಹೊಸ ಪರಂಪರೆಯ ಹುಟ್ಟಿಗೆ ಕಾರಣವಾಯಿತು. ರಾಜನು ಸತ್ತಬಳಿಕ ಆತನ ಆರಾಧನೆಯನ್ನು ಸಾಮ್ರಾಜ್ಯದ ಅಧಿಕೃತ ಆರಾಧನೆಯನ್ನಾಗಿ ಮಾಡಲಾಗುತ್ತಿತ್ತು. ಆ ಮೂಲಕ ಆತ ಪ್ರಜೆಗಳ ಹಿತಚಿಂತಕನಾದ ‘ದೇವರು’ ಎಂದು ನಂಬಲಾಗುತ್ತಿತ್ತು. ರಾಜನು ದೈವಿಕ ಸ್ವರೂಪನೆಂದೂ, ಪರಮಾತ್ಮನಾದ ಜ್ಯೂಸ್ ಅಥವಾ ಜ್ಯೂಪಿಟರ್ ನಿಂದ ಆಯ್ಕೆಯಾದವನೆಂದೂ ಅಗ ನಂಬಿಕೆ ಇತ್ತು. ಸ್ಥೂಲವಾಗಿ ಹೇಳಬೇಕೆಂದರೆ; ಗ್ರೀಕರ ಪ್ರಕಾರ ಮನುಷ್ಯ ಮತ್ತು ದೇವರ ನಡುವೆ ತೋರಿಸುವಂತಹ ಅಂತರವೇನೂ ಇಲ್ಲ. ಗ್ರೀಕರ ಪಿಂಡಾರಸ್ ಎನ್ನುವ ತತ್ವಜ್ಞಾನಿ ‘‘ದೇವರು ಮತ್ತು ಮನುಷ್ಯರು ಒಂದೇ ಗುಂಪಿಗೆ ಸೇರಿದವರು, ಒಂದೇ ತಾಯಿಯಿಂದ ನಾವು ಉಸಿರನ್ನು ಪಡೆದುಕೊಂಡೆವು’’ ಎಂದು ಹೇಳಿದ್ದಾನೆ. ದೇವರು ಅವತಾರದ ಮೂಲಕ ಮಾನವ ಪ್ರಪಂಚವನ್ನು ಬೋಧಿಸಬಹುದು ಎನ್ನುವ ನಂಬಿಕೆಯೂ ಇತ್ತು. ಇನ್ನು ಈಜಿಪ್ಟ್‌ನಲ್ಲಿ; ರಾಜನನ್ನು ದೇವರ ಅವತಾರ ಎಂದು ನಂಬಲು ಪ್ರಾರಂಭಿಸಿದರು.
ರಾಜಾರಾಧನೆ ಎನ್ನುವುದು ಇನ್ನೊಂದು ಅರ್ಥದಲ್ಲಿ ನಾಯಕಾರಾಧನೆಯೇ ಆಗಿರುತ್ತದೆ. ಇಬ್ಬರಲ್ಲೂ ಶಕ್ತಿಯೇ ಪ್ರಧಾನವಾಗಿರುತ್ತದೆ. ಎಲ್ಲರಿಗಿಂತ ಹೆಚ್ಚು ಶಕ್ತಿ ಹೊಂದಿರುವವನು ರಾಜ ಅಥವಾ ನಾಯಕ ಆಗುತ್ತಾನೆ. ರಾಜ ಅಥವಾ ನಾಯಕನಾದವನು ತನ್ನ ಆ ಶಕ್ತಿಯನ್ನು ಸಾಮಾನ್ಯ ಜನಹಿತಕ್ಕೆ ಬಳಸಿದಾಗ ಅವನು ‘ರಾಜಾ ಪ್ರತ್ಯಕ್ಷ ದೇವತಾ’’ ಆಗುತ್ತಾನೆ. ಇಂಥವರು ತಮ್ಮ ಸಾವಿನ ನಂತರ ಅಲೌಕಿಕರಾಗಿ ‘ದೇವತೆ’ ಪಟ್ಟ ಪಡೆದರೆ; ಮತ್ತೆ ಕೆಲವು ಸಾಮಾನ್ಯ ಜನ ಜೀವಿಸಿರುವಾಗಲೇ ಪವಾಡ, ಭವಿಷ್ಯ, ತಪಸ್ಸು, ಮುಂತಾದವುಗಳ ಮೂಲಕ ಅಂತಹ ಶಕ್ತಿ ಪಡೆದು ಲೌಕಿಕದಲ್ಲೇ ಅಲೌಕಿಕ ಪಟ್ಟಪಡೆದು ದೇವತೆಗಳಾಗಿರುತ್ತಾರೆ. ಇಲ್ಲಿ ತಂತ್ರಗಾರಿಕೆ ಶಕ್ತಿಯ ಮುಖವಾಡ ಧರಿಸಿರುತ್ತದೆ ಎನ್ನುವುದು ಅಷ್ಟೇ ಸ್ಪಷ್ಟ. ಈ ಅಭಿಪ್ರಾಯ ‘ತಪಸ್ಸಿಗೆ’ ಅನ್ವಯವಾಗಲಾರದು.
* * *
ಪೂರ್ವ ಇರಾಕ್‌ನ ನಿವೇಶನವೊಂದರಲ್ಲಿ ಹೊಸ ಶಿಲಾಯುಗ (ಕ್ರಿ.ಪೂ.೭೦೦೦ ಮತ್ತು ೬೫೦೦ರ ಮಧ್ಯೆ)ಕ್ಕೆ ಸೇರಿದ ನೆಲೆನಿಂತ ಬದುಕಿಗೆ ಸಂಬಂಧಿಸಿದ ಸಾಕ್ಷ್ಯಗಳು ದೊರೆತಿವೆ. ನುಣ್ಣಗೆ ಕುಟ್ಟಿ ಪುಡಿಮಾಡಿದ ಜೇಡಿಮಣ್ಣನ್ನು ವಸತಿಗಳ ತಳಪಾಯಗಳಿಗೆ ಹಾಗೂ ಒಲೆಗಳಿಗೆ ಉಪಯೋಗಿಸಿರುವುದು; ಪ್ರಾಣಿಗಳ ಎಲುಬುಗಳಿಂದ ಚಿತ್ತಾರದ ಮತ್ತು ಬಳಕೆಯ ಉಪಕರಣಗಳನ್ನು ತಯಾರಿಸಿರುವುದರ ಬಗ್ಗೆ ಸಾಕ್ಷ್ಯಗಳು ದೊರೆತಿವೆ. ಕುರಿ, ದನ, ಹಂದಿ, ನಾಯಿ ಮುಂತಾದ ಪ್ರಾಣಿಗಳ ಸಾಕಾಣಿಕೆ ಬಗ್ಗೆ ಸ್ಪಷ್ಟ ಸಾಕ್ಷ್ಯಗಳು ದೊರೆತಿವೆ. ಒಟ್ಟಿನಲ್ಲಿ ಇವು ನೆಲೆನಿಂತ ಸಂಸ್ಕೃತಿಯ ಪ್ರಾರಂಭವನ್ನು ಸೂಚಿಸುತ್ತವೆ.
ಮಾನವ ತನ್ನ ಆಹಾರಕ್ಕಾಗಿ ಅಲೆಮಾರಿತನವನ್ನು ಕಡಿಮೆ ಮಾಡಿ ನದಿಯ ಬಯಲುಗಳಲ್ಲಿ ನೆಲೆನಿಂತು, ವ್ಯವಸಾಯ ಮತ್ತು ಪಶುಪಾಲನೆ ಮುಂತಾದವನ್ನು ಪ್ರಾರಂಭಿಸಿ, ವಸತಿಗಳನ್ನು ನಿರ್ಮಿಸಿಕೊಂಡಾಗ; ತಾನು ನಂಬಿದ ದೇವರು ಮತ್ತು ದೇವತೆಗಳಿಗೂ ವಸತಿಗಳನ್ನು ನಿರ್ಮಿಸಿ ನೆಲೆಗೊಳಿಸುವುದನ್ನು ಮರೆಯಲಿಲ್ಲ. ಮಾನವ ವಸತಿ ಹುಲ್ಲಿನ ಗುಡಿಸಲಿನಿಂದ ಪ್ರಾರಂಭವಾಗಿ ಕಲ್ಲಿನ ಅಥವಾ ಕಾಂಕ್ರೀಟಿನ ಮನೆಗಳವರೆಗೆ ಅಥವಾ ಮಣ್ಣಿನಿಂದ ಪ್ರಾರಂಭವಾಗಿ ಗಾರೆ, ಸಿಮೆಂಟಿನವರೆಗೆ ಮುಂದುವರೆದಂತೆ; ದೇವರು ಅಥವಾ ದೇವತೆಗಳ ಆವಾಸಸ್ಥಾನಗಳೂ ಅದೇ ದಾರಿಯಲ್ಲೇ ಸಾಗಿವೆ.
ಕ್ರಿ.ಪೂ.ಸುಮಾರು ೪೦೦೦ ವರ್ಷಗಳ ಹಿಂದಿನ ಧಾರ್ಮಿಕ ಕಟ್ಟಡಗಳನ್ನು ಮೆಸಪಟೋಮಿಯಾದ ಇರಿಡು (Eridu) ಎನ್ನುವ ಸ್ಥಳದಲ್ಲಿ ಉತ್ಖನನ ಮಾಡಲಾಗಿದೆ. ಬರೀ ಬುನಾದಿ ಮತ್ತು ನುಣುಪು ಮಾಡಿದ ಗಾರೆ ನೆಲ ಮಾತ್ರ ಉಳಿದಿದೆ. ಇದರ ಆಧಾರದ ಮೇಲೆ ಕಟ್ಟಡದ ರಚನೆ, ಉಪಯೋಗಿಸಿರುವ ವಸ್ತುಗಳು ಹಾಗೂ ಎಲ್ಲದಕ್ಕಿಂತ ಹೆಚ್ಚಾಗಿ, ಕಟ್ಟಡವನ್ನು ಯಾವ ಉದ್ದೇಶಕ್ಕಾಗಿ ಕಟ್ಟಲಾಗಿತ್ತು? ಎನ್ನುವುದನ್ನು ತಿಳಿದುಕೊಳ್ಳಬಹುದು. ಅದು ಪೂರ್ಣವಾಗಿ ದೇವಾಲಯದ ಕಟ್ಟಡ ಎನ್ನುವುದು ವಾಸ್ತುತಜ್ಞರ ಅಭಿಪ್ರಾಯ. ಆ ದೇವಾಲಯ ಕಾಲಾನುಕ್ರಮದಲ್ಲಿ ಭುಮಿಯಲ್ಲಿ ಸೇರಿಹೋಗಿ ಮೇಲೆಲ್ಲಾ ಮಣ್ಣು ಮುಚ್ಚಿಹೋಗಿ ಗಟ್ಟಿದಿಬ್ಬವಾಗಿದೆ. ಎಷ್ಟೋ ಕಾಲಾನಂತರ ಅದೇ ಮಣ್ಣಿನ ಗಟ್ಟಿ ದಿಬ್ಬದ ಮೇಲೆ ಮತ್ತೊಂದು ದೇವಸ್ಥಾನ ಕಟ್ಟಿರುವುದು ಉತ್ಖನನ ಸಮಯದಲ್ಲಿ ಬೆಳಕಿಗೆ ಬಂದಿದೆ. ಎರಡನೇ ದೇವಸ್ಥಾನದ ಮಟ್ಟ ಸುತ್ತಲ ಪ್ರದೇಶದ ಮಟ್ಟಕ್ಕಿಂತ ಸಾಕಷ್ಟು ಎತ್ತರದಲ್ಲಿರುವುದು ಮುಖ್ಯವಾದ ಸಂಗತಿಯಾಗಿದೆ.
ಯುರುಕ್ (uruk) ಎನ್ನುವ ಮತ್ತೊಂದು ಸ್ಥಳದಲ್ಲಿ ಪತ್ತೆ ಮಾಡಿರುವ ದೇವಸ್ಥಾನ ಸುಮಾರು ೧೫೦ ಅಡಿ ಎತ್ತರದ ದಿಣ್ಣೆಯ ಮೇಲಿದೆ. ಆ ಮಾನವ ನಿರ್ಮಿತ ದಿಣ್ಣೆ ಜೇಡಿಮಣ್ಣು ಮತ್ತು ಬಿಸಿಲಿನಲ್ಲಿ ಒಣಗಿಸಿದ ಇಟ್ಟಿಗೆಗಳಿಂದ ನಿರ್ಮಿಸಲಾಗಿದೆ. ದೇವಸ್ಥಾನ ಮತ್ತು ದಿಣ್ಣೆಯ ಒಟ್ಟು ಅಳತೆ ೬೫x೧೫೦x೧೫ ಅಡಿಗಳು ಇದೆ. ಅದೂ ಕ್ರಿ.ಪೂ ನಾಲ್ಕನೆ ಸಹಸ್ರಮಾನಕ್ಕೆ ಸೇರಿದೆ ಎನ್ನುವುದು ತಜ್ಞರ ಅಭಿಪ್ರಾಯ. ಯುರುಕ್‌ನ ಸುತ್ತೂ ಆ ಉಬ್ಬು ದಿಣ್ಣೆಯನ್ನು ಜಿಗ್ಗುರಾತ್ (ziggurat) ಅಂದರೆ ‘ಎತ್ತರವಾದ ಸ್ಥಳ’ ಎನ್ನುವ ಅರ್ಥ’ದ ಹೆಸರಿನಿಂದ ಕರೆಯಲಾಗುತ್ತಿದೆ. ಇಂತಹ ಒಂದು ‘ಜಿಗ್ಗುರಾತ್’ ಅನ್ನು ಬೈಬಲ್‌ನಲ್ಲಿ ‘‘ಬಾಬೆಲ್‌ನ ಸ್ಥಂಭ’’ ಎಂದು ಉಲ್ಲೇಖಿಸಲಾಗಿದೆ.
ದೇವರು ಅಥವಾ ದೇವತೆಗಳ ಆವಾಸಸ್ಥಾನಗಳಾದ ದೇವಾಲಯಗಳ ನಿರ್ಮಾಣದ ಕಾಲ ಕ್ರಿ.ಪೂ.ಸುಮಾರು ನಾಲ್ಕು ಸಾವಿರ ವರ್ಷಗಳ ಹಿಂದಕ್ಕೆ ಸರಿಯುತ್ತದೆ ಹಾಗೂ ಅವುಗಳನ್ನು ಎತ್ತರವಾದ ಸ್ಥಳಗಳಲ್ಲಿ ನಿರ್ಮಿಸುತ್ತಿದ್ದರು ಎನ್ನುವುದು ವಾಸ್ತು ಇತಿಹಾಸದಿಂದ ತಿಳಿದುಬರುತ್ತದೆ. ದೇವಾಲಯಗಳನ್ನು ಎತ್ತರವಾದ ಸ್ಥಳಗಳಲ್ಲಿ ಹೆಚ್ಚಾಗಿ ನಿರ್ಮಿಸಲು ಮುಖ್ಯ ಕಾರಣ; ದೇವರು ಅಥವಾ ದೇವತೆ ಸಾಮಾನ್ಯ ಮನುಷ್ಯನಿಗಿಂತ ಹೆಚ್ಚು ಶಕ್ತಿ ಹೊಂದಿದೆ. ಅದನ್ನು ಉನ್ನತ ಸ್ಥಾನದಲ್ಲಿರಿಸಿ ಅದರ ಕೃಪೆಗೆ ಒಳಗಾಗಲು ಇದೂ ಒಂದು ಮಾರ್ಗ ಎನ್ನುವುದು ಮನುಷ್ಯನ ನಂಬಿಕೆ. ಅವನ ಈ ನಂಬಿಕೆ ಒಂದು ರೀತಿಯ ‘ರಾಜಾರಾಧನೆ’ ಅಥವಾ ‘ನಾಯಕಾರಾಧನೆ’ ಆಗಿದೆ. ಮನುಷ್ಯ ತನ್ನಲ್ಲಿರುವ ಕ್ರಿಯಾಶೀಲ ಶಕ್ತಿಯನ್ನು ಜಡಕ್ಕೆ ಆರೋಪಿಸಿಕೊಳ್ಳುವುದರಿಂದ; ಅವನಲ್ಲಿ ಸ್ತೋತ್ರ ಸಂಸ್ಕೃತಿಗೆ ಕಾರಣವಾಗುತ್ತದೆ.
ಧರ್ಮ ಮತ್ತು ಮುಕ್ತವಿಚಾರ : ೬. ಹಿಂದೂ ಧರ್ಮ ಆದಿ ದ್ರಾವಿಡರು ಮತ್ತು ಆರ್ಯರು (1)
ಇಂಡಿಯಾದ ಪ್ರಾಚೀನತೆ ಎಂದರೆ ಎರಡು ಸಾವಿರ ವರ್ಷಗಳಿಗೂ ಹಿಂದಿನ; ಅತೀ ಹಿಂದಿನ ಇಂಡಿಯಾ. ಪಶ್ಚಿಮಕ್ಕೆ ಈಗಿನ ಪಾಕಿಸ್ಥಾನ, ಬಲೂಚಿಸ್ಥಾನ ಮತ್ತು ಆಪ್ಘಾನಿಸ್ಥಾನಗಳನ್ನು ದಾಟಿ, ದಕ್ಷಿಣದ ಶ್ರೀಲಂಕಾವನ್ನು ಸೇರಿಸಿಕೊಂಡು, ಹಿಮಾಲಯದ ಶಿಖರಗಳನ್ನೂ ದಾಟಿ, ಪೂರ್ವದ ಬರ್ಮಾವನ್ನು ಒಳಗೊಂಡ ವಿಶಾಲ ವ್ಯಾಪ್ತಿಯ ಭೂಖಂಡವನ್ನು ಪ್ರಾಚೀನ ಇಂಡಿಯಾ ಎನ್ನುವ ಅರ್ಥದಲ್ಲಿ ಬಳಸುತ್ತಿದ್ದೇನೆ. ಇದನ್ನು ‘ಹಿಂದುಸ್ಥಾನ’, ‘ಭಾರತ’ ಇನ್ನೂ ಮುಂತಾದ ಹೆಸರುಗಳಿಂದಲೂ ಕರೆಯುತ್ತಿದ್ದಾರೆ.
ಈಜಿಪ್ಟ್ ಮತ್ತು ಮೆಸಪಟೋಮಿಯಾಗಳ ನದಿ ನಾಗರೀಕತೆಗಳಲ್ಲಿರುವಂತೆ; ಕ್ರಿ.ಪೂ.೪ ಮತ್ತು ೩ನೇ ಸಹಸ್ರಮಾನದ ಪ್ರಾಚೀನ ಇಂಡಿಯಾದಲ್ಲಿನ ನದಿ ನಿವೇಶನಗಳಲ್ಲಿ ನೆಲೆನಿಂತ ಜನಜೀವನದ ಕೇಂದ್ರಗಳನ್ನು ಕಂಡುಹಿಡಿಯಲಾಗಿದೆ. ನಗರಗಳು ಅಸ್ತಿತ್ವಕ್ಕೆ ಬರುವ ಮೊದಲೇ ವೈಭವದ ಸಮಾಜ ರಚನೆ ಹೊಂದಿ ಹೊರಹೊಮ್ಮಿರುವುದನ್ನು ಇಂಡಿಯಾದ ಸಾಂಸ್ಕೃತಿಕ ಇತಿಹಾಸದಿಂದ ಕಂಡುಕೊಳ್ಳಬಹುದು.
ಪ್ರಾಚೀನ ಇಂಡಿಯಾದ ಆದಿವಾಸಿಗಳೆಂದರೆ ಮಿಶ್ರ ಆದಿ ದ್ರಾವಿಡರು. ಇವರು ಕ್ರಿ.ಪೂ.೪೦೦೦ ಮತ್ತು ೨೫೦೦ರ ಮಧ್ಯೆ ಒಂದೇ ಸಮನೆ ತೆರೆತೆರೆಯಾಗಿ ಉಪಖಂಡವನ್ನು ಪ್ರವೇಶಿಸಿದವರು. ಪ್ರಾಚೀನ ಇಂಡಿಯಾದ ನಾಗರೀಕತೆಗೆ ಸಂಬಂಧಿಸಿದಂತೆ ಸುಮಾರು ನಲವತ್ತು ನಿವೇಶನಗಳನ್ನು ಸಿಂಧೂ ನದಿಯ ಬಲದಂಡೆಯ ಮೇಲೆ, ರಾವಿ ನದಿಯ  ಎಡದಂಡೆಯ ಮೇಲೆ ಸಮುದ್ರ ದಂಡೆಗೆ ಹೊಂದಿಕೊಂಡಂತೆ ಪುರಾತತ್ವ ಇಲಾಖೆಯವರು ಪತ್ತೆ ಹಚ್ಚಿದ್ದಾರೆ. ಇಂಡಿಯಾದ ಸ್ವಾತಂತ್ರ್ಯಾನಂತರ ಪಾಕಿಸ್ಥಾನದಲ್ಲಿ ಸೇರಿರುವ ‘ಮೊಹೆಂಜೊದಾರೊ’, ‘ಹರಪ್ಪ’ ನಿವೇಶನಗಳು; ಇವಕ್ಕೆ ಸಮಕಾಲೀನವಾದ ಗುಜರಾತ್‌ನ ‘ಲೊಥೆಲ್’ ನಿವೇಶನ ಪ್ರಮುಖವಾದವು. ಈ ಎಲ್ಲ ನಿವೇಶನಗಳ ಅಧ್ಯಯನದಿಂದ ಆಗಿನ ಜನಜೀವನದ ಗುಣಾತ್ಮಕತೆಯ ಬಗ್ಗೆ ಸ್ಪಷ್ಟ ಚಿತ್ರಣ ನಮಗೆ ಉಂಟಾಗುತ್ತದೆ. ಪ್ರತಿ ನಿವೇಶನದ ಸುತ್ತಳತೆ ಸುಮಾರು ೫ ಕಿ.ಮೀ.ಗಳಿಗೂ ಹೆಚ್ಚಿದೆ. ಕ್ರಿ.ಪೂ.೩ನೇ ಸಹಸ್ರಮಾನದ ಮಧ್ಯದಲ್ಲೇ ಪ್ರಾಚೀನ ಇಂಡಿಯನ್ನರು ಉನ್ನತಮಟ್ಟದ ವಸ್ತುಶಿಲ್ಪ ಮತ್ತು ನಗರ ಯೋಜನೆಗಳ ಬಗ್ಗೆ ಅರಿತುಕೊಂಡಿದ್ದರು ಎಂದು ತಿಳಿದುಬರುತ್ತದೆ.
ಪ್ರಸ್ತುತ ಪಾಕಿಸ್ತಾನದಲ್ಲಿ; ಸಿಂಧೂನದಿಯ ಬಲದಂಡೆಯ ಮೇಲೆ ಪತ್ತೆ ಮಾಡಿರುವ ‘ಮೊಹೆಂಜೊದಾರೊ’ವನ್ನು ಸ್ಥಳೀಯರು ‘ಮೊಹೆಂಜೊದರೊ’ ಎಂದು ಉಚ್ಚರಿಸುತ್ತಾರೆ. ಇದು ‘ಹರಪ್ಪಾ‘ ನಿವೇಶನದಿಂದ ಸುಮಾರು ೬೫೦ ಕಿ.ಮೀ. ದೂರದಲ್ಲಿದೆ. ಪುರಾತತ್ವ ಶೋಧನೆ ಆರಂಭವಾದಾಗ ಸ್ಥಳೀಯರು ಆ ದಿಬ್ಬವನ್ನು ‘ಮೊಹೆಂಜದಾರೊ’ ಅಂದರೆ ‘ಸತ್ತವರ ದಿಬ್ಬ’ ಎನ್ನುವ ಅರ್ಥದ ಹೆಸರಿನಿಂದ ಕರೆಯುತ್ತಿದ್ದರು.
ಸಿಂಧೂ ನದಿಯಲ್ಲಿ ಪ್ರವಾಹ ಬಂದಾಗಲೆಲ್ಲಾ ಹೊಸ ಹೊಸ ಮಣ್ಣಿನ ಪದರುಗಳು ಉಂಟಾಗಿರಬೇಕು. ಒಂದರ ಕೆಳಗ ಒಂದರಂತೆ ಮುಚ್ಚಿ ಹೋಗಿರುವ ಏಳು ಸ್ತರಗಳನ್ನು ಇದುವರೆಗೆ ಅಗೆದು ಪರಿಶೀಲಿಸಲಾಗಿದೆ. ಇನ್ನೂ ಆಳಕ್ಕೆ ಅಗೆಯುವುದು ನದಿಯ ದೆಸೆಯಿಂದ ಸಾಧ್ಯವಾಗಿಲ್ಲ. ಪ್ರತಿ ಸ್ಥರದ ಅವಧಿ ನುರಾರು ವರ್ಷಕಾಲ ಪ್ರತಿನಿಧಿಸುತ್ತದೆ. ಮೆಹೆಂಜೊದಾರೊ ನಗರದ ರಸ್ತೆಗಳು ಪ್ರತಿಯೊಂದು ಸ್ಥರದಲ್ಲೂ ಒಂದೇ ವಿಧವಾಗಿರುವುದು ಗಮನಾರ್ಹ. ಮುಖ್ಯ ಬೀದಿಯ ಅಗಲ ೩೩ ಅಡಿಗಳು. ನಿವಾಸಿಗಳು ಅಭಿವೃದ್ದಿಪಡಿಸಿದ್ದ ಎರಡು ಚಕ್ರದ ಗಾಡಿಗಳನ್ನು ಆ ಬೀದಿಯಲ್ಲಿ ಬಳಸುತ್ತಿದ್ದದ್ದು ಕಂಡುಬಂದಿದೆ. ಅಂತಹ ಗಾಡಿಗಳ ಬಳಕೆಯನ್ನು ಈಗಲೂ ಇಂಡಿಯಾದಾದ್ಯಂತ ಕಾಣಬಹುದು. ಮೊಹೆಂಜೊದಾರೊದ ಮುಖ್ಯ ಕಟ್ಟಡಗಳಲ್ಲಿ ಒಂದೆಂದು ಪರಿಗಣಿತವಾಗಿರುವುದು ಸಾರ್ವಜನಿಕ ಸ್ನಾನಗೃಹ. ಅದರ ಅಳತೆ ೩೯x೨೩x೮ ಅಡಿಗಳಿದೆ. ಸುಟ್ಟ ಇಟ್ಟಿಗೆಗಳಿಂದ ನಿರ್ಮಿಸಿರುವ ಇದರ ಗೋಡೆಗಳಿಗೆ ಡಾಮರಿನಂತ ಪದಾರ್ಥ ಲೇಪಿಸಿ ನೀರು ಹೊರಹರಿಯದಂತೆ ತಡೆಯಲಾಗಿದೆ. ಸ್ನಾನಗೃಹದ ಸುತ್ತಲೂ ಸನ್ಯಾಸಿ ಮಠದ ಅಥವಾ ಖಾಸಗಿ ಸ್ನಾನಕ್ಕೆ ಕೋಣೆಗಳು ಇದ್ದದ್ದು ಕಂಡುಬಂದಿದೆ. ಪ್ರಸ್ತುತ ಹಿಂದೂ ಧಾರ್ಮಿಕ ಸಂಸ್ಕಾರಗಳಲ್ಲಿ ಉಪಯೋಗಿಸುತ್ತಿರುವಂತಾ ಉಪಯೋಗಕ್ಕಾಗಿ ಕಟ್ಟಿದಂತಹವು ಇರಬೇಕು ಅಥವಾ ಪ್ರಸ್ತುತ ಇಂಡಿಯಾದಲ್ಲಿ ಕಾಣುತ್ತಿರುವ ಪುಷ್ಕರಣಿಗಳ ಅಥವಾ ಸ್ನಾನಗೃಹಗಳ ಅಥವಾ ಸಾಮೂಹಿಕ ಬಳಕೆಯ ಕೆರೆಗಳ ಪ್ರಾರಂಭವನ್ನು ಅದು ಸೂಚಿಸುತ್ತಿದೆ ಎನ್ನುವುದು ವಿದ್ವಾಂಸರ ಅಭಿಪ್ರಾಯ. ತಾಯಿ ದೇವತೆಯ ಸೇವೆಯಲ್ಲಿ ನಿರತರಾದ ದೇವದಾಸಿ ಮಹಿಳೆಯರು ಪುರುಷ ಭಕ್ತರೊಂದಿಗೆ ಲೈಂಗಿಕ ಕ್ರಿಯೆಯಲ್ಲಿ ತೊಡಗಿಸಿಕೊಂಡ ಫಲವಂತಿಕೆ ಪದ್ಧತಿಯೊಂದಿಗೆ ಆ ಸ್ನಾನಗೃಹ ಸಂಬಂಧ ಹೊಂದಿದ್ದಿರಬಹುದು. ಅಂತಹ ದೇವದಾಸಿ ಮಹಿಳೆಯರು ವಿವಾಹವಾಗಿ ನೆಲೆನಿಂತ ಬದುಕು ಸಾಗಿಸಲು ಅವಕಾಶವಿರಲಿಲ್ಲ. ಸೌಂದರ್ಯವತಿಯರನ್ನು ಆರಿಸಿ; ಹಾಡು ಮತ್ತು ನರ್ತನದ ತರಬೇತಿ ನೀಡಿ ಗಂಡಸರನ್ನು ಆಕರ್ಷಿಸುವಂತೆ ಮಾಡಲಾಗುತ್ತಿತ್ತು. ಹೆಂಗಸರು ತಮ್ಮ ತಲೆಯನ್ನು ಪೂರ್ತಿ ಮುಚ್ಚಿದ ಪಕ್ಷಿಯ ಭಾರವಾದ ಮುಖವಾಡ ಧರಿಸಿರುವ ಚಿತ್ರಗಳು ದೊರೆತಿವೆ. ಆ ಚಿತ್ರಗಳು ಹುಟ್ಟು ಮತ್ತು ಸಾವಿನ ದೇವತೆಗೆ ಸಂಬಂಧಿಸಿದವು ಆಗಿವೆ.
ಪ್ರಾಚೀನ ಇಂಡಿಯಾದ ಸಿಂಧೂ ಕಣಿವೆಗಳ ನಾಗರೀಕತೆ ಮಾತೃ ಪ್ರಧಾನ ವ್ಯವಸ್ಥೆಯೇ ಆಗಿದ್ದಿರಬೇಕು. ಇಂಡಿಯಾದಲ್ಲಿ ಮುಂದಿನ ಧಾರ್ಮಿಕ ಚರಿತ್ರೆಯ ಉದ್ದಕ್ಕೂ ಸ್ತ್ರೀತತ್ವವು ಪ್ರಧಾನ್ಯತೆ ವಹಿಸಲು ಸಿಂಧೂ ಸಂಸ್ಕೃತಿಯಲ್ಲಿದ್ದ ಸ್ತ್ರೀತತ್ವ ಅಥವಾ ಮಾತೃಪ್ರಧಾನ ನೆಲೆಯೇ ಕಾರಣವಾಗಿರಬೇಕು. ಇದು ವ್ಯವಸಾಯೋತ್ಪಾದನೆಯ ಸಮೃದ್ದಿಯನ್ನು ಆಧರಿಸಿದೆ. ವ್ಯವಸಾಯ ಪ್ರಧಾನವಾದ ಸಿಂಧೂ ಅಥವಾ ಹಿಂದೂ ಜನಜೀವನದ ಮೇಲೆ ಪಶುಪಾಲಕ ಆರ್ಯ ಜನಾಂಗವು ದಾಳಿ ಮಾಡಿ, ಕೊಳ್ಳೆ ಹೊಡೆದು, ಅಲ್ಲಿದ್ದ ಧಾರ್ಮಿಕ ವ್ಯವಸ್ಥೆಯನ್ನು ಧ್ವಂಸ ಮಾಡಲು ಯತ್ನಿಸಿದ್ದರೂ, ಮಹಾಮಾತೆಯ ಪ್ರತಿನಿಧಿಗಳಾದ ಗ್ರಾಮದೇವತೆಗಳ ರೂಪದಲ್ಲಿ ಮಾತೃ ಆರಾಧನೆಯ ಅಂಶಗಳು ಇಂದಿಗೂ ಇಂಡಿಯಾದಾದ್ಯಂತ ಉಳಿದುಬಂದಿವೆ. ಆರ್ಯೇತರ ಇಂಡಿಯಾದ ಜನಾಂಗಗಳಲ್ಲಿ, ಆದಿವಾಸಿ ಬುಡಕಟ್ಟುಗಳಲ್ಲಿ ಹಾಗೂ ದ್ರಾವಿಡ ಮೂಲದ ಸಾಂಸ್ಕೃತಿಕ ವಲಯಗಳಲ್ಲಿ ಇಂದಿಗೂ ಮಾತೃ ಆರಾಧನೆಗೆ ರಾಷ್ಟ್ರೀಯ ಗೌರವವಿದೆ. ಇವು ಭೂಮಾತೆಯನ್ನು ಇಂದಿಗೂ ಆರಾಧಿಸುವುದನ್ನು ಕಾಣಬಹುದು.
ಮೊಹೆಂಜೊದಾರೊದಲ್ಲಿ ಮತ್ತೊಂದು ಬೃಹತ್ ಕಟ್ಟಡವನ್ನು ಪತ್ತೆಹಚ್ಚಲಾಗಿದೆ. ಅದರ ಅಳತೆ ಸುಮಾರು ೮೭x೬೪ ಅಡಿಗಳಿದ್ದು ಜೊತೆಗೆ ತೋಡಿರುವ ಶಂಖಾಕೃತಿಯ ಐದು ಗುಂಡಿಗಳಿವೆ. ಆ ಕಟ್ಟಡ ಅರಮನೆಯದ್ದು ಆಗಿರಬಹುದು ಅಥವಾ ಬಣ್ಣ ಹಾಕುವ ಕಾರ್ಖಾನೆಯದು ಆಗಿದ್ದಿರಬಹುದು ಅಥವಾ ಸಾರ್ವಜನಿಕ ಭೋಜನಶಾಲೆಯದು ಆಗಿದ್ದಿರಬಹುದು ಎಂದು ವಾಸ್ತುಶಿಲ್ಪ ಶಾಸ್ತ್ರಜ್ಞರು ಅಭಿಪ್ರಾಯಪಡುತ್ತಾರೆ. ದಿವಾನ್ ಖಾನೆ ಇರುವ ಒಂಟಿ ಮನೆಗಳಿಂದ ಹಿಡಿದು, ಸುಟ್ಟ ದೊಡ್ಡ ಗಾತ್ರದ ಇಟ್ಟಿಗೆಗಳು, ಮರದ ಕಣಜಗಳು ಮತ್ತು ಉಗ್ರಾಣಗಳವರೆಗೆ ತಜ್ಞತೆ ಮತ್ತು ಸಹಕಾರ ಜೊತೆಗೂಡಿರುವುದು ಮೊಹೆಂಜೊದಾರೊ ವಾಸ್ತುಶಿಲ್ಪದಿಂದ ಸ್ಪಷ್ಟವಾಗುತ್ತಿದೆ.
ಎತ್ತರದಲ್ಲಿ ಕೋಟೆಯಂಥ ರಚನೆ. ಅದಕ್ಕಿಂತ ತಗ್ಗಾದ ಪ್ರದೇಶದಲ್ಲಿ ಊರು. ಮುಖ್ಯ ಬೀದಿಗೆ ಹೊಂದಿಕೊಂಡು; ಇಕ್ಕೆಲಗಳಲ್ಲಿ ಅಂಗಡಿ ಮಳಿಗೆಗಳು, ಎರಡು ಮೂರು ಅಂತಸ್ಥಿನ ಮನೆಗಳ ಸಾಲು, ಎಲ್ಲ ಮನೆಗಳಿಗೂ ಒಂದೇ ವಿಧವಾದ ರಚನೆ ಮುಖ್ಯ ಲಕ್ಷಣಗಳು. ಬೀದಿಯ ಕಡೆಗೆ ವಾಸದ ಮನೆಗಳ ಕಿಟಕಿಗಳು ಕಂಡುಬರದಿರುವುದು ಒಂದು ಆಶ್ಚರ್ಯದ ಸಂಗತಿಯ ಜೊತೆಗೆ ಅಚ್ಚುಕಟ್ಟಾದ ಒಳಚರಂಡಿ ವ್ಯವಸ್ಥೆ ಮೊಹೆಂಜೊದಾರೊ ಮತ್ತು ಹರಪ್ಪ ನಿವೇಶನಗಳ ಪ್ರಮುಖ ಲಕ್ಷಣಗಳು. ಇವು ನಗರ ಸಂಸ್ಕೃತಿಯನ್ನು ಎತ್ತಿ ಹಿಡಿಯುತ್ತವೆ.
ಹರಪ್ಪ ಮತ್ತು ಮೊಹೆಂಜಾದಾರೊ ನಿವಾಸಿಗಳು ಗೋಧಿ, ಬಾರ್ಲಿ, ನೆಲಗಡಲೆ, ಕಲ್ಲಂಗಡಿ, ಎಳ್ಳು, ಬಟಾಣಿ, ಖರ್ಜೂರ ಮುಂತಾದವುಗಳ ವ್ಯವಸಾಯದಲ್ಲಿ ತೊಡಗಿಸಿ ಕೊಂಡು; ಎಮ್ಮೆ, ಕೋಣ, ಒಂಟೆ, ಕುದುರೆ, ಕತ್ತೆ, ದನ ಮತ್ತು ಹಸು ಮುಂತಾದವುಗಳ ಪಶುಪಾಲನೆಯನ್ನೂ ಮಾಡಿಕೊಂಡು, ಜೊತೆಗೆ ಕುಂಬಾರಿಕೆ, ತಾಮ್ರ ಕಂಚು, ಕಬ್ಬಿಣ ಮುಂತಾದ ಲೋಹಗಳ ವಸ್ತುಗಳನ್ನು ತಯಾರಿಸಿಕೊಂಡು; ಮೆಸಪಟೋಮಿಯ ಮುಂತಾದ ಅಕ್ಕ-ಪಕ್ಕದ ಪ್ರದೇಶಗಳಲ್ಲಿ ವ್ಯಾಪಾರ ಮಾಡುವುದು ಮುಂತಾದ ವೃತ್ತಿಗಳಲ್ಲಿ ತೊಡಗಿಸಿಕೊಂಡಿದ್ದರೆಂದು ತಿಳಿದುಬಂದಿದೆ. ಒಟ್ಟಿನಲ್ಲಿ ಸಿಂಧೂ ಕಣಿವೆ ನಾಗರೀಕತೆ ಎನ್ನುವುದು ನಗರ ನಾಗರೀಕತೆ ಆಗಿತ್ತು. ಅದು ವ್ಯವಸಾಯ ಪ್ರಧಾನ ನೆಲೆನಿಂತ ಜನಜೀವನ ಆಗಿತ್ತು ಎಂದು ಊಹಿಸಬಹುದು. ಪ್ರಪಂಚದಲ್ಲಿ ಹತ್ತಿಯ ಬಳಕೆ ಮೊಟ್ಟ ಮೊದಲು ಕಂಡುಬರುವುದೇ ಇಲ್ಲಿ.
ಕಲಾವಿದರು ಮನುಷ್ಯನ ಚಿತ್ರಗಳನ್ನು ಬಿಡಿಸಿ ಹಾಗೂ ಮಣ್ಣಿನಿಂದ ಮಾಡಿ ಸುಟ್ಟು ಗಟ್ಟಿಗೊಳಿಸಿದ ಆಕೃತಿಗಳನ್ನು ಮಾಡಿರುತ್ತಾರೆ. ಚಿನ್ನದ ಒಡವೆಗಳು, ಸೊಗಸಾದ ಕಂಚು ಮತ್ತು ತಾಮ್ರದ ಉಪಕರಣಗಳು ಇಲ್ಲಿ ದೊರೆತಿವೆ. ಮೊಹೆಂಜೊದಾರೊದಲ್ಲಿ ದೊರೆತ ಕಂಚಿನ ನರ್ತಕಿ ಪ್ರತಿಮೆ ಗಮನಾರ್ಹವಾದುದು. ಶಿಲೆಗಳನ್ನು ಕೆತ್ತಿ ವಿಗ್ರಹಗಳನ್ನು ಬಿಡಿಸುವುದರಲ್ಲಿ, ಶಿಲೆಯಲ್ಲಿ ಕೊರೆದು ಮುದ್ರೆಗಳನ್ನು ತಯಾರಿಸುವುದರಲ್ಲಿ ಆ ಜನ ತೊಡಗಿಸಿಕೊಂಡಿದ್ದರು. ಅದಕ್ಕಾಗಿ ಮೃದುವಾದ ಬಳಪದ ಶಿಲೆಯನ್ನು ಬಳಸುತ್ತಿದ್ದರು. ಪಿಂಗಾಣಿ ಮುಂತಾದ ವಸ್ತುಗಳನ್ನು, ಮಣ್ಣಿನ ಸುಟ್ಟ ಮಡಕೆ ಮುಂತಾದವನ್ನು ತಯಾರಿಸಿ ಅವುಗಳನ್ನು ಬಣ್ಣಗಳಿಂದ ಚಿತ್ತಾರಗೊಳಿಸಿರುವುದು ಕಂಡುಬಂದಿದೆ. ಬರವಣಿಗೆ ಪ್ರಾರಂಭದ ಕುರುಹುಗಳು ಕಂಡುಬಂದಿದ್ದರೂ ಅವನ್ನು ಇದುವರೆವಿಗೂ ಓದಲಾಗಿಲ್ಲ. ಚೌಕ ಅಥವಾ ಆಯತಾಕಾರದ ಮೊಹರುಗಳು ಇವರವು. ಒಂದು ಮುದ್ರೆಯಲ್ಲಿ ಬಿಡಿಸಿರುವ ಚಿತ್ರ ಹಿಂದು ದೇವತೆ ಶಿವನದೆಂದು ವಿದ್ವಾಂಸರು ನಂಬಿಕೆ ವ್ಯಕ್ತಪಡಿಸಿದ್ದಾರೆ. ಆ ಚಿತ್ರದಲ್ಲಿ ಮೂರು ಮುಖಗಳು ಕಂಡುಬಂದಿವೆ. ಬಹುಷಃ ಹಿಂದಿನ ಭಾಗದಲ್ಲಿ ನಾಲ್ಕನೆಯ ಮುಖದ ಕಲ್ಪನೆ ಕಲಾವಿದನಿಗೆ ಅಂದರೆ ಶಿಲ್ಪಿಗೆ ಇದ್ದಿರಬಹುದು. ಚತುರ್ಮುಖ ಶಿವ ಯೋಗಮುದ್ರೆಯಲ್ಲಿ ಆಸೀನನಾಗಿದ್ದರೆ; ಹುಲಿ, ಆನೆ, ಎಮ್ಮೆ ಅಥವಾ ಕೋಣ ಮತ್ತು ಗೇಂಢಾಮೃಗ ಅಥವಾ ಖಡ್ಗಮೃಗ ಅದಕ್ಕೆ ಆಧಾರವಾಗಿ ನಿಂತು ಸೇವೆ ಮಾಡುತ್ತಿರುವಂತೆ ಚಿತ್ರಿಸಲಾಗಿದೆ. ಸಿಂಧೂ ನಾಗರೀಕತೆಯ ಮುದ್ರಿಕೆಗಳಲ್ಲಿ ವೃಕ್ಷಗಳ ಚಿತ್ರಗಳನ್ನು ಯಥೇಚ್ಛವಾಗಿ ಕಾಣಬಹುದು. ಮೂರ್ತಿಪೂಜೆ ಮತ್ತು ಪ್ರಕೃತಿ ಪೂಜೆ ಎರಡೂ ಸಿಂಧೂ ನಾಗರೀಕತೆಯ ಕೊಡುಗೆ ಎಂದೇ ಹೇಳಬಹುದು. ಈ ಎರಡೂ ಆಚರಣೆಗಳು ಇಂದಿಗೂ ಇಂಡಿಯಾದ ಬದುಕಿನಲ್ಲಿ ಅವಿಭಾಜ್ಯ ಅಂಗವಾಗಿವೆ. ಅದೂ ವ್ಯವಸಾಯೋತ್ಪಾದನ ಸಂಸ್ಕೃತಿಯಲ್ಲಿ ಪ್ರಕೃತಿ ಪೂಜೆ ಪ್ರಧಾನವಾಗಿದೆ. ವ್ಯವಸಾಯ ಪ್ರಧಾನವಾದ ಸಿಂಧೂನದಿ ಸಂಸ್ಕೃತಿಯ ಧರ್ಮವನ್ನು ಫಲವಂತಿಕೆ ವಿಷಯಗಳು ಆಕ್ರಮಿಸಿರುವುದರಲ್ಲಿ ಎಳ್ಳಷ್ಟೂ ಅನುಮಾನವೇ ಇಲ್ಲ.
ಸಿಂಧೂನದಿ ಜನಜೀವನದ ಬಗ್ಗೆ ಸ್ಪಷ್ಟವಾಗಿ ಅರಿತುಕೊಳ್ಳಲು; ಅವರ ನಂಬಿಕೆ, ಆಚಾರ ಮುಂತಾದುವನ್ನು ಅಭ್ಯಸಿಸಲು ಸ್ಪಷ್ಟವಾದ ನಿದರ್ಶನಗಳು ಸಿಕ್ಕಿಲ್ಲ. ಮೊಹೆಂಜೊದಾರೊ ಮತ್ತು ಹರಪ್ಪ ನಗರಗಳಲ್ಲಿ ಸತ್ತ ದೇಹಗಳನ್ನು ಹೂಳುತ್ತಿದ್ದರೂ; ಸಮಾಧಿಗಳಲ್ಲಿ ಇಡುತ್ತಿದ್ದ ಸಾಮಾನುಗಳ ಬಗ್ಗೆ, ಆಚರಣೆಗಳ ಬಗ್ಗೆ ಯಾವ ಮಾಹಿತಿಯೂ ದೊರೆತಿಲ್ಲ.
ಭಾರೀ ನಗರ ಮೊಹೆಂಜೊದಾರೊವನ್ನು ಕ್ರಿ.ಪೂ.ಎರಡನೇ ಸಹಸ್ರಮಾನದ ಮಧ್ಯದಲ್ಲಿ ನಾಶಪಡಿಸಲಾಯಿತು. ಪ್ರಾಚೀನ ಇಂಡಿಯಾವನ್ನು ಅತಿಕ್ರಮಿಸಿದ ಇಂಡೋ ಯುರೋಪಿಯನ್ ಆರ್ಯರು ತಮ್ಮಲ್ಲಿ ‘ಕೋಟೆಗಳ ನಾಶಕಾರಕ’ನೆಂದೇ ಖ್ಯಾತನಾದ ಯುದ್ಧ ದೇವತೆ ಇಂದ್ರನ ಹೆಸರಿನಲ್ಲಿ ನಾಶದ ಕೆಲಸ ನಡೆದಿದೆ ಎನ್ನುವುದು ಇತಿಹಾಸದಿಂದ ತಿಳಿದುಬರುತ್ತದೆ. ವ್ಯಥೆಪಡುವ ಸಂಗತಿ ಎಂದರೆ; ವಾಸ್ತು ಶಾಸ್ತ್ರಜ್ಞರು ಪತ್ತೆ ಹಚ್ಚುವುದಕ್ಕೆ ಮುಂಚೆಯೇ ಅದರ ಸುಟ್ಟ ಇಟ್ಟಿಗೆಗಳಿಗಾಗಿ ಹರಪ್ಪ ನಿವೇಶನವನ್ನು ಜನ ಕೊಳ್ಳೆಹೊಡೆದಿದ್ದರು. ಹರಪ್ಪಾದ ಒಂದು ಭಾಗವನ್ನು ಕ್ರಿ.ಶ.ಎರಡನೇ ಶತಮಾನದಿಂದ ಬೌದ್ಧ ಸ್ಮಾರಕ ಮುಚ್ಚಿದೆ. ಆದರೂ; ನಗರ ಜೀವನ ಮತ್ತು ಸಂಸ್ಕೃತಿಯ ಮಿಶ್ರಣ ವಾಸ್ತು ಶಾಸ್ತ್ರಜ್ಞರಿಗಾಗಿ ಉಳಿದಿದೆ.
ಸಿಂಧೂ ಕೊಳ್ಳದ ಸಂಸ್ಕೃತಿಯ ಪಾಲುದಾರ ಜನತೆಯ ಧರ್ಮದ ಕೆಲವು ಮೂಲ ಅಂಶಗಳನ್ನು ಹಿಂದೂ ಧರ್ಮ ಬೋಧನೆಯ ‘ಕರ್ಮ’ ಮತ್ತು ‘ಪುನರ್ಜನ್ಮ’ ಸಿದ್ಧಾಂತದಲ್ಲಿ ಕಾಣಬಹುದು. ‘ಕರ್ಮ’ ಮತ್ತು ‘ಪುನರ್ಜನ್ಮ’ ವಿಚಾರಗಳನ್ನು ಅವರು ಬೇರೆ ಬೇರೆ ನೆಲೆಗಳಲ್ಲಿ ಅರ್ಥೈಸಿಕೊಂಡಿದ್ದರು. ಅಂದರೆ ‘ಕರ್ಮ’ ಮತ್ತು ‘ಪುನರ್ಜನ್ಮ’ ತಿಳುವಳಿಕೆ ಸಿಂಧೂ ಸಂಸ್ಕೃತಿಯ ಜನಾಂಗವಾದ ದ್ರಾವಿಡರದಾಗಿದ್ದಿತು. ‘ಕರ್ಮ: ಮತ್ತು ‘ಪುನರ್ಜನ್ಮ’ ವಿಚಾರಗಳು ವೇದಗಳಲ್ಲಿ ಎಲ್ಲೂ ಉಲ್ಲೇಖವಾಗಿಲ್ಲದಿರುವುದರಿಂದ ಅವು ಅತಿಕ್ರಮಿಸಿಬಂದ ಆರ್ಯರ ಧರ್ಮದ ಭಾಗಗಳಾಗಿರಲು ಸಾಧ್ಯವಿಲ್ಲ. ಆದರೆ, ಆರ್ಯರು ಆ ಎರಡಕ್ಕೂ ಸಂಬಂಧ ಕಲ್ಪಿಸಿ ಬಹುಪಾಲು ಜನತೆಯನ್ನು ಕತ್ತಲಿನಲ್ಲಿರಿಸಿ; ಅಲ್ಲಿಂದ ನಿರಂತರವಾಗಿ ಶೋಷಿಸುತ್ತಾ ಬರುತ್ತಿರುವುದನ್ನು ಇಂಡಿಯಾದ ಸಾಮಾಜಿಕ ಇತಿಹಾಸದಿಂದ ಕಂಡುಕೊಳ್ಳಬಹುದು.
ಇಂಡೊ ಯುರೋಪಿಯನ್ ಪೀಳಿಗೆಯ, ಬಹುಪಾಲು ಯುರೋಪಿಯನ್ನರೇ ಆದ ಬಿಳಿ ಚರ್ಮದವರನ್ನು ಆರ್ಯರೆಂದು ಕರೆಯಲಾಗುತ್ತಿದೆ. ಅವರ ಭಾಷೆ ಸಂಸ್ಕೃತ. ಈ ಸಂಸ್ಕೃತ ಭಾಷೆ ಗ್ರೀಕ್, ಲ್ಯಾಟಿನ್, ಜರ್ಮನ್ ಮತ್ತು ಇಂಗ್ಲೀಷ್ ಭಾಷೆಗಳೊಂದಿಗೆ ನಿಕಟ ಸಂಬಂಧ ಹೊಂದಿರುವುದರಿಂದ ಯುರೋಪಿಯನ್ ಭಾಷಾ ಗುಂಪಿನಲ್ಲಿ ಕಂಡುಬರುತ್ತದೆ. ಆರ್ಯರು ಪಶುಪಾಲಕರು, ದ್ರಾವಿಡರಿಗೆ ಕೋಣ, ಎಮ್ಮೆ ಪ್ರೀತಿಪಾತ್ರವಾಗಿದ್ದರೆ, ಆರ್ಯರಿಗೆ ‘ಹಸು’ ಅಥವಾ ‘ಗೋವು’ ಪ್ರೀತಿಯ ಮತ್ತು ಪವಿತ್ರ ಪ್ರಾಣಿಯಾಗಿತ್ತು. ಆರ್ಯರ ಪ್ರತಿ ಬುಡಕಟ್ಟು ಸಂಘಟನೆಯ ನೇತೃತ್ವವನ್ನು ಅದರ ನಾಯಕ ‘ರಾಜ’ವಹಿಸುತ್ತಿದ್ದ. ಕುದುರೆಯ ರಥ ಮತ್ತು ಗೋವುಗಳ ಹಿಂಡುಗಳೊಂದಿಗೆ ಆರ್ಯರು ಕ್ರಿ.ಪೂ.ಎರಡನೇ ಸಹಸ್ರಮಾನದ ಮಧ್ಯದಲ್ಲಿ ಇಂಡಿಯಾದ ಆದಿವಾಸಿಗಳಾದ ಕಪ್ಪು ಚರ್ಮದ ದ್ರಾವಿಡರನ್ನು ದಕ್ಷಿಣಕ್ಕೆ ಓಡಿಸಿ; ವಾಯುವ್ಯ ಮೂಲೆಯಿಂದ ಇಂಡಿಯಾವನ್ನು ಪ್ರವೇಶಿಸಿ ಆಕ್ರಮಿಸಿದರು.
೨
ಹಿಂದೂ ಧರ್ಮ
ಧರ್ಮಗಳನ್ನು ಕುರಿತು ವಿವರವಾಗಿ ಚರ್ಚಿಸುವುದಕ್ಕೆ ಮುಂಚೆ; ಪ್ರಾರಂಭದಲ್ಲಿಯೇ ‘ಧರ್ಮಕ್ಕೂ’ ಮತ್ತು ‘ಮತಧರ್ಮ’ಕ್ಕೂ ಇರುವ ಪ್ರಮುಖ ವ್ಯತ್ಯಾಸವನ್ನು ಕಂಡುಕೊಳ್ಳುವುದು ಒಳಿತು. ವ್ಯಕ್ತಿಯೊಬ್ಬನು ತನ್ನ ಜೀವಿತದ ಅವಧಿಯಲ್ಲಿ ಪಡೆದ ಸತ್ಯದ ಅನುಭವಗಳು ಅಭಿಪ್ರಾಯಗಳ ರೂಪು ಪಡೆದಾಗ ಅದು ‘ಮತ’ವಾಗುತ್ತದೆ. ಆ ಅಭಿಪ್ರಾಯಗಳು ನಿಯಮಗಳಾಗಿ ಸಮಷ್ಠಿ ಅದನ್ನು ಮಾನ್ಯ ಮಾಡಿ ಅನ್ವಯಿಸಿಕೊಂಡಾಗ ಅದು ‘ಧರ್ಮ’ ಆಗುತ್ತದೆ. ಅದನ್ನು ‘ಮತಧರ್ಮ’ ಎನ್ನಲಾಗುತ್ತದೆ. ಯಾರೇ ಒಬ್ಬ ವ್ಯಕ್ತಿಯ ಅನುಭವಗಳಿಗಿಂತ, ಸಮಾಜದ ಎಲ್ಲರ ಅನುಭವಗಳನ್ನು ಮಾನ್ಯ ಮಾಡುತ್ತಾ ಒಂದು ಜೀವನ ವಿಧಾನ ರೂಪುಗೊಂಡಿದ್ದರೆ ಅದನ್ನು ‘ಧರ್ಮ’ ಎಂದು ಮಾತ್ರ ಕರೆಯಲಾಗುತ್ತಿದೆ. ಧರ್ಮದಲ್ಲಿ ವೈಯಕ್ತಿಕತೆಗಿಂತ ‘ಸಾರ್ವತ್ರಿಕತೆಗೆ ಮಾನ್ಯತೆ ಇರುತ್ತದೆ. ಆದುದರಿಂದ ಜೈನಧರ್ಮ, ಭೌದ್ಧಧರ್ಮ, ಸಿಖ್ ಧರ್ಮ, ಇಸ್ಲಾಂಧರ್ಮ, ಕ್ರೈಸ್ಥಧರ್ಮ ಮುಂತಾದವನ್ನು ಮತಧರ್ಮಗಳೆಂದೂ; ಹಿಂದೂ ಜೀವನ ವಿಧಾನವನ್ನು ಹಿಂದೂ ಧರ್ಮವೆಂದೂ ಪರಿಗಣಿಸಬೇಕಿದೆ. ಮತಧರ್ಮಗಳು ಬರುಬರುತ್ತಾ ಬರೀ ಧರ್ಮದ ರೂಪುಪಡೆದುಕೊಂಡಿವೆ ಎನ್ನುವುದು ಗಮನಿಸಬೇಕಾದ ವಿಷಯ.
ಹೆಚ್ಚು ಜನಸಂಖ್ಯೆ ಹೊಂದಿರುವ ಹಾಗೂ ಅತಿ ಪುರಾತನವೂ ಆಗಿರುವ ಈ ಹೊತ್ತಿನ ಭೂಮಿಯ ಮೇಲಿನ ಧರ್ಮಗಳಲ್ಲಿ ಹಿಂದೂ ಧರ್ಮವೂ ಒಂದು. ಇದು ಹಿಂದೂಸ್ಥಾನದ ಮೂಲ ದ್ರಾವಿಡರ ಧರ್ಮವಾದರೂ; ಅತಿಕ್ರಮಿಸಿ ಬಂದ ಆರ್ಯರೂ ಈ ಧರ್ಮವನ್ನು ಕೆಲವು ಮಾರ್ಪಾಟುಗಳೊಂದಿಗೆ ಸಾವಿರಾರು ವರ್ಷಗಳಿಂದ ಪಾಲಿಸಿಕೊಂಡು ಬರುತ್ತಿರುವುದರಿಂದ; ಇದು ಈರ್ವರ ಧರ್ಮವಾಗಿ ಇಲ್ಲಿ ನೆಲೆನಿಂತಿದೆ. ಪ್ರಸ್ತುತ ಹಿಂದೂ ಧರ್ಮದಲ್ಲಿ ದ್ರಾವಿಡರ ಹಾಗೂ ಆರ್ಯರ ಹೀಗೆ ಎರಡೂ ಜನಾಂಗದ ನಂಬಿಕೆಗಳು, ಆಚರಣೆಗಳು ಉಳಿದು ಬಂದಿರುವುದನ್ನು ಕಾಣಬಹುದು. ಆದರೆ ಆರ್ಯರ ನಂಬಿಕೆಗಳು ಮತ್ತು ಆಚರಣೆಗಳು ಪ್ರಧಾನವಾಗಿ ಪ್ರಾಮುಖ್ಯತೆ ಪಡೆದಿರುವುದು ಮೂಖ್ಯ ವಿಷಯ. ಉದಾಹರಣೆಗೆ; ವ್ಯವಸಾಯ ಸಂಸ್ಕೃತಿಯ ಹಿಂದುಗಳ ಅಂದರೆ ಮೂಲ ದ್ರಾವಿಡರ ದೇಶೀಯ ಪ್ರಾಣಿ ‘ಎಮ್ಮೆ’ಗಿಂತ ಪಶುಪಾಲಕ ಸಂಸ್ಕೃತಿಯ ಆರ್ಯರ ಜೊತೆಯಲ್ಲಿ ಬಂದ ‘ಗೊವು’ ಅನ್ನು ಕಟ್ಟುಕಥೆಗಳ ಮೂಲಕ ವೈಭಕರಿಸಿ, ಪೂಜನೀಯವನ್ನಾಗಿಸಿ ಅದರ ಗಂಜು ಮತ್ತು ಸಗಣಿಯನ್ನು ಜನತೆ ಕುಡಿದು-ತಿನ್ನುವಂತೆ ಮಾಡಿರುವುದನ್ನು, ಈ ಹೊತ್ತೂ ಮಾಡುತ್ತಿರುವುದನ್ನು ಇಲ್ಲಿ ಕಾಣಬಹುದು. ಮೂತ್ರ ಮೂತ್ರವೇ. ಯಾವ ಪ್ರಾಣಿಯದಾದರೇನು? ಗೋವಿನ ಮೂತ್ರ; ಈ ಮೂಲಕ ಗೋವು ಮಾತ್ರ ಪವಿತ್ರವಾಗಿದೆ ಎಂದರೆ, ಆರ್ಯರ ನಂಬಿಕೆಗೆ ಹಿಂದೂ ಧರ್ಮದಲ್ಲಿ ಪ್ರಾಧಾನ್ಯತೆ ಸಿಕ್ಕಿದೆ ಎನ್ನುವ ಅರ್ಥವಲ್ಲವೆ? ಈ ಧಾರ್ಮಿಕ ಸಮುದಾಯದ ಸಂಕೀರ್ಣ ಧರ್ಮಗ್ರಂಥವೆಂದರೆ, ಶತಮಾನಗಳ ಕಾಲ ವ್ಯಾಖ್ಯಾನಕ್ಕೊಳಪಟ್ಟಿರುವ ‘ವೇದಾಂತ’. ‘ವೇದ’ ಎಂದರೆ ಧರ್ಮಜ್ಞಾನ, ಋಗ್ವೇದ, ಯಜುರ್ವೇದ, ಸಾಮವೇದ ಮತ್ತು ಅಥರ್ವಣವೇದ ಎನ್ನುವ ನಾಲ್ಕು ವೇದಗಳು ಅತ್ಯಂತ ಹಳೆಯವೂ ಮತ್ತು ಅಧಿಕೃತವೂ ಆದಂತಹ ಧಾರ್ಮಿಕ ಕೃತಿಗಳು. ಇವು ಹಿಂದೂಸ್ಥಾನದ ದ್ರಾವಿಡರ ಮತ್ತು ಆರ್ಯರ ದೇವತೆಗಳ ಬಗ್ಗೆ ವಿವರ ನೀಡುತ್ತವೆ. ಆದರೆ, ವೇದಗಳಲ್ಲಿನ ತಪ್ಪುಗಳನ್ನು ತಿದ್ದಲು ‘ಬ್ರಾಹ್ಮಣಗಳು’ ಹುಟ್ಟಿಕೊಂಡವು. ಬ್ರಾಹ್ಮಣಗಳು ವೇದಗಳಲ್ಲಿನ ಶ್ಲೋಕ ಮತ್ತು ಪ್ರಾರ್ಥನೆಗಳನ್ನು ಪಠಿಸುವ ಸಂಸ್ಕಾರವನ್ನು ಕಲಿಸುತ್ತವೆ. ಬ್ರಾಹ್ಮಣಗಳಿಗೆ ಪೂರಕವಾಗಿ ಋಷಿ-ಮುನಿಗಳ ಕೃತಿಗಳು ಸಹಾಯ ಮಾಡಿದವು. ಋಷಿ-ಮುನಿಗಳು ಕಾಡಿನಲ್ಲಿ ಮಾಡಿದ ತಪಸ್ಸಿನ ಫಲವಾಗಿ ಶ್ಲೋಕಗಳು ಮತ್ತು ಪ್ರಾರ್ಥನೆಗಳು ಹುಟ್ಟಲು ಕಾರಣವಾದವು. ಈ ಋಷಿ-ಮುನಿಗಳ ಕೃತಿಗಳಿಗೆ ಪೂರಕವಾಗಿ ತತ್ವಜ್ಞಾನದ ಚರ್ಚೆಗಳಾದ ‘ಉಪನಿಷತ್ತುಗಳು’ ಹುಟ್ಟಿಕೊಂಡವು. ಜೊತೆಯಲ್ಲೇ; ಹಿಂದೂ ಧರ್ಮದ ಧಾರ್ಮಿಕ ಗ್ರಂಥಗಳು ಬಹಳ ಕಾಲ ಬೃಹತ್ತಾಗಿಯೂ ಮತ್ತು ಸಂಕೀರ್ಣವೂ ಆಗಿ ಬೆಳೆಯುತ್ತಲೇ ಹೋದವು. ಉದಾಹರಣೆಗೆ; ಋಗ್ವೇದದ ಪುರಾತನ ಭಾಗ ಸುಮಾರು ಹತ್ತು ಸಾವಿರ ಶ್ಲೋಕಗಳಿಂದ ಹತ್ತು ಗ್ರಂಥಗಳವರೆಗೆ ಬೆಳೆಯಿತು.
‘ದೇವತೆಗಳೆಂದರೆ ಅದ್ಭುತಗಳ ವ್ಯಕ್ತೀಕರಣ’ ಎಂದು ಮ್ಯಾಕ್ ಗ್ರೇಗರ್ ಒಂದುಕಡೆ ಅಭಿಪ್ರಾಯಪಡುತ್ತಾನೆ. ಪ್ರಕೃತಿಯಲ್ಲಿನ ಅದ್ಭುತಗಳನ್ನು ಅದೇ ಚರ್ಯೆಯ ಶಕ್ತಿಯುತ ಮಾನವರಿಗೆ ಸಮೀಕರಿಸಿರುವುದು ದೇವತೆಗಳ ಮತ್ತು ರಾಕ್ಷಸರ ಉಗಮಕ್ಕೆ ಕಾರಣವಾಗಿರುತ್ತದೆ. ಇದನ್ನು ಪ್ರತಿಯೊಂದು ಜನಸಮುದಾಯದ ಸಾಂಸ್ಕೃತಿಕ ಇತಿಹಾಸದಿಂದ ಕಂಡುಕೊಳ್ಳಬಹುದು. ಹಿಂದೂ ಧರ್ಮದಲ್ಲಿ ಆಗಿರುವುದೂ ಇದೇ. ದ್ರಾವಿಡ ಜನ ಸಮುದಾಯದಲ್ಲಿ ಶಕ್ತಿಯುತನೂ, ಸಕಲ ಕಲಾವಲ್ಲಭನೂ, ದಯಾಪರನೂ, ಜನಪರನೂ ಆದಂತ ಶಿವ ಅಥವಾ ರುದ್ರ ಒಬ್ಬ ದೇವತೆ ಆಗಿದ್ದ. ಆರ್ಯರಲ್ಲಿ ಇಷ್ಟೇ ಶಕ್ತಿಯ ವಿಷ್ಣುವೂ ಒಬ್ಬ ದೇವತೆ. ಎರಡೂ ಜನಾಂಗದ ದೇವತೆಗಳು ಸಮಶಕ್ತಿಯವರು ಆಗಿದ್ದಾಗ; ಎರಡೂ ಜನಾಂಗ ಸಂಕರವಾಗುವ ಸಮಯದ ಪ್ರಾರಂಭದಲ್ಲಿ ದ್ವಿಮೂರ್ತಿ ಆರಾಧನಾ ವಿಧಾನವು, ಆನಂತರ ಎರಡೂ ಜನಾಂಗದಲ್ಲಿ ಜ್ಞಾನದ ಒಡೆತನ ಹೊಂದಿದ ಪುರೋಹಿತಶಾಹಿಯಿಂದ ತ್ರಿಮೂರ್ತಿ ಕಲ್ಪನೆಯೂ ಉಂಟಾಗಿರಲು ಸಾಧ್ಯವಿದೆ. ದ್ವಿಮೂರ್ತಿ ಕಲ್ಪನೆ ದೈಹಿಕ ಮತ್ತು ಮಾನಸಿಕ ಶಕ್ತಿ-ಸಾಮರ್ಥ್ಯಗಳೆರಡನ್ನೂ ಆಧರಿಸಿದ್ದರೆ; ತ್ರಿಮೂರ್ತಿ ಕಲ್ಪನೆಯಲ್ಲಿನ ಬ್ರಹ್ಮನ ಸೃಷ್ಟಿ ಬರೀ ಮಾನಸಿಕ ಶಕ್ತಿ-ಸಾಮರ್ಥ್ಯಗಳನ್ನಷ್ಟೇ ಪ್ರತಿನಿಧಿಸುತ್ತಿರು ವುದರಿಂದ, ಈ ದೇವತೆಗೆ ಎಲ್ಲೂ ಸಾಮಾಜಿಕ ಮಾನ್ಯತೆ ಕಂಡುಬರುತ್ತಿಲ್ಲ.
ದ್ರಾವಿಡರ ‘ಶಿವ’ ಮತ್ತು ಆರ್ಯರ ‘ವಿಷ್ಣು’ ಸಮಶಕ್ತಿಯ ದೇವತೆಗಳಾಗಿದ್ದರೂ; ಎರಡೂ ಜನಾಂಗದ ಸಂಕರದ ಪ್ರಾರಂಭದಲ್ಲಿ ಈರ್ವರಿಗೂ ಸಮಾನ ಮಾನ್ಯತೆ ಇದ್ದರೂ; ಬರುಬರುತ್ತಾ ದ್ರಾವಿಡರ ಶಿವನಿಗೆ ‘ಲಯಕರ್ತ’, ‘ಕೊಳಕ’, ‘ಬೂದಿಬಡುಕ’, ‘ದಡ್ಡ’ ಮುಂತಾಗಿಯೂ; ಆರ್ಯರ ವಿಷ್ಣುವಿಗೆ ‘ಪಾಲನಕರ್ತ’, ‘ಶುಭ್ರ’, ‘ಬುದ್ದಿವಂತ’ ಮುಂತಾಗಿಯೂ ಗುಣ ವಿಶೇಷಣಗಳನ್ನು ಆರೋಪಿಸಲು ಕಥೆಗಳನ್ನು ಕಟ್ಟಿರುವುದು ಹಿಂದೂ ಸಾಂಸ್ಕೃತಿಕ ಇತಿಹಾಸದಿಂದ ಕಂಡುಕೊಳ್ಳಬಹುದು. ಈ ಪ್ರಯತ್ನದ ಫಲವಾಗಿಯೇ ರಾವಣ, ಹಿರಣ್ಯಕಶಪು, ಮಹಿಷ ಮುಂತಾದ ಶೂರರೂ, ಜ್ಞಾನಿಗಳೂ ಆಗಿದ್ದ ಬಹಳ ಜನ ಶಿವನ ಭಕ್ತರು ಮಾತ್ರ ರಾಕ್ಷಸ ಪಟ್ಟ ಪಡೆಯಲು ಕಾರಣವಾಗಿದೆ. ಇದು ಆರ್ಯರು ದ್ರಾವಡಿರ ಮೇಲೆ ಸ್ಥಾಪಿಸಿದ ಸಾಂಸ್ಕತಿಕ ಯಜಮಾನಿಕೆಯಲ್ಲವೆ? ಮೂಲತಃ ಅಷ್ಟೇನೂ ಖ್ಯಾತರಲ್ಲದ ಶಿವ ಮತ್ತು ವಿಷ್ಣು ದೇವತೆಗಳು ಬರುಬರುತ್ತಾ ವ್ಯವಸ್ಥೆಯಲ್ಲಿ ಪ್ರಮುಖ ಪಾತ್ರವಹಿಸಿರುವುದು. ಇಂದೂ ವಹಿಸುತ್ತಿರುವುದು ಮುಖ್ಯವಾದ ವಿಷಯವಾಗಿದೆ.
ಆರ್ಯರಲ್ಲಿ ಸ್ತ್ರೀಲೋಲನೂ, ಮತ್ತುಬರಿಸುವ ಸೋಮರಸದ ಒಡನಾಡಿಯೂ ಹಾಗೂ ಯುದ್ಧಗಳಲ್ಲಿ ಶತೃ ಸಂಹಾರಕನೆಂದೇ ಖ್ಯಾತನಾಗಿದ್ದ ಇಂದ್ರನನ್ನು ದೇವತೆ ಎಂದು ಮಾನ್ಯಮಾಡಿ; ‘ದೇವೇಂದ್ರ’ ಎನ್ನುವ ಹೆಸರಿನಿಂದ ಕರೆಯುತ್ತಿದ್ದರು. ಜಗತ್ತಿನ ಪ್ರಭೆಯನ್ನೇ ತಡೆಯುವಷ್ಟು ಶಕ್ತನಾಗಿದ್ದ ರಾಕ್ಷಸ ‘ವೃತ್ರ’ನನ್ನು ಕೊಂದದ್ದು ಇಂದ್ರ. ಈ ವೃತ್ರನೂ (Vritra) ಆರ್ಯ ಜನಾಂಗಕ್ಕೆ ಸೇರಿದವನು. ಈರ್ವರೂ ಆರ್ಯ ಜನಾಂಗದ ಸಮಶಕ್ತಿಯ ರರಾದರೂ; ಅವರಲ್ಲಿ ಹೇಗೋ ಗೆದ್ದ ಇಂದ್ರ ದೇವತೆಯಾಗಿದ್ದಾನೆ. ಸೋತವ ರಾಕ್ಷಸನಾಗಿದ್ದಾನೆ. ಹೀಗೆ ಒಂದು ಜನಸಮುದಾಯದಲ್ಲೇ ದೇವತೆ ಮತ್ತು ರಾಕ್ಷಸ ಸಮೀಕರಣ ಕ್ರಿಯೆ ನಡೆದಿರುವುದು ಒಂದುಕಡೆಯಾದರೆ; ಒಂದು ಜನಸಮುದಾಯದ ರ ಮತ್ತೊಂದು ಜನಸಮುದಾಯದ ರನಿಗಿಂತ ಶಕ್ತಿಯುತನಾದವನು ದೇವತೆಯಾಗಿರುವುದು; ದುರ್ಬಲನಾದವನು ಅಥವಾ ಸೋತವನು ರಾಕ್ಷಸನಾಗಿರುವುದೂ ಸಾಂಸ್ಕೃತಿಕ ಇತಿಹಾಸದಿಂದ ತಿಳಿದುಬರುತ್ತಿದೆ.
ಅಗ್ನಿ, ವರುಣ, ವಾಯು, ಸೂರ್ಯ, ಯಮ ಮುಂತಾದವರು ಆರ್ಯರ ಪ್ರಮುಖ ದೇವತೆಗಳು. ಅಗ್ನಿ ಬೆಂಕಿಯ ದೇವತೆ. ಅಗ್ನಿಯನ್ನು ಲ್ಯಾಟಿನ್ ಭಾಷೆಯಲ್ಲಿ ‘ಇಗ್ನಿಸ್’ (Ignis) ಎಂದೂ; ಇಂಗ್ಲೀಷ್ ಭಾಷೆಯಲ್ಲಿ ‘ಇಗ್ನೈಟ್’ (Ignite) ಎಂದೂ, ಕರೆಯಲಾಗು ತ್ತಿದೆ. ಅಗ್ನಿಯನ್ನು ಮಿಂಚು, ಜ್ವಾಲೆ ಮುಂತಾದವುಗಳಿಗೆ ಸಮೀಕರಿಸಿರುವುದನ್ನು ಕಾಣಬಹುದು. ಇದೇ ರೀತಿ ಜೀವ ಜಗತ್ತಿನ ಅಸ್ತಿತ್ವಕ್ಕೆ ಕಾರಣರಾದ ವಾಯು, ವರುಣ, ಸೂರ್ಯ ಮುಂತಾದವರನ್ನು ಆರ್ಯರ ಆಕಾಶ ದೇವತೆಗಳೆಂದು ಮಾನ್ಯ ಮಾಡಲಾಗಿದೆ.
ಹೀಗೆ ಪ್ರಕೃತಿದತ್ತ ಶಕ್ತಿಗಳೊಂದಿಗೆ, ಮೂಲವಸ್ತುಗಳೊಂದಿಗೆ ದೇವತೆಗಳು, ರಾಕ್ಷಸರು ಮುಂತಾಗಿ ಸಮೀಕರಿಸಿಕೊಂಡವರ ಪಟ್ಟಿ ಬೆಳೆಯುತ್ತಲೇ ಹೋಗುತ್ತದೆ. ಪೀಡನೆ ಮಾಡಿದ ಅಥವಾ ಕಾಟಕೊಟ್ಟ ಆರ್ಯರ ದೇವತೆಗಳು ಮತ್ತು ರಾಕ್ಷಸರನ್ನು ಹಿಂದೂ ಧರ್ಮದ ಆಧಾರವಾದ ಈ ಎಲ್ಲ ಪುರಾತನ ಬರಹಗಳಿಂದ ಕಂಡುಕೊಳ್ಳಬಹುದು.
ಧರ್ಮ ಮತ್ತು ಮುಕ್ತವಿಚಾರ : ೬. ಹಿಂದೂ ಧರ್ಮ ಆದಿ ದ್ರಾವಿಡರು ಮತ್ತು ಆರ್ಯರು (2)
೩
ಅತಿಕ್ರಮಿಸಿ ಬಂದ ಆರ್ಯರು ಕ್ರಿ.ಪೂ.೬೦೦ರ ಹೊತ್ತಿಗೆ ಚಿಕ್ಕ ಚಿಕ್ಕ ರಾಜ್ಯಗಳನ್ನು ಏರ್ಪಡಿಸಿಕೊಂಡು ನೆಲೆ ನಿಂತಿದ್ದರು. ಕೆಲವು ರಾಜ್ಯಗಳು ವಂಶಪಾರಂಪರಿಕ ರಾಜರ ಆಳ್ವಿಕೆಗೆ ಒಳಪಟ್ಟಿದ್ದರೆ; ಕೆಲವನ್ನು ಗುಂಪಿನ ಮುಖ್ಯಸ್ಥರು ಆಳುತ್ತಿದ್ದರು. ಆರ್ಯರಲ್ಲಿನ ಪುರೋಹಿತರಾದ ಬ್ರಾಹ್ಮಣರು, ರಾಜಮಾನ್ಯರಾದ ಕ್ಷತ್ರಿಯರು; ಆರ್ಯರಲ್ಲಿ ಸಾಮಾನ್ಯರೂ, ವ್ಯವಸಾಯಗಾರರೂ ಮತ್ತು ವಣಿಕರೂ ಆದ ವೈಶ್ಯರು ಹಾಗೂ ಕಪ್ಪು ಚರ್ಮದ ಅನಾರ್ಯ ಗುಲಾಮರಾದ ಶೂದ್ರರೂ ಮುಂತಾಗಿ ನಾಲ್ಕು ಸಾಮಾಜಿಕ ಗುಂಪುಗಳು ಉಂಟಾದವು. ವರ್ಣವನ್ನು ಆಧರಿಸಿ ಮೊದಲ ಮೂರು ಸಾಮಾಜಿಕ ಆರ್ಯರ ಗುಂಪುಗಳು ನಾಲ್ಕನೆಯ ಕಪ್ಪು ವರ್ಣದ ಅನಾರ್ಯ ಗುಂಪಿನಿಂದ ಆಹಾರ ಪಡೆಯುವುದು, ಮದುವೆ ಮೂಲಕ ಸಂಬಂಧ ಏರ್ಪಡಿಸುವುದು ಮುಂತಾದವುಗಳಿಂದ ದೂರ ಉಳಿದವು. ಇದರಿಂದ ಅಶುದ್ಧರೂ ಮತ್ತು ಸಾಮಾಜಿಕ ಸ್ಥಾನಮಾನದ ಮಟ್ಟಕ್ಕೆ ಏರದವರೂ ಆದ ‘ಅಸ್ಪೃಶ್ಯರು’ ಎನ್ನುವ ಮತ್ತೊಂದು ವರ್ಣ ಹಿಂದೂ ಸಮಾಜದಲ್ಲಿ ಉಂಟಾಗಲು ಕಾರಣವಾಯಿತು. ಇದರಿಂದ ಶ್ರೇಣೀಕೃತ ಜಾತಿ ಪದ್ಧತಿ ಬೆಳೆಯಿತು. ಬಿಳಿ ಚರ್ಮದ ಆರ್ಯರು ಸಮಾಜದ ಮೇಲಿನ ಸ್ಥರದಲ್ಲಿ, ಕಪ್ಪು ಚರ್ಮದ ಅನಾರ್ಯರು ಹೆಚ್ಚಾಗಿ ದ್ರಾವಿಡರು ಕೆಳಗಿನ ಸ್ಥರದಲ್ಲಿ ಉಳಿಯಲು ಕಾರಣವಾಯಿತು.
‘ಪುನರ್ಜನ್ಮ’ ಮತ್ತು ‘ಕರ್ಮ ಸಿದ್ಧಾಂತ’ ನಂಬಿಕೆ ಮೂಲತಃ ಪುರಾತನ ದ್ರಾವಿಡ ಧರ್ಮದ ಭಾಗವಾಗಿತ್ತು. ಆರ್ಯರ ಪ್ರಭಾವದಿಂದ ಈ ಕಲ್ಪನೆ ಹಿಂದೂ ಧರ್ಮದ ಭಾಗವಾಗಿ ಬೆಳೆಯಿತು. ‘ಪುನರ್ಜನ್ಮ’ ಎಂದರೆ ದೇಹದ ಮರಣಾನಂತರ ಆತ್ಮವು ಬೇರೆ ದೇಹವನ್ನು ಪಡೆದು ಜನ್ಮತಾಳುವುದು ಎಂದು ಅರ್ಥ. ಮರಣ ಎನ್ನುವುದು ದೇಹಕ್ಕೆ ಮಾತ್ರ ಇದೆ. ಆತ್ಮಕ್ಕೆ ಸಾವಿಲ್ಲ ಎನ್ನುವ ವಿಚಾರ ಪುನರ್ಜನ್ಮಕ್ಕೆ ಆಧಾರವಾಗಿದೆ. ಪುನರ್ಜನ್ಮ, ಅವತಾರ ಅಥವಾ ಪುನರವತಾರ ಮತ್ತು ಪುನರುತ್ಥಾನ ಇವುಗಳಿಗೆ ವ್ಯತ್ಯಾಸಗಳಿವೆ. ಪುನರ್ಜನ್ಮದಲ್ಲಿ ಸಸ್ಯಗಳ, ಪ್ರಾಣಿಗಳ, ಮನುಷ್ಯರ ಹೀಗೆ ಯಾವುದರ ದೇಹವನ್ನಾದರೂ ಪಡೆದು ಆತ್ಮ ಮರು ಹುಟ್ಟುವುದು ಎಂದಾದರೆ; ಅವತಾರದಲ್ಲಿ ಆತ್ಮಕ್ಕೆ ಬದಲಾಗಿ ದೇವರು ಮನುಷ್ಯನ ದೇಹವನ್ನೋ ಅಥವಾ ಇನ್ನಾವುದೋ ಜೀವಿಯ ದೇಹವನ್ನೊ ಪಡೆದು ಜನ್ಮ ತಾಳುತ್ತದೆ ಎನ್ನುವುದು. ಆದರೆ ಪುನರುತ್ಥಾನದಲ್ಲಿ ಆತ್ಮವು ಅದೇ ದೇಹದಲ್ಲೇ ತೇಜಸ್ಸು, ಸೂಕ್ಷ್ಮತೆ ಪಡೆಯುವುದು. ಮೂರರಲ್ಲೂ ದೇಹಕ್ಕೆ ಸಾವಿದೆ.
ಆತ್ಮ ಅಮರ, ಪ್ರತಿಯೊಬ್ಬರಿಗೂ ಪುನರ್ಜನ್ಮ ಇದೆ. ಪುನರ್ಜನ್ಮ ಸಿದ್ಧಾಂತದ ಪ್ರಕಾರ; ಪುನರ್ಜನ್ಮ ಬರೀ ಮನುಷ್ಯರಿಗಷ್ಟೇ ಸೀಮಿತವಾಗಿಲ್ಲ. ಅದು ಸಕಲ ಜೀವಿಗಳಿಗೂ ಅನ್ವಯವಾಗುತ್ತದೆ. ಪುನರ್ಜನ್ಮದಲ್ಲಿ ಪಡುವ ಸುಖ-ದುಃಖಗಳು ಹಿಂದಿನ ಜನ್ಮದಲ್ಲಿ ಮಾಡಿದ ಸತ್ಕಾರ್ಯ ಮತ್ತು ದುಷ್ಕಾರ್ಯಗಳನ್ನು ಅವಲಂಬಿಸಿವೆ. ಅವರವರ ಕರ್ಮಗಳಿಗೆ ತಕ್ಕಂತೆ ಕರ್ಮಫಲಗಳನ್ನು ಅನುಭವಿಸಬೇಕಾಗುತ್ತದೆ ಎನ್ನುವುದು ಸಾಂಖ್ಯಯೋಗ ಮತ್ತು ಪ್ರಾಚೀನ ವೈಶೇಷಿಕರ ವಾದ. ಪುನರ್ಜನ್ಮ ಸಿದ್ಧಾಂತ ಒಪ್ಪಿದರೆ ಅದು ಕೆಲವು ಅನುಮಾನಗಳಿಗೂ ಅವಕಾಶ ಮಾಡಿಕೊಡುತ್ತದೆ. ಮೊದಲನೆಯದಾಗಿ; ಭೂಮಿಯ ಮೇಲಿನ ಜೀವಗಳ ಸಂಖ್ಯೆ ಒಂದೇ ಇರಬೇಕಾಗುತ್ತದೆ. ಅವು ಯಾವ ರೂಪದಲ್ಲಿದ್ದರೂ ಸರಿ. ಎರಡನೆಯದಾಗಿ; ಜನ್ಮಾಂತರಗಳಿಂದ ಬಿಡುಗಡೆಯಾಗಿ ಮೋಕ್ಷ ಪ್ರಾಪ್ತಿ ಹೊಂದಿದ ಮನುಷ್ಯರ ಸ್ಥಾನಗಳನ್ನು ತುಂಬಲು ಹೊಸ ಜೀವಿಗಳು ಹೇಗೆ ಹುಟ್ಟುತ್ತವೆ? ಎನ್ನುವುದನ್ನು ವಿವರಿಸುವುದಿಲ್ಲ. ಆದರೆ, ಆತ್ಮ ಎನ್ನುವ ಶಕ್ತಿ ವಿಶ್ವಶಕ್ತಿಯಲ್ಲಿ ಲೀನವಾಗುತ್ತದೆ ಎನ್ನುವುದನ್ನು ಮಾತ್ರ ಒಪ್ಪಬಹುದು.
ಅವತಾರವು ಪಾರಂಪರಿಕ ದೇವಮಾನವರ ಕಲ್ಪನೆಯನ್ನು ಗಟ್ಟಿಗೊಳಿಸಿದರೆ; ಪುನರ್ಜನ್ಮದ ಕಲ್ಪನೆ ಆಧುನಿಕ ದೇವಮಾನವರ ಕಲ್ಪನೆಯನ್ನು ಹುಟ್ಟುಹಾಕಿದೆ. ಅವತಾರ ಮತ್ತು ಪುನರ್ಜನ್ಮಗಳಲ್ಲಿ ಪರಮಾತ್ಮ ಮತ್ತು ಆತ್ಮಕಲ್ಪನೆಗಳು ಪ್ರಮುಖವಾಗಿವೆ. ಪರಮಾತ್ಮ ಕಲ್ಪನೆ ಮನುಷ್ಯನ ಉನ್ನತ ಸ್ಥಿತಿಯನ್ನು ಪ್ರತಿನಿಧಿಸಿದರೆ ಆತ್ಮ ಅವನ ಸಾಮಾನ್ಯ ಸ್ಥಿತಿಯನ್ನು ಪ್ರತಿನಿಧಿಸುತ್ತದೆ. ಇಲ್ಲಿ ಮನುಷ್ಯ ಮತ್ತು ದೇವರ ನಡುವೆ ನಿರ್ದಿಷ್ಟವಾದ ಅಂತರ ಇಲ್ಲ ಎನ್ನುವುದು ಮುಖ್ಯ. ಆತ್ಮ ಅವಿನಾಶಿ; ದೇಹ ನಶ್ವರ ಎನ್ನುವ ತರ್ಕದಲ್ಲಿ ದೇವಮಾನವರನ್ನು ದೇವರ ಅವತಾರವೆಂದೂ; ಕೆಲವು ವೇಳೆ ಇನ್ನೊಂದು ದೇವಮಾನವರ ಪುನರ್ಜನ್ಮ ಎಂದೂ ಪರಿಗಣಿಸಿದಾಗ, ಅವತಾರ ಮತ್ತು ಪುನರ್ಜನ್ಮದ ನಡುವಿನ ಅಂತರ ಕಡಿಮೆಯಾಗುತ್ತದೆ. ಈ ಸಿದ್ಧಾಂತ ಪಾಪ-ಪುಣ್ಯ ಕರ್ಮ ಫಲಗಳ ಅನುಭೋಗಕ್ಕೆ ಹೆಚ್ಚು ಜನ್ಮಗಳ ವ್ಯಾಪ್ತಿಯನ್ನು ಒದಗಿಸಿಕೊಟ್ಟಿದೆ.
ಪುನರ್ಜನ್ಮದಲ್ಲಿನ ನಂಬಿಕೆಯಿಂದ ಆತ್ಮದ ಕಲ್ಪನೆ ಉಂಟಾಗುತ್ತದೆ. ಆತ್ಮದ ಅಮರತ್ವದ ನಂಬಿಕೆಯಿಂದ ವ್ಯಕ್ತಿ ಮೋಕ್ಷ ಸಂಪಾದನೆಗಾಗಿ ಜನ್ಮಾಂತರಗಳನ್ನು ಎತ್ತಬೇಕಾಗುತ್ತದೆ. ಮತ್ತು ಸಾಧಿಸಬೇಕಾಗುತ್ತದೆ. ಈ ನಂಬಿಕೆ ಮಾನವರು ವ್ಯಕ್ತಿತ್ವಗಳನ್ನು ತಿದ್ದಿಕೊಳ್ಳಲು ಅನುವಾಗುತ್ತದೆ. ಸಣ್ಣ ವಯಸ್ಸಿನ ಮಗುವು ತನ್ನ ಬೌದ್ದಿಕ ವಿಕಾಸಕ್ಕೆ ಮೀರಿದ ವಿಚಾರಗಳನ್ನು ಹೇಳಿದಾಗ ಅಥವಾ ನಿಪುಣತೆಯನ್ನು ಪ್ರದರ್ಶಿಸಿದಾಗ; ಆ ಮಗು ತನ್ನ ಹಿಂದಿನ ಜನ್ಮಗಳಲ್ಲಿ ಮಾಡಿದ ಸಾಧನೆಯೇ ಇದಕ್ಕೆ ಕಾರಣ ಎನ್ನುವುದನ್ನು ಊಹಿಸುತ್ತೇವೆ. ಜಗತ್ತಿನ ಮಾನವರಲ್ಲಿ ಕಾಣುವ ವೈವಿಧ್ಯಮಯವಾದ ವ್ಯಕ್ತಿತ್ವಗಳಿಗೆ ಅವರ ಪೂರ್ವಜನ್ಮದ ಕರ್ಮಗಳೇ ಕಾರಣ ಅಥವಾ ವರ್ತಮಾನದ ಕರ್ಮಗಳು ಭವಿಷ್ಯದ ಫಲಗಳು ಎನ್ನುವುದನ್ನು ಸಾಬೀತುಪಡಿಸುತ್ತವೆ. ಇದರಿಂದ ವ್ಯಕ್ತಿ ವರ್ತಮಾನದಲ್ಲಿ ಒಳ್ಳೆಯ ಕರ್ಮಗಳಲ್ಲಿ ತೊಡಗಲು ಕಾರಣವಾಗುತ್ತದೆ. ವ್ಯಕ್ತಿಯ ಸುಖ-ದುಃಖಗಳು ಅವನ ಕರ್ಮಕ್ಕೆ ತಕ್ಕಂತೆ ಇರುತ್ತವೆಯೇ ಹೊರತು ಅವಕ್ಕೆ ದೇವರು ಕಾರಣವಲ್ಲ ಎನ್ನುವುದು ಮುಖ್ಯ. ಹಾಗಾದರೆ ಕರ್ಮವನ್ನೂ ಒಂದಿಷ್ಟು ಪರಿಶೀಲಿಸೋಣ.
‘ಕರ್ಮ’ ಎನ್ನುವ ಪದ ಕೆಲಸ, ಪರಿಣಾಮ, ಕ್ರಿಯೆ ಮುಂತಾದ ಅರ್ಥಗಳನ್ನು ಸೂಚಿಸುತ್ತದೆ. ಕಾರ್ಯಾಕಾರಣ ನಿಯಮಕ್ಕೆ ಅನುಸಾರವಾಗಿ ಪ್ರತಿಯೊಂದು ಘಟನೆಗೆ ಒಂದು ನಿರ್ದಿಷ್ಟ ಕಾರಣವಿರುತ್ತದೆ. ಮನುಷ್ಯರ ಸ್ಥಿತಿ-ಗತಿಗಳನ್ನು ಅರ್ಥೈಸುವಾಗ ಕಾರ್ಯಾ-ಕಾರಣದ ನಿಯಮವನ್ನು ಅನುಸರಿಸಲಾಗುತ್ತಿದೆ. ಅನುಕೂಲ ಕರ್ಮದಿಂದ ಹಿತವಾದ ಪರಿಣಾಮ, ಪ್ರತಿಕೂಲ ಕರ್ಮದಿಂದ ಅಹಿತ ಪರಿಣಾಮ ಉಂಟಾಗುವುದು ದೃqsಕರಣಗೊಂಡ ಅನುಭವ ಆಗಿದೆ. ವಿಧಿವಾದವು ಕರ್ಮಸಿದ್ಧಾಂತಕ್ಕೆ ಸಂಬಂಧ ಹೊಂದಿದೆ. ಸುಖವು ಮನುಷ್ಯರ ಪುರುಷಾರ್ಥವಾಗಿರುವುದರಿಂದ; ಯೋಗ್ಯವಾದ ಕರ್ಮ ಅಥವಾ ಕಾರ್ಯಗಳನ್ನಷ್ಟೇ ಆಚರಿಸಬೇಕಾಗುತ್ತದೆ. ಒಳ್ಳೆಯ ಕರ್ಮವನ್ನು ಮಾಡಬೇಕೆಂಬ ಇಚ್ಛಾ ವಿಷಯಕ್ಕೆ ‘ಚಿಕೀರ್ಷಾ’ ಎಂಬ ಹೆಸರು. ಚಿಕೀರ್ಷಾದಲ್ಲಿ ಕಾರ್ಯಸಾಧ್ಯತೆಯ ಗುಣಧರ್ಮ ಪ್ರಧಾನವಾಗಿರುತ್ತದೆ. ಉದಾಹರಣೆಗೆ : ಒಂದು ಹಳ್ಳಿಯಿಂದ ಪಕ್ಕದ ಹಳ್ಳಿಗೆ ತುರ್ತಾಗಿ ಹೋಗಬೇಕೆಂದು ಇಚ್ಛಿಸುವ ವ್ಯಕ್ತಿ ವಿಮಾನಕ್ಕಾಗಿ ಕಾಯುವುದಿಲ್ಲ. ಅಂದರೆ ಇಲ್ಲಿ ಕೃತಿ ಸಾಧ್ಯತಾ ಇಚ್ಛೆ ಇರುವುದಿಲ್ಲ. ಅಂದರೆ ವ್ಯಕ್ತಿ ಒಂದು ಕಾರ್ಯವನ್ನು ಮಾಡಬೇಕಾದರೆ; ಅದನ್ನು ಮಾಡಲು ತಾನು ಸಮರ್ಥನೆ ಎನ್ನುವುದನ್ನು ಮೊದಲು ಅರಿತುಕೊಳ್ಳಬೇಕಾಗುತ್ತದೆ. ಹೀಗೆ ಅರಿತುಕೊಳ್ಳುವುದನ್ನು ನೈತಿಕ ಕರ್ಮಸಿದ್ಧಾಂತವು ನಿಯಂತ್ರಿಸುತ್ತದೆ.
ಕರ್ಮಗಳನ್ನು ಸಂಚಿತಕರ್ಮ, ಪ್ರಾರಬ್ಧಕರ್ಮ ಮತ್ತು ಆಗಾಮಿಕರ್ಮಗಳೆಂದು ವಿಂಗಡಿಸಲಾಗಿದೆ. ಭೂತಕಾದಲ್ಲಿ ಮಾಡಿರುವ ಎಲ್ಲ ಕರ್ಮಗಳನ್ನು ಒಟ್ಟಿಗೆ ಸಂಚಿತಕರ್ಮ ಎನ್ನಲಾಗುತ್ತಿದೆ. ಸಂಚಿತ ಕರ್ಮಗಳ ಪರಿಣಾಮದಿಂದಾಗಿ ವ್ಯಕ್ತಿತ್ವದ ರೀತಿ, ನೀತಿ, ನಡವಳಿಕೆ, ಸಾಮರ್ಥ್ಯ, ಒಲವುಗಳು ವೈಶಿಷ್ಟ್ಯಪುರ್ಣವಾಗಿರುತ್ತವೆ. ಒಂದು ಕರ್ಮವು ವರ್ತಮಾನದಲ್ಲೇ ಕರ್ಮ ಕೂಡಲು ಪ್ರಾರಂಭಿಸಿದರೆ ಅದು ಪ್ರಾರಬ್ಧಕರ್ಮ ಎನಿಸಿಕೊಳ್ಳು ತ್ತದೆ. ಪ್ರಾರಬ್ಧ ಕರ್ಮವು ವ್ಯಕ್ತಿಯ ವರ್ತಮಾನ ಕಾಲಕ್ಕೆ ಸಂಭವಿಸಿದ ಅನುಭವಗಳಿಗೆ ಕಾರಣವಾಗಿರುತ್ತದೆ. ಉದಾಹರಣೆಗೆ ; ವೇಶ್ಯಾವೃತ್ತಿಯ ಕರ್ಮಮಾಡುತ್ತಿರುವ ವ್ಯಕ್ತಿ ಜೀವಿತ ಕಾಲದಲ್ಲೇ ರೋಗ-ರುಜಿನಗಳಿಗೆ ಒಳಗಾಗುವುದು ಒಂದು ಕರ್ಮವಾಗುವುದು ಅನಿವಾರ್ಯವಾಗುತ್ತದೆ. ಯೋಗಿಗಳು ಮತ್ತು ಜ್ಞಾನಿಗಳನ್ನು ಹೊರತುಪಡಿಸಿ ಉಳಿದ ಸಾಮಾನ್ಯ ಜನರೆಲ್ಲ ಪ್ರಾರಬ್ಧ ಕರ್ಮವನ್ನು ಅನುಭವಿಸಲೇಬೇಕಾಗುತ್ತದೆ. ಮುಂದಿನ ಕರ್ಮವನ್ನು ಊಹಿಸಿ ಒಳ್ಳೆಯ ಕರ್ಮವನ್ನು ಮಾಡುವುದರಿಂದ ಹಿತಕರವಾದ ಪರಿಣಾಮ ಪಡೆಯುವುದನ್ನು ಆಗಾಮಿಕರ್ಮ ಅಥವಾ ಕ್ರಿಯಾಮಣ ಕರ್ಮ ಎಂದು ಕರೆಯಲಾಗುತ್ತಿದೆ. ಆಗಾಮಿಕರ್ಮವನ್ನು ವಿವೇಕ ಮತ್ತು ಉತ್ತಮ ಕಾರ್ಯ ಎನ್ನುವ ಮನೋಭಾವನೆಯಿಂದ ಆಚರಿಸುವುದರಿಂದ ಕೆಟ್ಟ ಕರ್ಮಗಳ ಪರಿಣಾಮವನ್ನು ದುರ್ಬಲಗೊಳಿಸಬಹುದು. ಒಟ್ಟಿನಲ್ಲಿ, ಮನುಷ್ಯನ ಬದುಕು ಎನ್ನುವುದು ಅವನು ಮಾಡುವ ಕರ್ಮಕ್ಕೆ ನೇರ ಪ್ರಮಾಣದಲ್ಲಿರುತ್ತದೆ ಎನ್ನುವುದು ಮುಖ್ಯ. ಇಂತಹ ವೈಜ್ಞಾನಿಕ ಸತ್ಯವನ್ನು ಬದುಕಿನಲ್ಲಿ ಕ್ಷೀಣಗೊಳಿಸಿದ್ದು ಎಂದರೆ ಧಾರ್ಮಿಕ ಸಂಪ್ರದಾಯದ ಭಕ್ತಿಮಾರ್ಗ.
ವ್ಯಕ್ತಿ ತಾನು ಮಾಡಿದ ಕೆಟ್ಟ ಕೆಲಸಗಳೆಲ್ಲವನ್ನೂ ಕ್ಷಮಿಸಲು ದೇವರ ಮರೆಬಿದ್ದು ಭಕ್ತಿಯನ್ನು ಪ್ರದರ್ಶಿಸಿದಾಗ; ಅವುಗಳ ಪಾಪ ನಿವಾರಣೆಯಾಗುತ್ತದೆ ಎನ್ನುವ ಅವನ ನಂಬಿಕೆ, ಬದುಕಿನಲ್ಲಿನ ಒಳ್ಳೆಯ ಕರ್ಮಗಳು ಕಡಿಮೆಯಾಗಲು ಕಾರಣವಾಯಿತು. ಉದಾಹರಣೆಗೆ: ವ್ಯಕ್ತಿ ವರ್ಷದುದ್ದಕ್ಕೂ ಕೆಟ್ಟ ಕರ್ಮಗಳಿಂದ ಆರ್ಜಿಸಿದ ಸಂಪತ್ತಿನಲ್ಲಿ ಒಂದಿಷ್ಟನ್ನು ತಿರುಪತಿ ತಿಮ್ಮಪ್ಪನಿಗೆ ಅರ್ಪಿಸಿದಾಗ ತನ್ನ ಪಾಪಗಳೆಲ್ಲ ಪರಿಹಾರವಾದವು ಎನ್ನುವ ಭಾವನೆ ಆ ವ್ಯಕ್ತಿಗೆ ಉಂಟಾದರೂ; ಅದು ಕೆಟ್ಟ ಕಾರ್ಯಗಳನ್ನು ಮುಂದುವರಿಸಲೂ ಕಾರಣವಾಗುತ್ತದೆ ಎನ್ನುವುದೂ ಅಷ್ಟೇ ಸತ್ಯ. ಇಲ್ಲಿ ಕರ್ಮಸಿದ್ಧಾಂತ ದಾರಿ ತಪ್ಪಲು ಭಕ್ತಿ ಕಾರಣವಾಗಿದೆ.
ಕರ್ಮಸಿದ್ಧಾಂತ ಹಿಂದೂ ಧರ್ಮದ ವರ್ಣಗಳಲ್ಲಿನ ಅಸಮಾನತೆಯನ್ನು ಪುರೋಹಿತ ವರ್ಗ ಸಮರ್ಥಿಸಿಕೊಳ್ಳಲು ಸಹಾಯಮಾಡಿದೆ. ಕರ್ಮಸಿದ್ಧಾಂತ ಸಹಾಯಮಾಡಿದೆ ಎನ್ನುವುದಕ್ಕಿಂತ ಪುರೋಹಿತಶಾಹಿ ಬಳಸಿಕೊಂಡಿದೆ ಎಂದು ಹೇಳಿದರೆ ತಪ್ಪಾಗಲಾರದು. ವ್ಯಕ್ತಿಯು ತನ್ನ ಕರ್ಮಾನುಸಾರ ಮೇಲಿನ ಅಥವಾ ಕೆಳಗಿನ ಜಾತಿಯಲ್ಲಿ ಹುಟ್ಟುತ್ತಾನೆ ಎಂದು ವ್ಯಾಖ್ಯಾನಿಸಲಾಯಿತು. ಹಿಂದಿನ ಜನ್ಮದಲ್ಲಿ ಒಬ್ಬ ವ್ಯಕ್ತಿಯು ಪುಣ್ಯದ ಕರ್ಮ ಅಥವಾ ಕೆಲಸ ಮಾಡಿದ್ದರೆ, ಮುಂದಿನ ಜನ್ಮದಲ್ಲಿ ಉತ್ತಮ ಜಾತಿಯಲ್ಲಿ ಹುಟ್ಟುತ್ತಾನೆ. ಪಾಪ ಕೆಲಸಗಳನ್ನು ಮಾಡಿದ್ದರೆ ಹೀನ ಜಾತಿಯಲ್ಲಿ ಹುಟ್ಟುತ್ತಾನೆ. ಕೆಳ ಜಾತಿಯಲ್ಲಿ ಹುಟ್ಟಿದ ವ್ಯಕ್ತಿ ಈ ಜನ್ಮದಲ್ಲಿ ಮೇಲು ಜಾತಿಯ ಸೇವೆ ಮಾಡಿದರೆ, ಮುಂದಿನ ಜನ್ಮದಲ್ಲಿ ಉತ್ತಮ ಜಾತಿ ಪ್ರಾಪ್ತವಾಗುತ್ತದೆ ಎಂದು ಬೋಧಿಸಲಾಯಿತು ಮತ್ತು ಬೋಧಿಸಲಾಗುತ್ತಿದೆ.
ಜೀವದ ಕರ್ಮಚಕ್ರದಿಂದ ಬಿಡುಗಡೆ ಎನ್ನುವುದು ಆತ್ಮನನ್ನು ಕಳೆದುಕೊಳ್ಳುವುದರಿಂದ ಅಥವಾ ಸೃಷ್ಟಿಕರ್ತನೂ, ಸರ್ವಶಕ್ತನೂ ಹೀಗೆ ಎಲ್ಲವೂ ಆಗಿ; ಅಂತ್ಯವೂ, ಅಂಕೆಯೂ ಇಲ್ಲದ ಬ್ರಹ್ಮನಲ್ಲಿ ಐಕ್ಯವಾಗಿ ಒಂದಾಗುವುದರಿಂದ ಉಂಟಾಗುತ್ತದೆ. ಈ ಪ್ರಾಪಂಚಿಕ ಬಂಧನದಿಂದ ಜೀವವನ್ನು ಮುಕ್ತಿಗೊಳಿಸುವುದೇ ಹಿಂದೂ ಧರ್ಮದ ಸ್ಪಷ್ಟ ಉದ್ದೇಶವಾಗಿತ್ತು. ಆದರೆ, ಉತ್ತಮ ಕಾರ್ಯಗಳ ಮೂಲಕ ಕರ್ಮ ಚಕ್ರದಿಂದ ಅಥವಾ ಪುನರ್ಜನ್ಮ ಚಕ್ರದಿಂದ ಪಾರಾಗಬಹುದೆನ್ನುವ ನಿಜವಾದ ಅರ್ಥ ಕಳೆದು ಹೋಗಿ; ಮೇಲ್ಜಾತಿಯವರ ಸೇವೆ ಮಾಡುವುದರ ಮೂಲಕ ಮುಕ್ತಿ ಪಡೆಯಬಹುದೆನ್ನುವ ಅರ್ಥವನ್ನು ಕರ್ಮಸಿದ್ಧಾಂತ ಪಡೆದದ್ದರಿಂದ ಶ್ರೇಣೀಕೃತ ಶೋಷಣಾ ಸಮಾಜ ಹಿಂದೂ ಧರ್ಮದಲ್ಲಿ ಉಂಟಾಗಲು ಮತ್ತು ಮುಂದುವರೆಯಲು ಕಾರಣವಾದದ್ದು ದೊಡ್ಡ ದುರಂತ.
ಹಿಂದುಗಳು ಅವತಾರಗಳನ್ನು ಮುಕ್ತವಾಗಿ ಸ್ವೀಕರಿಸಿದರೂ ವೇದ ಮತ್ತು ಅದರ ಉಪಾಂಗಗಳಾದ ಸಂಹಿತೆ, ಬ್ರಾಹ್ಮಣ, ಅರಣ್ಯಕ ಮತ್ತು ಉಪನಿಷತ್ತುಗಳು ಮೌನವಾಗಿವೆ ಮತ್ತು ಕೆಲವೆಡೆ ಅವತಾರದ ನಂಬಿಕೆಗೆ ವಿರೋಧಿಯಾಗಿವೆ. ‘‘ಸೃಷ್ಟಿಯಲ್ಲಿ ಎಲ್ಲ ಜೀವಿಗಳೂ ಬ್ರಹ್ಮನೇ ಆಗಿರುವುದರಿಂದ ಅವತಾರವು ಯಾವ ರೀತಿಯಾಗಿ ಶ್ರೇಷ್ಠ ವಾದೀತು:’’? ಎಂದು ಪ್ರಶ್ನಿಸುವುದರ ಮೂಲಕ ಅದ್ವೈತ ಸಿದ್ಧಾಂತ ಕತೃವಾದ ಶಂಕರಾಚಾರ್ಯರು ಅವತಾರಗಳನ್ನು ಅಲ್ಲಗಳೆದರೆ; ವಿಶಿಷ್ಟಾದ್ವೈತ ಪ್ರತಿಪಾದಕರಾದ ರಾಮಾನುಜರು ‘‘ಕರುಣಾಮಯಿಯಾದ ಭಗವಂತನು ತನ್ನ ಭಕ್ತರ ಸಂತೃಪ್ತಿಗಾಗಿ ಮಾನವ, ದೈವ ಅಥವಾ ಇನ್ನಾವುದೇ ರೂಪದಿಂದಲಾದರೂ ಗೋಚರಿಸುತ್ತಾನೆ. ಅವತಾರಗಳು ಮಾಯಾಜಾಲವಲ್ಲ’’ ಎಂದು ಪ್ರತಿಪಾದಿಸಲು ‘‘ನನ್ನ ಸೃಷ್ಠಿ ಸಾಮರ್ಥ್ಯದಿಂದಲೇ ನಾನು ಪರಿಪೂರ್ಣನಾಗಿದ್ದೇನೆ’’ ಎನ್ನುವ ಗೀತಾ ವಾಕ್ಯವನ್ನು ಆಧಾರವಾಗಿಟ್ಟುಕೊಳ್ಳುತ್ತಾರೆ. ದ್ವೈತ ಸಿದ್ಧಾಂತದ ಪ್ರವರ್ತಕರಾದ ಮಧ್ವಾಚಾರ್ಯರೂ ‘‘ಪರಮಾತ್ಮನ ಸ್ವರೂಪ ಮತ್ತು ಅಂಶಗಳ ಮೂಲ ಸ್ವಭಾವದ ಅಂಗವಾಗಿಯೇ ಈ ಅವತಾರಗಳು’’ ಎಂದು ಹೇಳಿ ಅವತಾರ ಸಿದ್ಧಾಂತವನ್ನು ಸಮರ್ಥಿಸಿಕೊಳ್ಳುತ್ತಾರೆ.
ಎಲ್ಲ ಜೀವಾತ್ಮಗಳೂ ಅಂತಿಮವಾಗಿ ಬ್ರಹ್ಮೈಕ್ಯದಲ್ಲಿ ಪರ್ಯಾವಸಾನವಾಗುತ್ತವೆಂದು ಅದ್ವೈತ ಹೇಳುವುದರಿಂದ; ಆಧ್ಯಾತ್ಮಿಕ ಭೂಮಿಕೆಯಲ್ಲಾದರೂ ಅನಿವಾರ್ಯವಾಗಿ ಮಾನವ ಸಮಾನತೆಯನ್ನು ಅದು ಒಪ್ಪಿಕೊಂಡಂತಾಗುತ್ತದೆ. ಆದರೆ; ದ್ವೈತ ಸಿದ್ಧಾಂತದ ನಿಲುವು ಮಾತ್ರ ಮಾನವ ಸಮಾನತೆಗೆ ಕಂಠಕವಾಗಿದೆ. ಅದು ಜೀವಿಗಳನ್ನೆಲ್ಲ ಮುಕ್ತಿಯೋಗ್ಯರು. ನಿತ್ಯ ಸಂಸಾರಿಗಳು ಮತ್ತು ತಮೋಯೋಗ್ಯರು ಅಥವಾ ನಿತ್ಯ ನಾರಕಿಗಳು ಎಂದು ವಿಭಜಿಸುತ್ತದೆ. ಪರಮಾತ್ಮ ಮತ್ತು ಜೀವಾತ್ಮರ ಭೇದ ದ್ವೈತದಲ್ಲಿ ಶಾಶ್ವತ ಮತ್ತು ಅಚಲ. ಆದುದರಿಂದ ಉತ್ತಮ-ಅಧಮ ಜಾತಿ ಭೇದವೂ ಶಾಶ್ವತ ಮತ್ತು ಅಚಲ ಸ್ವಭಾವದವು. ಮುಕ್ತಿಯೋಗ್ಯರಿಗೆ ಮುಕ್ತಿ ಎನ್ನುವುದು ಖಾಯಂ ಎನ್ನುವುದು ತಿಳಿದಾಗ; ಅದು ಎಲ್ಲ ರೀತಿಯ ಅನಾಚಾರಗಳಿಗೆ ಕಾರಣವಾಗುವುದಿಲ್ಲವೆ? ಎನ್ನುವ ಪ್ರಶ್ನೆ ಎದುರಾಗುತ್ತದೆ. ಹಾಗೆಯೇ; ನಿತ್ಯನಾರಕಿಗಳು ತಪಸ್ಸು ಮಾಡಲಿ, ಜ್ಞಾನ ಸಂಪಾದಿಸಲಿ, ಸನ್ಮಾರ್ಗಿಗಳಾಗಿರಲಿ; ಸದಾ ನರಕದಲ್ಲೇ ಇರಬೇಕಾದವರು ಎಂದು ಪರಿಗಣಿಸುವುದು ಯಾವ ನ್ಯಾಯ? ಇಂತಹ ಪರಿಗಣನೆಯಿಂದ ಸಮಾಜದಲ್ಲಿ ಅಲ್ಲೋಲ-ಕಲ್ಲೋಲ ಉಂಟಾಗಲು ಕಾರಣವಾಗುವುದಿಲ್ಲವೆ? ಎನ್ನುವ ಅನೇಕ ಪ್ರಶ್ನೆಗಳು ಎದುರಾಗುತ್ತವೆ.
ಮೇಲ್ಜಾತಿಯ ಜನ ಎಂತಹುದೇ ಘೋರ ತಪ್ಪು ಮಾಡಿದರೂ ಅವರಿಗೆ ಸ್ವರ್ಗದ ಬಾಗಿಲು ಸದಾ ತೆರೆದಿರುತ್ತದೆ ಹಾಗೂ ಜೀವನ್ಮುಕ್ತಿಗೆ ಅವಕಾಶವೂ ದ್ವೈತದಲ್ಲಿ ಇದೆ. ಆದರೆ; ಕೆಳಜಾತಿಯ ಜನ ಎಷ್ಟೇ ತಪಸ್ಸು ಮಾಡಿ, ಜ್ಞಾನ ಸಂಪಾದಿಸಿ ಅದನ್ನು ತಮ್ಮ ಜೀವನದಲ್ಲಿ ಅಳವಡಿಸಿಕೊಂಡು ಸನ್ಮಾರ್ಗಿಗಳಾಗಿದ್ದರೂ; ಅವರು ನಿತ್ಯನಾರಿಕಿಗಳು ಅಥವಾ ಸದಾ ನರಕದಲ್ಲಿ ಇರಬೇಕಾದವರು ಎಂದು ಅದು ಪರಿಗಣಿಸುವುದರಿಂದ; ಅದನ್ನು ಜೀವ ವಿರೋಧಿ ಎಂದು ಪರಿಗಣಿಸದೆ ಅನ್ಯ ಮಾರ್ಗವಿಲ್ಲ. ದ್ವೈತ ಸಿದ್ಧಾಂತ ಹುಟ್ಟಿ ಸುಮಾರು ಏಳು ಶತಮಾನಗಳೇ ಕಳೆದಿದ್ದರೂ; ಮುಕ್ತಿಯೋಗ್ಯರಿಗೆ ಸೇರಿದ ಯಾರೊಬ್ಬರ ಮನೆಯಲ್ಲೂ ದಡ್ಡನೋ, ಹುಚ್ಚನೋ, ಪುಂಡನೋ, ಕೊಲೆಗಡುಕನೋ, ದುರ್ಮಾರ್ಗಿಯೋ, ಹೀಗೆ ಯಾವನೊಬ್ಬನೂ ಹುಟ್ಟಿಲ್ಲವೆ? ಹುಟ್ಟಿದ್ದರೆ; ಅವನು ನಿತ್ಯನಾರಕಿಯಲ್ಲವೆ? ಇಂತಹ ಎಷ್ಟು ಜನ ನಿತ್ಯನಾರಕಿಗಳು ಮೇಲ್ಜಾತಿಯಲ್ಲಿದ್ದಾರೆ? ಎಂದು ಪ್ರಶ್ನಿಸಿಕೊಂಡು; ದುರ್ಬೀನು ಹಾಕಿ ಹುಡುಕಿದರೂ ಒಬ್ಬನೇ ಒಬ್ಬ ಸ್ಯಾಂಪಲ್ಲಿಗಾಗಿ ಸಿಗಲಾರ. ಆದುದರಿಂದ ದ್ವೈತ ಸಿದ್ಧಾಂತ ಕುತಂತ್ರದಿಂದ ಕೂಡಿದೆ ಎಂದು ಹೇಳಬೇಕಾಗುತ್ತದೆ.
ಹಿಂದೂ ಧರ್ಮದ ಪ್ರಾರಂಭದಲ್ಲಿ ಜಾತಿಯ ಪರಿಕಲ್ಪನೆಯೇ ಇರಲಿಲ್ಲ. ಪುರಾಣ ಕಾಲದಲ್ಲಿ ಜಾತಿಪದ್ಧತಿ, ವರ್ಣಾಶ್ರಮ ಮುಂತಾದವು ಜನ್ಮ ಪಡೆದವು. ಪುರಾಣ ಕಾಲಕ್ಕೂ ಹಿಂದಿನ ಕಾಲವೆಂದರೆ ಅದು ಉಪನಿಷತ್ತಿನ ಕಾಲ. ಉಪನಿಷತ್ತಿನ ಕಾಲವನ್ನು ವಿಶ್ವ ತತ್ವಗಳ ಕಾಲವೆಂದೇ ಹೇಳಬಹುದು. ವಿಶ್ವತತ್ವಗಳು ಕಾಲ, ದೇಶ ಮುಂತಾದ ವ್ಯಾಪ್ತಿಯನ್ನು ಮೀರಿ ನಿಲ್ಲುವಂತಹವು ಆಗಿರುವುದರಿಂದ; ಅವುಗಳಿಗೆ ಬುದ್ದಿಜೀವಿಗಳ ಮಾನ್ಯತೆ ಇದೆ.
ಭಗವದ್ಗೀತೆಯಲ್ಲಿ ‘‘ಚಾತುರ್ವರ್ಣ್ಯಂ ಮಯಾ ಸೃಷ್ಟ್ಯಂ ಗುಣಕರ್ಮ ವಿಭಾಗಶಃ’’ ಎನ್ನುವ ಶ್ರೀಕೃಷ್ಣನು ಆಡಿದ ಒಂದು ಮಾತು ಬರುತ್ತದೆ. ‘‘ನಾಲ್ಕು ವರ್ಣಗಳನ್ನು ನಾನೇ ಸೃಷ್ಟಿಸಿದ್ದೇನೆ’’ ಎನ್ನುವುದು ಅದರ ಅರ್ಥ. ಶ್ರೀಕೃಷ್ಣನನ್ನು ಪರಮಾತ್ಮನನ್ನಾಗಿಸಿ; ಅವನ ಬಾಯಿಂದಲೇ ಚತುರ್ವರ್ಣಗಳ ಬಗ್ಗೆ ಹೇಳಿಸಿ; ಅದಕ್ಕೆ ಇಲ್ಲದ ಅರ್ಥಗಳನ್ನು ಕಲ್ಪಿಸಿ, ಬಹು ಜನತೆಯನ್ನು ಕತ್ತಲಿಗೆ ತಳ್ಳಲು ಮೇಲ್ವರ್ಣದ ಕುಬುದ್ದಿಯವರಿಗೆ ಸಾಧ್ಯವಾಯಿತು. ಧರ್ಮ ಶಾಸ್ತ್ರಜ್ಞನೆಂದು ಮಾನ್ಯ ಮಾಡಿರುವ ಮನು ಅಂತವನೂ ಮಾಡಿದ್ದು ಅದನ್ನೇ. ಆದರೆ ಶ್ರೀ ಅರವಿಂದರಂಥವರು ಚಾತುರ್ವರ್ಣ್ಯ ಎನ್ನುವ ಮಾತಿಗೆ ಹೊಸ ಅರ್ಥಕೊಟ್ಟು ವಿಶ್ವಮಾನ್ಯವಾಗುವಂತೆ ಮಾಡಿದ್ದಾರೆ. ಅರವಿಂದರ ಪ್ರಕಾರ; ಚಾತುರ್ವರ್ಣ್ಯ ಎನ್ನುವುದು ಮನುಷ್ಯ ಮಾಡಿದ ಚತುರ್ವರ್ಣ ಅಲ್ಲ. ಅದು ನಿಸರ್ಗ ಮಾಡಿರುವ ಚತುರ್ವರ್ಣ. ಅದು ಪ್ರಪಂಚಕ್ಕೆಲ್ಲ ಅನ್ವಯ. ಬರೀ ಹಿಂದೂ ಧರ್ಮಕ್ಕೆ ಸೀಮಿತವಲ್ಲ. ಎಲ್ಲಾ ದೇಶ, ಧರ್ಮ ಮತ್ತು ಕಾಲಗಳಿಗೂ ಅನ್ವಯ. ನಿಸರ್ಗ ಮಾಡಿರುವ ಚತುರ್ವರ್ಣ ಮನಸ್ಸಿನ ಸ್ಥಿತಿಯನ್ನು ಅವಲಂಭಿಸಿದೆ. ನಿಸರ್ಗದ ಚತುರ್ವರ್ಣದ ಪ್ರಕಾರ; ವರ್ಣ ನಿರ್ಣಯ ಹುಟ್ಟಿನಿಂದಲ್ಲ. ಜೀವನ ಸ್ವರೂಪ, ಸ್ವಭಾವ, ಜನ್ಮಾಂತರ ಸಂಸ್ಕಾರ ಮತ್ತು ಅದಕ್ಕೆ ಅನುಸಾರವಾಗಿ ಕೈಗೊಳ್ಳುವ ಕರ್ಮ ಮುಂತಾದವುಗಳಿಂದ ಸಿದ್ಧವಾಗುತ್ತವೆ. ಇನ್ನೂ ಸರಳೀಕರಿಸಿ ಹೇಳಬೇಕೆಂದರೆ; ಬೌದ್ದಿಕವಾಗಿ ತುಂಬಾ ವಿಕಾಸವಾದವರು ಕಲೆ, ಸಾಹಿತ್ಯ, ಸಂಸ್ಕೃತಿ ಮುಂತಾದವುಗಳನ್ನು ರೂಢಿಸಿಕೊಳ್ಳುತ್ತಾ ಬದುಕಿಗೆ ವಿವೇಕದ ಅರ್ಥ ತಂದುಕೊಳ್ಳುವವರು ಒಂದುಕಡೆಯಾದರೆ; ಹುಟ್ಟುವುದು, ತಿನ್ನುವುದು, ತನ್ನ ಸಂಸಾರಕ್ಕಾಗಿ ಸಾಯುವುದು ಮುಂತಾದವುಗಳಲ್ಲೇ ಸುತ್ತುವವರು ಇನೊಂದು ಕಡೆ. ಬಾಹ್ಯರೂಪಿನಿಂದ ಇವರು ಮೊದಲ ವರ್ಗದವರಂತೆ ಕಂಡರೂ; ನಡವಳಿಕೆಗಳಲ್ಲಿ ಹಿಂಸಾಪರರೂ, ಕ್ರೂರಿಗಳೂ, ಅಮಾನಯ ಸ್ವಾರ್ಥಪರರೂ ಆಗಿರುತ್ತಾರೆ. ಇದನ್ನು ರಾಕ್ಷಸಗುಣ ಎನ್ನುತ್ತಾರೆ. ಈ ಗುಣದವರನ್ನು ‘ರಾಕ್ಷಸರು’ ಎಂದು ಪರಿಗಣಿಸಬೇಕಾಗುತ್ತದೆ. ಇದು ಯಾವುದರ ಪರಿಜ್ಞಾನವೂ ಇಲ್ಲದೆ ಪ್ರಾಣಿಗಳ ಬದುಕಿಗೆ ಸಮಾನರಾಗಿ ಬದುಕುವವರು ಮತ್ತೊಂದು ಕಡೆ. ‘ಪ್ರಾಣಿಗಳು’ ಎಂದರೆ ವಿಕಾಸದ ಕೆಳಹಂತದಲ್ಲಿದ್ದು, ಆದಿಮಾನವ ಗುಣವನ್ನು ಹೊಂದಿರುವ ರಾಮಾಯಣದ ಜಾಂಬುವಂತನಂತವರು ಒಂದು ಕಡೆಯಾದರೆ; ವಿಕಾಸದ ಸ್ವಲ್ಪ ಮೇಲುಹಂತದಲ್ಲಿದ್ದು, ಬರೀ ಸೇವೆ ಮಾಡಲಷ್ಟೇ ಲಾಯಖ್ಖಾದ ರಾಮಾಯಣದ ವಾಲಿ, ಸುಗ್ರೀವ, ಹನುಮಂತರಂತವರು ಇನ್ನೊಂದು ಕಡೆ. ಮೊದಲ ವರ್ಣದವರಲ್ಲಿ ಮನಸ್ಸಿನ ವಿಕಾಸ ಹೆಚ್ಚಾಗಿದ್ದರೆ; ಕೊನೆಯವರಲ್ಲಿ ಅದು ತುಂಬಾ ಕಡಿಮೆ ಇರುತ್ತದೆ. ಈಗ ಹೇಳಿ; ಗೀತಾಚಾರ್ಯನ ಮಾತು ಇಡೀ ಮಾನವ ಕುಲಕ್ಕೆಲ್ಲಾ ಅನ್ವಯವಾಗುತ್ತದೋ ಇಲ್ಲವೊ?
೪
ಹಿಂದೂ ಧರ್ಮದ ಸಂಸ್ಕೃತಿಗೆ ಸಂಬಂಧಿಸಿದ ನೃತ್ಯ, ಸಂಗೀತ, ಸಾಹಿತ್ಯ, ಶಿಲ್ಪ, ಕುಶಲಕಲೆ, ಜಾನಪದ ಮುಂತಾದ ಎಲ್ಲ ಕಲೆಗಳೂ ಶೂದ್ರರ ಸೃಷ್ಟಿ. ಅರವಿಂದರ ಪ್ರಕಾರ ಇವರೆಲ್ಲ ಮೊದಲ ವರ್ಣದವರಾಗಬೇಕಿತ್ತು. ಆದರೆ; ವಾಸ್ತವದಲ್ಲಿ ಇವರೆಲ್ಲ ಶೂದ್ರ ಸ್ಥಾನದಲ್ಲೇ ಉಳಿದರು. ಇದಕ್ಕೆ ಪ್ರಮುಖ ಕಾರಣ; ವೇದ, ಉಪನಿಷತ್ತು, ಗೀತೆಗಳ ಕಾಲದಿಂದಲೂ ಕರ್ಮ ಕೀಳೆಂಬ ಭಾವನೆ ಮೇಲಿನ ವರ್ಣದವರಲ್ಲಿ ಉಂಟಾಗಿದ್ದು, ಅಂದರೆ, ಹಿಂದೂ ಸಾಮಾಜಿಕ ವ್ಯವಸ್ಥೆಯ ರಚನೆಯಲ್ಲಿರುವ ಶ್ರೇಣೀಕೃತ ವ್ಯವಸ್ಥೆಯಿಂದ ಮೇಲಿನ ವರ್ಣದವರಾರೂ ಸಂಸ್ಕೃತಿಗೆ ಸಂಬಂಧಿಸಿದ ನೃತ್ಯ, ಶಿಲ್ಪ, ಕುಶಲಕಲೆ, ಜಾನಪದ ಮುಂತಾದವುಗಳಿಗೆ ಕೈ ಹಾಕಲಿಲ್ಲ. ಶೂದ್ರರಿಂದಲೇ ಸೃಷ್ಟಿ ಪಡೆದು ಸಂರಕ್ಷಿಸಿಕೊಂಡು ಬಂದ ಈ ಕಲೆಗಳು ತಮ್ಮ ನಡಿಗೆಯಲ್ಲಿ ಎಂದೂ ಬದಲಾಗದೆ, ಹೊಸದನ್ನು ಸ್ವೀಕರಿಸದೆ, ಶಾಸ್ತ್ರಕ್ಕೆ ಕಟ್ಟುಬಿದ್ದು ತಮ್ಮ ಮೂಲ ಸ್ವರೂಪವನ್ನು ತದ್ವತ್ತಾಗಿ ಬಳಸಿಕೊಂಡು ಬಂದಿದೆಯೇ ಹೊರತು ಸೃಜನಶೀಲ ಸೃಷ್ಟಿಯಾಗಿ ಬೆಳೆದುಬಂದಿಲ್ಲ.
ಹಿಂದೂ ಸಮಾಜಕ್ಕೂ ಇತರ ಸಮಾಜಗಳಿಗೂ ಇರುವ ಮುಖ್ಯ ವ್ಯತ್ಯಾಸವೆಂದರೆ ಉದಾ : ಇತರ ಸಂಸ್ಕೃತಿಯ ಯಾವುದೇ ಒಂದು ಹಳ್ಳಿಯನ್ನು ಪರೀಕ್ಷಿಸಿದರೂ; ಅದೊಂದು ಒಟ್ಟಾಗಿರುವ, ಆಹಾರ-ವಿಹಾರ, ದೇಹಸಂಪರ್ಕ-ರಕ್ತ ಸಂಪರ್ಕ, ಕುಡಿತ-ಕುಣಿತ ಇತ್ಯಾದಿ ಸಾಮಾಜಿಕ ವ್ಯವಹಾರಗಳಲ್ಲಿ ಒಟ್ಟಾಗಿ ಒಂದು ಸಮುದಾಯ (Community) ವ್ಯವಸ್ಥೆಯಾಗಿರುತ್ತದೆ ಆದರೆ ಹಿಂದೂ ಸಮಾಜದ ಪ್ರತಿಯೊಂದು ಹಳ್ಳಿಯೂ ಜಾತಿಗಳಿಗನುಗುಣವಾಗಿ ಬ್ರಾಹ್ಮಣರ ಕೇರಿ, ಶೆಟ್ರ ಬೀದಿ, ವಡ್ಡ್ರಕೇರಿ, ನಾಯಕರ ಕೇರಿ, ಸುಣ್ಣಗಾರ್ರ ಬೀದಿ, ಎಂಬುದಾಗಿ ‘ಓಣಿ’ ‘ಕೇರಿ’ಗಳಾಗಿ ವಿಭಜಿಸಲ್ಪಟ್ಟು; ಒಂದು ಜಾತಿಯಿಂದ ಇನ್ನೊಂದು ಜಾತಿಗೆ, ಒಂದು ಓಣಿಯಿಂದ ಇನ್ನೊಂದು ಓಣಿಗೆ ಊಟ ತಿಂಡಿ, ಹೆಣ್ಣು-ಗಂಡುಗಳ ರಕ್ತ ಸಂಬಂಧಗಳಿಲ್ಲದೆ; ಪ್ರತಿ ಓಣಿಯೂ ಪ್ರತ್ಯೇಕವಾಗಿ ಉಳಿದುಬಿಡುತ್ತದೆ.
ಹೀಗೆ ಒಡೆದು ಆಳುವ ಇಂತಹ ತತ್ವದ ಪ್ರಥಮ ಭೀಜ ಋಗ್ವೇದದಲ್ಲಿ ಬಿತ್ತನೆಯಾಗಿದೆ. ಋಗ್ವೇದದಲ್ಲಿ ಪುರುಷನು ತನ್ನನ್ನು ನಾಲ್ಕು ಭಾಗಗಳಾಗಿ ವಿಭಜಿಸಿಕೊಂಡು; ಬಾಯಿಂದ ಬ್ರಾಹ್ಮಣರನ್ನೂ, ಭುಜಗಳಿಂದ ಕ್ಷತ್ರಿಯರನ್ನೂ, ತೊಡಗಳಿಂದ ವೈಶ್ಯರನ್ನೂ, ಪಾದಗಳಿಂದ ಶೂದ್ರರನ್ನೂ ಸೃಷ್ಟಿಸುತ್ತಾನೆ. ಈ ಶ್ರೇಣೀಕೃತ ವ್ಯವಸ್ಥೆಯಲ್ಲಿ ತೀರಾ ಕೆಳಗಿರುವ ಬಡಪಾಯಿಗಳೆಂದರೆ ಶೂದ್ರರು ಮತ್ತು ಸ್ತ್ರೀಯರು. ಹಿಂದೂ ಧರ್ಮದಲ್ಲಿ ಒಂದು ದುಃಖದಾಯಕ ಮತ್ತು ದುರಂತ ಸಂಗತಿಯೆಂದರೆ; ಜಾತಿ ವ್ಯವಸ್ಥೆಯನ್ನು ಒಂದು ಸಾಮಾಜಿಕ ವ್ಯವಸ್ಥೆಯನ್ನಾಗಿ ಒಪ್ಪಿಕೊಂಡಿದ್ದರ ಜೊತೆಗೆ ಅದನ್ನು ಒಂದು ನೀತಿ ವ್ಯವಸ್ಥೆಯನ್ನಾಗಿ ಒಪ್ಪಿಕೊಂಡದ್ದು
ಹಿಂದೂ ಧರ್ಮದಲ್ಲಿನ ವರ್ಣ ವ್ಯವಸ್ತೆ ಎಷ್ಟು ಕ್ರೂರವಾದದ್ದು ಎಂದರೆ; ಅದು ಒಂದು ರೀತಿಯ ದಮನಕಾರಿ. ಅದೂ ಬರೀ ದಮನಕಾರಿಯಲ್ಲ. ಒಂದು ವಿಧದ ‘ಶೀತಲ ದುರ್ದವನ.’ ಕೆಳಸ್ಥರದವರನ್ನೆಲ್ಲ ಒಳಗೇ ಕೊಲ್ಲುತ್ತಿರುವಂಥಾದ್ದು. ರಾಮಾಯಣದಲ್ಲಿನ ರಾಮ ಶೂದ್ರ ಶಂಭೂಕನನ್ನು ವಧಿಸಿದ್ದು, ಮಹಾಭಾರತದಲ್ಲಿನ ದ್ರೋಣ ಏಕಲವ್ಯನು ತನ್ನ ಹೆಬ್ಬೆರಳನ್ನು ಕತ್ತರಿಸಿಕೊಳ್ಳುವಂತೆ ಮಾಡಿ ನಿರ್ವೀರ್ಯಗೊಳಿಸಿದ್ದು, ಪರಶುರಾಮ ಕರ್ಣನನ್ನು ಶಪಿಸಿ ಅಚಲನನ್ನಾಗಿಸಿದ್ದು, ಇವೆಲ್ಲಕ್ಕಿಂತಲೂ ಹೆಚ್ಚಾಗಿ ಕೌಟಿಲ್ಯನ ಅರ್ಥಶಾಸ್ತ್ರದಲ್ಲಿ ಹಾಗೂ ಮನುವಿನ ಧರ್ಮಶಾಸ್ತ್ರದಲ್ಲಿ ಈ ಶೀತಲ ದುರ್ದವನ ಮಡುಗಟ್ಟಿ ಘನೀಭೂತವಾಗಿದೆ.
ಮನು ಧರ್ಮಶಾಸ್ತ್ರದಲ್ಲಿ; ವೇದ ಪಠಣ ಕೇಳುವ ಶೂದ್ರನ ಕಿವಿಗೆ ಕಾದ ಸೀಸೆ ಅಥವಾ ಕಾದ ಅರಗನ್ನು ತುಂಬುವುದು; ಶೂದ್ರನೊಬ್ಬ ವೇದಮಂತ್ರ ಉಚ್ಛರಿಸಿದಲ್ಲಿ ಅವನ ನಾಲಗೆಯನ್ನು ಕತ್ತರಿಸುವುದು; ವೇದ ಮಂತ್ರವನ್ನು ನೆನಪಿಸಿಕೊಂಡಲ್ಲಿ ಶೂದ್ರನ ದೇಹವನ್ನು ಇಬ್ಭಾಗವಾಗಿ ಸೀಳುವುದು. ಶೂದ್ರನೊಬ್ಬ ತನ್ನನ್ನು ತಾನು ಬ್ರಾಹ್ಮಣನೆಂದು ಕರೆದುಕೊಂಡಲ್ಲಿ ಆತನ ಕಣ್ಣುಗಳನ್ನು ವಿಷಪೂರಿತ ಮುಲಾಮಿನಿಂದ ನಾಶಗೊಳಿಸುವುದು. ಬೇರೆಯವರ ಆಸ್ತಿಗೆ ಬೆಂಕಿ ಹಚ್ಚಿದ ಹೆಂಗಸನ್ನು ಅವಳು ಗರ್ಭಿಣಿಯಾಗಿರಲಿ ಅಥವಾ ಒಂದು ತಿಂಗಳ ಬಾಣಂತಿಯಾಗಿರಲಿ, ಗೂಳಿಗಳಿಂದ ಸಿಗಿಸುವುದು ಮುಂತಾಗಿ ಮನುವು ಅಪ್ಪಣೆ ಕೊಡಿಸುತ್ತಾನೆ. ಐತ್ತರೀಯ ಬ್ರಾಹ್ಮಣದಲ್ಲಿ ಶೂದ್ರನನ್ನು ‘ಅನ್ಯಶ್ಯ ಪ್ರೇಶ್ಯ’ ಅಂದರೆ ಇನ್ನೊಬ್ಬರ ದಾಸ. ‘ಯಥಾ ಕಾಮ ವಧ್ಯಾ’ ಅಂದರೆ ಇಷ್ಟಬಂದಂತೆ ಕೊಲ್ಲಲರ್ಹನು ಎಂದು ಹೇಳಲಾಗಿದೆ. ಮನಸ್ಸು ಸ್ವಲ್ಪವೂ ತಲ್ಲಣಗೊಳ್ಳದೆ ಹಿಂಸೆಯನ್ನು ಮೆಲುಕು ಹಾಕುತ್ತಾ ಶಿಕ್ಷೆಯನ್ನು ವಿಧಿಸುವ ಈ ಶೀತಲ ಮನೋಭಾವ ಇಡೀ ಮಾನಯತೆಯನ್ನೇ ತಲ್ಲಣಗೊಳಿಸುತ್ತದೆ.
ಹಿಂದೂ ಧರ್ಮದಲ್ಲಿನ ಜಾತಿ ಕಲ್ಪನೆಯೇ ಹಿಂಸಾತ್ಮಕ. ಈ ಹಿಂಸೆಗೆ ತುತ್ತಾದವರು ಶೂದ್ರರು ಮತ್ತು ಸ್ತ್ರೀಯರು. ಈ ಧರ್ಮದಲ್ಲಿ ಶೂದ್ರರು ಕೀಳು ಮಾನವರಾದರೆ, ಸ್ತ್ರೀ ನೀಚಳಾಗಿದ್ದಾಳೆ. ಆದುದರಿಂದ ಹಿಂದೂ ಸಮಾಜದಲ್ಲಿ ಸ್ತ್ರೀ ಶೂದ್ರರಿಗಿಂತ ಹೆಚ್ಚಿನ ತುಚ್ಛೀಕರಣಕ್ಕೆ ಒಳಗಾಗಿದ್ದಾಳೆ. ಋಗ್ವೇದದಲ್ಲಿ ಸ್ತ್ರೀ ‘ಕಿರುಬನ ಹೃದಯದವಳು’. ಮಹಾಭಾರತದಲ್ಲಿ ಅವಳು ‘ಎಲ್ಲ ಕೆಡುಕಿನ ಬೇರು’. ರಾಮಾಯಣದಲ್ಲಿ ಅವಳು ‘ಚಂಚಲೆ, ಖಡ್ಗದಂತೆ ಹರಿತವಾದವಳು, ಬಿರುಗಾಳಿಯಂತೆ ಅಸ್ಥಿರಳು. ಮನುಧರ್ಮಶಾಸ್ತ್ರದಲ್ಲಿ ‘ಹೆಂಗಸು ಕಾಮ ಪಿಪಾಸೆಯುಳ್ಳವಳು; ಕುಟಿಲೆ, ಸ್ವಾತಂತ್ರ್ಯಕ್ಕೆ ಸ್ತ್ರೀ ಎಂದಿಗೂ ಅನರ್ಹಳು’. ಶಾಕ್ತದಲ್ಲಿ ‘ಸ್ತ್ರೀ ಒಂದು ವಸ್ತು, ಪದಾರ್ಥ’, ರಾಮಾಯಣ ಮತ್ತು ಮಹಾಭಾರತಗಳಲ್ಲಿ ಸೀತೆ ಮತ್ತು ದ್ರೌಪದಿ ಫಣಕ್ಕಿಟ್ಟ ಒಂದು ವಸ್ತು. ಫಣದಲ್ಲಿ ರಾಮ ಮತ್ತು ಅರ್ಜುನ ಗೆಲ್ಲುತ್ತಾರೆ; ಧರ್ಮರಾಯ ಸೋಲುತ್ತಾನೆ. ಐತ್ತರೀಯ ಬ್ರಾಹ್ಮಣದಲ್ಲಿ ‘ಹೆಣ್ಣು ಮಗುವಿನ ಜನನ ಒಂದು ಶಾಪ’, ‘ಹೆಣ್ಣು ಹೃದಯವನ್ನು ಭೇದಿಸುವ ಚೂಪಾದ ಸಲಾಕೆ; ಹೆಣ್ಣು ಯಾವಾಗಲೂ ಒಂದು ಭಾರ; ಹುಟ್ಟಿ ತಂದೆ-ತಾಯಿಗಳಿಗೆ ಹೊರೆ; ಮದುವೆಯಾಗದಿದ್ದರೆ ಮನೆತನಕ್ಕೆ ಕಳಂಕ; ಮದುವೆಯಾದರೆ ಗಂಡನಿಗೆ ದಾಸಿ; ವಿಧವೆಯಾದರೆ ಸಮಾಜ ಬಾಹಿರಳು’ ಎಂದು ಹೇಳಲಾಗಿದೆ.
ಹಿಂದೂ ಧರ್ಮದಲ್ಲಿನ ಸ್ತ್ರೀಯ ಲೈಂಗಿಕ ಶೋಷಣೆಯಂತೂ ನಿರಂತರ. ಸತ್ಯಯುಗ ವೆಂದು ಕರೆಸಿಕೊಳ್ಳುವ ಪೂರ್ವಕಾಲದ ಸ್ಥಿತಿಯನ್ನು ಪರಿಶೀಲಿಸಿದರೆ ಸತ್ಯ ಅರಿವಾಗುತ್ತದೆ.
ಬ್ರಹ್ಮ ಸರಸ್ವತಿಯನ್ನು ಸೃಷ್ಟಿಸಿ ಮುಂದೆ ಅವಳನ್ನೇ ವರಿಸಿ ತಂದೆಯಾಗಬೇಕಿದ್ದವನು ಗಂಡನಾದ. ಇದೇ ಬ್ರಹ್ಮ ಮತ್ತೋರ್ವ ದೇವಕನ್ಯೆಯ ಸೌಂದರ್ಯಕ್ಕೆ ಮಾರುಹೋಗಿ ಲೈಂಗಿಕ ಸುಖಕ್ಕಾಗಿ ತಹತಹಿಸಿದ್ದರಿಂದ ಸ್ಕಲನವಾದ ರ್ಯದಿಂದ ಭೃಗು ಮಹರ್ಷಿ ಹುಟ್ಟಿದನು.
ಗೌತಮ ಮಹರ್ಷಿಯ ಹೆಂಡತಿ ಅಹಲ್ಯೆ ಅಪ್ರತಿಮ ಸುಂದರಿ. ಆಕೆಯನ್ನು ಬಯಸದ ದೇವತೆಯೇ ಇಲ್ಲ. ದೇವೇಂದ್ರ ಮಾತ್ರ ಆಕೆಯನ್ನು ಮೊದಲು ಭೋಗಿಸಿದ ಪರಪುರುಷನಾದ. ಅದರ ಫಲವಾಗಿ ಶತಾನಂದ ಹುಟ್ಟಿದ. ಅದೇ ಇಂದ್ರ ಅಹಲ್ಯೆಯನ್ನು ಮತ್ತೊಮ್ಮೆ ಭೋಗಿಸಿದ್ದರಿಂದ ವಾಲಿಯು ಹುಟ್ಟಿದನು. ಬಹಳ ಜನ ದೇವತೆಗಳಿಗೆ ಕಾಮಜ್ವರ ಉಂಟುಮಾಡಿದ್ದ ಅಹಲ್ಯೆಯ ಸೌಂದರ್ಯವನ್ನು ಕೊಳ್ಳೆ ಹೊಡೆಯುವ ಮುಂದಿನ ಛಾನ್ಸು ದೊರೆತದ್ದು ಸೂರ್ಯ ಪರಮಾತ್ಮನಿಗೆ. ಅದರಿಂದ ಸುಗ್ರೀವ ಹುಟ್ಟಿದ. ಹೀಗೆ ಆರ್ಯರ ಇಂದ್ರಾದಿ ದೇವತೆಗಳು ಅಹಲ್ಯೆಯ ಸೌಂದರ್ಯವನ್ನು ಕೊಳ್ಳೆ ಹೊಡೆದು ಸೂರೆಗೊಂಡರೆ; ಶೋಷಿತರಾದವರು ಅಹಲ್ಯೆ ಮತ್ತು ಗೌತಮರು.
ದೇವತೆಗಳ ಗುರುವೆನಿಸಿಕೊಂಡಿದ್ದ ಬೃಹಸ್ಪತಿ ತನ್ನ ಅಣ್ಣನ ಹೆಂಡತಿಯಾದ ಮಮತಳನ್ನು; ಆಕೆ ಬೇಡವೆಂದು ಬೇಡಿಕೊಂಡರೂ ಬಿಡದೆ ಬಲವಂತವಾಗಿ ಭೋಗಿಸಿದ್ದರ ಫಲವಾಗಿ ಭಾರಧ್ವಾಜ ಮಹರ್ಷಿ ಹುಟ್ಟಿದನು. ಸೌಂದರ್ಯವತಿಯಾದ ಮತ್ಸ್ಯಗಂಧಿಯನ್ನು ನೋಡಿದ ಪರಾಶರ ಋಷಿ ಕಾಮದ ಪರಾಕಾಷ್ಠೆಯನ್ನು ತಲುಪಿ ಹಾಡುಹಗಲೇ ಭೋಗಿಸಿದ್ದರ ಫಲವಾಗಿ ವೇದವ್ಯಾಸ ಮುನಿ ಹುಟ್ಟಿ ಮುಂದೆ ಮಹಾಭಾರತದಂಥ ಕಾವ್ಯ ರಚನೆಗೆ ಕಾರಣನಾದ.
ಹಿಂದೂ ದೇವತೆಗಳಾದ ವರುಣ ಮತ್ತು ಸೂರ್ಯರು ಇಂದ್ರನ ಆಸ್ಥಾನದಲ್ಲಿದ್ದ ಅಪರಿಮಿತ ಸುಂದರಿ, ನರ್ತಕಿ ಊರ್ವಶಿಯನ್ನು ಒಟ್ಟಾಗಿ ಮೊದಲ ಸಲ ನೋಡಿದ್ದರ ಫಲವಾಗಿ; ಈರ್ವರೂ ಕಾಮೋದ್ರಿಕ್ತರಾಗಿದ್ದರಿಂದ, ಈರ್ವರಲ್ಲೂ ರ್ಯ ಸ್ಕಲನವಾಗು ತ್ತದೆ. ಅದನ್ನು ಕಂಡ ಊರ್ವಶಿ; ಈರ್ವರ ರ್ಯವನ್ನೂ ಬಳಿದುಕೊಂಡು ಒಂದು ಪಾತ್ರೆಯಲ್ಲಿ ಸಂಗ್ರಹಿಸಿ ಒಟ್ಟಿಗೆ ಇಡುತ್ತಾಳೆ. ಆ ರ್ಯದಿಂದ ವಸಿಷ್ಠ ಮತ್ತು ಅಗಸ್ತ್ಯ ಎನ್ನುವ ಇಬ್ಬರು ಋಷಿಗಳು ಹುಟ್ಟುತ್ತಾರೆ. ದೇವತೆಗಳ ಭೋಗದ ವಸ್ತುವಿನಂತಿದ್ದ ಘೃತಾಚಿಯನ್ನು ನೋಡಿದ ಭಾರದ್ವಾಜ ಮಹರ್ಷಿ ಒಮ್ಮೆ ಕಾಮೋದ್ರಿಕ್ತನಾದ. ಅದರಿಂದ ರ್ಯ ಸ್ಕಲನವಾಯಿತು. ಆ ರ್ಯವನ್ನು ಆತ ಒಂದು ದ್ರೋಣದಲ್ಲಿ (ಪಾತ್ರೆಯಲ್ಲಿ) ಸಂಗ್ರಹಿಸಿಟ್ಟ. ಅದರಿಂದ ದ್ರೋಣಾಚಾರ್ಯರು ಹುಟ್ಟಿದರು. ಮಹಾಭಾರತ ಯುದ್ಧಕ್ಕೆ ಮೊದಲು ಸಂಧಾನಕ್ಕೆಂದು ರಾಯಭಾರಿಯಾಗಿ ಕೌರವನ ಕಡೆ ಹೋದ ಶ್ರೀಕೃಷ್ಣ ಕರ್ಣನನ್ನು ಕುರಿತು; ‘‘ಕರ್ಣಾ, ದಪ್ಪ ಮೊಲೆಗಳ ಸುಂದರಿಯಾದ ದ್ರೌಪದಿಯನ್ನು ಅನುಭವಿಸಲಿಕ್ಕಾದರೂ ನೀನು ಪಾಂಡವರ ಪಕ್ಷವನ್ನು ಸೇರು’’ ಎಂದು ಅಪ್ಪಣೆ ಕೊಡಿಸುತ್ತಾನೆ. ಹೀಗೆ ಅಂದಿನಿಂದ ಇಂದಿನವರೆಗಿನ ಹಿಂದೂ ಧರ್ಮದಲ್ಲಿ ಹುಡುಕುತ್ತಾ ಹೋದರೆ, ಹೆಣ್ಣಿನ ಲೈಂಗಿಕ ಶೋಷಣೆಯ ಉದಾಹರಣೆಗಳ ಸರಮಾಲೆಯೇ ನಮ್ಮ ಮುಂದೆ ನಿಲ್ಲುತ್ತದೆ.
ಹಿಂದೂ ಧರ್ಮದಲ್ಲಿ ಹೆಣ್ಣು ಇಷ್ಟೊಂದು ಶೋಷಣೆಗೆ ಒಳಗಾಗಿರುವುದು ಸತ್ಯ. ಆದರೆ; ಆಕೆಯನ್ನು ಲಕ್ಷ್ಮಿ, ಸರಸ್ವತಿ, ಪಾರ್ವತಿ ಮುಂತಾದ ಹೆಣ್ಣು ದೇವತೆಗಳ ಸ್ಥಾನದಲ್ಲಿರಿಸಿ ಪೂಜಿಸುವುದನ್ನು ಅಥವಾ ಪೂಜಿಸುತ್ತಿರುವುದನ್ನೂ ಕಾಣುತ್ತೇವೆ. ಈ ವಿಚಿತ್ರ ಹೇಗೆ ಸಾಧ್ಯವಾಯಿತು? ಎನ್ನುವುದೇ ನಮ್ಮ ಮುಂದಿರುವ ಪ್ರಶ್ನೆ. ಈ ಪ್ರಶ್ನೆಗೆ ಉತ್ತರ ಹುಡುಕುವುದು ಸುಲಭ. ಆರ್ಯರು ಇಂಡಿಯಾಕ್ಕೆ ಬಂದು ಇಲ್ಲಿನ ಆದಿವಾಸಿಗಳಾಗಿದ್ದ ದ್ರಾವಿಡರೊಡನೆ ಹೋರಾಡಿ ಅವರನ್ನು ಸೆರೆಯಾಳುಗಳನ್ನಾಗಿ ಮಾಡಿಕೊಂಡನಂತರ ಸಂಸ್ಕೃತೀಕರಣ ಅಥವಾ ಸಂಕರ ಪ್ರಾರಂಭವಾಯಿತು. ಬಹುಸಂಖ್ಯೆಯ ಸ್ಥಳೀಯ ದ್ರಾವಿಡರಲ್ಲಿ ಮಾತೃ ದೇವತಾರಾಧನೆ ಪ್ರಧಾನವಾಗಿತ್ತು ಮತ್ತು ಹೆಣ್ಣಿಗೆ ಸಾಮಾಜಿಕವಾಗಿ ಸಮಾನತೆಯಿತ್ತು. ಮಾತೃದೇವತೆಗಳು ಅಥವಾ ಹೆಣ್ಣು ದೇವತೆಗಳು ಭೀಕರ ಸ್ವರೂಪವನ್ನು ಪಡೆದಿದ್ದವು. ಅಗಲದ ಚಪ್ಪಟೆ ಮುಖ. ತೆರೆದ ದಪ್ಪ ಕಣ್ಣುಗಳು, ಉದ್ದಕ್ಕೆ ಹೊರಗೆ ಚಾಚಿಕೊಂಡ ನಾಲಗೆ, ಉದ್ದನೆಯ ಬಿಳಿಯ ಕೋರೆಗಳು ಇಂತಹ ಭಯಂಕರ ಹೆಣ್ಣು ದೇವತೆಗಳ ಆರಾಧನೆ ದ್ರಾವಿಡರದಾಗಿತ್ತು. ಶಿವ ದ್ರಾವಿಡರ ಗಂಡು ದೇವತೆ ಆಗಿದ್ದರಿಂದ ಅವನ ಹೆಂಡತಿ ಪಾರ್ವತಿಯನ್ನು ಹೆಣ್ಣು ದೇವತೆಯಾಗಿ ಪರಿಗಣಿಸಿ ಆರಾಧಿಸಲಾಗುತ್ತಿತ್ತು ಹಾಗೂ ಆರಾಧಿಸಲಾಗುತ್ತಿದೆ. ಇಂತಹ ಪಾರ್ವತಿಗೂ ಭಯಂಕರ ಲಕ್ಷಣಗಳು ಇರುವುದನ್ನು ಅವಳ ಇನ್ನೊಂದು ಹೆಸರಿನ ‘ದುರ್ಗೆ’ಯ ರೂಪದಲ್ಲಿ ಕಾಣಬಹುದು. ಆದರೆ ಲಕ್ಷ್ಮಿ ಮತ್ತು ಸರಸ್ವತಿಯರಲ್ಲಿ ಈ ಭಯಂಕರ ರೂಪಗಳನ್ನು ಕಾಣಲಾಗದು. ಇವರೀರ್ವರನ್ನೂ ಸೌಮ್ಯದೇವತೆಗಳು ಎಂದು ಪರಿಗಣಿಸಲಾಗಿದೆ. ಲಕ್ಷ್ಮಿ ಮತ್ತು ಸರಸ್ವತಿ ವೃದ್ದಿಯ ಸಂಕೇತವಾಗಿದ್ದರೆ; ಪಾಲನಕರ್ತೆಯಾಗಿದ್ದ ಪಾರ್ವತಿ ಬರುಬರುತ್ತಾ ರಾಕ್ಷಸರನ್ನು ಕೊಲ್ಲುವ; ಒಟ್ಟಿನಲ್ಲಿ ನಾಶದ ಸಂಕೇತವಾಗಿದ್ದಾಳೆ. ದ್ರಾವಿಡರ ಪಾರ್ವತಿ ದೇವತೆಗೆ ಲಕ್ಷ್ಮಿ ಮತ್ತು ಸರಸ್ವತಿ ಆರ್ಯರ ಸಮಾನಾಂತರ ಸೃಷ್ಟಿ ಎಂದೇ ಹೇಳಬೇಕು. ಹೆಣ್ಣಿಗೆ ಸಮಾನತೆಯ ಸ್ಥಾನವೇ ಇಲ್ಲದ ಆರ್ಯರಲ್ಲಿ ಲಕ್ಷ್ಮಿ ಮತ್ತು ಸರಸ್ವತಿಯರನ್ನು ಹೆಣ್ಣುದೇವತೆಗಳೆಂದು ಒಪ್ಪಿಕೊಂಡಿರುವುದು ತ್ರಿಮೂರ್ತಿಗಳ ಕಲ್ಪನೆ ಉಂಟಾದ ನಂತರವೇ ಎಂದು ಹೇಳಬಹುದು. ದ್ರಾವಿಡರ ಮತ್ತು ಆರ್ಯರ ಸಂಸ್ಕೃತೀಕರಣದ ಸಂದರ್ಭದಲ್ಲಿ ಬಹು ಸಂಖ್ಯೆಯ ದ್ರಾವಿಡರ ಕೆಲವು ನಂಬಿಕೆ ಮತ್ತು ಆಚರಣೆಗಳಿಂದ ಆರ್ಯರು ಪ್ರಭಾವಿತರಾಗಿದ್ದರಿಂದ ಅಥವಾ ಸಮಾನತೆಗಾಗಿ; ಹೆಣ್ಣು ದೇವತಾರಾಧನೆಗೆ ಆರ್ಯರು ಒಲ್ಲದ ಮನಸ್ಸಿನಿಂದ ತೊಡಗಬೇಕಾಯಿತು ಎಂದು ತೀರ್ಮಾನಿಸಬಹುದು. ಆರ್ಯರು ನಂಬಿಕೆ ಮತ್ತು ವಿಚಾರಗಳ ಹಿಂದೂ ಧರ್ಮದಲ್ಲಿ ಪ್ರಾಧಾನ್ಯತೆ ಪಡೆದಂತೆಲ್ಲ; ಹೆಣ್ಣಿನ ಬಗ್ಗೆ ದ್ರಾವಿಡರಲ್ಲಿ ಇದ್ದ ಸಮಾನತೆ ಅಂಶ ಕಡಿಮೆಯಾಗುತ್ತಾ ಬಂತು. ಹೆಣ್ಣನ್ನು ಒಂದು ಕಡೆ ಪೂಜಿಸುವುದು ಮತ್ತೊಂದುಕಡೆ ಕಾಲಿನ ಕಸಕ್ಕಿಂತ ಕಡೆಯಾಗಿ ಕಾಣುವುದು ಹಿಂದೂ ಧರ್ಮದ ಅವಿಭಾಜ್ಯ ಅಂಗವಾಯಿತು ಎಂದು ಹೇಳಬಹುದು.
ವಲಸೆ ಬಂದ ಆರ್ಯರು ದ್ರಾವಿಡ ಸ್ತ್ರೀಪುರುಷರನ್ನು ತಮ್ಮ ಸೇವಕರಂತೆ ದುಡಿಸಿ ಕೊಂಡದ್ದು, ಕೀಳಾಗಿ ನಡೆಸಿಕೊಂಡದ್ದು ಸ್ವಾಭಾವಿಕ. ಅವರು ಎಷ್ಟಾದರೂ ಯುದ್ಧಗಳಲ್ಲಿ ಸೋತು ಸೆರೆಸಿಕ್ಕ ಕಪ್ಪುಜನರಲ್ಲವೆ. ಆದರೆ ತಮ್ಮವರೇ ಆದ ಆರ್ಯ ಸ್ತ್ರೀಯರನ್ನೂ ಸೇರಿಸಿಕೊಂಡು; ಒಟ್ಟಿನಲ್ಲಿ ಇಂಡಿಯಾದ ಇಡೀ ಸ್ತ್ರೀ ಕುಲಕ್ಕೇ ಸಮಾನತೆಯ ಸ್ವಾತಂತ್ರ್ಯವನ್ನು ನಿರಾಕರಿಸಿ ದಾಸಿಯರಂತೆ ನಡೆಸಿಕೊಂಡದ್ದು ಏಕೆ? ಎನ್ನುವುದು ಒಂದು ಮುಖ್ಯ ಪ್ರಶ್ನೆಯಾಗುತ್ತದೆ.
ಆರ್ಯ ಪುರುಷರು ಜ್ಞಾನ, ಸಂಪತ್ತು ಮತ್ತು ಶಕ್ತಿ ಸಂಪಾದನೆಯ ಕ್ರಿಯೆಗಳಲ್ಲಿ ತೊಡಗಿದಾಗ ಹೆಣ್ಣು ತನ್ನ ಪ್ರಕೃತಿದತ್ತ ಋತುಕ್ರಿಯೆ, ಜೀವ ಸೃಷ್ಟಿ, ಪೋಷಣೆ ಮುಂತಾದ ಕ್ರಿಯೆಗಳಲ್ಲಿ ತೊಡಗಿಸಿಕೊಳ್ಳುವ ಅನಿವಾರ್ಯತೆಗಳಿಂದ, ದೈಹಿಕ ಶಕ್ತಿಯ ಅಸಮಾನತೆಯಿಂದ ಹಿಂದುಳಿದಿದ್ದರಿಂದ; ಸಂಪಾದನೆಯಲ್ಲಿ ಪುರುಷನಿಗೆ ಸಮನಾಗಿ ನಿಲ್ಲಲು ಸಾಧ್ಯವಾಗಿಲ್ಲ. ಇದು ನಿಸರ್ಗನಿಯಮ. ಈ ಹೊತ್ತಿಗೂ ಹೆಣ್ಣಿನ ದೈಹಿಕ ಶಕ್ತಿ ಗಂಡಿನ ದೈಹಿಕ ಶಕ್ತಿಗೆ ಸಮವಿಲ್ಲ. ಅದು ಕಡಿಮೆಯೇ ಇದೆ. ಹೀಗಿರುವಾಗ; ಅಂದಿನ ಸಂಪಾದನೆಯಲ್ಲಾ ಬಹುಪಾಲು ದೈಹಿಕ ಶಕ್ತಿಯ ಪುರುಷನದೇ ಆಗಿದ್ದರಿಂದ ಹಾಗೂ ಇನ್ನೂ ಹೆಚ್ಚಾಗಿ ಸಂಪಾದಿಸಬೇಕೆನ್ನುವ ಮಹತ್ವಾಕಾಂಕ್ಷೆ ಅವನಲ್ಲಿ ಇದ್ದಿದ್ದರಿಂದ; ಮತ್ತು ಅದರಲ್ಲಿ ಯಶಸ್ವಿಯಾಗುತ್ತಾ ಬಂದಿದ್ದರಿಂದ; ಸ್ವಾಭಾವಿಕವಾಗಿ ಉಳಿದವರನ್ನೆಲ್ಲಾ ತನ್ನ ಸಹಾಯಕ್ಕಾಗಿ ಪ್ರಾರಂಭದಲ್ಲಿ ಇರಿಸಿಕೊಂಡದ್ದು ಬರುಬರುತ್ತಾ ಸಹಾಯ ಸೇವೆಯ ಅರ್ಥ ಪಡೆದು ಆನಂತರ ದಾಸ್ಯದ ಅರ್ಥವನ್ನೂ ಪಡೆದಿದೆ
ಧರ್ಮ ಮತ್ತು ಮುಕ್ತವಿಚಾರ : ೬. ಹಿಂದೂ ಧರ್ಮ ಆದಿ ದ್ರಾವಿಡರು ಮತ್ತು ಆರ್ಯರು (3)
೫
ಒಂದು ಆರೋಗ್ಯಕರ ವರ್ಗರಹಿತ ಸಮಾಜದ ಮೇಲ್ಮೆ ವ್ಯವಸ್ಥೆ ಎಂದರೆ ಅದರ ರಾಜಕೀಯ, ಧಾರ್ಮಿಕ, ನೈತಿಕ ಹಾಗೂ ಸಾಂಸ್ಕೃತಿಕ ಅಂಶಗಳಾಗಿರುತ್ತವೆ. ಇವುಗಳನ್ನು ಸೃಷ್ಟಿಸುವ ಜವಾಬ್ದಾರಿ ಆ ಸಮಾಜದ ಹಾಗೂ ಅದರ ಆರ್ಥಿಕ ವ್ಯವಸ್ಥೆಯನ್ನು ಅವಲಂಭಿಸಿರುತ್ತದೆ. ಇದು ಮೇಲ್ಮೈ ವ್ಯವಸ್ಥೆಯೇ ಹೊರೆತು ಪೂರ್ಣ ವ್ಯವಸ್ಥೆ ಅಲ್ಲ. ಆದುದರಿಂದ ವ್ಯವಸ್ಥೆಯಲ್ಲಿ ‘ಮೂಲವ್ಯವಸ್ಥೆ’ ಎನ್ನುವುದೂ ಒಂದು ಇರಲೇಬೇಕಲ್ಲ; ಇದೆ. ಈ ಮೇಲ್ಮೈ ವ್ಯವಸ್ಥೆ ಅಲ್ಪ ಪ್ರಮಾಣದ್ದಾಗಿದ್ದರೆ ಮೂಲ ವ್ಯವಸ್ಥೆ ಅಧಿಕ ಪ್ರಮಾಣದ್ದಾಗಿರುತ್ತದೆ. ಇಂತಹ ಮೂಲ ವ್ಯವಸ್ಥೆಯೇ ಸಮಾಜ ಮತ್ತು ಅದರ ಆರ್ಥಿಕ ವ್ಯವಸ್ಥೆ, ನಿಜವಾದ ಅರ್ಥದಲ್ಲಿ ಮೂಲವ್ಯವಸ್ಥೆ ಮೇಲ್ಮೈವ್ಯವಸ್ಥೆಯನ್ನು ನಿಯಂತ್ರಿಸಬೇಕು ಅಥವಾ ಆಳಬೇಕು; ಆದರೆ ಹಿಂದೂ ಧರ್ಮದಲ್ಲಿ ಅದು ತಿರುಗು-ಮುರುಗಾಯಿತು.
ಧರ್ಮ, ಅರ್ಥ, ಕಾಮ, ಮೋಕ್ಷ -ಇವು ವ್ಯಕ್ತಿಯ ಜೀವಿತದ ಒಟ್ಟು ಪುರುಷಾರ್ಥಗಳು (Values of life) ಎಂದು ಒಂದು ಚೌಕಟ್ಟನ್ನು ಹಾಕಲಾಯಿತು. ಅರ್ಥ-ಕಾಮ-ಮೋಕ್ಷಗಳು ಹದ್ದುಮೀರಿ ಹೋಗದಂತೆ, ಇವುಗಳ ಮೇಲೆ ಧರ್ಮದ ನಿಯಂತ್ರಣ ಇಡಲಾಯಿತು. ಅರ್ಥ ಎಂದರೆ ಉತ್ಪಾದನೆ. ಕಾಮ ಎಂದರೆ ಭೋಗ ಅಥವಾ ಬೇಡಿಕೆ ಹಾಗೂ ಮೋಕ್ಷ ಎಂದರೆ ಸುಖಜೀವನ ಎನ್ನುವ ಅರ್ಥಗಳನ್ನು ಕೊಟ್ಟು ಪುರುಷಾರ್ಥಗಳ ವೈಶಾಲ್ಯತೆ ಹೆಚ್ಚಿಸಿ; ಇಡೀ ಸಮಷ್ಟಿ ಜೀವನಕ್ರಮಕ್ಕೆ ಅಂದರೆ ಮೂಲ ವ್ಯವಸ್ಥೆಗೆ ಅನ್ವಯವಾಗುವಂತೆ ಮಾಡಲಾಯಿತು. ಈ ಮೂರರ ಸಮತೋಲನ ಕಾಪಾಡಲು ನೈತಿಕ ಮೌಲ್ಯಗಳ ಅಂದರೆ ಧರ್ಮದ ಕಾವಲಿಟ್ಟರು. ಅಂದರೆ, ಇದರಿಂದ ಹಿಡಿಯಷ್ಟು ಮೇಲ್ವರ್ಣದ ಜನರು ಧರ್ಮದ ಹೆಸರಿನಲ್ಲಿ ಮೂಲವ್ಯವಸ್ಥೆಗೆ ಸೇರಿದ ಬಹುಜನರ ಉತ್ಪಾದನೆ, ಭೋಗ ಮತ್ತು ಸುಖ ಅಂದರೆ; ಅರ್ಥ, ಕಾಮ ಮತ್ತು ಮೋಕ್ಷಗಳನ್ನು ಹಿಡಿತದಲ್ಲಿಟ್ಟುಕೊಳ್ಳಲು ಕಾರಣವಾಯಿತು. ಮೇಲ್ಮೈ ವ್ಯವಸ್ಥೆಯೆಲ್ಲಾ ಒಂದೇ ವರ್ಣದವರ ಕೈನಲ್ಲಿ ಇದ್ದುದೇ ಇದಕ್ಕೆ ಕಾರಣ ಎನ್ನಬಹುದು. ಇಂತಹ ಕಾವಲುಗಾರ ಧರ್ಮ ಮೂಲವ್ಯವಸ್ಥೆಯ ನಿಯಂತ್ರಣದಲ್ಲಿರುವ ಬದಲು ಮೇಲ್ಮೈವ್ಯವಸ್ಥೆಯ ಕೈ ಸೇರಿದ್ದು ಹಿಂದೂ ಧರ್ಮದ ದೊಡ್ಡ ದುರಂತ. ಪರಿಣಾಮವಾಗಿ ಮೂಲವ್ಯವಸ್ಥೆಗೆ ಸೇರಿದ ಜನ ಅರ್ಥದಲ್ಲಿ ಪಾಲುದಾರರಾದರೂ, ಕಾಮ ಮತ್ತು ಮೋಕ್ಷಗಳಿಂದ ವಂಚಿತರಾಗಬೇಕಾಯಿತು.
‘ಧರ್ಮ’ಕ್ಕೆ ದಾನ ಮತ್ತು ನೀತಿ ಎನ್ನುವ ಅರ್ಥಗಳನ್ನು ಮೇಲ್ಮೈವ್ಯವಸ್ಥೆ ಲೇಪಿಸಿದ್ದರಿಂದ; ಮೇಲ್ಮೈ ವ್ಯವಸ್ಥೆಯ ಜನರ ಕಾಮ ಮತ್ತು ಮೋಕ್ಷಗಳು ತಮ್ಮವೆಂದೇ ಭ್ರಮಿಸುವಷ್ಟು ಮೂಲವ್ಯವಸ್ಥೆಯ ಜನರು ಬುದ್ದಿಹೀನರಾದರು. ಅಂದರೆ, ತಾವಿದ್ದ ಸ್ಥಿತಿಯಷ್ಟರಲ್ಲಿಯೇ ತೃಪ್ತಿಯನ್ನು ಕಾಣುವ ತಾತ್ವಿಕ ನಿಲುವು ಪಡೆದುಕೊಂಡರು. ಹೀಗೆ ಭೌತಿಕ ಅಂದರೆ ಪ್ರಾಪಂಚಿಕ ಸ್ಥಿತಿಗತಿಗಳಿಗೆ ಸಮರ್ಥನೆ ಕೊಡುಲು ಅಸಮರ್ಥರಾದ್ದರಿಂದ; ಅಂತರಂಗಕ್ಕೆ ಹೊರಳಿ ಆತ್ಮನಿಷ್ಠತೆ, ಆತ್ಮಶೋಧನೆ, ಪರಮಾತ್ಮ ದರ್ಶನ ಮುಂತಾದ ಅಲೌಕಿಕ ವಿಚಾರಗಳಲ್ಲಿ ಮಗ್ನರಾಗಿ ಪಾರಮಾರ್ಥಿಕ ಆನಂದವನ್ನು ಮೋಕ್ಷ ಎಂದು ಭ್ರಮಿಸಲು ಕಾರಣವಾಯಿತು. ಅಂದರೆ; ಇಹದ ಆನಂದಕ್ಕಿಂತ ಪರದ ಆನಂದ ಮೇಲ್ಮಟ್ಟದ್ದು ಎನ್ನುವ ಭ್ರಮೆಯನ್ನು ಧರ್ಮ ಬಿತ್ತಿದ್ದರಿಂದ, ಹಾಗೂ ಅದನ್ನು ನೈತಿಕತೆಗೊಳಿಸಿದ್ದರಿಂದ ಮೇಲ್ಮಟ್ಟದ್ದು ಎನ್ನುವ ಭ್ರಮೆಯನ್ನು ಧರ್ಮ ಬಿತ್ತಿದ್ದರಿಂದ ಹಾಗೂ ಅದನ್ನು ನೈತಿಕತೆಗೊಳಿಸಿದ್ದರಿಂದ ಉತ್ಪಾದಕರಿಗೆ ಶೋಷಣೆ ಅರ್ಥವಾಗದಂತಾಯಿತು. ಆದುದರಿಂದಲೇ; ಹಿಂದೂ ಧರ್ಮದಲ್ಲಿ ಎಂದೂ ವರ್ಗಕ್ರಾಂತಿ ನಡೆದಿಲ್ಲ. ಇಂಥ ವಿಫಲತೆಯಿಂದ ಬಿಚ್ಚಿಕೊಂಡ ಆಧ್ಯಾತ್ಮ ಕ್ರಿಯೆಗೆ ‘ದಾರ್ಶನಿಕತೆ‘ ಎನ್ನಲಾಯಿತು. ಜೀವನ ಆನಂದ ಜನ್ಯ ಎನ್ನುವ ದರ್ಶನವನ್ನು ಹಿಂದೂ ಧರ್ಮದ ಸರ್ವಸ್ವ ಎಂದು ಬಿಂಬಿಸಿದ್ದರಿಂದ; ಸಮಷ್ಟಿಯ ಸುಖವನ್ನು ಧರ್ಮ ಬಯಸುತ್ತಿದೆ ಎನ್ನುವ ಭ್ರಮೆಯಲ್ಲಿ ಆ ಧರ್ಮದ ಜನರು ಮುಳುಗಲು ಕಾರಣವಾಯಿತು. ಆನಂದ ಸ್ಥಿತಿಯ ಕಲ್ಪನೆ ಲೌಕಿಕ ಸ್ಥಿತಿಗತಿಗಳಿಂದ ನಿರ್ಬಧಿತವಾದದ್ದಲ್ಲ; ಭೌತಿಕ ತುಡಿತದಾಚೆಗಿನ ಮತ್ತು ಇಂದ್ರಿಯಗಳನ್ನು ಮೀರಿನಿಂತ ಆತ್ಮಸಿದ್ದಿ, ಆತ್ಮತೃಪ್ತಿಗಳು ಮನುಷ್ಯ ಜೀವನದ ಪರಮೋದ್ದೇಶಗಳು ಎಂದು ತಿಳಿಸಲಾಯಿತು. ಆದರೆ ‘ಸುಖ’ ಎನ್ನುವುದು ಸಾಮಾಜಿಕ, ಆರ್ಥಿಕ ಹಾಗೂ ಸಾಂಸ್ಕೃತಿಕ ಸಾಮರಸ್ಯಗಳ ಮೂಲಕ ಇಂದ್ರಿಯಗಳಿಂದ ಹುಟ್ಟುತ್ತದೆ ಎನ್ನುವ ವಾಸ್ತವಿಕ ಸತ್ಯಕ್ಕೆ ‘ದಾರ್ಶನಿಕರು ಬೆನ್ನು ತಿರುಗಿಸಿದ್ದು ಅಷ್ಟೇ ವಾಸ್ತವ.
೬
ಒಂದು ಜನಸಮುದಾಯದ ನಿಯಂತ್ರಣಕ್ಕೆ ಕಾರಣವಾಗುವುದು ಅದರ ಧರ್ಮ ಮತ್ತು ಕಾನೂನು. ಧರ್ಮ ಮತ್ತು ಕಾನೂನುಗಳು ಸೀಮಿತ ಅರ್ಥದಲ್ಲಿ ಬೇರೆ ಬೇರೆ ಎಂದು ಕಂಡುಬಂದರೂ, ಅವು ವಿಶಾಲ ಅರ್ಥದಲ್ಲಿ ಪರಸ್ಪರ ಪೂರಕ. ಹಿಂದೂ ಚಿಂತನೆಯಲ್ಲಿ ಧರ್ಮ ಮತ್ತು ಕಾನೂನು ಎನ್ನುವ ವಿಂಗಡಣೆ ಆದದ್ದು ಇತ್ತೀಚಿನ ಶತಮಾನದಲ್ಲಿ. ಆದರೆ ಇದಕ್ಕೂ ಹಿಂದೆ ಅವೆರಡೂ ಮಿಳಿತವಾಗಿ ಧರ್ಮದ ರೂಪವನ್ನು ಪಡೆದುಕೊಂಡಿದ್ದವು. ನ್ಯಾಯಕ್ಕೆ ಧರ್ಮವೇ ಆಧಾರವಾಗಿತ್ತು. ಹಿಂದೂ ನ್ಯಾಯಶಾಸ್ತ್ರದಲ್ಲಿ ಧರ್ಮದ ಉಗಮಕ್ಕೆ ವೇದ, ಸ್ಮೃತಿ, ಸದಾಚಾರ ಅಥವಾ ಸಂಪ್ರದಾಯ ಮತ್ತು ಆತ್ಮಸಾಕ್ಷಿ ಎನ್ನುವ ನಾಲ್ಕು ಮೂಲಗಳನ್ನು ಗುರುತಿಸಲಾಗಿದೆ. ಧರ್ಮಕ್ಕೆ ವೇದ ಆಧಾರವಾದರೆ, ಸ್ಮೃತಿ ಮತ್ತು ಸಂಪ್ರದಾಯ ವೇದಗಳ ಮೇಲೆ ನಿಂತಿವೆ. ಆತ್ಮಸಾಕ್ಷಿ ಎನ್ನುವುದು ವ್ಯಕ್ತಿಗತವಾದದ್ದು. ಅವರವರ ಅಂತಃಸಾಕ್ಷಿಗೆ ಸರಿಯೆಂದು ತೋರುವಂತಾದ್ದು. ಸ್ಮೃತಿಯ ಮುಖ್ಯ ಭಾಗ ಧರ್ಮಶಾಸ್ತ್ರ. ವೈದಿಕರಿಗೆ ಅಥವಾ ಆರ್ಯ ಹಿಂದುಗಳಿಗೆ ವೇದದಲ್ಲಿರುವ ಲೌಕಿಕ ಮತ್ತು ಅಲೌಕಿಕ ಧರ್ಮವನ್ನು ತಿಳಿಯ ಹೇಳುವುದು ಇದರ ಗುರಿ.
ಮನು ಸ್ಮೃತಿಯನ್ನು ಕುರಿತು ಡಾ.ಅಂಬೇಡ್ಕರ್ ಅವರು ‘‘ಮನುಸ್ಮೃತಿ ಕಾನೂನು ಶಾಸ್ತ್ರ, ಧರ್ಮಶಾಸ್ತ್ರ ಮತ್ತು ನೀತಿಶಾಸ್ತ್ರ ಎಲ್ಲಾ ಒಟ್ಟಿಗೆ ಸೇರಿರುವ ಗ್ರಂಥವಾಗಿದೆ. ಅದು ನೀತಿಶಾಸ್ತ್ರ; ಏಕೆಂದರೆ ಅದು ಮನುಷ್ಯನ ಕರ್ತವ್ಯಗಳನ್ನು ಹೇಳುತ್ತದೆ. ಅದು ಧರ್ಮಶಾಸ್ತ್ರ; ಏಕೆಂದರೆ, ಹಿಂದೂ ಧರ್ಮದ ಜೀವವಾದ ಜಾತಿಗಳ ಬಗ್ಗೆ ಹೇಳುತ್ತದೆ. ಅದು ಕಾನೂನು ಶಾಸ್ತ್ರ; ಏಕೆಂದರೆ, ಕರ್ತವ್ಯ ಭ್ರಷ್ಠತೆಗೆ ಶಿಕ್ಷೆ ವಿಧಿಸುತ್ತದೆ’’ ಎಂದು ವಿಶ್ಲೇಷಿಸಿದ್ದಾರೆ. ಜಾತಿ ವ್ಯವಸ್ಥೆ ಹಿಂದೂ ಧರ್ಮದ ಒಂದು ಏಕೈಕ ಅವಿಭಾಜ್ಯ ಅಂಗ ಎನ್ನುವುದನ್ನು ಮನುಸ್ಮೃತಿ ಒತ್ತಿ ಒತ್ತಿ ಹೇಳುತ್ತದೆ.
‘‘ಅಗ್ನಿಯನ್ನು ಯಜ್ಞಕ್ಕೆ ಉಪಯೋಗಿಸಲಿ ಅಥವಾ ಉಪಯೋಗಿಸದಿರಲಿ; ಅದು ಹೇಗೆ ತನ್ನ ಮಹತ್ವವನ್ನು ಉಳಿಸಿಕೊಳ್ಳುತ್ತದೆಯೋ ಹಾಗೆ ಬ್ರಾಹ್ಮಣನು ವಿದ್ಯಾವಂತನಾಗಿರಲಿ ಅಥವಾ ಅವಿದ್ಯಾವಂತನಾಗಿರಲಿ, ಅವನು ದೇವರಿಗೆ ಸಮಾನ’’ ಎಂದು ಮನು ತಿಳಿಸುತ್ತಾನೆ. ಬ್ರಾಹ್ಮಣ ದೇವನಾಗಿರುವುದರಿಂದ ರಾಜನಿಗೂ ಅತೀತನಾಗಿದ್ದಾನೆ ಎಂದೂ ಅವನು ತಿಳಿಸುತ್ತಾನೆ. ಆದಕಾರಣ; ಸಾಮಾಜಿಕ ಹಾಗೂ ಧಾರ್ಮಿಕ ನ್ಯಾಯ-ಅನ್ಯಾಯಗಳ ನಿರ್ಣಯವನ್ನು ವರ್ಣಗಳ ಆಧಾರದ ಮೇಲೆ ಮನು ನಿರ್ದೇಶಿಸಿದ್ದಾನೆ.
ಹಿಂದೂ ಧರ್ಮದಲ್ಲಿ ಒಂದು ಕೇಂದ್ರೀಕೃತ ನ್ಯಾಯವ್ಯವಸ್ಥೆ ಇದ್ದದ್ದು ಕಂಡು ಬರುವುದಿಲ್ಲ. ನ್ಯಾಯದ ಪೂರ್ಣಾಧಿಕಾರ ರಾಜನದಾಗಿತ್ತು. ಜೊತೆಗೆ; ಬುಡಕಟ್ಟುಗಳಲ್ಲಿ ಬುಡಕಟ್ಟು ನ್ಯಾಯಗಳು ಆಚರಣೆಯಲ್ಲಿದ್ದವು. ರಾಜ ತನ್ನ ಅಧಿಕಾರದ ಮೂಲಕ ನ್ಯಾಯ ನೀಡುತ್ತಿದ್ದನು. ನ್ಯಾಯ ನೀಡುವುದು ಅವನಿಗೆ ರಾಜಕೀಯ ವಿಷಯವಾಗಿರದೆ; ಧರ್ಮವನ್ನು ಎತ್ತಿಹಿಡಿಯುವ ಧಾರ್ಮಿಕ ಕ್ರಿಯೆಯಾಗಿತ್ತು. ರಾಜ ಪ್ರತ್ಯಕ್ಷ ದೇವತಾ. ರಾಜ ದೈವಾಂಶ ಸಂಭೂತ ಮುಂತಾಗಿ ಪರಿಗಣಿಸಲಾಗುತ್ತಿತ್ತು. ಆದುದರಿಂದ; ಅಧರ್ಮಿಗಳನ್ನು ಶಿಕ್ಷಿಸುವ ಜವಾಬ್ದಾರಿ ರಾಜನದಾಗಿತ್ತು.
ಶಿಕ್ಷೆಯ ಉದ್ದೇಶ ಪ್ರಾಯಶ್ಚಿತ್ತ ಮಾಡಿಕೊಳ್ಳುವುದು. ಆದಕಾರಣ ಕೊಡುತ್ತಿದ್ದ ಶಿಕ್ಷೆ ಪಾಪ ವಿಮೋಚನೆಗೆ ಎಂದು ಪರಿಗಣಿಸಲಾಗುತ್ತಿತ್ತು. ಆದುದರಿಂದ ಆಚಾರ, ವ್ಯವಹಾರ ಮತ್ತು ಪ್ರಾಯಶ್ಚಿತ್ತಗಳನ್ನು ಧರ್ಮಶಾಸ್ತ್ರದ ಧರ್ಮಸೂತ್ರಗಳು ಎಂದು ಪರಿಗಣಿಸಲಾಯಿತು. ಇವು ಧರ್ಮಾಚರಣೆಯಲ್ಲಿ ಮಾರ್ಗಸೂಚಿಗಳಾಗಿದ್ದರೂ; ಸ್ಥಳೀಯ ಸಂಪ್ರದಾಯಗಳು ಆಯಾ ಜಾತಿ, ಸಮುದಾಯಗಳ ಧರ್ಮಾಚರಣೆಯಲ್ಲಿ ಪ್ರಮುಖ ಪಾತ್ರವಹಿಸಿರುವುದೂ ಅಷ್ಟೇ ಮುಖ್ಯವೆನಿಸಿದೆ.
೭
ಹಿಂದೂ ಧರ್ಮದಲ್ಲಿನ ‘ಪಾಪ’ ಮತ್ತು ‘ಪುಣ್ಯ’ಗಳ ಪರಿಕಲ್ಪನೆಗಳು ಮೊದಲು ರೂಪು ಪಡೆದದ್ದು ಋಗ್ವೇದದಲ್ಲಿ. ‘ವರುಣ’ ಋತದ ಮುಖ್ಯದೇವತೆ. ‘ಋತ’ ಎಂದರೆ ನಿಯಮ ಅಥವಾ ನೀತಿ. ಪುಣ್ಯವಂತರನ್ನು ರಕ್ಷಿಸುವುದು ಮತ್ತು ಪಾಪಿಗಳನ್ನು ಶಿಕ್ಷಿಸುವುದು ವರುಣನ ಕೆಲಸ. ಪಾಪಿಗಳಿಗೆ ವರುಣನು ಉದರ ರೋಗವನ್ನು ಶಿಕ್ಷೆಯ ರೂಪದಲ್ಲಿ ಉಂಟುಮಾಡುತ್ತಾನೆ ಎನ್ನುವ ಮಾತು ಋಗ್ವೇದದಲ್ಲಿ ಬರುತ್ತದೆ. ಪ್ರಳಯ, ಭೂಕಂಪ ಮುಂತಾದ ನೈಸರ್ಗಿಕ ಅನಾಹುತಗಳೆಲ್ಲ ಹಾಗೂ ಕುಷ್ಠರೋಗ, ಕ್ಷಯರೋಗ ಮುಂತಾದ ರೋಗಗಳು ಆಯಾ ಮಾನವರ ಪಾಪಕರ್ಮಗಳ ದುಷ್ಫಲ ಎನ್ನುವ ನಂಬಿಕೆಗಳು ಧಾರ್ಮಿಕ ವೈಚಾರಿಕತೆಯಲ್ಲಿ ರೂಪುಗೊಂಡಂಥವು. ಪಾಪಕರ್ಮಗಳಿಂದ ನಮ್ಮನ್ನು ರಕ್ಷಿಸು ಎಂದು ವರುಣನನ್ನು ಬೇಡುವ ಮಾತು ವೇದಗಳಲ್ಲಿ ಬರುತ್ತದೆ. ಎಚ್ಚರದಿಂದಿರುವುದು ಎಲ್ಲಿ ಕರ್ತವ್ಯವಾಗಿರುತ್ತೋ ಅಲ್ಲಿ ನಿದ್ರಿಸುವುದೂ ಪಾಪದ ಕೆಲಸ ಎನ್ನುವುದೂ ವೇದಗಳಿಂದ ತಿಳಿದುಬರುತ್ತದೆ. ವೇದಗಳಲ್ಲಿ ಪಾಪವನ್ನು ದೈವಾಜ್ಞೆಯ ಉಲ್ಲಂಘನೆ ಎಂದು ಭಾವಿಸಲಾಗಿದೆ.
ಉಪನಿಷತ್ತುಗಳಲ್ಲಿ ಜ್ಞಾನಕ್ಕೆ ಪ್ರಾಧಾನ್ಯತೆ ಇದ್ದರೂ ಜೊತೆಯಲ್ಲಿ ಕರ್ಮಗಳಿಗೂ ಸ್ಥಾನವಿರುವುದರಿಂದ ಸತ್ಕರ್ಮ, ಪುಣ್ಯಕರ್ಮ, ನಿಷ್ಕಾಮಕರ್ಮ ಮುಂತಾದವನ್ನು ಭಗವದ್ಗೀತೆಯಲ್ಲಿ ಕಾಣಲು ಸಾಧ್ಯವಿದೆ. ಧರ್ಮಶಾಸ್ತ್ರಗಳಲ್ಲಿ ‘ಪಾಪ’ ಮತ್ತು ‘ಪುಣ್ಯ’ಗಳ ಬಗ್ಗೆ ತಾತ್ವಿಕ ವಿವೇಚನೆ ಕಾಣುವುದಿಲ್ಲ. ಆದರೆ ಪಾಪಕೃತ್ಯಗಳು ಮತ್ತು ಅವುಗಳಿಗೆ ವಿಧಿಸಲಾಗಿರುವ ಶಿಕ್ಷೆ ಮತ್ತು ಪ್ರಾಯಶ್ಚಿತ್ತಗಳು ಹಾಗೂ ಪುಣ್ಯಕಾರ್ಯಗಳು ಮತ್ತು ಅವುಗಳ ಸತ್ಫಲಗಳ ಬಗ್ಗೆ ವಿವರಗಳು ಸಿಗುತ್ತವೆ. ಹಿಂದೂ ಧರ್ಮದಲ್ಲಿ ಮನು, ಗೌತಮ, ಬೋಧಾಯನ, ಯಾಜ್ಞವಲ್ಕ್ಯ ಮುಂತಾದ ಧರ್ಮಶಾಸ್ತ್ರಕಾರರ ದೃಷ್ಟಿಯಲ್ಲಿ ಪಾಪ ಮತ್ತು ಪುಣ್ಯ ಕಲ್ಪನೆಗಳು ಬಹುಮಟ್ಟಿಗೆ ಒಂದೇ ಇದ್ದರೂ ಕೆಲವು ವ್ಯತ್ಯಾಸಗಳನ್ನು ಗುರುತಿಸಬಹುದು. ಮನುಸ್ಮೃತಿಯಲ್ಲಿ ೧. ಬ್ರಹ್ಮಹತ್ಯೆ ೨. ಬ್ರಾಹ್ಮಣನನ್ನು ಗಾಯಗೊಳಿಸುವುದು ೩. ಗುರುಪತ್ನಿಯನ್ನು ಸಂಭೋಗಿಸುವುದು ೪. ಗೋಹತ್ಯೆ, ೫. ಉಚ್ಛವರ್ಣ ಅಥವಾ ಕುಲವನ್ನು ಕುರಿತು ಸುಳ್ಳು ಹೇಳುವುದು ೬. ವೇದಗಳನ್ನು ನಿಂಧಿಸುವುದು, ೭. ವೇದಗಳನ್ನು ದುಡ್ಡುಕೊಟ್ಟು ಕಲಿಯುವುದು ಅಥವಾ ಕಲಿಸುವುದು, ೮. ಆಯೋಗ್ಯ ವ್ಯಕ್ತಿಗಳಿಗಾಗಿ ಯಜ್ಞ ಮಾಡುವುದು ಇಲ್ಲವೆ, ತ್ಯಾಗ ಮಾಡುವುದು ೯. ಆರ್ಥಿಕವಾಗಿ ತನ್ನ ಹೆಂಡತಿಯನ್ನವಲಂಬಿಸಿ ಜೀವಿಸುವುದು, ೧೦. ಮದ್ಯಪಾನ, ೧೧. ಕಳ್ಳತನ ೧೨. ಮಧ್ಯವನ್ನು ಸೇವಿಸುವವಳೊಂದಿಗೆ ಲೈಂಗಿಕ ಸಂಬಂಧ ಹೊಂದುವುದು, ೧೩. ಮದ್ಯದ ಜೊತೆಗೆ ಆಹಾರ ಸೇವಿಸುವುದು; ಹೀಗೆ ಪಾಪಗಳ ಪಟ್ಟಿಮಾಡಿ ಉಲ್ಲೇಖಿಸಿರುವುದನ್ನು ಕಾಣಬಹುದು.
ಈ ಲೋಕದಲ್ಲಿ ಅಥವಾ ಪರಲೋಕದಲ್ಲಿ ಒಳ್ಳೆಯ ಫಲ ಸಿಗುತ್ತದೆಂದು ಮಾಡುವ ಯಾವ ಕಾರ್ಯವನ್ನಾದರೂ ಪುಣ್ಯಕಾರ್ಯ ಎಂದು ಮತಧರ್ಮಗಳು ಪರಿಗಣಿಸುತ್ತವೆ. ಪುಣ್ಯಕಾರ್ಯದ ಸತ್ಫಲವೇ ಪುಣ್ಯ ಎನಿಸುತ್ತದೆ. ಪರೋಪಕಾರ, ಅನ್ನದಾನ, ವಸ್ತ್ರದಾನ, ಧನದಾನ ಮುಂತಾದ ದಾನ-ಧರ್ಮಗಳು, ಸಜ್ಜನರ ಪ್ರಾಣ ಮತ್ತು ಮಾನರಕ್ಷಣೆ, ಧಾರ್ಮಿಕ ವ್ರತ-ನಿಯಮಗಳ, ಪೂಜೆ-ಪುರಸ್ಕಾರಗಳ ಮತ್ತು ಧಾರ್ಮಿಕ ವಿಧಿ-ವಿಧಾನ ಸಂಸ್ಕಾರಗಳ ಅನುಷ್ಠಾನ ಮುಂತಾದವನ್ನು ಪುಣ್ಯಕಾರ್ಯಗಳೆಂದು ಮನುಸ್ಮೃತಿಯಲ್ಲಿ ಸ್ಮರಿಸಲಾಗಿದೆ.
‘ಪಾಪ’ ಮತ್ತು ‘ಪುಣ್ಯ’ ಪರಿಕಲ್ಪನೆಗಳಿಗೆ ಆಧಾರವಾಗಿರುವುದು ‘ಸರಿ’ ಮತ್ತು ‘ತಪ್ಪು’ ಅಥವಾ ‘ಒಳ್ಳೆಯದು’ ಮತ್ತು ‘ಕೆಟ್ಟದ್ದು’ ಎನ್ನುವ ‘ನೈತಿಕತೆ’. ಆದರೆ ನೈತಿಕತೆಯ ಜಾಗದಲ್ಲಿ ಧಾರ್ಮಿಕೀಕರಣ ಬಂದಿದ್ದರಿಂದ ಶೋಷಣೆಗೆ ಅವಕಾಶವಾಯಿತು. ಪಾಪ-ಪುಣ್ಯದ ಕಲ್ಪನೆ ವೈಯಕ್ತಿಕ ನೆಲೆಯಲ್ಲಿ ವ್ಯಕ್ತಿಯೊಬ್ಬನನ್ನು ನಿಯಂತ್ರಿಸುವುದರ ಮೂಲಕ ಸಾರ್ವತ್ರಿಕ ಅರ್ಥದಲ್ಲಿ ಆರೋಗ್ಯಪೂರ್ಣ ವೈವಿಧ್ಯಮಯ ಸಮಾಜ ನಿರ್ಮಾಣದ ಗುರಿ ಹೊಂದಿದ್ದರೂ; ಅವು ಮತಧರ್ಮದ ಆಶ್ರಯ ಪಡೆದಾಗ ಇಡೀ ಸಮಾಜದ ವಿಘಟನೆಗೂ ಕಾರಣವಾಗುವುದರ ಜೊತೆಗೆ ಸಮಾಜದ ಒಂದು ಘಟಕ ಮತ್ತೊಂದು ಘಟಕದ ಶೋಷಣೆಗೂ ಕಾರಣವಾಗುತ್ತದೆ ಎನ್ನುವುದನ್ನು ನಾವು ಮೇಲಿನ ಪಟ್ಟಿಗಳಿಂದ ಅರಿತುಕೊಳ್ಳಬಹುದು. ಪಾರಮಾರ್ಥಿಕ ಆನಂದಸ್ಥಿತಿಯ ಸಂಪಾದನೆ; ವ್ಯಕ್ತಿ ಜೀವನದ ಉತ್ಪಾದನೆ ಅಥವಾ ಗಳಿಕೆಯನ್ನು ಪುಣ್ಯ ಎಂದು ಹೇಳುವ ಮೂಲಕ; ಆರ್ಥಿಕ ಉತ್ಪಾದನೆ ಸಂಪಾದನೆಗಳಲ್ಲಿರುವ ಅಸಮಾನತೆಯನ್ನು ಮುಚ್ಚಿಕೊಳ್ಳಲಾಯಿತು; ಹಾಗೂ ಅಂತಹ, ಆಲೋಚನಾಕ್ರಮವನ್ನೇ ವ್ಯಕ್ತಿ ಮತ್ತು ಸಮಷ್ಠಿಗಳ ಮಟ್ಟದಲ್ಲಿ ಬೆಳೆಸಲಾಯಿತು. ಹಿಂದೂ ಜಾತಿಪದ್ಧತಿಯ ಒಬ್ಬ ಶೂದ್ರ ತನ್ನ ವಸ್ತುಸ್ಥಿತಿಯಲ್ಲೇ ನೆಮ್ಮದಿ ಕಾಣುವಂತೆ ಲೌಕಿಕ ಪರಿಸರದೊಡನೆ ಸಾಮರಸ್ಯದಿಂದ ಹೊಂದಿಕೊಳ್ಳುವಂತೆ ಹಾಗೂ ಇದರಾಚೆಗೆ ಆತ ಯೋಚಿಸದಂತೆ ಅವನ ಸುತ್ತೂ ಪಾಪ-ಪುಣ್ಯದ ಬೇಲಿ ಹಾಕಿರುವುದೂ ಅಷ್ಟೇ ಸತ್ಯ.
೮
ಒಂದು ಜನಾಂಗದ ಸಾಂಸ್ಕೃತಿಕ ಇತಿಹಾಸವನ್ನು ಅಧ್ಯಯನ ಮಾಡುವಲ್ಲಿ; ಅವರ ಆಚಾರವ್ಯವಹಾರಗಳು ಮತ್ತು ರೂಪರೇಷೆಗಳ ಜೊತೆಗೆ, ಆ ಜನರು ಆಡುವ ಭಾಷೆ ಒಂದು ಪ್ರಮುಖ ಸಾಧನವಾಗುತ್ತದೆ. ಆರ್ಯರ ಆಗಮನಕ್ಕಿಂತ ಮುಂಚೆ ದ್ರಾವಿಡರು ಇಂಡಿಯಾದಲ್ಲಿ ವಾಸಿಸಿದ್ದರು ಎನ್ನುವುದಕ್ಕೆ ಬಲೂಚಿಸ್ಥಾನದಲ್ಲಿ ನೆಪಮಾತ್ರಕ್ಕೆ ಉಳಿದಿರುವ ‘ಬ್ರಾಹೂಯಿ’ ಭಾಷೆ, ಇಂಡಿಯಾದ ಪೂರ್ವದಲ್ಲಿ ಕಂಡುಬರುವ ‘ಮಲ್ತೋ’ ಮತ್ತು ‘ಕುರುಖ್’ ಭಾಷೆಗಳು ಸಾಕ್ಷಿಯಾಗಿ ಉಳಿದುಬಂದಿರುವುದೇ ನಿದರ್ಶನವಾಗಿದೆ. ಈ ಎಲ್ಲಾ ಭಾಷೆಗಳೂ ದ್ರಾವಿಡ ಪರಿವಾರದ ಭಾಷಾಗುಂಪಿಗೆ ಸೇರಿವೆ ಎನ್ನುವುದು ಮುಖ್ಯ.
ಇಪ್ಪತ್ತನೆಯ ಶತಮಾನದ ಮಧ್ಯದವರೆಗೆ ಇಂಡಿಯಾದ ಎಲ್ಲ ಭಾಷೆಗಳೂ ಸಂಸ್ಕೃತ ಜನ್ಯ. ‘ಸಂಸ್ಕೃತ’ ದೇವಭಾಷೆ ಎನ್ನುವ ಭ್ರಮೆಗಳನ್ನು ಪಟ್ಟಭದ್ರರು ಜನತೆಯಲ್ಲಿ ಹುಟ್ಟುಹಾಕಿದ್ದರಿಂದ; ಸಂಸ್ಕೃತ ಭಾಷೆ ವರ್ಣ ಆಧಾರಿತ ಸಮಾಜವನ್ನು ಗಟ್ಟಿಗೊಳಿಸಿದ್ದರಲ್ಲಿ ಪ್ರಮುಖಪಾತ್ರ ವಹಿಸಿರುವುದನ್ನು, ಇಂತಹ ಸಂಸ್ಕೃತ ಭಾಷೆಯ ಮೂಲವನ್ನು ಭಾಷಾ ತಜ್ಞರು ನಿರ್ಣಯಿಸುವವರೆಗೂ ಅದು ಮೇಲಾಟದಲ್ಲೇ ನಿರತವಾಗಿದ್ದದ್ದನ್ನು ಹಿಂದೂ ಸಾಂಸ್ಕೃತಿಕ ಇತಿಹಾಸದಲ್ಲಿ ಗುರುತಿಸಬಹುದು.
ಇಡೀ ಭೂಮಿಯ ಮೇಲೆ ಸುಮಾರು ಎರಡು ಸಾವಿರಕ್ಕೂ ಹೆಚ್ಚು ಭಾಷೆಗಳಿದ್ದು; ಭಾಷಾ ತಜ್ಞರು ಅವನ್ನೆಲ್ಲಾ ವರ್ಗೀಕರಿಸಿ ಇಂಡೋ-ಯುರೋಪಿಯನ್ ಪರಿವಾರ, ಫಿನ್ನೊ-ಉನ್ರಿಕ್ ಪರಿವಾರ, ಅಲ್ಬೇಯಿಕ್ ಪರಿವಾರ, ಬಾಸ್ಕ್ ಪರಿವಾರ, ಆಪ್ರೋ-ಏಷಿಯಾಟಿಕ್ ಪರಿವಾರ, ನೈಜರ್-ಕಾಂಗೋ ಪರಿವಾರ, ಸೈನೋ-ಟಿಬೆಟಿಯನ್ ಪರಿವಾರ, ದ್ರಾವಿಡ ಪರಿವಾರ, ಮಲಯೋ-ಪಾಲಿನೇಷಿಯನ್ ಪರಿವಾರ, ಆಸ್ಟ್ರೇಲಿಯನ್ ಪರಿವಾರ, ಆಸ್ಟೋ-ಏಷಿಯಾಟಿಕ್ ಪರಿವಾರ, ಎಸ್ಕಿಮೋ-ಅಲೆಂಡ್ ಪರಿವಾರ ಎಂಬುದಾಗಿ ಸುಮಾರು ಮೂವತ್ತೈದು ಭಾಷಾ ಪರಿವಾರಗಳನ್ನಾಗಿ ವಿಂಗಡಿಸಿದ್ದಾರೆ. ಇದಕ್ಕೆ ಭೌಗೋಳಿಕ, ಜನಾಂಗಿಕ, ರಾಚನಿಕ ಹಾಗೂ ವಾಂಶಿಕ ಅಂಶಗಳನ್ನು ಆಧಾರವನ್ನಾಗಿ ಇಟ್ಟುಕೊಳ್ಳಲಾಗಿದೆ.
ಇಂಡಿಯಾದಲ್ಲಿ ದ್ರಾವಿಡ ಭಾಷಾ ಪರಿವಾರ, ಇಂಡೋ-ಯುರೋಪಿಯನ್ ಪರಿವಾರದ ಇಂಡೋ ಆರ್ಯನ್ ಗುಂಪು, ಆಸ್ಟ್ರೋ ಏಷಿಯಾಟಿಕ್ ಅಥವಾ ಆಸ್ಟ್ರಿಕ್ ಪರಿವಾರ, ಸೈನೋ ಟಿಬೆಟನ್ ಪರಿವಾರದ ಟಿಬೆಟೋ ಬರ್ಮನ್ ಗುಂಪು ಹಾಗೂ ಅವರ್ಗೀಕೃತ ಭಾಷೆಗಳು ಹೀಗೆ ವಿವಿಧ ಭಾಷಾಪರಿವಾರಕ್ಕೆ ಸೇರಿದ ಭಾಷೆಗಳನ್ನು ಗುರ್ತಿಸಬಹುದು. ಇಂಡೋ ಆರ್ಯನ್ ಗುಂಪಿನಲ್ಲಿ ಸಂಸ್ಕೃತ, ಪಾಲಿ, ಪ್ರಾಕೃತ, ಹಿಂದಿ, ಉರ್ದು, ಬಂಗಾಲಿ, ಒರಿಯಾ, ಮರಾಠಿ, ಅಸ್ಸಾಮಿ ಹಾಗೂ ಗುಜರಾತಿ ಭಾಷೆಗಳ ಹುಟ್ಟನ್ನು ಭಾಷಾ ತಜ್ಞರು ಗುರುತಿಸಿದ್ದರೆ; ದ್ರಾವಿಡ ಭಾಷಾ ಪರಿವಾರದಲ್ಲಿ ತಮಿಳು, ಕನ್ನಡ, ತೆಲುಗು, ಮಲೆಯಾಳಂ, ತುಳು, ಕೊಡವ, ಬಡಗ, ಕೋತ, ತೊದ, ಕೊರಗ, ಕೋಲಾಮಿ, ನಾಯಿತಿ, ಪೆಂಗೊ, ಮಂಡ, ಒಲ್ಲಾರಿ, ಗೋಂಡಿ, ಕೋಯ, ಕೊಂಡ, ಕುವಿ, ಕುಯಿ, ಕುರುಖ್, ಮಲ್ತೊ, ಬ್ರಾಹೂಯಿ, ಪರ್ಜಿ, ಗದಬ ಮುಂತಾಗಿ ಇಪ್ಪತ್ತೈದಕ್ಕೂ ಹೆಚ್ಚು ಭಾಷೆಗಳ ಹುಟ್ಟನ್ನು ಪತ್ತೆಹಚ್ಚಲಾಗಿದೆ.
ಒಂದು ಭಾಷಾ ಪರಿವಾರಕ್ಕೆ ಸೇರಿದ ಹಲವು ಭಾಷೆಗಳು ಒಂದೇ ಮೂಲದಿಂದ ಬಂದವೆಂದು ನಿರೂಪಿಸಲು ಸಾಮಾನ್ಯವಾಗಿ ಗಮನಿಸುವ ಅಂಶಗಳಲ್ಲಿ ಮೊದಲನೆಯದಾಗಿ; ಭಾಷೆಯ ಮೂಲಭೂತ ಅಥವಾ ನಿತ್ಯೋಪಯೋಗಿ ಪದಗಳೆಂದು ಹೇಳುವ ಅಂಗ, ಸಂಖ್ಯೆ, ಸರ್ವನಾಮ, ಸಂಬಂಧ ಸೂಚಕ ಶಬ್ದಗಳು ಮುಂತಾದವುಗಳಲ್ಲಿ ಸಾಮ್ಯತೆ ಇರುತ್ತದೆ ಹಾಗೂ ಎರಡನೆಯದಾಗಿ; ಧ್ವನ್ಯನುರೂಪತೆ ಇರುತ್ತದೆ.
ಉದಾಹರಣೆಗೆ
ಕನ್ನಡ ತಮಿಳು ಮಲೆಯಾಳಂ ತೆಲುಗು ಸಂಸ್ಕೃತ
೧. ದೇಹದ ಅಂಗ – ಕಣ್ಣು ಕಣ್ ಕಣ್ ಕನ್ನು ಅಕ್ಷಿ
೨. ಸಂಖ್ಯಾ ವಾಚಕ – ಹತ್ತು ಪತ್ತು ಪತ್ತು ಪದಿ ದಶಂ
ಹೀಗೆ ಅನೇಕ ಉದಾಹರಣೆಗಳನ್ನು ಕೊಡಬಹುದು. ಮೇಲಿನ ಉದಾಹರಣೆಗಳಲ್ಲಿ ಮೊದಲ ನಾಲ್ಕೂ ಭಾಷೆಗಳ ಪದಗಳಲ್ಲಿ ಸಾಮ್ಯತೆ ಕಂಡುಬರುವುದರಿಂದ; ಆ ಭಾಷೆಗಳೆಲ್ಲಾ ಒಂದು ಭಾಷಾ ಪರಿವಾರಕ್ಕೆ ಸೇರಿದವು. ಅದು ದ್ರಾವಡಿ ಭಾಷಾ ಪರಿವಾರ ಎಂದು ನಿರ್ಣಯಿಸಬಹುದು. ಆದುದರಿಂದ ದ್ರಾವಿಡ ಭಾಷೆಗಳು ಸಂಸ್ಕೃತ ಜನ್ಯವಲ್ಲ; ಆದರೆ ಸಂಸ್ಕೃತದಿಂದ ಪೋಷಣೆಗೆ ಒಳಗಾಗಿವೆ ಎನ್ನುವುದನ್ನು ಒಪ್ಪಬಹುದು. ಇಂತಹ ಆದಾನ-ಪ್ರದಾನ ಎಲ್ಲಾ ಜೀವಂತ ಭಾಷೆಗಳ ಲಕ್ಷಣ. ಸಂಸ್ಕೃತ ಭಾಷೆ ಇಂಡಿಯಾದ ಮೂಲದ್ದಲ್ಲ. ಅದು ಯುರೋಪು ಮೂಲದ್ದು ಆಗಿರುವುದರಿಂದ; ಇಂಡಿಯಾಕ್ಕೆ ವಲಸೆ ಬಂದ ಆರ್ಯರದೇ ಆಗಿದೆ ಎನ್ನುವುದು ಮುಖ್ಯ.
ಸಂಸ್ಕೃತ ಹಾಗೂ ದ್ರಾವಿಡ ಭಾಷೆಗಳನ್ನಾಡುವ ಆರ್ಯರ ಮತ್ತು ದ್ರಾವಿಡರ ಸಂಸ್ಕೃತಿ ಸಂವೇದನೆಗಳು ಪರಸ್ಪರ ಭಿನ್ನವಿದ್ದದ್ದು ಮತ್ತಷ್ಟು ವೈರುಧ್ಯವನ್ನು ಬೆಳೆಸಲು ಸಾಧ್ಯ ಮಾಡಿತು. ಆರ್ಯರು ತಮಗೆ ಪರಕೀಯ ಅಪರಿಚಿತಗಳಂತಿದ್ದ ಹಾಗೂ ಅರ್ಥವಾಗದಿದ್ದ ದ್ರಾವಿಡ ಭಾಷೆಗಳನ್ನು ಕಿರಾತ ಭಾಷೆಗಳೆಂದು, ಮ್ಲೇಚ್ಛ ಭಾಷೆಗಳೆಂದು ಕೀಳಾಗಿ ಪರಿಗಣಿಸುತ್ತಾ ಹೋದದ್ದು ಒಂದು ಕಡೆಯಾದರೆ; ಇದಕ್ಕೆ ಪ್ರತಿಯಾಗಿ ತಾವು ಬಳಸುತ್ತಿದ್ದ ಭಾಷೆ ದೇವಭಾಷೆ, ದೇವತೆಗಳು ಮಾತನಾಡುವ ಭಾಷೆ ಸಂಸ್ಕೃತ ಭಾಷೆ ಎಂದು ಮುಂತಾಗಿ ಪ್ರತಿಷ್ಠೆಯನ್ನು ಬಿಂಬಿಸುತ್ತಾ ಹೋದರು. ಜೊತೆಗೆ ಆರ್ಯರ ಅಥವಾ ಹಿಂದೂ ಧರ್ಮದ ಮೇಲ್ವರ್ಗಗಳ ಬೌದ್ದಿಕ, ರಾಜಕೀಯ ಮತ್ತು ಆರ್ಥಿಕ ಚಟುವಟಿಕೆಗಳು ದ್ರಾವಿಡರಿಗೆ ದಕ್ಕಲಿಲ್ಲವಾದ್ದರಿಂದ; ದ್ರಾವಿಡ ಭಾಷೆಗಳಿಗೆ ಸಾಂಸ್ಕೃತಿಕ ಬೆಳವಣಿಗೆಯ ಹೊಸ ಆಯಾಮ ಸಿಕ್ಕಲಿಲ್ಲ. ಹೀಗಾಗಿ, ಸಂಸ್ಕೃತದ ಪ್ರಾಬಲ್ಯ ಹೆಚ್ಚಿದಂತೆಲ್ಲ ದ್ರಾವಿಡ ಭಾಷೆಗಳ ಶೋಷಣೆಯೂ ನಡೆಯುತ್ತಾ ಬಂತು. ಒಂದು ಜನಾಂಗದ ಶೋಷಣೆ ಎಂದರೆ ಶೋಷಿತರ ಭಾಷೆಯೂ ಅದರಲ್ಲಿ ಸೇರಿರುತ್ತದೆ. ಆದುದರಿಂದಲೇ ಬಹುಸಂಖ್ಯಾತ ದ್ರಾವಿಡರಿಗೆ ಅರ್ಥವಾಗದ ಸಂಸ್ಕೃತವನ್ನು ದೇವರಿಗೂ ಮತ್ತು ಭಕ್ತರಿಗೂ ಮಧ್ಯೆ ಪುರೋಹಿತ ವರ್ಗ ಸಂಪರ್ಕ ಭಾಷೆಯನ್ನಾಗಿಸಿ ಉಪಯೋಗಿಸುತ್ತಿರುವುದು ಇಂದಿಗೂ ಮುಂದುವರೆದಿದೆ. ಕನ್ನಡದಲ್ಲಿ ದೇವರನ್ನು ಪ್ರಾರ್ಥಿಸಿದರೆ ಅದು ಸಲ್ಲುವುದಿಲ್ಲವೆ? ಎನ್ನುವ ಪ್ರಶ್ನೆ ಎದುರಾಗುತ್ತದೆ. ಕನ್ನಡದಲ್ಲಿ ಪ್ರಾರ್ಥಿಸಿದರೆ ಅದರ ಅರ್ಥ ಎಲ್ಲರಿಗೂ ತಿಳಿದು; ಮಧ್ಯವರ್ತಿ ಏಕೆ ಬೇಕು? ಎನ್ನುವ ಪ್ರಶ್ನೆ ಭಕ್ತರಲ್ಲಿ ಬಂದರೆ ಎನ್ನುವ ಭಯ ಪುರೋಹಿತಶಾಹಿಯಲ್ಲಿ ಇರುವುದರಿಂದಲೇ ಅವರು ಸಂಸ್ಕೃತವೆಂಬ ಬಡಿಗೆಯನ್ನು ಇಂದಿಗೂ ಹಿಡಿದಿರುವುದು. ಪ್ರಯುಕ್ತ ಆರ್ಯ ಸಂವೇದನೆಯ ಸಂಸ್ಕೃತಿಗಳನ್ನು ಬಿಂಬಿಸುವಂತಹ ಸಾಹಿತ್ಯ ರಚನೆಯಲ್ಲಿ ದ್ರಾವಿಡರ ವಾಲ್ಮೀಕಿ, ವ್ಯಾಸ, ಕಾಳಿದಾಸ ಮುಂತಾದ ಪ್ರತಿಭಾವಂತ ಶೂದ್ರ ಲೇಖಕರು ತೊಡಗಿಸಿಕೊಂಡದ್ದು ಹಿಂದೂ ಧರ್ಮದಲ್ಲಿನ ಒಂದು ಸಾಂಸ್ಕೃತಿಕ ದುರಂತ ಎಂದು ಪರಿಗಣಿಸಬೇಕಾಗುತ್ತದೆ.
೯
ಹಿಂದೂಧರ್ಮದ ಉತ್ತುಂಗ ಕಾಲವೆಂದು ಪರಿಗಣಿಸುವ ವೇದಗಳ ಮತ್ತು ಉಪನಿಷತ್ತುಗಳ ಕಾಲದ ಸಂದರ್ಭದಲ್ಲೇ ಅನೇಕ ನೀಚ ಪದ್ಧತಿಗಳು ಸಾಮಾಜಿಕ ಬದುಕಿನಲ್ಲಿ ಆಳವಾಗಿ ಬೇರುಬಿಟ್ಟಿದ್ದವು ಎನ್ನುವುದನ್ನು ಕಾಣಬಹುದು. ಇಂತಹ ನೀಚ ಪದ್ಧತಿಗಳಲ್ಲಿ ದಾಸ್ಯ ಪದ್ಧತಿಯೂ ಒಂದು. ಆರ್ಯರು ಇಂಡಿಯಾದ ಮೂಲನಿವಾಸಿಗಳಾದ ದ್ರಾವಿಡರನ್ನು ಸೋಲಿಸಿ ತಮ್ಮ ದಾಸರನ್ನಾಗಿ ಮಾಡಿಕೊಂಡರು ಎನ್ನುವುದನ್ನು ಋಗ್ವೇದ ತೆರೆದಿಡುತ್ತದೆ. ಸೋತು ಶರಣಾಗತರಾದ ದ್ರಾವಿಡರನ್ನು ಆರ್ಯರು ‘ದಾಸ’, ‘ದಸ್ಯು’ ಮತ್ತು ‘ಶೂದ್ರ’ ಮುಂತಾದ ಹೆಸರುಗಳಿಂದ ಕರೆದದ್ದೇ ಅಲ್ಲದೆ; ದುಡಿಸಿಕೊಳ್ಳಲು ಪ್ರಾಣಿಗಳಿಗಿಂತ ಕೊನೆಯಾಗಿ ಬಳಸಿಕೊಂಡದ್ದೂ ಅಲ್ಲದೆ, ಕಾಣಿಕೆಯಾಗಿ ಕೊಡುವ ವಸ್ತುಗಳಂತೆಯೂ ಬಳಸಿಕೊಂಡದ್ದನ್ನು ಋಗ್ವೇದದಲ್ಲಿ ಕಾಣಬಹುದು. ‘‘ನೀನು ನನಗೆ ನೂರು ಹೇಸರಗತ್ತೆಗಳನ್ನು, ನೂರು ಕುರಿಗಳನ್ನು ಹಾಗೂ ನೂರು ದಾಸರನ್ನು ನೀಡಿದೆ’’ ಎನ್ನುವ ಮಾತು ಋಗ್ವೇದದಲ್ಲಿ ಬರುತ್ತದೆ. ದಾಸರನ್ನು ಕತ್ತೆ ಮತ್ತು ಕುರಿಗಳಂತೆ ಪರಿಗಣಿಸಿರುವುದು ಮುಖ್ಯ. ರಾಜ ಹರಿಶ್ಚಂದ್ರ ವರುಣನಿಗೆ ನರಬಲಿ ಕೊಡಲು ಅಜಿಗರ್ತ ಋಷಿಯ ಮಗ ಶುನಶ್ಯೇಪನನ್ನು ಕೊಂಡುಕೊಂಡ ಎನ್ನುವ ವಿಚಾರ ಐತ್ತರೇಯ ಬ್ರಾಹ್ಮಣದಲ್ಲಿ ಕಂಡುಬರುತ್ತದೆ. ಬಲಿಗಾಗಿ ಪ್ರಾಣಿಯನ್ನು ಕೊಂಡುಕೊಳ್ಳುವಂತೆ ಶುನಶ್ಯೇಪನನ್ನು ಕೊಂಡುಕೊಂಡ ಎನ್ನುವುದು ಯೋಚಿಸಬೇಕಾದ ವಿಚಾರ.
ಛಾಂದೋಗ್ಯ ಉಪನಿಷತ್ತಿನಲ್ಲಿ ಒಂದು ಪ್ರಸಂಗ ಬರುತ್ತದೆ. ಜಾನಶೃತಿ ಎನ್ನುವ ರಾಜನೋರ್ವ ಬ್ರಹ್ಮಜ್ಞಾನವನ್ನು ಪಡೆಯಲು ರೈಕ್ವ ಎನ್ನುವವನಿಗೆ ಒಂದು ಸಾವಿರ ಹಸುಗಳು, ಒಂದು ಕಂಠಹಾರ, ಹೇಸರುಗತ್ತೆಗಳಿಂದ ಕೂಡಿದ  ರಥದ ಜೊತೆಗೆ ತನ್ನ ಮಗಳನ್ನೂ ದಾನವಾಗಿ ಕೊಡುತ್ತಾನೆ. ತುಂಬಾ ವೈಚಾರಿಕ ಪ್ರಖರತೆಯಿಂದ ಕೂಡಿದ ಕಾಲವೆಂದು ಮಾನ್ಯಮಾಡಿರುವ ಉಪನಿಷತ್ತಿನ ಕಾಲದಲ್ಲೂ; ಒಬ್ಬ ಹೆಣ್ಣನ್ನು ಹಸುಗಳು, ಕತ್ತೆಗಳು ಮುಂತಾದವುಗಳ ಜೊತೆಯಲ್ಲಿ ದಾನ ಕೊಟ್ಟಿರುವುದು ಗಮನಿಸಬೇಕಾದ ವಿಚಾರ. ಮಹಾಭಾರತದ ಸಭಾಪರ್ವ, ವನಪರ್ವ ಮತ್ತು ವಿರಾಟಪರ್ವಗಳಲ್ಲಿ ದಾಸ್ಯ ಪದ್ಧತಿಯ ವಿವರಗಳು ಹೆಚ್ಚಾಗಿ ಕಂಡುಬರುತ್ತವೆ. ಶ್ರೀಕೃಷ್ಣ ಸುಭದ್ರೆಯ ಮದುವೆಯಲ್ಲಿ ಬೆಳೆಬಾಳುವ ವಸ್ತುಗಳ ಜೊತೆಗೆ ಸೇವೆಗಾಗಿ ‘‘ಒಂದು ಸಾವಿರ ಹೊಳೆಯುವ ಮೈಕಾಂತಿಯ ಗುಂಗರು ಕೂದಲಿನ ಬಂಗಾರದ ಒಡವೆಗಳನ್ನು ಧರಿಸಿದ ನುರಿತ ಸೇವಕಿಯರನ್ನು’’ ಅರ್ಜುನನಿಗೆ ವರದಕ್ಷಿಣೆಯಾಗಿ ನೀಡುತ್ತಾನೆ ಎನ್ನುವ ಪ್ರಸ್ತಾಪ ಬರುತ್ತದೆ. ಇದೇ ರೀತಿ ಮಹಾಭಾರತದ ಋಷಿಗಾಲವನು ತನ್ನ ವಿಶ್ವಾಮಿತ್ರನಿಗಾಗಿ ಎಂಟು ನೂರು ಕುದುರೆಗಳನ್ನು ಕೊಡುವಂತೆ ಯಯಾತಿಯನ್ನು ಕೇಳುವುದು; ಕುದುರೆಗಳಿಗೆ ಬದಲಾಗಿ ಯಯಾತಿ ತನ್ನ ಮಗಳಾದ ಮಾಧವಿಯನ್ನೇ ಕೊಟ್ಟು; ಅವಳನ್ನು ಯಾರಿಗಾದರೂ ಮಾರಿಕೋ ಎಂದು ಹೇಳುವ ಸಂದರ್ಭ ಹೆಣ್ಣಿನ ನಿಜವಾದ ಅಂದಿನ ಸ್ಥಿತಿಯನ್ನು ಹೇಳುತ್ತದೆ.
ಮನುಸ್ಮೃತಿ ದಾಸರನ್ನು; ಯುದ್ಧದಲ್ಲಿ ಸೆರೆಸಿಕ್ಕವರು, ತಮ್ಮನ್ನು ತಾವು ಮಾರಿಕೊಂಡವರು, ದಾಸಿಯರಿಗೆ ಹುಟ್ಟಿದವರು, ಇತರರಿಂದ ಮಾರಲ್ಪಟ್ಟವರು, ಹೆಣ್ಣು ಮಕ್ಕಳಿಗೆ ಬಳುವಳಿಯಾಗಿ ಕೊಡಲ್ಪಟ್ಟವರು, ಪಿತ್ರಾರ್ಜಿತವಾಗಿ ಬಂದವರು ಮತ್ತು ರಾಜನಿಂದ ಶಿಕ್ಷೆಗೆ ಒಳಗಾದವರು ಎಂದು ಏಳು ವಿಧಗಳಾಗಿ ವಿಂಗಡಿಸಿದ್ದರೆ; ನಾರದ ಸ್ಮೃತಿ ಅವರನ್ನು ಮನೆಯಲ್ಲಿ ಹುಟ್ಟಿದವರು, ಕೊಂಡುತಂದವರು, ದಾನ ಅಥವಾ ದಕ್ಷಿಣೆಯಾಗಿ ಕೊಡಲ್ಪಟ್ಟವರು, ಉಯಿಲು ಮೂಲಕ ಪಡೆದವರು, ಬೇರೆ ಮಾಲೀಕರಿಂದ ಕೊಡಲ್ಪಟ್ಟವರು. ಕ್ಷಾಮ-ಡಾಮರುಗಳಲ್ಲಿ ಮಾರಲ್ಪಟ್ಟವರು, ಸಾಲತೀರಿಸಲಾರದೆ ದಾಸರಾದವರು, ಯುದ್ಧ ಕೈದಿಗಳು, ಪಣ ಅಥವಾ ಜೂಜುಗಳಲ್ಲಿ ಗೆಲ್ಲಲ್ಲಟ್ಟವರು, ಸ್ವಂತ ಇಚ್ಛೆಯಿಂದ ದಾಸರಾದವರು, ಸನ್ಯಾಸವನ್ನು ತ್ಯಜಿಸಿದವರು, ಗೊತ್ತಾದ ಕಾಲಾವಧಿಗೆ ದಾಸರಾದವರು, ಆಹಾರಕ್ಕಾಗಿ ದಾಸರಾದವರು, ದಾಸಿಯರ ಪ್ರೇಮ ಪಾಶಕ್ಕೆ ಒಳಗಾದವರು ಮತ್ತು ತಮ್ಮನ್ನು ತಾವೇ ಮಾರಿಕಂಡವರು ಎಂದು ಹದಿನೈದು ವಿಧಗಳಾಗಿ ವಿಂಗಡಿಸಿದೆ.
ನಾರದ ಸ್ಮೃತಿಯ ಪ್ರಕಾರ; ದಾಸ-ದಾಸಿಯರು ಕಸ ಗುಡಿಸುವುದು, ಮುಸುರೆ ತೊಳೆಯುವುದು, ಮನೆಯನ್ನು ಸ್ವಚ್ಛವಾಗಿಡುವುದು; ಒಡೆಯ ಒಡತಿಯರ ಶುಶ್ರೂಷೆ ಮಾಡುವುದು, ಮಲವನ್ನು ಹೊತ್ತು ಸಾಗಿಸುವುದು ಮುಂತಾಗಿ ಒಡೆಯರು ಹೇಳಿದ ಕೆಲಸಗಳೆಲ್ಲವನ್ನೂ ಮಾಡಬೇಕಿತ್ತು. ಕೌಟಿಲ್ಯನ ಅರ್ಥಶಾಸ್ತ್ರದ ಪ್ರಕಾರ ದಾಸರನ್ನು ಮಾರಾಟ ಮಾಡುವ, ಒತ್ತೆ ಇಡುವ ಅಥವಾ ಬಲಿಕೊಡುವ ಅಧಿಕಾರ ಒಡೆಯನಿಗೆ ಇತ್ತು. ದಾಸ-ದಾಸಿಯರು ತುಂಬಾ ದಾರುಣನಾದ ಸ್ಥಿತಿಯಲ್ಲಿ ಜೀವಿಸುತ್ತಿದ್ದರು. ತಪ್ಪಿಸಿಕೊಂಡು ಹೋಗುವ ಪ್ರಯತ್ನದಲ್ಲಿ ಸಿಕ್ಕಿಬಿದ್ದರೆ ಜೀವನ ಪರ್ಯಂತ ದಾಸ-ದಾಸಿಯರಾಗಿ ದುಡಿಯಬೇಕಿತ್ತು. ಇನ್ನು ದಾಸಿಯರ ಪಾಡು ಹೇಳತೀರದಾಗಿತ್ತು. ಸುಂದರ ದಾಸಿಯರು ಒಡೆಯನಿಗೆ ಬೇಕೆನಿಸಿದಾಗ ದೈಹಿಕ ಸುಖ ನೀಡಬೇಕಿತ್ತು. ಜೊತೆಗೆ ಅವರ ಅತಿಥಿಗಳಿಗೂ ದೈಹಿಕ ಸುಖ ಉಣಬಡಿಸಬೇಕಿತ್ತು.
ಯಾಜ್ಞವಲ್ಕ್ಯ ಸ್ಮೃತಿಯು ದಾಸ-ದಾಸಿಯರನ್ನು ಅವರ ವರ್ಣದ ಆಧಾರದ ಮೇಲೆ ವಿಭಜನೆ ಮಾಡಿದೆ. ಬ್ರಾಹ್ಮಣರಿಗೆ ಕ್ಷತ್ರಿಯ, ವೈಶ್ಯ, ಶೂದ್ರರು ದಾಸರಾಗಬಹುದು. ಆದರೆ ಕ್ಷತ್ರಿಯನು ವೈಶ್ಯ, ಶೂದ್ರರಿಗೆ ದಾಸನಾಗಲಾರ. ವೈಶ್ಯನು ಶೂದ್ರನ ದಾಸನಾಗಲಾರ. ಪರಿಸ್ಥಿತಿಯ ಒತ್ತಾಯದಿಂದ ಬ್ರಾಹ್ಮಣನು ದಾಸನಾಗಬೇಕಾದಲ್ಲಿ ಅವನು ಬ್ರಾಹ್ಮಣರ ಸ್ಥಾನಮಾನಗಳಿಗೆ ತಕ್ಕ ಪವಿತ್ರ ಕೆಲಸಗಳನ್ನು ಮಾತ್ರ ಮಾಡಬೇಕು ಎನ್ನುವುದನ್ನು ಅದು ನಿರ್ದೇಶಿಸುತ್ತದೆ.
ಬಹಳ ಪ್ರಾಚೀನ ಕಾಲದಿಂದ ಹಿಂದೂ ಧರ್ಮದಲ್ಲಿ ರೂಢಿಗೆ ಬಂದಿರುವುದು ದೇವದಾಸಿ ಪದ್ಧತಿ. ಇದು ದೇವರು ಮತ್ತು ಧರ್ಮದ ಹೆಸರಿನಲ್ಲಿ ರೂಢಿಗೆ ಬಂದಿದೆ. ಪ್ರಾಯದ ಹೆಣ್ಣು ಮಕ್ಕಳನ್ನು ದೇವರಿಗೆ ಹರಕೆ ಅಥವಾ ಬಸವಿ ಬಿಡುವುದು; ನಂತರ ಅವರು ಸೂಳೆಗಾರಿಕೆ ಕಸುಬನ್ನು ಅವಲಂಬಿಸುವುದು. ಇದು ಹಿಂದೂ ಧರ್ಮಸಂಪ್ರದಾಯಗಳ ಅಧಃಪತನದ ಸಂಕೇತವಾಗುತ್ತದೆ. ಭವಿಷ್ಯ ಪುರಾಣ ಎನ್ನುವ ಹೆಸರಿನ ಒಂದು ಪುರಾಣ; ದೇವಾಲಯಗಳಿಗೆ ಅಥವಾ ದೇವರಿಗೆ ಹೆಣ್ಣು ಮಕ್ಕಳನ್ನು ಅರ್ಪಿಸುವವರು ರ್ಸೂಲೋಕ ಸೇರುತ್ತಾರೆ ಎಂದು ಘೋಷಿಸುತ್ತದೆ. ಹೀಗೆ ದಾಸ್ಯಪದ್ಧತಿಗೆ ಹಿಂದೂ ಧರ್ಮಗ್ರಂಥಗಳು ಬೆಂಬಲ ಸೂಚಿಸಿ ಆಧಾರ ಒದಗಿಸಿರುವುದು ಒಂದು ಗಂಭೀರ ವಿಷಯವಾಗಿದೆ. ಹಿಂದೂ ಧರ್ಮದ ಪುರೋಹಿತ ವರ್ಗವು ತನ್ನ ಸ್ವಾರ್ಥ ಸಾಧನೆಗಾಗಿ ರಚಿಸಿಕೊಂಡ ಅತ್ಯಂತ ಕ್ರೂರ ಮತ್ತು ಅಮಾನುಷ ಗ್ರಂಥಗಳನ್ನು ಸ್ಮೃತಿಗಳು ಎನ್ನುವ ಹೆಸರಿನಿಂದ ಕರೆಯಲಾಗುತ್ತಿದೆ.
೧೦
ಹಿಂದೂ ಧರ್ಮದ ಇಷ್ಟೆಲ್ಲಾ ಸಾಮಾಜಿಕ ಅನಿಷ್ಠಗಳಿಗೆ ಕಾರಣವಾದ ವರ್ಣವ್ಯವಸ್ಥೆ ಹುಟ್ಟಿದ್ದಾದರೂ ಹೇಗೆ? ಮೇಲುವರ್ಣಗಳು ಮತ್ತು ಕೆಳವರ್ಣಗಳು ಎಂಬುದಾಗಿ ವಿಭಾಗವಾಗಿದ್ದು ಯಾಕೆ? ಎನ್ನುವ ಪ್ರಶ್ನೆಗಳು ಪ್ರಮುಖವಾಗಿ ಕಾಡುತ್ತವೆ.
ಸಮಾಜವೊಂದರ ಚಲನಶೀಲತೆ ಎನ್ನುವುದು ಅದರ ಶಕ್ತಿಗಳು; ಪ್ರಮುಖವಾಗಿ ಜನಶಕ್ತಿ, ಜವಾಬ್ದಾರಿಗಳು, ಉತ್ಪಾದನೆ, ವಿತರಣೆ ಮುಂತಾದ ಅಂಶಗಳನ್ನು ಅವಲಂಬಿಸಿರುತ್ತದೆ. ಸಮಾಜದ ವ್ಯಾಪ್ತಿಯೊಳಗಿನ ಜನತೆಯ ಜೀವನಕ್ಕೆ ಒಂದು ರೂಪು ಕೊಡುವುದಕ್ಕಾಗಿ; ಸಮಾಜದ ಕ್ರಿಯಾಶೀಲತೆಗೆ ಬೇಕಾದ ಶಕ್ತಿಗಳನ್ನು, ಜವಾಬ್ದಾರಿಗಳನ್ನು ಹಂಚಿಕೊಟ್ಟು ಉತ್ಪಾದನೆ ಹಾಗೂ ವಿತರಣೆಗಳಿಗೆ ಒಂದು ಸಾಮಾಜಿಕ ಆಕಾರ ನೀಡುವ ಉದ್ದೇಶದಿಂದ ವರ್ಣವ್ಯವಸ್ಥೆ ಹಿಂದೂ ಧರ್ಮದ ದ್ರಾವಿಡರಲ್ಲಿ ಮೊದಲು ಹುಟ್ಟಿಕೊಂಡಿತು. ಇದನ್ನು ಸರಳೀಕರಿಸಿ ಹೇಳಬೇಕೆಂದರೆ; ಸಮಾಜದ ಪ್ರತಿಯೊಬ್ಬರೂ ಉತ್ಪಾದನೆಯಲ್ಲಿ ಭಾಗವಹಿಸುತ್ತಾ, ಹಂಚಿಕೆಯಲ್ಲಿ ಪರಸ್ಪರ ವಿನಿಮಯ ಮಾಡಿಕೊಳ್ಳುತ್ತಾ; ಸಮಾಜದ ಜನತೆಯೆಲ್ಲಾ ಸಮಾನತೆ ಮತ್ತು ಸಹಕಾರ ತತ್ವಗಳ ಅಡಿಯಲ್ಲಿ ಕ್ರಿಯಾಶೀಲರಾಗಿದ್ದುಕೊಂಡು ಸಮಾಜದ ಚಲನಶೀಲತೆಗೆ ಕಾರಣವಾಗುವುದು ಎಂದು. ಹೀಗೆ ಹಿಂದೂ ದ್ರಾವಿಡರಲ್ಲಿ ಜವಾಬ್ದಾರಿಯ ಹಂಚಿಕೆಯಾಗಿತ್ತು.
ಜನತೆ ಚಿಕ್ಕ ಚಿಕ್ಕ ಸಮಾಜಗಳಲ್ಲಿ ಜೀವಿಸುತ್ತಾ ಉತ್ಪಾದನೆ ಮತ್ತು ಹಂಚಿಕೆಯಲ್ಲಿ ಭಾಗವಹಿಸುತ್ತಿತ್ತು. ಪ್ರಾರಂಭದಲ್ಲಿ ಅಂದರೆ; ದ್ರಾವಿಡರ ಕಾಲದ ಚಿಕ್ಕ ಚಿಕ್ಕ ಸಮಾಜಗಳಲ್ಲಿ ವ್ಯವಸಾಯ ಮಾಡುವುದು, ದನ ಕೊಯ್ಯುವುದು, ಕೆರೆ ಹೊಲಿಯುವುದು, ವ್ಯಾಪಾರ ಮಾಡುವುದು, ಬಟ್ಟೆ ಹೊಲಿಯುವುದು, ಬಳೆ ತೊಡಿಸುವುದು, ಬಟ್ಟೆ ತೊಳೆಯುವುದು, ಹೀಗೆ ಯಾವ ಕೆಲಸವನ್ನಾದರೂ ಯಾರು ಬೇಕಾದರೂ ಮಾಡಬಹುದಿತ್ತು. ಒಬ್ಬನು ಅಥವಾ ಸಮೂಹ ಪ್ರಾರಂಭದಿಂದ ಜೀವಿತದ ಕೊನೆಯವರೆವಿಗೂ ಒಂದೇ ವಿಧದ ಕೆಲಸವನ್ನೇ ಮಾಡುತ್ತಿದ್ದರೆ; ಅಂತಹ ಕೆಲಸ ವೃತ್ತಿ ಅಥವಾ ಕಸಬು ಎಂದು ಕರೆಸಿಕೊಳ್ಳುತ್ತದೆ. ಹೀಗೆ ಸಾಮಾಜಿಕ ಜವಾಬ್ದಾರಿಗಳಾದ ಉತ್ಪಾದನೆ ಮತ್ತು ವಿತರಣೆ ಕೆಲಸಗಳು ಬರುಬರುತ್ತಾ ವೃತ್ತಿಗಳು ಅಥವಾ ಕಸಬುಗಳಾದವು. ಆನಂತರ ಇವು ಅನುವಂಶಿಕವಾದವು. ವೃತ್ತಿಗಳು ಅನುವಂಶಿಕವಾಗಿ ಕೊನೆಗೆ ಜಾತಿ ಸೂಚಕಗಳಾಗಲು ಕಾರಣವಾಯಿತು. ಉದಾಹರಣೆಗೆ : ಬೇರೆ ಬೇರೆ ಸಮಾಜಗಳಲ್ಲಿನ ಎಲ್ಲಾ ಬಟ್ಟೆ ತೊಳೆಯುವವರು ಅಗಸರಾದರು, ಮಡಿಕೆ-ಕುಡಿಕೆ ಮಾಡುವವರು ಕುಂಬಾರರಾದರು, ಚರ್ಮದ ಕೆಲಸ ಮಾಡುವವರು ಚಮ್ಮಾರರಾದರು, ಬಳೆ ತೊಡಿಸುವವರು ಬಳೆಗಾರರಾದರು, ವ್ಯಾಪಾರ ಮಾಡುವವರು ಕೋಮಟಿಗರಾದರು. ಹೀಗೆ ಜವಾಬ್ದಾರಿ ಹಂಚಿಕೆಯ ರೂಪಗಳಾದ ವೃತ್ತಿಗಳು ಜಾತಿ ಮತ್ತು ವರ್ಣಗಳ ಹುಟ್ಟಿಗೆ ಕಾರಣವಾದವು.
ಹಂಚಿಕೆಯಾದ ಕೆಲವು ವೃತ್ತಿಗಳು ಬೆವರಿನ ಕಮಟು ವಾಸನೆಯ ಅಸಹ್ಯ ಹಾಗೂ ಕೊಳಕಿನ ವೃತ್ತಿಗಳಾಗಿದ್ದವು. ಈ ವೃತ್ತಿಗಳು ಸಾಮಾಜಿಕ, ಆರ್ಥಿಕ, ರಾಜಕೀಯ ಅವಶ್ಯಕತೆಗಳನ್ನು ಪೂರೈಸಿಕೊಡುವ ವೃತ್ತಿಗಳಾಗಿರಲಿಲ್ಲ. ಅಂದರೆ ಇವು ಯಾವುದೇ ಆಳ್ವಿಕೆ, ಆಲೋಚನೆ, ವ್ಯವಹಾರ ಮುಂತಾದವನ್ನು ಒಳಗೊಂಡಿರಲಿಲ್ಲ. ಆದುದರಿಂದ ಇವನ್ನು ಕ್ಷುಲ್ಲಕವಾದವು; ನಿರುಪಯುಕ್ತವಾದವು ಎಂದು ಮುಂತಾಗಿ ಇತರ ವೃತ್ತಿಗಳವರು ಪರಿಗಣಿಸಲು ಅವಕಾಶವಾದ್ದರಿಂದ; ಮೇಲು ವೃತ್ತಿಗಳು ಅಥವಾ ಉತ್ತಮ ವೃತ್ತಿಗಳು ಮತ್ತು ಕೀಳುವೃತ್ತಿಗಳು ಎಂಬುದಾಗಿ ವರ್ಗೀಕರಣಗೊಂಡು; ಮೇಲುವೃತ್ತಿಯ ಜನರನ್ನು ಮೇಲ್ವರ್ಣದವರು ಹಾಗೂ ಕೀಳುವೃತ್ತಿಯ ಜನರನ್ನು ಕೆಳವರ್ಣದವರು ಎಂದು ವಿಭಾಗಿಸಲು ಕಾರಣವಾಯಿತು. ಇದು ಉಚ್ಚ-ಮಧ್ಯಮ-ನೀಚ ಎನ್ನುವ ಸ್ತರಗಳ ಸೃಷ್ಟಿಗೆ ಅವಕಾಶ ಮಾಡಿಕೊಟ್ಟಿತು. ಆಯಾಯ ವೃತ್ತಿಗಳಿಗೆ ಬೇಕಾದ ಅರ್ಹತಾ ಗುಣಗಳು, ಅವಕಾಶಗಳು ಆಯಾಯ ವರ್ಣಗಳಿಗೆ ಮಾತ್ರ ಸೀಮಿತವಾದವು. ಆದುದರಿಂದ ಅಕ್ಕಸಾಲಿಗನ ವೃತ್ತಿ ನೈಪುಣ್ಯತೆ ಕಮ್ಮಾರನಿಗೆ ಸಿಗಲಿಲ್ಲ, ನೇಕಾರನ ನೈಪುಣ್ಯತೆ ಕುಂಬಾರನಿಗೆ ಸಿಗಲಿಲ್ಲ, ಆಳ್ವಿಕೆಯ ನೈಪುಣ್ಯತೆ ವ್ಯಾಪಾರಗಾರನಿಗೆ ಸಿಗಲಿಲ್ಲ ಹಾಗೂ ಆಲೋಚನೆಯ ನೈಪುಣ್ಯತೆ ಇವರಾರಿಗೂ ಸಿಗಲಿಲ್ಲ. ಹೀಗೆ ಒಂದು ವರ್ಣಕ್ಕಿದ್ದ ಸೌಲಭ್ಯ, ಸವಲತ್ತುಗಳು ಮತ್ತೊಂದು ವರ್ಣಕ್ಕೆ ಸಿಗದಂಥಾ ಸಂದರ್ಭ ಉಂಟಾಯಿತು. ಕೆಳವರ್ಣದ ವೃತ್ತಿಗಳು ಉತ್ಪತ್ತಿ ಇಲ್ಲದ ಸೇವೆಗಳಾಗಿದ್ದರಿಂದ ದಾಸ್ಯತ್ವ ಪಡೆಯಲು ಕಾರಣವಾಯಿತು. ಆದುದರಿಂದ ಕೆಳವರ್ಣಗಳು ಆರ್ಥಿಕ ಪರಾವಲಂಬಿಗಳಾಗುವುದರ ಜೊತೆಗೆ ಬಡತನ ಅವರಿಗೆ ಅನಿವಾರ್ಯವಾಯಿತು. ಹಿಂದೂ ದ್ರಾವಿಡರು ಸಮಾಜದ ಚಲನಶೀಲತೆಗಾಗಿ ಸಾಮಾಜಿಕ ಜವಾಬ್ದಾರಿಗಳನ್ನು ಹಂಚಿಕೊಟ್ಟರೂ ಜೊತೆಯಲ್ಲೇ ಅದರಲ್ಲಿನ ಅವರೋಹಣ ಕ್ರಮವು ಅಸಮಾನತೆಯ ಹುಟ್ಟಿಗೂ ಕಾರಣವಾಯಿತು.
ಇಂತಹ ಸಂದರ್ಭದಲ್ಲಿ ಇಂಡಿಯಾವನ್ನು ಪ್ರವೇಶಿಸಿದ ಆರ್ಯರಿಗೆ ಶ್ರೇಣೀಕೃತ ವರ್ಣವ್ಯವಸ್ಥೆಯ ಮೇಲಿನಸ್ಥರದಲ್ಲಿ ಸುಲಭವಾಗಿ ನಿಲ್ಲಲು ಹಾಗೂ ಇಡೀ ವ್ಯವಸ್ಥೆಯನ್ನು ತುಳಿದುಕೊಳ್ಳಲು ಅವಕಾಶವಾಯಿತು. ಮಧ್ಯ ಏಶಿಯಾದಿಂದ ಇಂಡಿಯಾಕ್ಕೆ ವಲಸೆ ಬಂದ ಆರ್ಯರಿಗೆ ಕೆಂಪು ಹಾಸಿನ ಸ್ವಾಗತವೇನೂ ಇಲ್ಲಿ ಕಾದಿರಲಿಲ್ಲ. ಇಲ್ಲಿನ ಮೂಲನಿವಾಸಿ ದ್ರಾವಿಡ ಜನಾಂಗದೊಡನೆ ಹೋರಾಡಿ, ದ್ರಾವಿಡರನ್ನು ಸೆರೆಯಾಳಾಗಿಸಿಕೊಂಡರು. ದ್ರಾವಿಡರ ಒಟ್ಟು ಸಂಸ್ಕೃತಿ ಆರ್ಯರ ಸಂಸ್ಕೃತಿಯಿಂದ ಭಿನ್ನವಿತ್ತು. ದ್ರಾವಿಡರಲ್ಲಿ ಭೀಕರ ರೂಪದ ಮಾತೃದೇವತಾರಾಧನೆ ಇತ್ತು. ದ್ರಾವಿಡರ ಇಂತಹ ಆರಾಧನೆ ಮತ್ತು ಸಂಸ್ಕೃತಿ ಆರ್ಯರಿಗೆ ಅನಾಗರೀಕವಾಗಿ ಕಂಡು; ಭಯ, ಭೀಭತ್ಸ, ಅಸಹ್ಯ ಹುಟ್ಟಿಸಿ; ತುಚ್ಛವಾಗಿ ಕಾಣಿಸತೊಡಗಿದರು. ಆದುದರಿಂದ ದ್ರಾವಿಡರಿಗೆ ಆರ್ಥಿಕ, ಸಾಮಾಜಿಕ, ರಾಜಕೀಯವಾದ ಯಾವುದೇ ರೀತಿಯ ಪ್ರಮುಖ ವೃತ್ತಿಗಳು ಸಿಗದಂತೆ ನೋಡಿಕೊಂಡರು. ಯಾವುದೇ ರೀತಿಯ ಸ್ಥಾನಮಾನ ಸ್ಥಾಪಿಸಿಕೊಳ್ಳಲೂ ಅವರಿಗೆ ಅವಕಾಶವನ್ನೇ ನೀಡಲಿಲ್ಲ. ಜೊತೆಗೆ ತಮ್ಮ ಅಧೀನದಲ್ಲಿರುವಂತೆಯೂ ನೋಡಿಕೊಂಡರು.
ಆರ್ಯರು ದ್ರಾವಿಡರ ಬಗ್ಗೆ ಇಷ್ಟೊಂದು ಕಠಿಣ ಹೃದಯಿಗಳಾಗಲು ಪ್ರಮುಖ ಕಾರಣ; ದ್ರಾವಿಡರ ಬಗ್ಗೆ ಅವರಲ್ಲಿದ್ದ ಭಯ. ಆಕ್ರಮಣಕಾರರಲ್ಲಿ ಸ್ವಾಭಾವಿಕವಾಗಿ ಇರುವ ಭಯ ಮತ್ತು ಹುಂಬು ಧೈರ್ಯಗಳು ಆರ್ಯರಲ್ಲೂ ಇದ್ದವು. ದ್ರಾವಿಡರನ್ನು ಬೆಳೆಯಲು ಬಿಟ್ಟರೆ; ತಮ್ಮ ಮೇಲೆರೆಗಿ ಸೇಡು ತೀರಿಸಿಕೊಳ್ಳುವರು ಎನ್ನುವ ಭಯ ಅವರನ್ನು ಕಠಿಣ ಹೃದಯದವರನ್ನಾಗಿಸಿತ್ತು. ಆಕ್ರಮಣಕಾರರು ಆಳುವ ವರ್ಗವಾಗುತ್ತಾ ಹೋದಂತೆಲ್ಲ; ಇಡೀ ಹಿಂದೂ ಸಮಾಜವನ್ನು ಹದ್ದುಬಸ್ತಿನಲ್ಲಿಟ್ಟುಕೊಂಡು ಯಜಮಾನಿಕೆ ಸ್ಥಾಪಿಸಿಕೊಳ್ಳಲು ಸಹಾಯಮಾಡಿದ್ದು ವರ್ಣವ್ಯವಸ್ಥೆ. ದ್ರಾವಿಡರ ವರ್ಣವ್ಯವಸ್ಥೆಯನ್ನು ಆರ್ಯರು ಶ್ರೇಣೀಕೃತ ವರ್ಣವ್ಯವಸ್ಥೆಯಾಗಿ ಪರಿವರ್ತಿಸಿ; ಅದರ ಮೇಲೆ ಆರಾಮವಾಗಿ ಕುಳಿತು ದ್ರಾವಿಡರನ್ನು ಬೌದ್ದಿಕ ಗುಲಾಮರನ್ನಾಗಿ ಮಾಡಿಕೊಂಡರು.
ಧರ್ಮ ಮತ್ತು ಮುಕ್ತವಿಚಾರ : ೭. ಬಿಡುಗಡೆ ಪ್ರಯತ್ನಗಳು – ಪ್ರಯತ್ನ ೧
ಪ್ರಯತ್ನ ೧
ಮಾನವ ಇತಿಹಾಸದ ಉದ್ದಕ್ಕೂ ‘ಧರ್ಮ ಮತ್ತು ವೈಚಾರಿಕತೆ’ಗಳು ಸಮನ್ವಯವಾಗುವುದರ ಬದಲು ಸಮಾನಾಂತರ ಸಂಘರ್ಷದ ವಿಷಯಗಳಾಗಿಯೇ ಬೆಳೆದುಬಂದಿರುವುದನ್ನು ನಾವು ಕಾಣಬಹುದು. ಹಿಂದೂ ಧರ್ಮವೂ ಇದರಿಂದ ಹೊರತಾಗಿಲ್ಲ. ವೇದಗಳು, ಬ್ರಾಹ್ಮಣಗಳು, ಅರಣ್ಯಕಗಳು, ಉಪನಿಷತ್ತುಗಳು, ಬ್ರಹ್ಮಸೂತ್ರಗಳು, ಭಗವದ್ಗೀತೆ ಮುಂತಾದ ಧಾರ್ಮಿಕ ಕೃತಿಗಳು ಹಾಗೂ ಪರಾಶರ, ಗೌತಮ, ಯಾಜ್ಞವಲ್ಕ್ಯ, ಮನು, ಕಾಶ್ಯಪ, ಆಪಸ್ತಂಭ ಮುಂತಾದವರ ಗ್ರಂಥಗಳೂ ಹಿಂದೂ ಧರ್ಮದ ಧಾರ್ಮಿಕ ಶಾಸ್ತ್ರಗ್ರಂಥಗಳಾಗಿವೆ. ಇವುಗಳ ಜೊತೆಯಲ್ಲೇ ವೈಚಾರಿಕತೆ ಮತ್ತು ವೈಚಾರಿಕ ಸಾಹಿತ್ಯ ಕೃತಿಗಳೂ ಹುಟ್ಟಿ ಬೆಳೆದುಬಂದಿರುವುದು ಒಂದು ಮಹತ್ವದ ವಿಚಾರ. ಋಗ್ವೇದ ಕಾಲದಿಂದಲೇ ಅವುಗಳಲ್ಲಿರುವ ಮೂಢ ಸಂಪ್ರದಾಯಗಳನ್ನು ವಿರೋಧಿಸುತ್ತಾ ಬಂದವರು ಚಾರ್ವಾಕರು, ಲೋಕಾಯತರು ಮುಂತಾದ ಭೌತವಾದಿಗಳು. ಇವರು ವೇದ ಮುಂತಾದವನ್ನು ಕುರುಡು ಕುರುಡಾಗಿ ವಿರೋಧಿಸದೆ; ವಿಶ್ಲೇಷಣೆ, ವಿವೇಚನೆ, ಸಾಕ್ಷಿ ಮುಂತಾದವನ್ನು ಒಳಗೊಂಡ ತಾತ್ವಿಕ ಚಿಂತನೆಗಳ ಆಧಾರದಿಂದ ವಿರೋಧಿಸಿರುವುದು ಮುಖ್ಯ ವಿಚಾರ. ಇವರ ಕೃತಿಗಳು ಇಂದು ಸುಲಭವಾಗಿ ದೊರಕು ತ್ತಿಲ್ಲ. ವೈದಿಕ ಪಂಥದವರು ಅವನ್ನು ನಾಶಪಡಿಸಿರಬೇಕು ಅಥವಾ ವಿಕೃತಗೊಳಿಸಿರಬೇಕು.
ಹಿಂದೂ ಧರ್ಮದ ಧಾರ್ಮಿಕ ಗ್ರಂಥಗಳನ್ನು ಅವಲೋಕನ ಮಾಡುವ ವೈಶೇಷಿಕ, ನ್ಯಾಯ, ವೇದಾಂತ, ಸಾಂಖ್ಯ, ಯೋಗ ಮತ್ತು ಮೀಮಾಂಸೆಗಳನ್ನು ಷಡ್‌ದರ್ಶನಗಳೆಂದು, ಇವನ್ನು ರಚಿಸಿದವರನ್ನು ದಾರ್ಶನಿಕರು ಎಂದು ಕರೆಯಲಾಗುತ್ತಿದೆ. ಧಾರ್ಮಿಕ ವಿಚಾರಗಳ ವಿಮರ್ಶೆಯೇ ಇವರ ಗುರಿ. ಇವರು ಪರಲೋಕವನ್ನು ನಂಬದಿದ್ದರೂ ಆತ್ಮದ ಅಮರತ್ವವನ್ನು ನಂಬುತ್ತಾರೆ. ಆದುದರಿಂದ ಇವರನ್ನು ಆಸ್ತಿಕ ದಾರ್ಶನಿಕರು ಎಂದೂ; ಷಡ್‌ದರ್ಶನಗಳನ್ನು ಆಸ್ತಿಕ ಷಡ್‌ದರ್ಶನಗಳೆಂದೂ ಪರಿಗಣಿಸಲಾಗಿದೆ. ವೇದ, ಉಪನಿಷತ್, ಬ್ರಹ್ಮಸೂತ್ರ, ಅರಣ್ಯಕ ಮುಂತಾದವನ್ನು ವಿಮರ್ಶಿಸಿದ ಅನೇಕ ಮಂದಿಯಲ್ಲಿ ದಾರ್ಶನಿಕರು ಅತಿ ಪ್ರಾಚೀನರು. ಕ್ರಿ.ಪೂ.ಎಂಟನೇ ಶತಮಾನದಿಂದ ಕ್ರಿ.ಪೂ. ಒಂದನೇ ಶತಮಾನದವರೆಗೆ ಇಂಡಿಯಾದಲ್ಲಿ ಆಗಿ ಹೋಗಿರುವ ಅತಿ ಪ್ರಾಚೀನರು. ಕ್ರಿ.ಪೂ.ಎಂಟನೇ ಶತಮಾನದಿಂದ ಕ್ರಿ.ಪೂ.ಒಂದನೇ ಶತಮಾನದವರೆಗೆ ಇಂಡಿಯಾದಲ್ಲಿ ಆಗಿಹೋಗಿರವ ಎಷ್ಟೋ ಭೌತವಾದಿ ದಾರ್ಶನಿಕರಲ್ಲಿ ಅಸಿ (ಜಿ)ತ ಕೇಶಕಂಬಳಿ, ಮಕ್ಕಲಿ ಗೋಶಾಲ ಮುಂತಾದವರು ಪ್ರಸಿದ್ಧರು.
ಕೋಶಲ ದೇಶದ ರಾಜ ಪ್ರಶೇನಚಿತ್ತ ಎನ್ನುವವನು ಒಮ್ಮೆ ಬುದ್ಧನನ್ನು ಕುರಿತು: ‘‘ಪ್ರಜೆಗಳಿಂದ ಸನ್ಮಾನಿತರೂ ದಾರ್ಶನಿಕರೂ ಆದ ಪೂರ್ಣಕಶ್ಯಪ, ಮಕ್ಕಲಿ ಗೋಶಾಲ, ನಿಗಂಠನಾಥ ಪುತ್ತ, ಪ್ರಕೃತ ಕಾತ್ಯಾಯನ, ಅಸಿ (ಜಿ)ತ ಕೇಶಕಂಬಳಿಯಂಥವರನ್ನು; ನೀವು ಅನನ್ಯವಾದ ಪರಮ ಜ್ಞಾನವನ್ನು ಹೊಂದಿರುವಿರಾ? ಎಂದು ಪ್ರಶ್ನಿಸಿದರೆ; ಇಲ್ಲಾ ಎಂದು ಉತ್ತರಿಸುತ್ತಾರೆ. ಆದರೆ ಚಿಕ್ಕ ವಯಸ್ಸಿನ ನೀನು ಸಂಪೂರ್ಣ, ಜ್ಞಾನವನ್ನು ಹೊಂದಲು ಹೇಗೆ ಸಾಧ್ಯವಾಯಿತು’’? ಎಂದು ಪ್ರಶ್ನಿಸುತ್ತಾನೆ. ಅಂದರೆ; ಈ ಎಲ್ಲಾ ದಾರ್ಶನಿಕರೂ ಬುದ್ಧನಿಗಿಂತ ಹಿರಿಯರು ಮತ್ತು ಆ ಕಾಲದಲ್ಲೇ ಪ್ರಖ್ಯಾತರೂ ಆಗಿದ್ದರು ಎಂದು ತಿಳಿದುಬರುತ್ತದೆ.
ಅಸಿ (ಜಿ)ತ ಕೇಶಕಂಬಳಿ ಎಂದರೆ ಕಪ್ಪು ಕೂದಲಿನ ಕಂಬಳಿ ಅಥವಾ ಕರಿಯ ಕಂಬಳಿಯವನು ಎಂದು ಅರ್ಥ. ಇವನು ಅವೈದಿಕನಿದ್ದಂತೆ ಕಾಣುತ್ತದೆ. ಈತ ಸುಮಾರು ಕ್ರಿ.ಪೂ.೫೨೩ರಲ್ಲಿ ಜೀವಿಸಿದ್ದಿರಬಹುದೆಂದು ತಿಳಿದುಬರುತ್ತದೆ. ‘‘ಮಾನವ ನಾಲ್ಕು ಮೂಲವಸ್ತುಗಳಿಂದ ಅಸ್ತಿತ್ವ ಪಡೆಯುತ್ತಾನೆ, ಪರಲೋಕಕ್ಕಾಗಿ ಮಾಡುವ ದಾನ ಮುಂತಾದ ಪುಣ್ಯಕಾರ್ಯಗಳು ವ್ಯರ್ಥ, ಆಸ್ತಿಕವಾದ ಎಂಬುದು ಸುಳ್ಳಿನ ಕಂತೆ’’ ಎಂದು ಅಸಿತ ಕೇಶಕಂಬಳಿ ಹೇಳಿದ್ದಾನೆ. ಇದೇ ರೀತಿ ; ಬುದ್ಧನ ಸಮಕಾಲೀನನೂ, ದಾರ್ಶನಿಕನೂ ಆಗಿದ್ದ ಪ್ರಕೃತ ಕಾತ್ಯಾಯನ ‘‘ಪ್ರಕೃತಿಯನ್ನು ಯಾರೂ ಸೃಷ್ಟಿಸಿಲ್ಲ, ಅದು ತನಗೆತಾನೇ ಆಗಿದೆ. ಭೂಮಿ, ನೀರು, ಬೆಂಕಿ, ಗಾಳಿ, ಸುಖ, ದುಃಖ, ಜೀವನ ಎನ್ನುವ ಈ ಏಳು ತತ್ವಗಳು ಒಂದಕ್ಕೊಂದು ಹಾನಿ ಮಾಡಲಾರವು. ಒಂದು ಇನ್ನೊಂದಕ್ಕೆ ಕಾರಣವಾಗಲಾರವು. ಈ ತತ್ವಗಳ ಮಧ್ಯೆ ಖಾಲಿ ಅವಕಾಶ ಹೆಚ್ಚಾಗಿ ಇರುವುದೆಂದೂ, ನಾವು ಎಷ್ಟೇ ಬಲವಾಗಿ ಹೊಡೆದರೂ; ಅದು ಖಾಲೀ ಪ್ರದೇಶವನ್ನು ತಗಲುತ್ತದೆಯೋ ಹೊರತು ಮೂಲತತ್ವಕ್ಕೆ ಪೆಟ್ಟು ಬೀಳುವುದಿಲ್ಲ’’ ಎಂದು ಪ್ರತಿಪಾದಿಸಿದ. ಪರಮಾಣು ಸಿದ್ಧಾಂತಕ್ಕೂ ಮೊದಲೇ ಈ ರೀತಿ ಚಿಂತಿಸಿದ್ದರ ಕೀರ್ತಿ ಕಾತ್ಯಾಯನನಿಗೆ ಸಲ್ಲುತ್ತದೆ. ಈತ ಕರ್ಮ ಸಿದ್ಧಾಂತವನ್ನು ಬಲವಾಗಿ ಖಂಡಿಸಿದ್ದಾನೆ. ಬುದ್ಧನ ಇನ್ನೊಬ್ಬ ಸಮಕಾಲೀನನೂ, ತನ್ನ ಒಡೆಯನಿಗೆ ನೂರನೆಯ ಜೀತದಾಳುವೂ ಆಗಿದ್ದ ಪೂರ್ಣಕಶ್ಯಪನು : ‘‘ತಪಸ್ಸು ಮತ್ತು ಯಜ್ಞ ಯುಗಾದಿಗಳು ಅಸಂಬದ್ಧವಾದವು’’ ಎಂದು ಹೇಳಿದ್ದಾನೆ. ಅನಾರ್ಯ ಜನಾಂಗಕ್ಕೆ ಸೇರಿದವನೂ, ದನಗಳ ಕೊಟ್ಟಿಗೆಯಲ್ಲಿ ಹುಟ್ಟಿದವನೂ ಆದ ಮಕ್ಕಲಿ ಗೋಶಾಲ ಎನ್ನುವ ದಾರ್ಶನಿಕ:‘‘ಪಾಪ-ಪುಣ್ಯ ಕರ್ಮಗಳಿಂದ ಪೂಜಾ-ಪುರಸ್ಕಾರಗಳಿಂದ ಯಾವ ಪರಿಣಾಮವೂ ಉಂಟಾಗುವುದಿಲ್ಲ’’ ಎಂದು ಆರ್ಯರ ಚಿಂತನೆಗಳನ್ನು ಠೀಕಿಸಿದ್ದಾನೆ. ಹೀಗೆ ವೇದ, ಉಪನಿಷತ್ತುಗಳ ಕಾಲದಲ್ಲೇ ದಾರ್ಶನಿಕರೆನ್ನಿಸಿಕೊಂಡವರು ಯಾವ ಮುಲಾಜೂ ಇಲ್ಲದೆ ಅವುಗಳಲ್ಲಿನ ಲೋಪ-ದೋಷಗಳನ್ನು ಎತ್ತಿ ತೋರಿಸಿರುವುದನ್ನು ಪ್ರಾಚೀನ ಹಿಂದೂ ಧರ್ಮದಲ್ಲಿ ಕಾಣಬಹುದು.
ಹಿಂದೂ ಧರ್ಮದ ವೈಚಾರಿಕ ಇತಿಹಾಸದಲ್ಲಿ ಸಾಂಖ್ಯದ್ದು ಪ್ರಮುಖ ಸ್ಥಾನ. ಸಾಂಖ್ಯ ದರ್ಶನದಲ್ಲಿ ನಿರೀಶ್ವರವಾದ ಅಥವಾ ನಾಸ್ತಿಕವಾದಕ್ಕೆ ಪ್ರಮುಖ ಸ್ಥಾನವಿದೆ. ಇದು ವೈಜ್ಞಾನಿಕ ದೃಷ್ಟಿಕೋನವನ್ನು ಹೊಂದಿರುವ ಅತಿ ಪ್ರಾಚೀನ ತತ್ವಶಾಸ್ತ್ರ ದರ್ಶನವಾಗಿದೆ. ವೈದಿಕರ ದಾಳಿಗೊಳಗಾಗಿ ಧ್ವಂಸವಾದ ವೈಚಾರಿಕ ಸಾಹಿತ್ಯದಲ್ಲಿ ಲೋಕಾಯತದ ನಂತರದ ಸ್ಥಾನ ಸಾಂಖ್ಯ ದರ್ಶನದ್ದು.
‘‘ಜಗತ್ತಿಗೆಲ್ಲಾ ಮೂಲವಾದುದು ಮತ್ತು ಅವ್ಯಕ್ತವಾದುದಕ್ಕೆಲ್ಲಾ ಕಾರಣವಾದುದು ಪ್ರಕೃತಿ. ಆ ಪ್ರಕೃತಿ ನಿತ್ಯವಾದುದು ಮತ್ತು ಪರಿವರ್ತನಶೀಲವಾದುದು. ಸತ್ವ, ರಜಸ್ ಮತ್ತು ತಮಸ್‌ಗಳು ಮೂಲ ಪ್ರಕೃತಿಯ ಗುಣಗಳು. ಇವು ಮೂರು ಸೇರಿ ಪ್ರಕೃತಿ ಯಾಗಿದೆ. ಜಗತ್ತಿನಲ್ಲಿರುವ ವಸ್ತುಗಳೆಲ್ಲವೂ ಕಾರ್ಯಗಳು. ಅವುಗಳಲ್ಲಿ ಸುಖ, ದುಃಖ, ಮೋಹ ಎನ್ನುವ ಗುಣಗಳು ಕಾಣಿಸುತ್ತವೆ. ಆದುದರಿಂದಲೇ ಈ ಕಾರ್ಯಗಳಿಗೆಲ್ಲ ಅಂತಿಮ ಕಾರಣವಾಗಿರುವುದು ಪ್ರಕೃತಿ’’ ಎಂದು ಅರಿತಿದ್ದ ಸಾಂಖ್ಯರು ಪ್ರಪಂಚದ ಆದಿ ಕಾರಣವನ್ನು ತಿಳಿಯಲು ಅನ್ವೇಷಣೆಗೆ ತೊಡಗಿ, ಆ ಮೂಲಕ ಭೌತಿಕ ಸಿದ್ಧಾಂತಗಳನ್ನು ಕಂಡುಕೊಂಡರು. ಈ ಕಾರಣಕ್ಕಾಗಿ ಅವರು ದೇವರು, ಆತ್ಮ ಮತ್ತು ಬ್ರಹ್ಮವಾದವನ್ನು ತಿರಸ್ಕರಿಸಿ; ಪ್ರಪಂಚದ ಕಾರಣವನ್ನು ಪ್ರಕೃತಿಯಿಂದ ತಿಳಿಯಬಹುದೆಂದು ವಾದಿಸಿದರು.
‘‘ಪ್ರತ್ಯಕ್ಷ ಪ್ರಮಾಣದ ಮೂಲಕ ವಿಷಯಗಳನ್ನು ತಿಳಿಯಬಹುದು. ಇಂದ್ರಿಯಗಳ ಮೂಲಕ ತಿಳಿಯಲಾಗದ ವಿಷಯಗಳನ್ನು ಅನುಮಾನದ ಮೂಲಕ ತಿಳಿಯಬಹುದು. ಮಿಕ್ಕ ವಿಷಯಗಳನ್ನು ವಿವೇಚನೆಯಿಂದ ತಿಳಿಯುತ್ತೇವೆ. ಪ್ರಕೃತಿಯು ಅಸತ್ ನಿಂದ ಬಂದಿದೆ ಎಂದು ಕೆಲವರು ವಾದಿಸುತ್ತಾರೆ. ಆದರೆ ಅದು ಸರಿಯಲ್ಲ. ಇರುವುದರಿಂದ ಮಾತ್ರ ಏನಾದರೂ ಉಂಟಾಗಲು ಸಾಧ್ಯ. ಇಲ್ಲದಿರುವುದರಿಂದ ಯಾವುದಾದರೂ ಹೇಗೆ ಉತ್ಪನ್ನವಾಗುತ್ತದೆ? ಅದು ಸಾಧ್ಯ ಎಂದು ಒಪ್ಪಿಕೊಂಡರೆ ಶೂನ್ಯದಿಂದ ಏನನ್ನಾದರೂ ತಯಾರು ಮಾಡಬಹುದು ಎಂದಾಯಿತು. ಮಡಕೆ ಮಾಡಲು ಮಣ್ಣು ಬೇಕು. ಆದುದರಿಂದ ಪ್ರಕೃತಿ ಇರುವುದರಿಂದ ಉಂಟಾಗಿದೆಯೇ ಹೊರತು ಇಲ್ಲದಿರುವುದರಿಂದ ಅಲ್ಲ’’ ಎಂದು ಸಾಂಖ್ಯರು ಭೌತಿಕ ಸಿದ್ಧಾಂತವನ್ನು ಪ್ರತಿಪಾದಿಸಿದ್ದಾರೆ.
‘‘ಭಾವ (Idea) ಸ್ಥಿರವಾದರೆ ಅದಕ್ಕೆ ಕಾರಣವಾದ ಭೌತಿಕ ಪ್ರಪಂಚವೂ ಸ್ಥಿರ’’ ಎಂದು ಕಪಿಲ ವಾದಿಸಿದರೆ; ‘‘ಪ್ರಕೃತಿಯೇ ಪ್ರಥಮ ಕಾರಣವೆಂದು’’ ಗೌಡಪಾದನು ತನ್ನ ಸಾಂಖ್ಯಕಾರಿಕದಲ್ಲಿ ವ್ಯಾಖ್ಯಾನಿಸಿದ್ದಾನೆ. ‘‘ಭೌತಿಕ ವಸ್ತುಗಳು ಭೌತಿಕ ಪದಾರ್ಥಗಳಿಂದಲೇ ಜನಿಸುತ್ತವೆ. ಬಿಳಿಯ ದಾರದಿಂದ ಬಿಳಿಯ ವಸ್ತ್ರ, ಕರಿಯ ದಾರದಿಂದ ಕರಿಯ ವಸ್ತ್ರ ಬರುವಂತೆ ಭೌತಿಕ ಪ್ರಕೃತಿಯಿಂದ ಭೌತಿಕ ಪ್ರಪಂಚ ಹೊರಹೊಮ್ಮುತ್ತದೆ. ದೇವರು ಅಭೌತಿಕವಾದ್ದರಿಂದ ಭೌತಿಕ ಪ್ರಪಂಚ ದೇವರಿಂದ ಉಗಮವಾಗಲಾರದು’’ ಎಂದು ಸಾಂಖ್ಯರು ವಾದಿಸಿದರು.
ಆರ್ಯರು ಅನಾರ್ಯರ ಮೇಲೆ ಅದೂ ದ್ರಾವಿಡರ ಮೇಲೆ ದಾಳಿಗಳನ್ನು ಮಾಡುವ ವೇಳೆ; ತಂತ್ರ ಮತ್ತು ಲೋಕಾಯತ ಸಿದ್ಧಾಂತಗಳು ಜರ್ಜರಿತವಾದಾಗಲೂ, ಸಾಂಖ್ಯರು ತಮ್ಮ ಪ್ರಕೃತಿ ಸಿದ್ಧಾಂತವನ್ನು ಮುಂದುವರೆಸಿಕೊಂಡು ಬಂದರು. ಈಶ್ವರ ಕೃಷ್ಣನ ‘ಸಾಂಖ್ಯಕಾರಿಕ’, ಗೌಡಪಾದನ ‘ಸಾಂಖ್ಯಕಾರಿಕ ಭಾಷ್ಯೆ’, ವಾಚಸ್ಪತಿ ವಿರಚಿತ ‘ತತ್ವ ಕೌಮುದಿ’ ಮತ್ತು ವಿಜ್ಞಾನ ಭಿಕ್ಷುವಿನ ‘ಸಾಂಖ್ಯ’ ಎನ್ನುವ ಕೃತಿಗಳು ಮಾತ್ರ ಪ್ರಸ್ತುತ ಲಭ್ಯ.
‘ವೈಶೇಷಿಕ ದರ್ಶನದ’ ಮೂಲಪುರುಷ ಕಣಾದ. ಈತ ಕ್ರಿ.ಪೂ. ಆರನೇ ಶತಮಾನದಲ್ಲಿ ಜೀವಿಸಿದ್ದವನು. ‘‘ಎಲ್ಲ ದುಃಖದ ಮೂಲ ರಾಗ, ದ್ವೇಷ ಭಾವಗಳಲ್ಲಿ ಅಡಗಿದೆ. ನಿಸರ್ಗದ ಉಗಮ ನಿಸರ್ಗದಲ್ಲೇ ಇದೆ’’ ಎಂದು ವೈಶೇಷಿಕತೆ ಮೊಟ್ಟಮೊದಲಿಗೆ ಸಾರಿತು. ‘‘ವಾಸ್ತವಿಕತೆ ಅಥವಾ ಸತ್ಯವು ವಸ್ತುವಿನ ಅತಿ ಚಿಕ್ಕ ಘಟಕದಲ್ಲಿ ಅಡಗಿದೆ’’ ಎಂದು ಕಣಾದನು ಅಣುವಾದವನ್ನು ಪ್ರತಿಪಾದಿಸಿದನು. ‘‘ಜಗತ್ತು ಅಸಂಖ್ಯ, ಅದೃಶ್ಯ, ಶಾಶ್ವತ ಹಾಗೂ ಆದಿ ಅಂತ್ಯವಿಲ್ಲದ ಕಣಗಳಿಂದ ರಚಿತವಾಗಿದೆ’’ ಎಂದು ಅವನು ಪ್ರತಿಪಾದಿಸಿದನು. ವಿಶ್ವದ ಮೂಲ ಶುದ್ಧಪ್ರಜ್ಞೆ ಅಥವಾ ಬ್ರಹ್ಮ ಅಥವಾ ಈಶ್ವರ ಎನ್ನುವುದನ್ನು ಕಣಾದ ಒಪ್ಪುವುದಿಲ್ಲ. ಹಾಗಿದ್ದರೆ ವಿಶ್ವವೂ ಬೌದ್ದಿಕ ಪ್ರಜ್ಞೆಯನ್ನು ಹೊಂದಿರಬೇಕಾಗಿತ್ತು. ಆದರೆ ಅದು ಹಾಗಿಲ್ಲ. ಅಣುಗಳ ಒಂದು ವಿಶೇಷ ವ್ಯವಸ್ಥೆಯಿಂದ ಪ್ರಜ್ಞೆ ಉಂಟಾಗುತ್ತದೆ’’ ಎಂದು ಕಣಾದುವು ಭಾವಿಸುತ್ತಾನೆ. ‘‘ನಿಶ್ಚಲವಾಗಿರುವ ಮತ್ತು ಪ್ರತ್ಯೇಕವಾಗಿರುವ ಅಣುಗಳು ಏನನ್ನೂ ಉತ್ಪಾದಿಸಲಾರವು. ಆದ್ದರಿಂದ ಅಗೋಚರವಾದ ಇನ್ನೊಂದು ಅಂಶ ಅಲ್ಲಿ ಕೆಲಸ ಮಾಡುತ್ತದೆ. ಅಣುಗಳ ಜೋಡಣೆ ಅದೃಷ್ಟದ ಜೊತೆಗೆ ಸೇರಿ ವಸ್ತುವಿನ ಉತ್ಪಾದನೆಯಾಗುತ್ತದೆ. ಜೀವಿಯ ಬೆಳವಣಿಗೆ ಹೊಂದಿದ ರೂಪವೇ ಆತ್ಮ ಮತ್ತು ವಸ್ತುವಿನ ವಿಶೇಷ ಬೆಳವಣಿಗೆಯೇ ಜೀವಿ’’ ಎಂಬುದು ಕಣಾದುವಿನ ವಾದ. ಕಣಾದನ ‘ವೈಶೇಷಿಕ’ ಸೂತ್ರದಲ್ಲಿ ಎಲ್ಲೂ ಶೂದ್ಧ ಪ್ರಜ್ಞೆ ಅಥವಾ ಬ್ರಹ್ಮ ಅಥವಾ ಈಶ್ವರ ಪ್ರಜ್ಞೆಗಳು ಬರದಿರುವುದರಿಂದ ಅದು ನಿರೀಶ್ವರ ಪಂಥ ಅಥವಾ ನಾಸ್ತಿಕ ಪಂಥ ಎಂದು ಪರಿಗಣಿಸಬಹುದು. ಇಲ್ಲಿ ಅಣುಗಳು ಕರ್ಮ ಅಥವಾ ಅದೃಷ್ಟದ ಪ್ರೇರಣೆಯಿಂದಾಗಿ ಸೃಷ್ಟಿ, ಸ್ಥಿತಿ ಮತ್ತು ಲಯಗಳಿಗೆ ಒಳಗಾಗುತ್ತವೆಯೇ ಹೊರತು, ಬ್ರಹ್ಮನ ಅಥವಾ ಈಶ್ವರನ ದೆಸೆಯಿಂದಲ್ಲ ಎನ್ನುವುದು ಆತನ ತಾತ್ಪರ್ಯ. ಸಾಂಪ್ರದಾಯಿಕ ವೈದಿಕರು ವೈಶೇಷಿಕ ಸೂತ್ರವನ್ನು ಅರ್ಧ-ವಿನಾಶಕಾರಿ ಮತ್ತು ಅರ್ಧ-ನಾಸ್ತಿಕವಾದಿ ಎಂದು ತಿರಸ್ಕರಿಸುತ್ತಾರೆ.
ಮೀಮಾಂಶ ದರ್ಶನ ಇಂದ್ರ, ವರುಣ, ಅಗ್ನಿ ಮುಂತಾದ ದೇವತೆಗಳ ಅಸ್ತಿತ್ವವನ್ನು ಒಪ್ಪಿದರೂ ಬ್ರಹ್ಮನ ಅಸ್ತಿತ್ವವನ್ನು ಒಪ್ಪುವುದಿಲ್ಲ. ದೇವತೆಗಳಿಗೆ ಸೃಷ್ಟಿ ಸ್ಥಿತಿ ಮತ್ತು ಲಯ ಮುಂತಾದ ಕತೃತ್ವಶಕ್ತಿ ಇಲ್ಲದಿದ್ದರೂ; ನಾವು ಮಾಡಿದ ಯಜ್ಞಗಳನ್ನು ಸ್ವೀಕರಿಸುವುದರಿಂದ; ಯಜ್ಞಕ್ಕೆ ಫಲ ಸಿಗುವುದರಿಂದ ಬ್ರಹ್ಮ ಏಕೆ ಬೇಕು? ಎಂದು ಮೀಮಾಂಸಕರು ಪ್ರಶ್ನಿಸುತ್ತಾರೆ.
‘‘ಜೀವಿಗಳು ತಮ್ಮ ತಂದೆ-ತಾಯಿಗಳ ಸಮಾಗಮದಿಂದ ಹುಟ್ಟುತ್ತವೆಯೇ ಹೊರತು; ಬ್ರಹ್ಮನ ಇಚ್ಛೆಯಿಂದಾಗಲಿ, ಕಾರ್ಯ ಶಕ್ತಿಯಿಂದಾಗಲೀ ಅಲ್ಲ. ಬ್ರಹ್ಮನಿಗೆ ದೇಹಾದಿ ಕರಣಗಳೂ ಇಲ್ಲ; ಉಪಕರಣಗಳೂ ಇಲ್ಲ. ಆದುದರಿಂದ ವಿಶ್ವಸೃಷ್ಟಿಗೆ ಕಾರಣನಾಗಿರಲಾರ. ಅವನಿಗೆ ಮನಸ್ಸು, ಬುದ್ದಿ, ಇತ್ಯಾದಿಗಳು ಇಲ್ಲವೆಂದ ಮೇಲೆ; ಅವನಿಗೆ ಆಸೆ ಅಥವಾ ಉದ್ದೇಶವಿರಲಾರದು, ಆದುದರಿಂದ ಅವನು ಸೃಷ್ಟಿಕರ್ತನಾಗಿರಲಾರ. ಬ್ರಹ್ಮ ತನ್ನ ಜೀವಿಗಳಿಗೆ ಕರುಣೆ ತೋರಿಸಲು ಸೃಷ್ಟಿಸುತ್ತಾನೆ ಎನ್ನುವ ಅಭಿಪ್ರಾಯ ಬರೀ ಸುಳ್ಳು; ಸೃಷ್ಟಿಯೇ ಮಾಡಿಲ್ಲದ ಮೇಲೆ ಕರುಣೆ ಯಾರಿಗೆ ತೋರಿಸಬೇಕು? ಬ್ರಹ್ಮನಿಗೆ ಮನಸ್ಸು ಅಥವಾ ಬುದ್ದಿಯೇ ಇಲ್ಲದಿದ್ದಮೇಲೆ ಕರುಣೆ ಎಲ್ಲಿಂದ ಹುಟ್ಟುತ್ತದೆ? ಒಂದುವೇಳೆ ಬುದ್ದಿ ಇದೆ ಎಂದು ಭಾವಿಸಿದರೆ; ಸಾಮಾನ್ಯ ಮನುಷ್ಯನಿಗೂ ಬ್ರಹ್ಮನಿಗೂ ವ್ಯತ್ಯಾಸವೇನು? ಎನ್ನುವ ಪ್ರಶ್ನೆಗಳು ಏಳುತ್ತವೆ. ಒಂದು ವೇಳೆ ಬ್ರಹ್ಮನಿಗೆ ದೇಹವಿದ್ದರೆ, ಅದನ್ನು ಯಾರು ಸೃಷ್ಟಿಸಿದರು? ತಾನೇ ಅದನ್ನು ಸೃಷ್ಟಿಸಿಕೊಂಡಿರಲಾರ, ಏಕೆಂದರೆ ಅದನ್ನು ಯಾವುದರಿಂದ ಸೃಷ್ಟಿಸಿಕೊಳ್ಳುತ್ತಾನೆ? ಒಂದು ವೇಳೆ, ಅವನ ದೇಹ ನಿತ್ಯವಾಗಿದ್ದರೆ, ಉಳಿದ ವಸ್ತುಗಳೂ ನಿತ್ಯವೆಂದೇಕೆ ಊಹಿಸಿಕೊಳ್ಳಬಾರದು? ಬ್ರಹ್ಮ ವಸ್ತುಗಳನ್ನು ಸೃಷ್ಟಿಸುತ್ತಾನೆಂದು ಉಹಿಸಿಕೊಳ್ಳುವುದಾದರೆ; ಬ್ರಹ್ಮನನ್ನೂ ಮತ್ತಾರೋ ಸೃಷ್ಟಿಸಿದ್ದಾರೆಂದು ಏಕೆ ಊಹಿಸಿಕೊಳ್ಳಬಾರದು? ಆದುದರಿಂದ ಜಗತ್ತು ನಿತ್ಯವೇ ಹೊರುತು; ಅದು ಯಾರಿಂದಲೂ ಸೃಷ್ಟಿಯಾಗಿಲ್ಲ. ಧರ್ಮ-ಅಧರ್ಮಗಳನ್ನು ನೋಡಿಕೊಳ್ಳಲು ಹಾಗೂ ಪಾಪ-ಪುಣ್ಯಗಳನ್ನು ಹಂಚಲು ಸರ್ವಜ್ಞನಾದ ಬ್ರಹ್ಮ ಬೇಕೇ ಬೇಕು ಎನ್ನುವ ನೈಯಾಯಿಕರ ವಾದ ಸರಿಯಲ್ಲ. ಏಕೆಂದರೆ; ಧರ್ಮಾಧರ್ಮಗಳು ಕರ್ಮಮಾಡುವವರಿಗೆ ಸೇರಿರುವುದರಿಂದ ಅವರನ್ನು ಹೊರತುಪಡಿಸಿ, ಅವು ಯಾರಿಗೂ ತಿಳಿಯುವುದಿಲ್ಲ. ಅವು ಬ್ರಹ್ಮನಿಗೂ ತಿಳಿಯಲು ಸಾಧ್ಯವಿಲ್ಲ; ಏಕೆಂದರೆ ಅವು ಅವನಲ್ಲಿಲ್ಲ. ಅವು ಕರ್ಮ ಮಾಡುವವರಲ್ಲಿ ಇರುತ್ತವೆ. ಪ್ರಪಂಚವನ್ನು ಬ್ರಹ್ಮ ಸೃಷ್ಟಿಸಿದ ಎನ್ನುವುದನ್ನು ಯಾರು ನೋಡಿದ್ದಾರೆ?’’ ಎಂದು ಮುಂತಾಗಿ ಮೀಮಾಂಸಕರು ಆಸ್ತಿಕವಾದವನ್ನು ಖಂಡಿಸುತ್ತಾರೆ.
ವ್ಯಕ್ತಿ ತನ್ನ ವೈಯಕ್ತಿಕ ಬಿಡುಗಡೆಯನ್ನು ಗಳಿಸಿಕೊಂಡು ಲೋಕದ ಬಿಡುಗಡೆಗೆ ಶ್ರಮಿಸುವಂತೆ ಪ್ರೇರೇಪಿಸಿ ಆತ್ಮಶಕ್ತಿಯನ್ನು ಸಿದ್ಧಗೊಳಿಸುವ ವಿದ್ಯೆ ಅಥವಾ ದರ್ಶನಗಳಲ್ಲಿ ಯೋಗ ಪ್ರಮುಖವಾದುದು. ಯೋಗ ಆಧ್ಯಾತ್ಮ ಮತ್ತು ಅನುಭಾವಗಳ ಜೊತೆಗೂಡಿ ದೇಹ, ಮನಸ್ಸು ಮತ್ತು ಹೃದಯಗಳ ಸಮತೋಲನವನ್ನು ಸಾಧಿಸುತ್ತದೆ. ದೇಹದ ಮೇಲೆ ಒತ್ತು ನೀಡುತ್ತಾ; ದೇಹದಂಡನೆಯ ಮೂಲಕ ಮನೋನಿಗ್ರಹಕ್ಕೆ ಕಾರಣವಾಗುತ್ತದೆ. ದೇಹಶುದ್ದಿ, ಆರೋಗ್ಯವೃದ್ದಿ ಮತ್ತು ದೀರ್ಘಾಯುಷ್ಯ ಸಿದ್ದಿಗಳಿಗೆ ಪ್ರಾಮುಖ್ಯತೆ ನೀಡಿ; ಕೊನೆಯ ಹಂತದಲ್ಲಿ ಧ್ಯಾನ ಮತ್ತು ಸಮಾಧಿಗಳನ್ನು ವಿಧಿಸುತ್ತದೆ.
‘ಯೋಗ’ ಎನ್ನುವ ಪದ ‘ಒಂದಾಗುವುದು’ ಎನ್ನುವ ಅರ್ಥದ ‘ಯುಜ್’ ಎನ್ನುವ ಧಾತುವಿನಿಂದ ಬಂದಿದೆ. ಆತ್ಮ ಪರಮಾತ್ಮನಲ್ಲಿ ಒಂದಾಗುವುದೆ ಯೋಗ ಎನ್ನಲಾಗಿದೆ. ಷಡ್ ದರ್ಶನಗಳಲ್ಲಿ ಒಂದಾದ ಯೋಗದಲ್ಲಿ; ರಾಜಯೋಗ, ಭಕ್ತಿಯೋಗ, ಜ್ಞಾನಯೋಗ ಮತ್ತು ಕರ್ಮಯೋಗ ಮುಂತಾದ ಬಗೆಗಳಿವೆ. ಲೌಕಿಕದಲ್ಲಿ ಇದ್ದುಕೊಂಡು ಅಲೌಕಿಕ ಸಿದ್ದಿ ಪಡೆಯುವ ಮಾರ್ಗವನ್ನು ರಾಜಯೋಗ ಎಂತಲೂ, ಆತ್ಮವಿಧಿಯನ್ನು ಭಕ್ತಿಯೋಗ ಎಂತಲೂ, ದೈಹಿಕ ಶ್ರಮದ ಕೆಲಸ ಅಥವಾ ಕಾಯಕ ನಿಷ್ಠೆಯನ್ನು ಕರ್ಮಯೋಗ ಎಂತಲೂ ಹಾಗೂ ವೇದಾಂತ ಜಿಜ್ಞಾಸೆ ಮತ್ತು ಆಧ್ಯಾತ್ಮಿಕ ಸಾಧನೆಯನ್ನು ಜ್ಞಾನಯೋಗ ಎಂತಲೂ ಕರೆಯಲಾಗುತ್ತಿದೆ.
ಹಿಂದೂ ಧರ್ಮದ ವೈದಿಕರೆಲ್ಲ ಜ್ಞಾನ, ಭಕ್ತಿ ಮತ್ತು ವೈರಾಗ್ಯಕೊಡು ಎಂದು ದೇವರಲ್ಲಿ ಬೇಡುತ್ತಾ ಬಂದಿದ್ದರೆ; ಸಂತರೆಲ್ಲಾ ಜ್ಞಾನಯೋಗ, ಭಕ್ತಿಯೋಗ ಮತ್ತು ಕರ್ಮಯೋಗದಲ್ಲಿ ತಲ್ಲೀನರಾಗಿ, ಮೂರೂ ಯೋಗಗಳ ಸತ್ಯಾಂಶಗಳನ್ನು ಅಳವಡಿಸಿ ಕೊಂಡು ಬದುಕು ಸಾಗಿಸಿರುವುದನ್ನು ನಾವು ಕಾಣಬಹುದು. ಮುಖ್ಯ ಸಂಗತಿ ಎಂದರೆ ಜ್ಞಾನ ಮತ್ತು ಭಕ್ತಿ ವೈದಿಕರಿಗೆ ಮತ್ತು ಸಂತರಿಗೆ ಬೇಕಾದ ಸಮಾನ ಅಂಶಗಳಾಗಿದ್ದರೆ; ಸಂತರು ‘ಕರ್ಮ’ಕ್ಕೆ ಕೊಡುವ ಒತ್ತನ್ನು ವೈದಿಕರು ‘ವೈರಾಗ್ಯ’ಕ್ಕೆ ಕೊಟ್ಟಿರುವುದು ಯಾವ ಕಾರಣದಿಂದ? ಎನ್ನುವ ಪ್ರಶ್ನೆ ಉಂಟಾಗುತ್ತದೆ.
ಸಂತರು, ಅನುಭಾವಿಗಳು, ಯೋಗಿಗಳು ಮುಂತಾದವರು ಬಹುಪಾಲು ಕೆಳವರ್ಗ, ಕೆಳವರ್ಣಗಳಿಂದ ಬಂದವರು ಅಥವಾ ಕೆಳವರ್ಗ, ಕೆಲವರ್ಣಗಳ ಚಿಂತನಾ ಕ್ರಮವನ್ನು ಒಪ್ಪಿಬಂದ ಮೇಲ್ವರ್ಗ, ಮೇಲ್ವರ್ಣದವರು ಆಗಿದ್ದರು. ವೈದಿಕರಿಗೆ ಜ್ಞಾನ ಪಡೆಯುವುದು, ಪಡೆದ ಜ್ಞಾನದ ಮೂಲಕ ಆಧ್ಯಾತ್ಮ ಜಿಜ್ಞಾಸೆಯಲ್ಲಿ ತೊಡಗುವುದು ಮುಂತಾದ ಕೆಲಸಗಳಿಗಾಗಿ ಬಿಡುವು ಬೇಕಾಗಿತ್ತು. ಜ್ಞಾನ ಮತ್ತು ಬುದ್ದಿಯ ಆಧಾರದಿಂದ ಮಾತ್ರ ಜೀವನ ನಡೆಸಲು ಮತ್ತು ಉಳಿದ ಎಲ್ಲಾ ವರ್ಣಗಳ ಜನತೆಯ ಮೇಲೆ ಬೌದ್ದಿಕ ಯಜಮಾನಿಕೆ ಸ್ಥಾಪಿಸಿಕೊಳ್ಳಲು ಅವರಿಗೆ ಅವು ಅನಿವಾರ್ಯವಾಗಿದ್ದವು. ಕರ್ಮದಿಂದ ಅಂದರೆ ದೈಹಿಕ ಶ್ರಮದಿಂದ ಜೀವನ ನಡೆಸುವ ಬ್ರಾಹ್ಮಣ ಅಥವಾ ವೈದಿಕ ಶೂದ್ರನಿಗೆ ಸಮಾನ ಎಂದು ಮನು ಮಹಾರಾಜ ಕಟ್ಟಳೆ ವಿಧಿಸಿಲ್ಲವೆ? ವೈದಿಕರದು ಶ್ರಮ ತಪ್ಪಿಸಿ ಕೊಳ್ಳುವ, ದುಡಿಮೆಯನ್ನು ಅಂದರೆ ದೈಹಿಕ ಶ್ರಮವನ್ನು ಇತರರ ಹೆಗಲಿಗೆ ಕಟ್ಟುವ, ಆ ಮೂಲಕ ಆಧ್ಯಾತ್ಮಿಕ ಜಿಜ್ಞಾಸೆಗೆ ಬೇಕಾದ ಪುರಸತ್ತು ಮತ್ತು ಮನಃಸ್ಥಿತಿಗಳನ್ನು ಉಳಿಸಿ ಕೊಳ್ಳುವ ತಂತ್ರವಾಗಿ ಕರ್ಮಯೋಗವನ್ನು ಇತರರಿಗೆ ಬಿಟ್ಟು ವೈರಾಗ್ಯಕ್ಕೆ ಅಂಟುಬಿದ್ದರು.
‘ಬಿಟ್ಟಿರುವುದು’ ಅಥವಾ ‘ಇಲ್ಲದಿರುವುದು’ ಅರ್ಥದ ‘ವೈರಾಗ್ಯ’ ಎನ್ನುವ ಪದ ‘ವಿರಾಗ’ ಎನ್ನುವ ಪದದಿಂದ ನಿಷ್ಪತ್ತಿ ಹೊಂದಿದೆ. ಜೀವಿಸಿರಲು ಬೇಕಾಗುವ ಆಹಾರ, ಬಟ್ಟೆ ಮುಂತಾದ ಅವಶ್ಯಕತೆಗಳನ್ನು ಪಡೆಯಲು ದೈಹಿಕ ಶ್ರಮವೂ ಬೇಕಾಗುತ್ತದೆ. ಆರ್ಥಿಕ ಪರಿಭಾಷೆಯಲ್ಲಿ ಹೇಳುವುದಾದರೆ ದೈಹಿಕ ಶ್ರಮ ಒಂದು ಬಂಡವಾಳವಿದ್ದಂತೆ. ವೈದಿಕರು ತಮ್ಮ ಆಹಾರ, ಬಟ್ಟೆ ಮುಂತಾದವನ್ನು ಜ್ಞಾನ ಮತ್ತು ಬುದ್ದಿಯ ಮೂಲಕ ಗಳಿಸುತ್ತಿದ್ದಾರೆ. ಇಲ್ಲಿ ದೈಹಿಕ ಶ್ರಮದ ಜಾಗದಲ್ಲಿ ಜ್ಞಾನ ಮತ್ತು ಬುದ್ದಿ ಬಂಡವಾಳವಾಗಿ ಕೆಲಸ ಮಾಡುತ್ತಿರುವುದರಿಂದ; ಸಮಾಜದ ಶ್ರಮಿಕರ ಶೋಷಣೆಗೆ ಕಾರಣವಾಗಿದೆ.
ಇನ್ನು ಅವೈದಿಕ ಸಂತರದು ಕಾಯಕದ ಹಿರಿಮೆಯನ್ನು ಸಾರುವ, ಸೇವೆಯ ಶ್ರೇಷ್ಟತೆ ಯನ್ನು ಎತ್ತಿ ಹಿಡಿಯುವ, ಆ ಮೂಲಕ ದೈಹಿಕ-ಮಾನಸಿಕ ಆರೋಗ್ಯ ಸಮತೋಲನ ಕಾಪಾಡುವ ಪ್ರಯತ್ನ. ಆದ್ದರಿಂದಲೇ ಪುನರ್ಜನ್ಮ, ಪಾಪ-ಪುಣ್ಯ-ಕರ್ಮ ಎಂದು; ಇಂದಿನ ಕಾಯಕದ ಕರ್ಮಕ್ಕೆ ಇತರೆಯವರನ್ನು, ಶೂದ್ರರನ್ನು, ಪಂಚಮರನ್ನು, ಹೆಚ್ಚಾಗಿ ಮಹಿಳೆಯರನ್ನು ತಳ್ಳೀದ ವೈದಿಕರ ತಂತ್ರವನ್ನು ವಿರೋಧಿಸಿದವರು ಸಾಧು-ಸಂತರು.
ಧರ್ಮದ ಯಾವ ಪಂಥವನ್ನೂ ಒಪ್ಪದಿರುವವರನ್ನು ಚಾರ್ವಾಕರು ಅಥವಾ ಲೋಕಾಯುತರೆಂದು ಕರೆಯಲಾಗುತ್ತಿದೆ. ಚಾರ್ವಾಕರು ಅನುಭವ ನಿಷ್ಠತೆಯಲ್ಲಿ ಹೆಚ್ಚು ನಂಬಿಕೆ ಉಳ್ಳವರು. ಅದು ಅವರ ತಾತ್ವಿಕತೆ ಕೂಡ ಆಗಿದೆ. ಅವರು ಆತ್ಮದ ಅಮರತ್ವ ವನ್ನು ನಂಬುವುದಿಲ್ಲವಾದುದರಿಂದ ಅವರನ್ನು ನಾಸ್ತಿಕರು ಎಂದೂ ಕರೆಯಲಾಗುತ್ತಿದೆ. ಚಾರ್ವಾಕರು ದೇವರ ಅಸ್ತಿತ್ವವನ್ನು, ವೇದ ಪ್ರಾಮಾಣ್ಯವನ್ನು, ಚಿದ್ವಸ್ತುವಾದ ಆತ್ಮವನ್ನು, ಪುನರ್ಜನ್ಮ, ಕರ್ಮಸಿದ್ಧಾಂತ, ಪರಲೋಕ ಮುಂತಾದವನ್ನು ಅಲ್ಲಗಳೆದದ್ದರಿಂದ ದರ್ಶನಕಾರರ ಠೀಕೆಗೆ ಗುರಿಯಾದರು. ಚಾರ್ವಾಕರಿಗೆ ‘ಲೋಕಾಯತರು’ ಎನ್ನುವ ಮತ್ತೊಂದು ಹೆಸರೂ ಇದೆ. ಲೋಕದ ವಿಷಯವನ್ನು ಮಾತ್ರ ಹೊಂದಿರುವ ಹಾಗೂ ಲೋಕದ ಜನರಿಗೆ ಮಾತ್ರ ಸಂಬಂಧಿಸಿದ ವಿಷಯಗಳನ್ನುಳ್ಳ ಶಾಸ್ತ್ರವನ್ನು ಲೋಕಾಯತ ಎಂದು ಕರೆದಿರಬಹುದು. ‘‘ಬದುಕಿರುವವರೆಗೆ ಸುಖವಾಗಿ ಬದುಕಬೇಕು. ಸಾವಿನನಂತರ ಇನ್ನೇನೂ ಇಲ್ಲ. ಬೂದಿಯಾದ ಶರೀರ ಪುನಃ ಹುಟ್ಟಲಾರದು. ಜೀವನದಲ್ಲಿ ದುಃಖವಿದೆ ಎನ್ನುವ ಕಾರಣಕ್ಕಾಗಿ ಇಡೀ ಜೀವನವನ್ನೇ ತೊರೆ ಎನ್ನುವುದು ಮೂರ್ಖರ ಅಭಿಪ್ರಾಯ. ಹೊಟ್ಟು ಸೇರಿದೆ ಎನ್ನುವ ಕಾರಣಕ್ಕಾಗಿ ವಿವೇಕಿಗಳು ಧಾನ್ಯವನ್ನು ಬಿಸಾಡುವರೆ? ಜೀವನದಲ್ಲಿ ದುಃಖವಿದೆ ಎನ್ನುವ ಕಾರಣಕ್ಕಾಗಿ ಈ ಜೀವನವೇ ವ್ಯರ್ಥ ಎನ್ನುವ ವೇದಾಂತದ ಮಾತುಗಳು ಯಥಾರ್ಥವಲ್ಲ.’’
‘‘ಅಗ್ನಿಹೋತ್ರ, ಮೂರು ವೇದಗಳು, ತ್ರಿದಂಡಗಳು, ವಿಭೂತಿ ಬಳಿದುಕೊಳ್ಳುವುದು’’ -ಇವು ಪೌರುಷವಿಲ್ಲದವರ ಮತ್ತು ಬುದ್ದಿ ಇಲ್ಲದವರ ಜೀವನ ಮಾರ್ಗಗಳು ಎನ್ನುವುದು ಬೃಹಸ್ಪತಿಯ ಅಭಿಪ್ರಾಯ. ‘‘ಪುರುಷನು ಸ್ತ್ರೀಯನ್ನು ಅಪ್ಪಿಕೊಳ್ಳುವುದರಿಂದ ದೊರೆಯುವ ಸುಖವೇ ಸ್ವರ್ಗ. ಮುಳ್ಳು ಚುಚ್ಚುವಂತಹವುಗಳಿಂದ ದೊರೆಯುವ ದುಃಖವೇ ನರಕ. ಇವುಗಳನ್ನು ಬಿಟ್ಟು ಬೇರೆ ಸ್ವರ್ಗ ನರಕಗಳಿಲ್ಲ’’ ಎಂದು ಆತ ಅಭಿಪ್ರಾಯಪಡುತ್ತಾನೆ. ‘‘ಬಹುಜನರಿಗೆ ಶ್ರೇಯಸ್ಸನ್ನುಂಟುಮಾಡುವುದರಿಂದ ಚಾರ್ವಾಕ ಮತವು ಆಶ್ರಯ ಸ್ಥಾನವೂ, ರಮಣೀಯವೂ ಆಗಿತ್ತು. ಚಾರ್ವಾಕ ಮತವು ನಿಜವಾಗಿಯೂ ಲೋಕಾಯತ ವಾಗಿತ್ತು’’ ಎಂದು ಮಾಧವಾಚಾರ್ಯ ಅಭಿಪ್ರಾಯ ಪಡುತ್ತಾನೆ.
ಧರ್ಮದಲ್ಲಿ ವಿಚಾರರಹಿತ ಆಚಾರಕ್ಕೆ ಕಾರಣವಾದ ವರ್ಣವ್ಯವಸ್ಥೆಯನ್ನು ಚಾರ್ವಾಕರು ನುಚ್ಚು ನೂರು ಮಾಡಲು ಪ್ರಯತ್ನಿಸಿದರು. ಸ್ತ್ರೀಯರ ಮೇಲಿನ ಬಂಧನಗಳನ್ನು ಧಿಕ್ಕರಿಸಿದರು. ಚಾರ್ವಾಕರು ತಮ್ಮ ಶಿಷ್ಯ ಪ್ರಶಿಷ್ಯರ ಮೂಲಕ ಜನಸಾಮಾನ್ಯರಲ್ಲಿ ತಮ್ಮ ತತ್ವಗಳನ್ನು ಪ್ರಚಾರ ಮಾಡಿದರು. ‘‘ಸ್ವರ್ಗ, ನರಕ, ಆತ್ಮ, ಪರಲೋಕಗಳೆಂಬುವು ಇಲ್ಲ. ವರ್ಣಾಶ್ರಮ ಕರ್ಮಗಳಿಂದ ಏನೂ ಪ್ರಯೋಜನವಿಲ್ಲ’’ ಎನ್ನುವಂತಹ ಚಾರ್ವಾಕರ ಮಾತುಗಳು ಪುರೋಹಿತರ ಕಪಿಮುಷ್ಠಿಯಲ್ಲಿ ಸಿಕ್ಕಿಕೊಂಡಿದ್ದ ಜನಸಾಮಾನ್ಯರಿಗೆ ಬಿಡುಗಡೆಯ ಭರವಸೆಯನ್ನು ನೀಡಿದ್ದರ ಜೊತೆಗೆ ಆತ್ಮವಿಶ್ವಾಸವನ್ನು ಉಂಟು ಮಾಡಿದವು.
ಧರ್ಮ ಮತ್ತು ಮುಕ್ತವಿಚಾರ : ೭. ಬಿಡುಗಡೆ ಪ್ರಯತ್ನಗಳು – ಪ್ರಯತ್ನ ೨
ಪ್ರಯತ್ನ ೨
ಇಂಡಿಯಾದ ಇತಿಹಾಸದ ಹಿಂದಕ್ಕೆ ಹೋದಷ್ಟೂ; ಹಿಂದೂ ಧರ್ಮದ ಕಟ್ಟು-ಕಟ್ಟಳೆಗಳನ್ನು ತಿರಸ್ಕರಿಸಿದವರ ಬಗ್ಗೆ ನಮಗೆ ಸ್ಪಷ್ಟವಾಗುತ್ತಾ ಹೋಗುತ್ತದೆ. ಸಾಂಖ್ಯ ಮತ್ತು ಮೀಮಾಂಸ ಪಂಥದವರು, ಅಜೀವಕರು ಮುಂತಾದ ಕೆಲವು ನಾಸ್ತಿಕರು ಮತ್ತು ಮುಕ್ತ ಚಿಂತಕರು ಈ ಗುಂಪಿಗೆ ಸೇರುತ್ತಾರೆ. ಆದರೆ ಈ ಎಲ್ಲಾ ನಾಸ್ತಿಕರೂ ಹಿಂದೂ ಧರ್ಮದಲ್ಲೇ ಇದ್ದವರು ಮತ್ತು ಉಳಿದವರು ಎನ್ನುವುದು ಮುಖ್ಯ. ಧರ್ಮದ ವಿಭಜನೆಗಳು ಮತ್ತು ಜಾತ್ಯಾತೀತ ಸಮಾಜಗಳು ರೂಪುಗೊಂಡದ್ದು ಆ ನಂತರ.
ಇಂಗ್ಲೀಷ್ ಸಾಮ್ರಾಜ್ಯಶಾಹಿ ಆಡಳಿತ ಕಾಲದಲ್ಲಿ; ಇಂಗ್ಲೀಷ್ ಶಿಕ್ಷಣ ಕ್ರಮವನ್ನು ಇಂಡಿಯಾದಲ್ಲಿ ಜಾರಿಗೊಳಿಸಲಾಯಿತು ಮತ್ತು ಕೆಳಜಾತಿಗಳಿಗೂ ಶಿಕ್ಷಣ ಪಡೆಯಲು ಅವಕಾಶ ನೀಡಲಾಯಿತು. ಅಬ್ರಾಹ್ಮಣ ಜಸ್ಟೀಸ್ ಪಾರ್ಟಿ ೧೯೧೯ರಲ್ಲಿ ಮದ್ರಾಸ್ ಪ್ರಾಂತ್ಯದಲ್ಲಿ ಅಧಿಕಾರಕ್ಕೆ ಬಂದಾಗ; ಕಡ್ಡಾಯ ಶಿಕ್ಷಣ ಜಾರಿಗೊಳಿಸುವ ಬಗ್ಗೆ ಪ್ರಾರಂಭಿಕ ಹೆಜ್ಜೆಗಳನ್ನು ಇಡಲಾಯಿತು. ತಮಿಳುನಾಡಿನಲ್ಲಿ ‘ಪೆರಿಯಾರ್’ ಎನ್ನುವ ಜನಪ್ರಿಯ ಹೆಸರಿನಿಂದ ಪ್ರಖ್ಯಾತರಾಗಿದ್ದ ಇ.ವಿ.ರಾಮಸ್ವಾಮಿ ನಾಯಕರ್ ಅವರ ಬೆಂಬಲದಿಂದ ೧೯೫೪ ರಿಂದ ೬೨ರವರೆಗೆ ಆಳ್ವಿಕೆ ನಡೆಸಿದ ಜಸ್ಟೀಸ್ ಪಾರ್ಟಿಯಿಂದ ಮುಖ್ಯಮಂತ್ರಿ ಆಗಿದ್ದವರು ಕೆ.ಕಾಮರಾಜ್ ಅವರು. ಇವರ ಆಡಳಿತಾವಧಿಯಲ್ಲಿ ಎಲ್ಲ ಕೆಳಗಿನ ಜಾತಿಯವರಿಗೆ ಶಿಕ್ಷಣ ಸುಲಭವಾಗಿ ದೊರಕಿಸುವ ಕಾರ್ಯಕ್ರಮಗಳಿಗೆ ಒತ್ತು ನೀಡಲಾಯಿತು. ಮುಕ್ತ ಚಿಂತಕರಾದ ಜಾನ್ ಲಾಕೆ, ಸರ್ ಫ್ರಾನ್ಸಿಸ್ ಬೇಕನ್, ಥಾಮಸ್ ಪೈನೆ ಮತ್ತು ವಾಲ್ಟೈರ್ ಮುಂತಾದವರ ಬರಹಗಳ ಮೂಲಕ; ಬ್ರಿಟಿಷರ ಹಾಗೂ ಉದಾರವಾದಿ ಇಂಡಿಯಾದ ಶಿಕ್ಷಕರ ಮೂಲಕ ಈ ದೇಶದ ಯುವಕರಿಗೆ ಪ್ರಪಂಚದ ಇತಿಹಾಸವನ್ನು ಹಾಗೂ ದಬ್ಬಾಳಿಕೆಯ ಏಳು-ಬೀಳುಗಳನ್ನು ಪರಿಚಯಿಸಲಾಯಿತು. ಈ ಸತ್ವಯುತ ಬರಹಗಾರರು ಇಂಡಿಯಾದ ಜಾತ್ಯಾತೀತ ಹಾಗೂ ಮುಕ್ತ ಚಿಂತಕ ಸಮಾಜಗಳ ಬೆಳವಣಿಗೆಗೆ ಪ್ರೋತ್ಸಾಹಿಸಿದರು. ಸ್ತ್ರೀಯರ ಸ್ಥಾನ-ಮಾನ ಮತ್ತು ಜಾತಿಪದ್ಧತಿಗೆ ಸಂಬಂಧಿಸಿದಂತೆ ಎರಡನ್ನೂ ಸೇರಿಸಿಕೊಂಡು ಹಿಂದೂ ಧರ್ಮಬೋಧನೆಯ ಮೌಲ್ಯಗಳು ಮತ್ತು ಆಚರಣೆಗಳಿಗೆ ಧಾರ್ಮಿಕ ಮತ್ತು ರಾಜಕೀಯ ವ್ಯಾಪ್ತಿ ಇರುವ ಇಂತಹ ಗುಂಪುಗಳು ಮುಕ್ತ ಹಾಗೂ ಕ್ರಮಬದ್ಧ ಪ್ರತಿಭಟನೆಗಳನ್ನು ಪ್ರಾರಂಭಿಸಿದವು. ಹಿಂದೂ ಮುಕ್ತ ಚಿಂತಕರ ಸಂಘಟನೆಯೊಂದು ಮದ್ರಾಸ್‌ನಲ್ಲಿ ೧೮೭೫ರಲ್ಲಿ ರೂಪುಗೊಂಡು ಮನು ಧರ್ಮಶಾಸ್ತ್ರದ ಬೋಧನೆಗಳನ್ನು ಪ್ರಶ್ನಿಸಿ ವಿರೋಧಿಸಲಾಯಿತು ಮತ್ತು ಜೊತೆಯಲ್ಲೇ ವಿಧವಾ ವಿವಾಹ ಮತ್ತು ಬಾಲ ವಿಧವೆಯರನ್ನು ಗೌರವದ ಪುನರ್ ಸ್ಥಿತಿಗೆ ತರುವುದು ಮುಂತಾದ ಕಾರ್ಯಗಳಿಗೆ ಚಾಲನೆ ಕೊಡಲಾಯಿತು.
ದಕ್ಷಿಣ ಇಂಡಿಯಾದಲ್ಲಿ ಇ.ವಿ.ರಾಮಸ್ವಾಮಿ ನಾಯ್ಕರ್ ಅವರು ‘ಸ್ವಾಭಿಮಾನ ಚಳುವಳಿ’ ಎನ್ನುವ ಹೆಸರಿನ ಚಳುವಳಿಯೊಂದನ್ನು ಪ್ರಾರಂಭಿಸಿದರು. ಅವರು ೧೮೭೯ ರಿಂದ ೧೯೭೩ರವರೆಗೆ ಜೀವಿಸಿದ್ದರು. ಅವರನ್ನು ಜನತೆ ‘ಪೆರಿಯಾರ್ ’ ಎನ್ನುವ ಪ್ರೀತಿಯ ಮತ್ತು ಗೌರವದ ಹೆಸರಿನಿಂದ ಕರೆಯುತ್ತಿದ್ದರು. ತಮಿಳು ಭಾಷೆಯಲ್ಲಿ ‘ಪೆರಿಯಾರ್ ’ ಎಂದರೆ ‘ದೊಡ್ಡ-ಮನುಷ್ಯ’ ಎನ್ನುವ ಅರ್ಥ. ಪೆರಿಯಾರ್ ಅವರು ಅಂತರಂಗ ಮತ್ತು ಬಾಹ್ಯ ಎರಡರಲ್ಲೂ ನಾಸ್ತಿಕರು.
ಹಿಂದೂ ದೇವತೆಗಳ ಮಂತ್ರಶಕ್ತಿಯಲ್ಲಿನ ಜನದ ಮುಗ್ಧನಂಬಿಕೆ, ಗೋಮೂತ್ರ ಮತ್ತು ಸಗಣಿಯ ಬಗೆಗಿನ ಅವರ ಪೂಜ್ಯ ಭಾವನೆ ಹಾಗೂ ಮಾನವ ಸಮಸ್ಯೆಗಳನ್ನು ಬಗೆಹರಿಸಿಕೊಳ್ಳಲು ಧಾರ್ಮಿಕ ಆಚರಣೆ ಮತ್ತು ಮಂತ್ರ, ಯಂತ್ರಗಳಲ್ಲಿನ ಅವರ ನಿಷ್ಕಪಟ ನಂಬಿಕೆ ಮುಂತಾದವುಗಳನ್ನು ಅರಿಯಲು ಬೇರೆ ವಿಚಾರವಾದೀ ಚಳುವಳಿಗಳಂತೆ ‘ಸ್ವಾಭಿಮಾನ ಚಳುವಳಿ’ ಗುಂಪಿನ ಜನರೂ ಆಧುನಿಕ ವಿಜ್ಞಾನದ ಕಡೆ ನೋಡಿ; ಕಾರ್ಯಾಕಾರಣದ ಉಪಯೋಗ ಮತ್ತು ತರ್ಕಗಳ ಕಲ್ಪನೆಗಳನ್ನು ಪರೀಕ್ಷಿಸಲು ಮತ್ತು ಪ್ರಶ್ನಿಸಲು ಬಳಸಿಕೊಂಡರು. ಸ್ವಾಭಿಮಾನ ಚಳುವಳಿಯ ಗುಂಪು ಹಿಂದೂ ಧರ್ಮಗ್ರಂಥಗಳ ಸಮರ್ಥನೆಯನ್ನು, ಮನುಧರ್ಮಸೂತ್ರದ ಕಟ್ಟಳೆಗಳನ್ನು, ಅಸಮಾನ ವೃತ್ತಿಗಳ ಮೂಲಕ ಉಂಟಾದ ಶ್ರೇಣೀಕೃತ ಜಾತಿವ್ಯವಸ್ಥೆಯನ್ನು ಪ್ರಶ್ನಿಸಿತು. ಸಾರ್ವಜನಿಕವಾಗಿ ಮನುಧರ್ಮ ಶಾಸ್ತ್ರವನ್ನು ಸುಡುವುದರ ಮೂಲಕ ಈ.ವಿ.ರಾಮಸ್ವಾಮಿ ನಾಯ್ಕರ್ ಅವರ ಅದರ ಬೋಧನೆಗಳನ್ನು ಅವಹೇಳನ ಮಾಡಿದರು.
ಪೆರಿಯಾರರ ೯೪ನೇ ವರ್ಷದ ಜನ್ಮದಿನದ ಆಚರಣೆಯ ನೆನಪಿಗಾಗಿ ಹೊರತಂದ ಸ್ಮರಣ ಸಂಚಿಕೆಗೆ ನೀಡಿದ ಸಂದರ್ಶನದಲ್ಲಿ ಅವರು ಹಿಂದೂ ಧರ್ಮಗ್ರಂಥಗಳನ್ನು ಕುರಿತು ‘‘ಎರಡು ಸಾವಿರ ಅಥವಾ ಮುರು ಸಾವಿರ ವರ್ಷಗಳ ಹಿಂದಿನ ವಿಚಾರಗಳ ಸರಕನ್ನು ಹೊಂದಿರುವಂತಹವು. ಒಂದು ರೀತಿಯಲ್ಲಿ ಮಾನವ ಅನಾಗರೀಕನಾಗಿದ್ದಾಗ ರೂಪುಗೊಂಡಂಥವು. ಆ ಕಾಲ ವೈಜ್ಞಾನಿಕ ಜ್ಞಾನದ ಕೊರತೆಯಿಂದ ಹಾಗೂ ಜ್ಞಾನದ ಬೆಳವಣಿಗೆ ಮತ್ತು ವಿಕಾಸದ ಬಗ್ಗೆ ಜನ ಅಜ್ಞಾನಿಗಳಾಗಿದ್ದರು’’ ಎಂದು ಹೇಳುತ್ತಾರೆ. ಹಿಂದೂ ಧರ್ಮದಲ್ಲಿನ ಜಾತಿ ಪದ್ಧತಿಯನ್ನು ಆಧಾರ ಸಹಿತ ವಿರೋಧಿಸಿದ ಅವರು ‘‘ಜಾತಿಯಿಂದ ಮನುಷ್ಯ ಅವಮಾನಿತನಾಗುತ್ತಾನೆ ಹಾಗೂ ಧರ್ಮದಿಂದ ಜಾತಿ ಅವಮಾನಿತವಾಗುತ್ತದೆ. ನಾವು ಒಂದನ್ನು ಜೀವಂತ ಉಳಿಸಿಕೊಂಡು ಮತ್ತೊಂದನ್ನು ನಾಶಪಡಿಸುವುದಾದರೂ ಹೇಗೆ’’ ಎಂದು ಪ್ರಶ್ನಿಸಿದ್ದಾರೆ. ಅಂದರೆ ಮಾನವ ಕಲ್ಯಾಣಕ್ಕಾಗಿ ಜಾತಿ ಮತ್ತು ಧರ್ಮದ ಬೇಲಿಗಳನ್ನು ಕೀಳಬೇಕು ಎನ್ನುವುದು ಅವರ ಮಾತಿನ ಅರ್ಥ. ಅವರು ಮುಂದುವರೆದು ‘‘ಆಧ್ಯಾತ್ಮ ಮತ್ತು ಭಾವನಾತ್ಮಕತೆಗಳ ಮೂಲಕ ಮುಕ್ತಿ ಪ್ರಾಪ್ತಿಗಾಗಿ ದೇವರನ್ನು ಸಾಕ್ಷಾತ್ಕರಿಸಿಕೊಳ್ಳಲು ಮಾಡಿದ ವಿಫಲ ಪ್ರಯತ್ನಗಳನ್ನು ಪಕ್ಕಕ್ಕಿಟ್ಟು; ಇತಿಹಾಸದ ಉದ್ದಕ್ಕೂ ಮಾನವ ತನ್ನ ವಿಮರ್ಶಾತ್ಮಕ ಬುದ್ದಿಯನ್ನು ಪರಿಣಾಮಕಾರಿಯಾಗಿ ಉಪಯೋಗಿಸಿಕೊಂಡಿದ್ದರೆ, ಮಾನವ ಸಮಾಜದ ಪ್ರಗತಿ ಅನೇಕಪಟ್ಟು ಹೆಚ್ಚಾಗಿ, ವೇಗವಾಗಿ ಮತ್ತು ಉನ್ನತ ಮಟ್ಟದ್ದಾಗಿ ಇರುತ್ತಿತ್ತು’’ ಎಂದು ಅಭಿಪ್ರಾಯಪಡುತ್ತಾರೆ. ಪೆರಿಯಾರರ ನಾಸ್ತಿಕವಾದ ಮೇಲ್ಮಟ್ಟದ ಬೌದ್ದಿಕ ಹಂತದಲ್ಲಿ ದೇವರ ಅಸ್ತಿತ್ವವನ್ನು ತಿರಸ್ಕರಿಸುವುದೇ ಆಗಿದೆ. ಜೊತೆಗೆ ಸಮಾಜದಲ್ಲಿ ಮಾನವನ ವಿಮರ್ಶಾ ಬುದ್ದಿಯನ್ನು ಜಾಗೃತಗೊಳಿಸಿ ದೇವರಲ್ಲಿನ ಭಯ ಮತ್ತು ಧರ್ಮದಲ್ಲಿನ ನಂಬಿಕೆಗಳ ಬಗ್ಗೆ ಯಾವ ನಿರ್ಬಧವೂ ಇಲ್ಲದಂತೆ ಮಾಡುತ್ತದೆ. ಪೆರೆಯಾರರ ನಾಸ್ತಿಕವಾದ ಸಮಾಜಿಕ ಚಲನಶೀಲತೆಯ ಒಂದು ತಂತ್ರ ಎಂದು ಹೇಳಬಹುದು. ಪೆರಿಯಾರರ ‘ಸ್ವಾಭಿಮಾನ ಸಿದ್ಧಾಂತ’ ವಿಮರ್ಶಾತ್ಮಕ ಬುದ್ದಿ, ಕಾರ್ಯಾ-ಕಾರಣ ಸಂಬಂಧ, ವಿಶ್ಲೇಷಣಾತ್ಮಕ ಪ್ರಜ್ಞೆ, ಅನುಭವದ ಸಾಕ್ಷ್ಯ, ಅಂಕಿ-ಅಂಶಗಳ ಪರಿಶೀಲನೆ ಮತ್ತು ವೈಜ್ಞಾನಿಕ ಅನುಸಂಧಾನ ಮುಂತಾದವುಗಳನ್ನು ಆಧರಿಸಿದೆ.
ಇಂಡಿಯಾದಲ್ಲಿ ಮುಕ್ತ ಶೋಧನೆ ಮತ್ತು ವೈಜ್ಞಾನಿಕ ವಿಚಾರವಾದವನ್ನು ಮುಂಚೂಣಿಗೆ ತಂದವರು ಎಂ.ಎನ್.ರಾಯ್ (೧೮೮೭-೧೯೫೪) ಅವರು. ಅವರು ‘‘ಇಂಡಿಪೆಂಡೆಂಟ್ ಇಂಡಿಯಾ’’ ಎನ್ನುವ ನಿಯತಕಾಲಿಕವನ್ನು ನಡೆಸುತ್ತಿದ್ದರು. ಅವರು ‘ರ‍್ಯಾಡಿಕಲ್ ಡೆಮಾಕ್ರಟಿಕ್ ಪಾರ್ಟಿ’ ಎನ್ನುವ ಪಕ್ಷವನ್ನು ಪ್ರಾರಂಭಿಸಿ; ಅದರ ಮೂಲಕ ನೈತಿಕತೆ ಮತ್ತು ನೀತಿಗಳು ಧರ್ಮ ಮತ್ತು ಮೂಢನಂಬಿಕೆಯನ್ನು ಆಧರಿಸಿ ಇರಬೇಕಿಲ್ಲ ಎಂದು ಬೋಧಿಸಿದರು.
ಹಿಂದೂ ಧರ್ಮದಲ್ಲಿ ಇದ್ದ ಅನಿಷ್ಟ ಪದ್ಧತಿಗಳಲ್ಲಿ ಮಹಿಳೆಯರ ಸತಿ ಪದ್ಧತಿ ಮತ್ತು ಘಟಶ್ರಾದ್ಧ ಪ್ರಮುಖವಾದವು. ‘ಸತಿ’ ಪದ್ಧತಿ ಹೃದಯ ವಿದ್ರಾವಕ. ಸತಿ ಪದ್ಧತಿಯ ವಿರುದ್ಧ ಹೋರಾಡಿದವರು ರಾಜ ರಾಮಮೋಹನ ರಾಯ್ ಅವರು. ಸತ್ತ ಮನುಷ್ಯ ದೇಹಗಳನ್ನು ಸುಡುವ ಪದ್ಧತಿ ಆರ್ಯ ಹಿಂದೂಗಳಲ್ಲಿ ಸಾಮಾನ್ಯ. ಅಂದರೆ ಬ್ರಾಹ್ಮಣ, ಕ್ಷತ್ರಿಯ ಮತ್ತು ವೈಶ್ಯರಲ್ಲಿ ಇಂದಿಗೂ ಹೆಣಗಳನ್ನು ಸುಟ್ಟರೆ ದ್ರಾವಿಡ ಹಿಂದೂಗಳು ಹೆಣಗಳನ್ನು ಹೂಳುತ್ತಾರೆ. ಅಂದರೆ ಸತಿ ಪದ್ಧತಿ ಆರ್ಯ ಹಿಂದೂಗಳಲ್ಲಿ ಹೆಚ್ಚಾಗಿ, ರೂಢಿಯಲ್ಲಿ ಇದ್ದಿರಬಹುದೆಂದು ಮತ್ತು ಅದರಿಂದ ಪ್ರಭಾವಿತರಾದ ದ್ರಾವಿಡ ಹಿಂದೂಗಳಲ್ಲಿ ಅಲ್ಪ-ಸ್ವಲ್ಪ ಅನುಕರಣೆಯಾಗಿರಬಹುದೆಂದು ಹೇಳಬಹುದು. ಧರ್ಮಶಾಸ್ತ್ರವನ್ನು ಆಧರಿಸಿದ್ದ ‘ಸತಿ’ ಪದ್ಧತಿ; ಮಹಿಳೆಯರ ಬಗ್ಗೆ ಅಂದು ಇದ್ದ ಕ್ರೌರ್ಯ ಮತ್ತು ಅಮಾನಯತೆಗೆ ಹಿಡಿದ ಕನ್ನಡಿಯಂತಿದೆ.
ಸತ್ತ ಗಂಡನ ಹೆಣವನ್ನು ಸುಡುವ ಚಿತೆಯ ಮೇಲೆ ಜೀವಿಸಿರುವ ಆತನ ಹೆಂಡತಿ ತಾನಾಗಿಯೇ ಕುಳಿತು ಅಥವಾ ಸಮಾಜದವರ ಬಲವಂತದಿಂದ ಅಥವಾ ಕುತಂತ್ರದಿಂದ ಕುಳಿತು ಸುಟ್ಟು ಬೂದಿಯಾಗುವುದೇ ‘ಸತಿ’ ಪದ್ಧತಿ. ಹೀಗೆ ಸತಿ ಹೋದ ಮಹಿಳೆಯ ಬಗ್ಗೆ ಪುರೋಹಿತ ಶಾಹಿ ಇಲ್ಲ-ಸಲ್ಲದ ಕತೆಗಳನ್ನು ಕಟ್ಟಿ ವೈಭಕರಿಸುವುದು, ಸ್ವರ್ಗ ಪ್ರಾಪ್ತಿಯಾಯಿತೆಂದು ಬೊಗಳೆಬಿಡುವುದು ಮುಂತಾದವು ಮುಂದುವರಿಯುತ್ತಿದ್ದರಿಂದ; ಶಿಕ್ಷಣ, ಚಿಂತನೆ ಮುಂತಾದ ಯಾವುವೂ ಇಲ್ಲದ ಮಹಿಳೆಯರು ಇದಕ್ಕೆ ಬಲಿಯಾಗಲು ಮುಂದೆ ಬರುತ್ತಿದ್ದರು, ಅಥವಾ ಬಲವಂತವಾಗಿ ಚಿತೆಯೊಳಗೆ ದೂಡಿ ಕೈತೊಳೆದು ಕೊಳ್ಳುತ್ತಿತ್ತು. ಮುಗ್ಧ ಸಮಾಜ. ಮಹಿಳೆಯರ ಬಗ್ಗೆ ಸಮಾಜ ಎಷ್ಟು ಕ್ರೂರಿಯಾಗಿತ್ತೆಂದರೆ; ಚಿತೆಗೆ ಬೆಂಕಿ ಹಚ್ಚಿದಾಗ ಅದರ ಮೇಲೆ ಜೀವಂತ ಕುಳಿತ ಮಹಿಳೆ ಎದ್ದು ನೆಗೆದು ಹೊರಗೆ ಓಡದಂತೆ ತಡೆಯಲು ಜನರು ಉದ್ದನೆ ಕವೆಗೋಲುಗಳನ್ನು ಹಿಡಿದು ಸುತ್ತಲೂ ನಿಂತಿರುತ್ತಿದ್ದರು. ಓಡಲು ಪ್ರಯತ್ನಿಸಿದರೆ ಆ ಕವೆಗೋಲುಗಳಿಂದ ಅವಳನ್ನು ಬೆಂಕಿಯಲ್ಲಿ ಬಿಗಿಯಾಗಿ ಹಿಡಿದಿಡುತ್ತಿದ್ದರು. ಅವಳ ರೋಧನೆ ಮತ್ತು ಆರ್ತನಾದಕ್ಕೆ ಹೊರಗಿನವರ ಮನಸ್ಸು ಕರಗಿ ಬಿಡಿಸುವುದನ್ನು ತಪ್ಪಿಸಲು ಶಂಖ, ಜಾಗಟೆ, ಗಂಟೆ, ಡೋಲು, ತಮಟೆ, ಮ್ಯಾಳ, ಕಹಳೆ ಮುಂತಾದವುಗಳ ಶಬ್ದದ ಜೊತೆಗೆ; ಪುರೋಹಿತರು ಸಂಸ್ಕೃತದ ಮಂತ್ರಗಳನ್ನು ಗಟ್ಟಿಯಾಗಿ ಉಚ್ಛರಿಸಿ, ಅವಳ ಆರ್ತನಾದ ಯಾರಿಗೂ ಕೇಳಿಸದಂತೆ ಮಾಡಲಾಗುತ್ತಿತ್ತು.
ಸ್ವಾತಂತ್ರ್ಯಾನಂತರದ ಇಂಡಿಯಾದ ಪ್ರಜಾಪ್ರಭುತ್ವ ಸರ್ಕಾರ ‘ಸತಿಪದ್ಧತಿ’ಯನ್ನು ನಿಷೇಧಿಸಿ; ಅದನ್ನು ವೈಭಕರಿಸುವವರ, ಅದಕ್ಕೆ ಪ್ರಚೋದಿಸುವವರ, ಯಾವುದೇ ರೀತಿಯಲ್ಲಿ ಆ ಕ್ರಿಯೆಯಲ್ಲಿ ಭಾಗವಹಿಸುವುದು ಕಠಿಣ ಶಿಕ್ಷಾರ್ಹ ಅಪರಾಧ ಎಂದು ಕಾಯಿದೆ ಮಾಡಿದೆ. ಆದರೂ; ಈಗಲೂ ಅಲ್ಲಲ್ಲಿ ‘ಸತಿ’ ಹೋಗುವುದು ಮತ್ತು ಮತೀಯ ಸಂಘಟನೆಗಳು ಅದನ್ನು ವೈಭಕರಿಸುವುದು ನಡೆದೇ ಇದೆ. ಇಂತಹ ಅನಿಷ್ಠ ಪದ್ಧತಿಗೆ ಮೊದಲು ತಡೆಯೊಡ್ಡಿದ್ದು ಬ್ರಿಟಿಷ್ ಸರ್ಕಾರ ಎನ್ನುವುದು ಬಹು ಮುಖ್ಯ ಸಂಗತಿ.
ಪ್ರಪಂಚದ ನಾಸ್ತಿಕರ ಪ್ರಥಮ ಕೇಂದ್ರ ಆಂಧ್ರಪ್ರದೇಶದ ಮುದುನಾರ್ ಎನ್ನುವಲ್ಲಿ ೧೯೪೦ರಲ್ಲಿ ಗೋರಾ ದಂಪತಿಗಳಿಂದ ಸ್ಥಾಪಿತವಾಯಿತು. ಗೋಪರಾಜು ರಾಮಚಂದ್ರರಾವ್ (೧೯೦೨-೧೯೭೫) ಮತ್ತು ಅವರ ಮಡದಿ ಸರಸ್ವತಿ ಗೋರಾ ಅವರು ಈ ಕೇಂದ್ರದ ಸ್ಥಾಪನೆಯಲ್ಲಿ ಪ್ರಮುಖ ಪಾತ್ರವಹಿಸಿದರು. ಈ ಕೇಂದ್ರವನ್ನು ೧೯೪೭ರಲ್ಲಿ ವಿಜಯವಾಡಕ್ಕೆ ಸ್ಥಳಾಂತರಿಸಲಾಯಿತು. ಅಂತರ್‌ಜಾತಿ ವಿವಾಹ, ಅಂತರ್‌ಜಾತಿ ಸಹಪಂಕ್ತಿ ಭೋಜನ ಮುಂತಾದವುಗಳಿಗೆ ಅವಕಾಶ ಕಲ್ಲಿಸುತ್ತಾ; ಜಾತೀಯತೆಯನ್ನು ಖಂಡಿಸುತ್ತಾ, ವಿಧವಾ ವಿವಾಹ ಮತ್ತು ಜನಸಂಖ್ಯೆ ಹೆಚ್ಚಳದ ಬಗ್ಗೆ ಮಾರ್ಗದರ್ಶನವನ್ನು ಈ ನಾಸ್ತಿಕ ಕೇಂದ್ರ ಕೊಡುತ್ತಿದೆ. ಮನಃಶಾಸ್ತ್ರಜ್ಞರ, ಸಮಾಜ ಸೇವಕರ, ವೈದ್ಯರ, ವಿಜ್ಞಾನಿಗಳ, ಜಾದೂಗಾರರ ಹಾಗೂ ವಶೀಕರಣ ವಿದ್ಯೆ ತಿಳಿದಿರುವವರ ತಂಡಗಳ ಸಹಾಯದಿಂದ ಮಾಟ-ಮಂತ್ರ, ಮೂಢನಂಬಿಕೆ ಮುಂತಾದ ಅಲೌಕಿಕ ಘಟನೆಗಳನ್ನು ಸೂಕ್ಷ್ಮವಾಗಿ ಪರೀಕ್ಷಿಸಿ ಸತ್ಯವನ್ನು ಹೊರಗೆಡಹುವ ಕೆಲಸಗಳನ್ನು ಈ ಕೇಂದ್ರ ಮಾಡುತ್ತಿದೆ.
ಗೋರಾ ಅವರು ಒಂದು ಕಡೆ ‘‘ದುಡಿಮೆಯ ವರ್ಗೀಕರಣ ತತ್ವಗಳನ್ನು ಅರ್ಥ ಮಾಡಿಕೊಳ್ಳುವುದಕ್ಕಾಗಿ ಹಿಂದೂಗಳನ್ನು ಜಾತಿಗಳಾಗಿ ಒಡೆಯಲಾಗಿದೆ ಎಂದು ಜಾತಿ ವ್ಯವಸ್ಥೆಯನ್ನು ಸಮರ್ಥಿಸಿಕೊಳ್ಳುವುದಕ್ಕಿಂತ ಮಿಗಿಲಾಗಿ ಅವರನ್ನು ಸಾಂಪ್ರದಾಯಿಕ ವಾಗಿ ತರಬೇತಿಗೊಳಿಸಲಾಗಿದೆ ಮತ್ತು ಆಚಾರದಿಂದ ಬಂಧಿಸಲಾಗಿದೆ’’ ಎಂದು ಅಭಿಪ್ರಾಯಪಡುತ್ತಾರೆ. ಅವರು ಮುಂದುವರೆದು ‘‘ಓಬಿರಾಯನ ಕಾಲದ ಜಾತಿ ತಾರತಮ್ಯಗಳಿಂದ ಹಿಂದೂಗಳು ಭಾವನಾತ್ಮಕವಾಗಿ ಆದರ್ಶವಾದಿಗಳು ಆದರೆ ವಾಸ್ತವದಲ್ಲಿ ನೀಚರು’’ ಎಂದು ಹೇಳುತ್ತಾರೆ. ‘‘ಆತ್ಮಸಂತೃಪ್ತಿಯ ನಿರ್ವೀರ್ಯ ಹಿಂದೂಗಳಲ್ಲಿ ಕೋಲಾಹಲ ಮತ್ತು ಅತ್ಯಾಶ್ಚರ್ಯ ಉಂಟು ಮಾಡುವುದು ಒಂದೇ ಒಂದು; ಅದೆಂದರೆ ನಾಸ್ತಿಕವಾದ. ಅದು ಕರ್ಮ ಮತ್ತು ಪುನರ್ಜನ್ಮದಲ್ಲಿನ ಅವರ ನಂಬಿಕೆಯನ್ನು ಕಟ್ಟುಕಥೆ ಹಾಗೂ ವಂಚನೆ ಎಂದು ಹೇಳಿ ತಳ್ಳಿಹಾಕುವುದರ ಮೂಲಕ ಜಾತಿಪದ್ಧತಿಯ ಅಡಿಪಾಯವನ್ನು ಕೆಡವಿಹಾಕುತ್ತದೆ. ನಾಸ್ತಿಕವಾದದಿಂದ ಜಾಗೃತರಾದ ಅಸ್ಪೃಶ್ಯರು ಕಣ್ಣು ತೆರೆದು ತಾವೂ ಬೇರೆಯವರಂತೆ ಮನುಷ್ಯರು ಎನ್ನುವುದನ್ನು ಕಂಡುಕೊಳ್ಳುತ್ತಿದ್ದಾರೆ. ನಾಸ್ತಿಕವಾದದ ಜಾಗೃತಿ ಪರಂಪರಾಗತ ಜಾತಿಕಟ್ಟಳೆಗಳನ್ನು ತುಂಡರಿಸುತ್ತದೆ ಮತ್ತು ಎಲ್ಲಾ ಜಾತಿಗಳನ್ನು ಒಂದು ಮಾನವ ಜಾತಿಯಾಗಿ ಪರಿವರ್ತಿಸುತ್ತದೆ. ಅಸ್ಪೃಶ್ಯತೆಯನ್ನು ಹೋಗಲಾಡಿಸಿ ಮಾನವನಿಗೆ ನ್ಯಾಯವನ್ನು ಉಂಟು ಮಾಡುವ ನಾಸ್ತಿಕವಾದವನ್ನು ಒಪ್ಪಿ ಕೊಳ್ಳುವುದರಿಂದ ಏನೂ ಕಳೆದುಕೊಳ್ಳುವುದಿಲ್ಲ’’ ಎಂದು ಅಭಿಪ್ರಾಯಪಡುತ್ತಾರೆ.
ಅಂತರರಾಷ್ಟ್ರೀಯ ಮಾನಯ ಮತ್ತು ನೀತಿ ಸಂಸ್ಥೆ ೧೯೮೬ರಲ್ಲಿ ನಾರ್ವೆ ದೇಶದ ಓಸ್ಲೊವಿನಲ್ಲಿ ಅಂತರರಾಷ್ಟ್ರೀಯ ಮಾನಯ ಪ್ರಶಸ್ತಿಯನ್ನು ಇಂಡಿಯಾದ ನಾಸ್ತಿಕ ಕೇಂದ್ರಕ್ಕೆ ನೀಡಿ ಗೌರವಿಸುವ ಸಂದರ್ಭದಲ್ಲಿ; ಕೇಂದ್ರದ ಪರವಾಗಿ ಪ್ರಶಸ್ತಿ ಸ್ವೀಕರಿಸಿದ ಶ್ರೀಮತಿ ಮೈತ್ರಿ ಅವರು ಆಡಿದ ಮಾತುಗಳು ಗೋರಾ ಅವರ ನಾಸ್ತಿಕವಾದದ ಸ್ಪಷ್ಟ ಪ್ರತಿಧ್ವನಿಯಂತಿತ್ತು: ‘‘ಧರ್ಮಕ್ಕೆ ಸ್ಪಷ್ಟವಾದ ಪರ್ಯಾಯವೊಂದು ಪ್ರಪಂಚಕ್ಕೆ ಬೇಕಾಗಿದೆ. ಆಸ್ತಿಕವಾದದಂತೆ; ಧರ್ಮಕ್ಕೆ ಪರ್ಯಾಯವಾದ ನಾಸ್ತಿಕವಾದವೂ ಒಂದು ಜೀವನ ವಿಧಾನ. ಭಾ ಧಾರ್ಮಿಕ ಸಮಾಜಕ್ಕಾಗಿ ಧರ್ಮರಹಿತ ಜೀವನ ವಿಧಾನವನ್ನು ನಾವೆಲ್ಲರೂ ಬೆಳೆಸಿಕೊಳ್ಳೋಣ……. ರಾಜಕೀಯದಿಂದ ಧರ್ಮವನ್ನು ಬೇರ್ಪಡಿಸಿದ್ದರಿಂದ ಷ್ಟರಿಂದಲೇ ನಾವು ತೃಪ್ತಿ ಹೊಂದಬೇಕಿಲ್ಲ…… ಮೂಢನಂಬಿಕೆಗಳನ್ನು ದೂರ ಓಡಿಸಿ, ಅನಕ್ಷರತೆಯನ್ನು ಅಳಿಸಿಹಾಕಿ, ಜನಾಂಗಗಳ ತಾರತಮ್ಯಗಳ ವಿರುದ್ಧ ಹೋರಾಡುವುದರ ಮೂಲಕ ನಾವು ಮನುಷ್ಯರ ನೋವನ್ನು ಕಡಿಮೆ ಮಾಡೋಣ, ಅನ್ಯಾಯ ಎಲ್ಲೇ ಇದ್ದರೂ ಅದು ನ್ಯಾಯಕ್ಕೆ ಎಲ್ಲ ಕಡೆಯಿಂದಲೂ ಬೆದರಿಕೆ ಉಂಟು ಮಾಡುತ್ತದೆ. ಅನ್ಯಾಯ, ಅಸಮಾನತೆ ಮತ್ತು ಬಡತನದ ವಿರುದ್ಧ ನಾವು ನಿಷ್ಕರುಣೆಯ ಸಮರ ಸಾರಬೇಕಿದೆ….. ಮೂಢನಂಬಿಕೆ, ಅನ್ಯಾಯ, ಯುದ್ಧ ಮತ್ತು ಬಡತನಮುಕ್ತ ಪ್ರಪಂಚಕ್ಕಾಗಿ ನಾವೆಲ್ಲಾ ಒಟ್ಟಾಗಿ ದುಡಿಯೋಣ’’ ಎನ್ನುವ ಕರೆ ನೀಡುತ್ತಾರೆ.
ಎ.ಬಿ.ಷಾ (೧೯೨೦-೧೯೮೧) ಎನ್ನುವವರು ೧೯೫೯ರಲ್ಲಿ ‘‘ಭಾರತೀಯ ಜಾತ್ಯಾತೀತ ಸಮಾಜ’’ ಎನ್ನುವುದನ್ನು ಪ್ರಾರಂಭಿಸಿದರು. ಹಿಂದೂ ಸಮಾಜದಲ್ಲಿನ ಗಂಡು-ಹೆಣ್ಣಿನ ತಾರತಮ್ಯವನ್ನು ಅದು ವಿರೋಧಿಸಿತು. ಗಂಡು ಹೆಣ್ಣನ್ನು ಗೌರವದಿಂದ ಕಾಣುವಂತೆ ಸ್ವಲ್ಪ ಕಾಲ ಹಿಂದೂ ಧರ್ಮಕ್ಕೆ ಅದು ಮಾರ್ಗದರ್ಶನ ಮಾಡಿತು.
ಮದ್ರಾಸ್, ಕಲ್ಕತ್ತ ಮತ್ತು ಶ್ರೀಲಂಕಾಗಳಲ್ಲಿ ಕಾರ್ಯ ನಿರ್ವಹಿಸುತ್ತಿದ್ದ ಅನೇಕ ಗುಂಪುಗಳಂತೆ ೧೯೩೦ರಲ್ಲಿ ಬೊಂಬಾಯಿಯಲ್ಲಿ ವಿಚಾರವಾದಿ ಸಂಘಟನೆಯೊಂದು ಪ್ರಾರಂಭವಾಯಿತು. ‘‘ದಿ ರ‍್ಯಾಡಿಕಲ್ ಹ್ಯುಮಾನಿಷ್ಟ್’’ ಮತ್ತು ‘‘ಸಮೀಕ್ಷಾ’’ ಹೆಸರಿನ ನಿಯತಕಾಲಿಕೆಗಳ ಮೂಲಕ ಹಿಂದೂ ಧರ್ಮದಲ್ಲಿನ ಮೂಢನಂಬಿಕೆಗಳು, ಸ್ತ್ರೀನ ಹಕ್ಕುಬಾಧ್ಯತೆಗಳ ಹರಣ ಹಾಗೂ ಸಾಮಾಜಿಕ ಸಮಾನತೆಯ ವಿರುದ್ಧ ಜಾತೀಯ ಪಡೆಗಳ ಕುತಂತ್ರ ಮುಂತಾದ ವಿಷಯಗಳನ್ನು ಕುರಿತು ಬೌದ್ದಿಕ ಸಮರವನ್ನೇ ಸಾರಲಾಯಿತು. ಮದ್ರಾಸಿನ ಭಾರತೀಯ ವಿಚಾರವಾದೀ ಸಂಘಟನೆ ‘‘ಮುಕ್ತವಿಚಾರ’’ ಎನ್ನುವ ನಿಯತಕಾಲಿಕ ಒಂದನ್ನು ೧೯೭೦ರಲ್ಲಿ ಬಿಡುಗಡೆ ಮಾಡಿತು, ಅದು ಹೆಚ್ಚು ಪ್ರಸಾರದ ವಿಚಾರವಾದಿ ಮಾಸಿಕವಾಗಿತ್ತು. ವಿಚಾರವಾದಿ ಗುಂಪುಗಳು ಜಿಲ್ಲಾ ಮಟ್ಟದಲ್ಲಿ, ಪಟ್ಟಣಗಳಲ್ಲಿ ಭಾರತ ದಾದ್ಯಂತ ರೂಪುಗೊಂಡವು. ಈ ಕ್ರಿಯೆ ಶ್ರೀಲಂಕಾಕ್ಕೂ ವ್ಯಾಪಿಸಿತು.
ನಾಸ್ತಿಕ ಮತ್ತು ಮಾನಯ ಗುಂಪುಗಳು ಜನಜನಿತವಾಗಿದ್ದ ಮೂಢನಂಬಿಕೆಗಳನ್ನು ಪ್ರಶ್ನಿಸಲು ವಿಜ್ಞಾನಿಗಳ ಮತ್ತು ಶಿಕ್ಷಕರ ಸಹಕಾರ ಪಡೆಯಲಾಯಿತು. ಶ್ರೀಲಂಕಾದ ವಿಚಾರವಾದಿ, ಸಂಘಟನೆಯ ಅಧ್ಯಕ್ಷರಾಗಿ ಡಾ.ಅಬ್ರಹಾಂ ಟಿ.ಕೋವೂರ್ (೧೮೯೬-೧೯೭೮) ಅವರು ೧೯೬೩ರಲ್ಲಿ ಆರಿಸಲ್ಪಟ್ಟರು. ಅವರು ಕಾಲೇಜೊಂದರಲ್ಲಿ ಪ್ರಾಧ್ಯಾಪಕರಾಗಿದ್ದರು. ಅವರು ಅಧ್ಯಕ್ಷರಾದ ತಕ್ಷಣ; ಅಸ್ವಾಭಾವಿಕ ಅಥವಾ ಅಲೌಕಿಕ ಶಕ್ತಿಗಳನ್ನು ಪ್ರದರ್ಶಿಸುವವರಿಗಾಗಿ ಒಂದು ಲಕ್ಷ ರೂಪಾಯಿಗಳ ಬಹುಮಾನವನ್ನು ಘೋಷಿಸಲಾಯಿತು. ವಿಚಿತ್ರವೆಂದರೆ, ಪ್ರಪಂಚದಲ್ಲಿ ಯಾರೊಬ್ಬರೂ ಇದುವರೆವಿಗೂ ಆ ಬಹುಮಾನ ಪಡೆಯಲು ಸಾಧ್ಯವಾಗಿಲ್ಲ. ಜನತೆಯಲ್ಲಿ ಹೊರಗೆ ಕಂಡುಬರದ ಗುಪ್ತ ಭಯವನ್ನು ನಿವಾರಿಸಲು ಅವರು ಜ್ಯೋತಿಷಿಗಳ, ಪವಾಡ ಪುರುಷರ, ಸಂಖ್ಯಾ ಶಾಸ್ತ್ರಜ್ಞರ, ಯಕ್ಷಿಣೆಗಾರರ ಹಾಗೂ ಇಂತಹ ಅಸ್ವಾಭಾವಿಕ ವಿದ್ಯೆಗಳನ್ನು ಪ್ರದರ್ಶಿಸುವವರ ವಿರೋಧವನ್ನು ಎದುರಿಸಬೇಕಾಯಿತು. ದೆವ್ವ, ಭೂತ, ಪ್ರೇತ, ಪಿಶಾಚಿಗಳಿವೆ ಎಂದು ಹೇಳುತ್ತಿದ್ದ ಸ್ಥಳಗಳಲ್ಲಿ; ಹಗಲು ಮತ್ತು ರಾತ್ರಿಗಳಲ್ಲಿ ಅವರು ಒಂಟಿಯಾಗಿ ಇದ್ದು ಬರುತ್ತಿದ್ದರು. ಡಾ.ಕೋವೂರ್ ಅವರು ಭಾರತದಲ್ಲಿ ನಾಲ್ಕು ಸಲ ಪ್ರವಾಸ ಮಾಡಿ ಪವಾಡ ಗುಟ್ಟು ಬಯಲು ಕಾರ್ಯಕ್ರಮಗಳನ್ನು ನಡೆಸಿಕೊಟ್ಟಿರುತ್ತಾರೆ. ಆ ಸಂದರ್ಭಗಳಲ್ಲಿ ಪವಾಡ ಪುರುಷರಿಗೆ, ದೈವಾಂಶ ಸಂಭೂತರೆಂದು ಕರೆದುಕೊಳ್ಳುವವರಿಗೆ ನಿದ್ದೆ ಕೆಟ್ಟಿದ್ದಂತೂ ಸತ್ಯ.
ಸುಮಾರು ಮುನ್ನುರು ಶಾಖೆಗಳು ಮತ್ತು ಎಂಭತ್ತಾರು ಸಾವಿರ ಸದಸ್ಯರನ್ನು ಹೊಂದಿರುವ ಭಾರತೀಯ ವಿಜ್ಞಾನ ಮತ್ತು ವಿಚಾರವಾದಿಗಳ ಸಂಘ ೧೯೪೯ ರಿಂದ ಧರ್ಮದ ಹೆಸರಿನಲ್ಲಿ ಪವಾಡಗಳು ಮತ್ತು ತಂತ್ರಗಳ ಮೂಲಕ ಸುಲಭವಾಗಿ ಜನತೆ ಯನ್ನು ವಂಚಿಸುತ್ತಿದ್ದ ‘ದೇವಮಾನವ’ರ ಮೋಸವನ್ನು ಬಯಲು ಮಾಡುತ್ತಾ ಬಂದಿದೆ. ಒಂದು ದಿನ ಇದ್ದಕ್ಕಿದ್ದಂತೆ; ಭಾರತದಾದ್ಯಂತ ಬಹಳಷ್ಟು ಹಿಂದೂ ದೇವಾಲಯಗಳಲ್ಲಿನ ದೇವರ ವಿಗ್ರಹಗಳು ಹಾಲು ಕುಡಿಯಲು ಪ್ರಾರಂಭಿಸಿದವು. ಅಂದು ೧೯೯೫ರ ಸೆಪ್ಟೆಂಬರ್ ೨೧ನೇ ತಾರೀಖು. ವಿಗ್ರಹಗಳು ಹಾಲು ಕುಡಿದ ಸುದ್ದಿಯನ್ನು ಪುರೋಹಿತರು ಆಕಾಶವಾಣಿ ಯಂತೆ ಹರಡಿದರು. ದಿಲ್ಲಿಯಿಂದ ಹಳ್ಳಿಯವರೆಗೆ ದೇಶದ ಜನರು ನಿಬ್ಬೆರಗಾಗಿ ಆ ಸುದ್ದಿಯನ್ನು ಕುರಿತು ಚರ್ಚಿಸಿದ್ದರು. ಶಿಲೆಗಳ ಮೇಲು ಪದರದ ಹರಡಿಕೊಳ್ಳುವ ಗುಣ ಮತ್ತು ಲೋಮನಾಳ ಕ್ರಿಯೆ (Surface tension and copillary action) ಈ ಘಟನೆಗೆ ಕಾರಣ ಎನ್ನುವುದನ್ನು ವಿಜ್ಞಾನ ಮತ್ತು ಕೈಗಾರಿಕಾ ಸಂಶೋಧನಾ ಮಂಡಳಿ (CSIR) ಬಹಿರಂಗಗೊಳಿಸುವುದಕ್ಕೂ ಮುಂಚೆ ದೆಹಲಿಯ ದೂಲ್‌ಚಂದ್ ಎನ್ನುವ ಒಬ್ಬ ಚಮ್ಮಾರ ಘಟನೆಯ ಸತ್ಯವನ್ನು ವಿವರಿಸಿದ್ದ. ಧರ್ಮಗಳಲ್ಲಿ ಹೆಚ್ಚುತ್ತಿರುವ ವಿಚಾರವಾದಿಗಳು ಬಹುಪಾಲು ನಾಸ್ತಿಕರು ಮತ್ತು ಎಲ್ಲ ಧರ್ಮಗಳಲ್ಲಿನ ನೀಚ ರಹಸ್ಯಗಳ ಮೇಲೆ ಸಮರ ಸಾರುವವರು ಆಗಿದ್ದಾರೆ.
ಭಾರತದ ಮಾನವತಾವಾದಿ ಸಂಘಟನೆ ‘‘ಹ್ಯುಮಾನಿಸ್ಟ್ ಔಟ್‌ಲುಕ್’’ ಎನ್ನುವ ತ್ರೈಮಾಸಿಕ ಪತ್ರಿಕೆಯೊಂದನ್ನು ೧೯೭೪ರಲ್ಲಿ ಪ್ರಕಟಿಸಲು ಪ್ರಾರಂಭಿಸಿತು. ಕೋಮು ಸಾಮರಸ್ಯ, ಸಾಮಾಜಿಕ ಪರಿವರ್ತನೆ, ನೈತಿಕ ಮೌಲ್ಯಗಳು ಮತ್ತು ವೈಜ್ಞಾನಿಕ ಮನೋ ಭಾವನೆ ಮುಂತಾದವುಗಳಿಗೆ ಉತ್ತೇಜನ ಕೊಡುವುದೇ ಆ ಪತ್ರಿಕೆಯ ಮುಖ್ಯ ಉದ್ದೇಶವಾಗಿತ್ತು. ಇಂತಹ ಸಂಘಟನೆಯ ಕೇಂದ್ರ ಲಕ್ನೋ ನಗರದಲ್ಲೂ, ಅಂತರ ರಾಷ್ಟ್ರೀಯ ಮಾನವತಾ ಮತ್ತು ನೈತಿಕ ಸಂಘಟನೆಯ ಕೇಂದ್ರ ಹಾಲೆಂಡ್ ದೇಶದ ಯುಟ್ರಿಚ್ ನಗರದಲ್ಲೂ ಇದೆ. ಈ ಸಂಘಟನೆಯ ಸದಸ್ಯರು ಪ್ರಪಂಚದಾದ್ಯಂತ ಹರಡಿದ್ದಾರೆ.
ಮಾನವತಾವಾದಿಗಳು ಪ್ರತಿಯೊಬ್ಬ ಮಾನವನ ವ್ಯಕ್ತಿಗತ ಬದುಕಿನ ಮೌಲ್ಯದ ಬಗ್ಗೆ ಒತ್ತು ನೀಡಿದ್ದೇ ಅಲ್ಲದೆ; ಭಾರತದಲ್ಲಿ ಹೆಣ್ಣು ಹಸುಳೆಗಳನ್ನು ಭ್ರೂಣಾವಸ್ಥೆಯಲ್ಲೇ ನಿರ್ದಯವಾಗಿ ಕೊಲ್ಲುವುದನ್ನು ವಿರೋಧಿಸಿ ನಿಂತವರು ಕೂಡಾ ಆಗಿದ್ದಾರೆ. ಬೆಳೆದು ದೊಡ್ಡವರಾದ ಮೇಲೆ ಮದುವೆಗಾಗಿ, ವರದಕ್ಷಿಣೆಗಾಗಿ; ಹೀಗೆ ಲಕ್ಷಾಂತರ ರೂಪಾಯಿಗಳ ಆರ್ಥಿಕ ಹೊರೆ ತರುವರೆನ್ನುವ ಭಯದಿಂದ ಹಾಗೂ ಕೊಟ್ಟ ಮನೆಯ ಉದ್ಧಾರಕ್ಕಾಗಿ ದುಡಿಯುತ್ತಾರೆ ಮತ್ತು ಮುದಿ ವಯಸ್ಸಿನಲ್ಲಿ ತಮಗೆ ರಕ್ಷಣೆ ನೀಡಿ ಸಾಕಿ-ಸಲಹುವವರು ಗಂಡುಮಕ್ಕಳು ಮಾತ್ರ ಎನ್ನುವ ಮನೋಭಾವ ಹೆಣ್ಣಿನ ತಂದೆ-ತಾಯಿಗಳಲ್ಲಿ ಇರುವುದರಿಂದ; ಇವೆಲ್ಲಕ್ಕೂ ಹೆಚ್ಚಾಗಿ ಆಸ್ತಿಯ ಹಕ್ಕು ಗಂಡುಮಕ್ಕಳಿಗೆ ಮಾತ್ರ ಇದ್ದಿದ್ದರಿಂದ, ಸ್ವಾಭಾವಿಕ ವಾಗಿ ಹೆಣ್ಣು ಮಕ್ಕಳ ಬಗ್ಗೆ ಉಪೇಕ್ಷೆ ಉಳಿದು ಬರಲು ಕಾರಣವಾಗಿದೆ. ಮನುಧರ್ಮಶಾಸ್ತ್ರ ಗೊಬ್ಬರ ಹಾಕಿ ಇದನ್ನು ಪೋಷಿಸುತ್ತಾ ಬಂದಿದೆ. ಈ ಎಲ್ಲಾ ಕಾರಣಗಳಿಂದ; ಆರ್ಥಿಕವಾಗಿ ಮಧ್ಯಮ ದರ್ಜೆಯ ತಂದೆ-ತಾಯಿಗಳು ಹೆಣ್ಣು ಮಗುವನ್ನು ಭ್ರೂಣಾವಸ್ಥೆಯಲ್ಲೇ ಗರ್ಭಪಾತ ಮಾಡಿರುವ ಕ್ರಿಯೆ ಈ ದೇಶದಲ್ಲಿ, ಅದೂ ಇತ್ತೀಚಿನ ದಿನಗಳಲ್ಲಿ ಹೆಚ್ಚಾಗಿದೆ. ಅದಕ್ಕಾಗಿ ಪಟ್ಟಣ ಮತ್ತು ನಗರ ಪ್ರದೇಶಗಳಲ್ಲಿ ‘‘ಅಲ್ಟ್ರಾಸೌಂಡ್ ಕ್ಲಿನಿಕ್’’ಗಳು ಕೇರಿಗೆ ಹತ್ತರಂತೆ ತಲೆ ಎತ್ತಿವೆ. ಇನ್ನು ವರದಕ್ಷಿಣೆ ತರಲಿಲ್ಲವೆನ್ನುವ ಕಾರಣಕ್ಕಾಗಿ ಪ್ರತಿವರ್ಷ ಮದುವೆಯಾದ ಸಾವಿರಾರು ಹೆಣ್ಣು ಮಕ್ಕಳನ್ನು ಸೀಮೆ ಎಣ್ಣೆ ಅಥವಾ ಪೆಟ್ರೋಲ್ ಹಾಕಿ ಸುಡಲಾಗುತ್ತಿದೆ. ಅಥವಾ ಹಿಂಸೆಯನ್ನು ತಾಳಲಾರದೆ ತಾವೇ ಸುಟ್ಟುಕೊಂಡು ಸಾಯಲಾಗುತ್ತಿದೆ. ಇದಿಷ್ಟು ಪಟ್ಟಣ ಪ್ರದೇಶಗಳ ಕಥೆಯಾದರೆ; ಅನಕ್ಷರತೆ, ಅಜ್ಞಾನ ಮತ್ತು ಬಡತನಗಳ ಆವಾಸಸ್ಥಾನಗಳಾದ ಹಳ್ಳಿಗಳಲ್ಲಿ, ದೇವರು ಧರ್ಮದ ಹೆಸರಿನಲ್ಲಿ ಪ್ರಾಯದ ಹೆಣ್ಣುಮಕ್ಕಳನ್ನು, ಅದೂ ಕೆಳಜಾತಿಯ ಹೆಣ್ಣು ಮಕ್ಕಳನ್ನು ದೇವರಿಗೆ ಹರಕೆ ಬಿಟ್ಟು ದೇವದಾಸಿಯರನ್ನಾಗಿಸಿ ಆನಂತರ ಸೂಳೆಗಾರಿಕೆಗೆ ದೂಡುವುದು ನಿರಂತರವಾಗಿ ನಡೆದೇ ಇತ್ತು. ಇಂತಹ ಸಾಮಾಜಿಕ ಅನಿಷ್ಠಗಳಿಂದ ಏಯ್ಡ್ಸ್‌ನಂಥ ರೋಗಗಳು ಸಮಾಜದಲ್ಲಿ ಉಂಟಾಗಲು ಕಾರಣವಾಯಿತು. ಹೆಣ್ಣು ಮಕ್ಕಳ ಸಂಖ್ಯೆ ದಿನದಿಂದ ದಿನಕ್ಕೆ ಕುಸಿಯುತ್ತಿರುವುದರಿಂದ; ಭಾರತದಲ್ಲಿ ಗಂಡು ಹೆಣ್ಣಿನ ಸಂಖ್ಯಾ ಪ್ರಮಾಣ ವ್ಯತ್ಯಾಸ ವಾಗುತ್ತಿದ್ದು, ಹೆಣ್ಣಿನ ಮೇಲಿನ ಲೈಂಗಿಕ ಅತ್ಯಾಚಾರ ಹೆಚ್ಚುವ ಸಂಭವೇ ಹೆಚ್ಚು. ಆ ನಿಟ್ಟಿನಲ್ಲಿ ಸಾಗಿಯೂ ಇದೆ. ಸರ್ಕಾರವೇನಾದರೂ ಇಂತಹ ಎಲ್ಲ ಅನಿಷ್ಠಗಳಿಗೆ ತಡೆಯೊಡ್ಡುವ ಕಾಯಿದೆಗಳನ್ನು ಅಥವಾ ವಾತಾವರಣವನ್ನು ರೂಪಿಸಿದ್ದರೆ ಅಥವಾ ರೂಪಿಸುತ್ತಿದ್ದರೆ; ಅದಕ್ಕೆ ಕಾರಣ, ಮಾನವತಾವಾದಿಗಳ ಅಥವಾ ಮಾನವತಾವಾದಿ ಸಂಘಟನೆಗಳ ಪ್ರಯತ್ನ ಮತ್ತು ಒತ್ತಡ ಎನ್ನುವುದರಲ್ಲಿ ಯಾವ ಅನುಮಾನವೂ ಇಲ್ಲ.
ಸ್ವಾತಂತ್ರ್ಯಾನಂತರದ ಭಾರತದಲ್ಲಿ ದೊರೆತ ಶಿಕ್ಷಣದ ಅವಕಾಶ, ಆಧುನಿಕ ಶಿಕ್ಷಣ ಹಾಗೂ ವಿಜ್ಞಾನ ಶಿಕ್ಷಣದಿಂದ ಹೆಣ್ಣು ಎಲ್ಲಾ ರಂಗಗಳಲ್ಲೂ ಗಂಡಿಗೆ ಪ್ರತಿಸ್ಫರ್ಧಿಯಾಗಿ ಸಮಾನವಾಗಿ ಸಾಗುತ್ತಿದ್ದಾಳೆ ಎಂದು ಮೇಲು-ಸ್ಥರದಲ್ಲಿ ಅನ್ನಿಸಿದರೂ; ಆಂತರ್ಯದಲ್ಲಿ ಆಕೆಯ ಸ್ವಾಭಿಮಾನದ ವ್ಯಕ್ತಿತ್ವ ಪೂರ್ಣವಾಗಿ ಅರಳಿಲ್ಲ ಅನ್ನಿಸುತ್ತಿದೆ. ಸರಳೀಕರಸಿ ಹೇಳಬೇಕೆಂದರೆ; ಆಧುನೀಕತೆಯ ಹೆಸರಿನಲ್ಲಿ ಆಕೆ ವಾಣಿಜ್ಯ ಸರಕಾಗುತ್ತಿದ್ದಾಳೆ. ಬಂಗಾರದ ಆಸೆ, ಮೇಕಪ್ ಮಾಡಿಕೊಂಡು ಪ್ರದರ್ಶನಕ್ಕಿಳಿಯುವ ಗುಣಗಳು ಮಾತ್ರ ಸ್ವಲ್ಪವೂ ಕಡಿಮೆಯಾಗಿಲ್ಲ. ಜೀವನ ಮೌಲ್ಯಗಳನ್ನು ಗ್ರಾಹಿಸುವ ಶಕ್ತಿ, ಸಮಾನತೆಯನ್ನು ಅನ್ವಯಿಸುವ ಯಕ್ತಿ; ಆಧುನಿಕ ಮಹಿಳೆ ಪೂರ್ಣವಾಗಿ ಪಡೆದಿಲ್ಲ ಅನ್ನಿಸುತ್ತಿದೆ. ಒಟ್ಟಿನಲ್ಲಿ ಆಕೆಯ ಬಂಧನಕ್ಕೆ ಮತ್ತೊಂದು ಆಯಾಮ ಸಿಕ್ಕಿ ಹಿಂದಿನ ಸ್ಥಿತಿ ಮತ್ತೊಂದು ರೂಪದಲ್ಲಿ ಮುಂದುವರೆಯುತ್ತಿದೆ ಎನ್ನಿಸುತ್ತಿದೆ. ಆಕೆ ಬರೀ ಆಧುನಿಕಳಾದರೆ ಸಾಲದು. ಮಾನಯ ಸಾಕಾರ ಶಕ್ತಿಯಾದಾಗ ಗಂಡು ಹೆಣ್ಣಿನ ಮಧ್ಯದ ಅಂತರ ಕಡಿಮೆಯಾಗಲು ಕಾರಣವಾಗಿ ಇಬ್ಬರೂ ಪೂರಕ ಶಕ್ತಿಗಳಾಗಿರುತ್ತಾರೆ. ಒಟ್ಟಿನಲ್ಲಿ ಹೆಣ್ಣು ಬಿಡುಗಡೆಯ ಹಾದಿಯಲ್ಲಿದ್ದಾಳೆ. ಎಚ್ಚರ ಅವಶ್ಯಕ. ತಪ್ಪಿದರೆ; ಕುಟುಂಬ ವ್ಯವಸ್ಥೆಯಲ್ಲಿ ಮುದ ನೀಡುವ ತಣ್ಣನೆಯ ಗಾಳಿಯ ಬದಲಿಗೆ ಅಲ್ಲೋಲ ಕಲ್ಲೋಲ ಮಾಡುವ ಬಿರುಗಾಳಿಯಾಗುತ್ತಾಳೆ. ಆಗ ಇಡೀ ವ್ಯವಸ್ಥೆಯ ಅಡಿಯಲ್ಲಿ ತಾನೇ ಸಿಕ್ಕು ನಲುಗಬೇಕಾಗುತ್ತದೆ.
ಈ ದೇಶದಲ್ಲಿ ಶತಮಾನಗಳಿಂದ ಆಚರಣೆಯಲ್ಲಿದ್ದ ಶ್ರೇಣೀಕೃತ ವರ್ಣವ್ಯವಸ್ಥೆಯಲ್ಲಿ ಶೈಕ್ಷಣಿಕವಾಗಿ, ರಾಜಕೀಯವಾಗಿ, ಆರ್ಥಿಕವಾಗಿ, ಸಾಮಾಜಿಕವಾಗಿ ಹಾಗೂ ಸಾಂಸ್ಕೃತಿಕವಾಗಿ ವಂಚನೆಗೆ ಒಳಗಾಗಿ; ಎಲ್ಲ ರೀತಿಯ ಅವಮಾನಗಳನ್ನು ಅನುಭವಿಸಿಕೊಂಡು, ಪ್ರಾಣಿಗಳ ಜೀವನಕ್ಕಿಂತಲೂ ಕಡೆಯದಾಗಿ ಜೀವಿಸಿದ್ದ ಬಹುಸಂಖ್ಯಾತ ಶೂದ್ರರು ಮತ್ತು ದಲಿತರಿಗೆ ಸ್ವಾತಂತ್ರ್ಯ ಮತ್ತು ಪ್ರಜಾಪ್ರಭುತ್ವ ವ್ಯವಸ್ಥೆ ಒಂದು ವರವೆಂದೇ ಹೇಳಬೇಕು. ರಾಜಶಕ್ತಿಯನ್ನು ತಮ್ಮ ಅಂಕಿತದಲ್ಲಿಟ್ಟುಕೊಂಡು ದೇಶದ ಬಹುಸಂಖ್ಯಾತ ಜನತೆಯನ್ನು ಕತ್ತಲೆಯಲ್ಲಿಟ್ಟು; ಸವಲತ್ತುಗಳನ್ನು ಸಂಮೃದ್ಧವಾಗಿ ಮೇಯುತ್ತಿದ್ದ ಪುರೋಹಿತಶಾಹಿಯ ಕೈಯಿಂದ ಮೊದಲ ಬಾರಿಗೆ ರಾಜಕೀಯ ಶಕ್ತಿ ಕೈಬಿಟ್ಟಿತ್ತು. ಶಿಕ್ಷಣವನ್ನು ಪಡೆಯುವ ಅವಕಾಶ ದೊರೆತದ್ದರಿಂದ ಈ ಜನಾಂಗದ ಬಾಯಿಗಳು ಮಾತನಾಡಲು ಪ್ರಾರಂಭಿಸಿದವು. ರಾಜಕೀಯ ಅಧಿಕಾರಕ್ಕಾಗಿ ಪ್ರಯತ್ನಗಳು ಉಂಟಾಗಿದ್ದರಿಂದ, ಆರ್ಥಿಕ ಮಾರ್ಗಗಳು ತೆರೆದುಕೊಳ್ಳುತ್ತಿರುವುದರಿಂದ; ಸಾಮಾಜಿಕ ಅಸಮಾನತೆಗೆ ಕಾರಣವಾಗಿದ್ದ ಅಸ್ಪೃಶ್ಯತೆಯ ಬೇರುಗಳು, ನಿಧಾನವಾಗಿ, ಸಡಿಲಾಗುತ್ತಿವೆ ಅನ್ನಿಸುತ್ತಿದೆ. ಆದರೆ; ಶೋಷಿತರು ಆ ಬೇರುಗಳನ್ನು ಪೂರ್ಣವಾಗಿ ಕೀಳುವಷ್ಟು ಮಾನಸಿಕವಾಗಿ ಶಕ್ತಿವಂತರಾಗುತ್ತಿದ್ದಾರೆಯೆ? ಅಥವಾ ಅವರು ಸರಿಯಾದ ಮಾರ್ಗದಲ್ಲಿ ಹೋಗುತ್ತಿದ್ದಾರೆಯೇ? ಎನ್ನುವ ಅನೇಕ ಅನುಮಾನದ ಪ್ರಶ್ನೆಗಳು ಪ್ರಸ್ತುತ ಎಲ್ಲರನ್ನೂ ಕಾಡುತ್ತಿವೆ.
ಬುದ್ಧ ಬಸವ ಮುಂತಾದವರ ಪ್ರಯತ್ನಗಳನ್ನೆಲ್ಲ ಟುಸ್ ಎನ್ನಿಸಿದ್ದ ಪುರೋಹಿತಶಾಹಿಗೆ ಇವರನ್ನು ದಾರಿ ತಪ್ಪಿಸುವುದು ಅಷ್ಟೇನೂ ಕಷ್ಟವಾಗಲಾರದು. ಆ ನಿಟ್ಟಿನಲ್ಲಿ ಕಾರ್ಯಪ್ರವೃತ್ತರಾಗಿ ಸ್ವಲ್ಪ ದೂರ ಸಾಗಿಯೂ ಇದ್ದಾರೆ. ಜೊತೆಯಲ್ಲೇ ವಿಚಾರವಾದಿಗಳೂ ಮಾನವತಾವಾದಿಗಳೂ ಅಲ್ಲಲ್ಲಿ ಸಿಡಿದು ಬರುತ್ತಿರುವವರ ಸಂಖ್ಯೆ ಹೆಚ್ಚುತ್ತಿರುವುದು ಭವಿಷ್ಯದ ದೃಷ್ಟಿಯಿಂದ, ಒಳ್ಳೆಯದೇ ಎಂದು ಪರಿಗಣಿಸಬೇಕಾಗಿದೆ. ಸಹಸ್ರ ಮಾನಗಳಿಂದ ಉಳಿದು ಬೆಳೆದು ಬಂದಿರುವ ಅಸ್ಪೃಶ್ಯತೆ ಎನ್ನುವ ಸತ್ಯವನ್ನು ಹುಸಿ ಸ್ವಾಭಿಮಾನದಿಂದ ಬದಲಾಯಿಸಲು ಸಾಧ್ಯವಿಲ್ಲ. ಮತೀಯ ಸಂಕುಚಿತ ನೆಲೆಯಿಂದ ಮತ್ತೊಂದರ ಶ್ರೇಷ್ಠತೆ ಯನ್ನು ಪ್ರಶ್ನೆ ಮಾಡುವ ವಿಧಾನವೇ ವೈಜ್ಞಾನಿಕವಾಗಿ ಸರಿಯಾದುದಲ್ಲ. ಮನುಷ್ಯ-ಮನುಷ್ಯರ ಮಧ್ಯೆ ಭೇದ ಉಂಟು ಮಾಡವ ನಂಬಿಕೆಗಳು, ಆಚರಣೆಗಳು ಮುಂತಾದುವು ಗಳನ್ನು ಅಪಮೌಲೀಕರಣಗೊಳಿಸಿ ನಿರಾಕರಿಸುವ ಮೂಲಕ ಕೆಟ್ಟದ್ದನ್ನು ನಾಶಮಾಡುವ ಹಾಗೂ ಬದಲಿಗೆ ಒಳ್ಳೆಯದನ್ನು ಕಟ್ಟುವ ಎರಡೂ ಜವಾಬ್ದಾರಿಗಳ ಪ್ರಜ್ಞೆ ಕಣ್ಣು ಬಿಡುತ್ತಿರುವ ಶೋಷಿತರಿಗೆ ಇರಬೇಕಾಗಿದೆ. ಇಲ್ಲದಿದ್ದರೆ ಪ್ರಯತ್ನ ಮಗದೊಮ್ಮೆ ಟುಸ್ ಎಂದು; ಮತ್ತೊಂದು ರೂಪದಲ್ಲಿ ಶೋಷಣೆಯ ಬಲೆಗೆ ಬೀಳುವುದು ಖಂಡಿತ ಎನ್ನುವುದು ವಿಚಾರವಂತರ ಎಚ್ಚರಿಕೆ.
ಧರ್ಮ ಮತ್ತು ಮುಕ್ತವಿಚಾರ : ೮. ಬಿಡುಗಡೆ – ಅ. ಜೈನಧರ್ಮ
ಅ. ಜೈನಧರ್ಮ
ಹಿಂದೂ ಧರ್ಮದ ತತ್ವ, ಸಿದ್ಧಾಂತ ಮತ್ತು ವಾದವನ್ನು ತಿರಸ್ಕರಿಸುವುದರ ಮೂಲಕ ಪೂರ್ಣವಾಗಿ ಹಿಂದೂಧರ್ಮದಿಂದ ಬೇರೆಯಾಗಿ; ಹೊಸ ಧರ್ಮವಾಗಿ ರೂಪುಗೊಂಡ ಧರ್ಮಗಳಲ್ಲಿ ಜೈನಧರ್ಮವೂ ಒಂದು. ಹಿಂದೂ ಧರ್ಮದಲ್ಲಿ ಶ್ರೇಣೀಕೃತ ಜಾತಿಪದ್ಧತಿ ಉಂಟಾಗಿ, ಧಾರ್ಮಿಕ ಶ್ರೇಷ್ಠತೆಯ ವಾರಸುದಾರತನವನ್ನು ಬ್ರಾಹ್ಮಣ ಜಾತಿ ಪಡೆದಿದ್ದಾಗ; ಇಂಡಿಯಾದಲ್ಲಿ ಕ್ರಿ.ಪೂ.೬ನೇ ಶತಮಾನದಲ್ಲಿ ಜೈನಧರ್ಮ ವಿಕಾಸವಾಯಿತು. ಇಂಡಿಯಾದ ಇತಿಹಾಸಜ್ಞ ‘ಹೆನ್ರಚ್ ಜಿಮ್ಮರ್’ ‘‘ಜೈನಧರ್ಮವು ಇಂಡಿಯಾದ ಧಾರ್ಮಿಕ ಸಿದ್ಧಾಂತಗಳಲ್ಲೇ ಅತಿ ಪುರಾತನದಾಗಿದ್ದು, ಕ್ರಿ.ಪೂ. ೪೦೦ರ ಸಿಂಧೂಕಣಿವೆ ನಾಗರೀಕತೆಯಷ್ಟು ಪ್ರಾಚೀನವಾದದ್ದು’’ ಎಂದು ಅಭಿಪ್ರಾಯ ವ್ಯಕ್ತಪಡಿಸುತ್ತಾನೆ.
ಜೈನಧರ್ಮ ಒಂದು ‘ವ್ರತಬದ್ಧ ತತ್ವಜ್ಞಾನ’. ‘ಮಹಾರ’ ಎಂದು ಖ್ಯಾತರಾದ ‘ನಾಥಪುಟ್ಟ ವರ್ಧಮಾನ’ (ಕ್ರಿ.ಪೂ.೫೯೯-ಕ್ರಿ.ಪೂ.೫೨೭) ಜೈನಧರ್ಮದ ಸ್ಥಾಪಕರೆಂದು ಜನ ಗುರುತಿಸುತ್ತಾರೆ. ಆದರೆ ಜೈನರ ಪ್ರಕಾರ; ‘‘ಜೈನಧರ್ಮ ಅನಾದಿ, ವರ್ಧಮಾನ ಅದನ್ನು ಪರಿಷ್ಕರಿಸಿದರು ಅಷ್ಟೇ ಹೊರತು ಸ್ಥಾಪಕರಲ್ಲ; ಆದುದರಿಂದಲೇ ಅವರನ್ನು ‘ಮಹಾರ’ ಅಂದರೆ ‘ಹೆಚ್ಚು ಶಕ್ತಿವಂತ’ ಎನ್ನುವ ಅರ್ಥದ ಹೆಸರಿನಿಂದ ಕರೆಯಲಾಗುತ್ತಿರು ವುದು. ಮಹಾರರಿಗೂ ಹಿಂದೆ ೨೩ ಜನ ಜಿನರೂ ತೀರ್ಥಂಕರರೇ ಆಗಿದ್ದರೆನ್ನುವ ನಂಬಿಕೆಯನ್ನು ಜೈನರು ಉಳಿಸಿಕೊಂಡು ಬಂದಿದ್ದಾರೆ. ಮೊದಲನೆಯ ತೀರ್ಥಂಕರ ಅಥವಾ ಆದಿನಾಥನನ್ನು ‘ವೃಷಭದೇವ’ ಎಂದು ಕರೆಯುತ್ತಿದ್ದು; ಅವರೂ ಲಕ್ಷಾಂತರ ವರ್ಷಗಳ ಹಿಂದೆ ಜೀವಿಸಿದ್ದರೆನ್ನುವುದು ಜೈನರ ನಂಬಿಕೆ. ಅವರ ನಂತರ ಬಂದ ೨೩ ಜನ ತೀರ್ಥಂಕರರಲ್ಲಿ ಕೊನೆಯವರೇ ‘ಮಹಾರ’. ವರ್ಧಮಾನ ಮಹಾರರಿಗಿಂತ ತಕ್ಷಣ ಹಿಂದೆ ಇದ್ದ ತೀರ್ಥಕರರೆಂದರೆ ‘ಪಾರ್ಶ್ವನಾಥ’ (ಕ್ರಿ.ಪೂ.೭೭೨)ರು. ಮಹಾರರನ್ನು ಶ್ರೇಷ್ಠ ತೀರ್ಥಕರರೆಂದು ಪರಿಗಣಿಸಲು ಪ್ರಮುಖ ಕಾರಣವೆಂದರೆ; ಸಂಸಾರ ಸಾಗರವನ್ನು ದಾಟಲು ತನ್ನ ವೈಯಕ್ತಿಕ ಬದುಕನ್ನೇ ಆದರ್ಶವನ್ನಾಗಿ ಮಾಡಿಕೊಂಡ ಆಧ್ಯಾತ್ಮಿಕ ಗುರುವೆಂದು ಜೈನರು ಭಾವಿಸಿ ಗೌರವಿಸುತ್ತಿರುವುದು.
ಬಿಹಾರದ ಶಕ್ತಿಯುತ ಹಾಗೂ ಸಂಪತ್ ಭರಿತ ರಾಜ ಮನೆತನದ ರಾಜನೊಬ್ಬನ ಮಗನಾಗಿ ಜನಿಸಿದ ವರ್ಧಮಾನರು ತಮ್ಮ ಮೂವತ್ತನೆಯ ವಯಸ್ಸಿನಲ್ಲಿ ತಂದೆ-ತಾಯಿಗಳಿಬ್ಬರನ್ನೂ ಕಳೆದುಕೊಳ್ಳುತ್ತಾರೆ. ವರ್ಧಮಾನರು ಒಬ್ಬ ಸ್ವತಂತ್ರ ಚಿಂತಕರಾಗಿದ್ದರಿಂದ, ತಮ್ಮ ಸಂಪತ್ತನ್ನೆಲ್ಲ ದಾನ ಮಾಡಿ; ಇಹಲೋಕದ ಸ್ವತ್ತಾಗಿ ಒಂದು ನಿಲುವಂಗಿಯನ್ನು ಮಾತ್ರ ತಮ್ಮಲ್ಲಿ ಉಳಿಸಿಕೊಂಡು ಸನ್ಯಾಸಿಗಳ ಗುಂಪನ್ನು ಸೇರಿಕೊಳ್ಳುತ್ತಾರೆ. ಸ್ವಲ್ಪ ಕಾಲಾನಂತರ ಆ ನಿಲುವಂಗಿಯನ್ನೂ ತ್ಯಜಿಸಿ ಬೆತ್ತಲೆಯಾಗಿ ಹೋಗುತ್ತಾರೆ. ಆ ನಂತರ ಇಡೀ ಪ್ರಕೃತಿಯೇ ಹೊದಿಕೆಯ ಬಟ್ಟೆಯಾಯಿತು ಅವರಿಗೆ. ಹುಟ್ಟು, ಸಾವು ಮತ್ತು ಪುನರ್ಜನ್ಮಗಳ ಚಕ್ರದಿಂದ ಬಿಡುಗಡೆಯ ಬಗ್ಗೆ ಸತ್ಯ ಹುಡುಕುತ್ತಾ ಬಹಳ ಕಾಲ ಸುತ್ತಿದ ನಂತರ; ನಿಷ್ಠುರ ವೈರಾಗ್ಯದಿಂದ ಮತ್ತು ಅಹಿಂಸಾ ಮಾರ್ಗದ ಅನುಸರಣೆಯಿಂದ ಮಾತ್ರ ಆತ್ಮಶುದ್ದಿಯನ್ನು ಪಡೆಯಬಹುದು ಮತ್ತು ಕಾಪಾಡಬಹುದು ಎನ್ನುವುದು ಮನದಟ್ಟಾಯಿತು. ಅವರು ತಮ್ಮ ಆಹಾರವನ್ನು ಭಿಕ್ಷೆ ಬೇಡುವಾಗಲೆಲ್ಲಾ; ತಮ್ಮ ಆಹಾರದಲ್ಲಿ ಕ್ರಿಮಿ, ಕೀಟ ಮುಂತಾದ ಯಾವುದೇ ರೀತಿಯ ಜೀವಿಗಳು ಇಲ್ಲದಿರುವಂತೆ ಎಚ್ಚರವಹಿಸುತ್ತಿದ್ದರು. ನಡೆದಾಡುವಾಗ ಜೀವಿಗಳ ಹತ್ಯೆ ತಪ್ಪಿಸುವುದಕ್ಕಾಗಿ ಚಾಮರದಿಂದ ಬೀಸಿಕೊಂಡು ಹಾದಿಯಲ್ಲಿ ನಡೆಯುತ್ತಿದ್ದರು. ಅವರು ಹದಿಮೂರು ವರ್ಷಗಳ ಗಾಢವಾದ ತಪಸ್ಸಿನಿಂದ ನಿರ್ವಾಣ ಪದವಿ ಪಡೆದರು. ಸ್ವತಂತ್ರ ಲೋಕದ ಶ್ರೇಷ್ಠ ಪದವಿ ಅದಾಗಿತ್ತು. ಆನಂತರದ ಮೂವತ್ತು ವರ್ಷಗಳನ್ನು ತಮ್ಮ ತತ್ವಗಳ ಬೋಧನೆಯಲ್ಲಿ ಕಳೆದು ತಮ್ಮ ಎಪ್ಪತ್ತೆರಡನೇ ವಯಸ್ಸಿನಲ್ಲಿ ಸಲ್ಲೇಖನ ವ್ರತದಿಂದ ದೇಹತ್ಯಾಗ ಮಾಡಿದರು.
ಜೈನ ಸಿದ್ಧಾಂತವು ಹಿಂದೂ ಧರ್ಮದಿಂದ ಪೂರ್ಣವಾಗಿ ಬಿಡುಗಡೆ ಹೊಂದಿದ ಒಂದು ನಂಬಿಕಾ ವಿಧಾನವಾದರೂ; ಕರ್ಮದ ನಿಯಮ ಮತ್ತು ಜೀವನ್ಮುಕ್ತಿ ವಿಚಾರಗಳಲ್ಲಿ ಸಮನ್ಮಯ ಪಾಲುದಾರಿಕೆ ಹೊಂದಿದೆ. ‘ಕರ್ಮ’ದ ಮೇಲೆ ಪರಿಣಾಮ ಉಂಟುಮಾಡುವ ವ್ಯಕ್ತಿಯ ನಂಬಿಕೆ ಅಥವಾ ಅಪನಂಬಿಕೆಯ ನಡವಳಿಕೆಗಳು, ಆನಂದ ಅಥವಾ ನೋವಿನ ಸಾಮರ್ಥ್ಯಗಳು, ಜಾತಿಗಳು, ದೈಹಿಕ ಮತ್ತು ಮಾನಸಿಕ ನಡವಳಿಕೆಗಳ ಜೊತೆಯಲ್ಲಿ ವ್ಯಕ್ತಿಯ ಜೀವಿತದ ಅವಧಿ ಮುಂತಾದ ಅಂಶಗಳನ್ನು ಜೈನರು ಮಾನ್ಯಮಾಡಿದ್ದಾರೆ. ಭೌತಿಕ, ಮಾನಸಿಕ ಮತ್ತು ಐಹಿಕ ಅಂಶಗಳಿಂದ ಮುಕ್ತಿ ಪಡೆಯಲು ಜೈನರು ಮಾಡಿದ ಪ್ರಯತ್ನಗಳು ದೈವದ ಅಥವಾ ವೇದದ ಸಹಾಯವನ್ನು ಅವಲಂಬಿಸಿರಲಿಲ್ಲ. ಜೈನರಿಗೆ ದೇವರ ಅಸ್ತಿತ್ವದಲ್ಲಾಗಲಿ ಅಥವಾ ಆಧ್ಯಾತ್ಮ ಉನ್ನತಿಯಲ್ಲಾಗಲಿ ನಂಬಿಕೆ ಇಲ್ಲದಿರುವುದು ಇದಕ್ಕೆ ಪ್ರಮುಖ ಕಾರಣ ಎಂದು ಹೇಳಬಹುದು. ದೇವರ ಅಸ್ತಿತ್ವವನ್ನು ಎರಡು ಆಧಾರಗಳ ಮೇಲೆ ತಿರಸ್ಕರಿಸುತ್ತಾರೆ. ‘‘ಪ್ರಪಂಚವಿಲ್ಲದ ಕಾಲವೇ ಇಲ್ಲ. ಒಂದು ವೇಳೆ ಅದು ಇಲ್ಲದ ಕಾಲವೊಂದಿದ್ದರೆ; ಆಗ ಅದನ್ನು ಸೃಷ್ಟಿ ಮಾಡಿದ ಸೃಷ್ಟಿಕರ್ತ ಇದ್ದನೆನ್ನಬಹುದಿತ್ತು’’ ಎನ್ನುವುದು ಮೊದಲ ಆಧಾರವಾದರೆ; ‘‘ದೇವರು ಇಲ್ಲದೆಯೂ ಕರ್ಮಫಲಗಳ ದೋಷರಹಿತ ಹಂಚಿಕೆ ಸಾಧ್ಯ. ನಾವು ಮಾಡಿದ ಪ್ರತಿಯೊಂದೂ ಕಾರ್ಯದ ಪರಿಣಾಮವಾಗಿ ನಮ್ಮ ಆತ್ಮಕ್ಕ ಕರ್ಮವೆಂಬ ಕೆಲವು ಸೂಕ್ಷ್ಮಾಣುಗಳು ಬಂದು ಅಂಟಿಕೊಳ್ಳುತ್ತವೆ. ಅವು ತಮ್ಮ ಫಲವನ್ನು ನೀಡುವವರೆಗೂ ಆತ್ಮಕ್ಕೆ ಅಂಟಿಕೊಂಡೇ ಇದ್ದು; ಫಲ ನೀಡಿದ ನಂತರ ಬಿದ್ದು ಹೋಗುತ್ತವೆ. ಆದರೆ; ಅಷ್ಟರೊಳಗೆ ಹೊಸ ಕರ್ಮಾಣುಗಳು ಬಂದು ಅಂಟಿಕೊಳ್ಳುವುದರಿಂದ, ನಾವು ನಿರಂತರವಾಗಿ ಕರ್ಮಕ್ಕೊಳಗಾಗಿರ ಬೇಕಾಗುತ್ತದೆ. ಕರ್ಮಫಲವನ್ನು ನೀಡುವ ಶಕ್ತಿ ಕರ್ಮಾಣುಗಳಲ್ಲೇ ಅಂತಸ್ಥವಾಗಿರು ವುದರಿಂದ ಅದರ ವಿತರಣೆಗೆ ಯಾವ ಬಾಹ್ಯ ಪ್ರೇರಣೆಯೂ ಬೇಕಿಲ್ಲ’’ ಎನ್ನುವುದು ಎರಡನೆಯ ಆಧಾರ.
ಅಶಕ್ತ ಜೀವಜಂತುಗಳಿಗೆ ಜೀವನ್ಮುಕ್ತಿ ಅಥವಾ ಕೈವಲ್ಯ ಬೇಕಾಗಿದೆ; ಆದುದರಿಂದ ಅವೆಲ್ಲಾ ತಮ್ಮ ಪುನರ್ಜನ್ಮದ ಬಗ್ಗೆ ವಿಶೇಷ ಆಸಕ್ತಿ ಹೊಂದಿವೆ. ಎಲ್ಲ ರೀತಿಯ ಬಿಡುಗಡೆ ಎನ್ನುವುದು ಸ್ವಯಾರ್ಜಿತ. ಅದು ಪುರೋಹಿತರನ್ನೂ ಒಳಗೊಂಡಂತೆ ತನ್ನಂತಹ ಮನುಷ್ಯರಾರಿಂದಲೂ ಸಹಾಯ ಪಡೆಯಲು ಬರುವುದಿಲ್ಲ. ಕೈವಲ್ಯ ಅಥವಾ ಮುಕ್ತಿ ಎನ್ನುವುದು ವ್ಯಕ್ತಿಯಲ್ಲೇ ಅಡಗಿದೆ. ಪ್ರಪಂಚದ ಉದ್ದಗಲ್ಲಕ್ಕೂ ಇರುವ ಸಕಲ ಚರಾಚರ ವಸ್ತುಗಳನ್ನು ಅವಲಂಬಿಸುವ ಜೀವಾತ್ಮರನ್ನು ಶುದ್ದಿ ಮಾಡುವ ‘ಸ್ವನಿಯಂತ್ರಣ’ ಪಡೆಯುವ ಮೂಲಕ ‘ಮೋಕ್ಷ’ ಪಡೆಯಬಹುದು.
ಜೈನರು ನಿರೀಶ್ವರವಾದಿಗಳೂ ಹೌದು; ವೇದ ಪ್ರಾಮಾಣ್ಯವನ್ನು ನಿರಾಕರಿಸುವ ನಾಸ್ತಿಕರೂ ಹೌದು. ಆದರೆ ಧರ್ಮ ನಿರಪೇಕ್ಷವಾದಿಗಳಲ್ಲ. ಜೈನ ಎನ್ನುವುದು ವೇರಾಗ್ಯಪರ ಚಳುವಳಿ. ಜೈನ ಧರ್ಮವು ಸೃಷ್ಟಿಕರ್ತನೆಂದು ಯಾವೊಬ್ಬ ದೇವರನ್ನೂ ಅಂಗೀಕರಿಸಿಲ್ಲ. ಆದುದರಿಂದ ಅಂತಹ ದೇವರಲ್ಲಿ ಭಕ್ತಿಯನ್ನು ತೋರಿಸುವ ಪ್ರಸಕ್ತಿ ಆ ಧರ್ಮದಲ್ಲಿ ಏರ್ಪಟ್ಟಿಲ್ಲ. ಆದರೆ; ಕರ್ಮಗಳನ್ನೆಲ್ಲಾ ಸಂಪೂರ್ಣ ಜಯಿಸಿ, ಸಾಂಸಾರಿಕ ಬಂಧನಗಳನ್ನು ಕಿತ್ತುಹಾಕಿ; ಆತ್ಮವು ಅನಂತ ದರ್ಶನ, ಅನಂತ ಜ್ಞಾನ, ಅನಂತ ಸುಖ ಮತ್ತು ಅನಂತ ಶಕ್ತಿಗಳಿಂದ ಸಮನ್ವಿತವಾಗಿ, ಸಿದ್ಧಪರಮೇಷ್ಟಿಯಾಗಿ ತನ್ನ ಪರಮಶುದ್ಧ ಸ್ವರೂಪದಲ್ಲಿರುತ್ತದೆ. ಇವರೇ ಜಿನರು (ಜೈನರು). ಮುಕ್ತಿಯನ್ನು ಬಯಸುವ ಪ್ರತಿಯೊಬ್ಬ ಮಾನವನ ಆದರ್ಶ ಜಿನರು. ಜೈನಧರ್ಮದ ೨೪ ಜನ ತೀರ್ಥಕರರು, ಯತಿಗಳು ಆ ಧರ್ಮದ ಪವಿತ್ರ ವ್ಯಕ್ತಿಗಳೆನಿಸುವರು.
ಸಿದ್ದಿ ಪಡೆದ ತೀರ್ಥಂಕರ ಯತಿಗಳು ಮುಂತಾದವರ ಸ್ವರೂಪವನ್ನು ತಿಳಿದು ಅವರಂತೆ ಪರಿಶುದ್ಧನಾಗಲು ವ್ಯಕ್ತಿ ಸಾಧನೆ ಮಾಡುವುದೇ ಭಕ್ತಿ. ಸಮ್ಯಕ್ ದರ್ಶನ, ಸಮ್ಯಕ್ ಜ್ಞಾನ ಮತ್ತು ಸಮ್ಯಕ್ ಚಾರಿತ್ರ್ಯ ಎನ್ನುವ ರತ್ನತ್ರಯದ ತಳಹದಿ ಭಕ್ತಿಗೆ ಅವಶ್ಯಕ ಎಂದು ಜೈನಧರ್ಮ ಪ್ರತಿಪಾದಿಸುತ್ತದೆ. ‘‘ಸಿದ್ಧಭಕ್ತಿ, ಶುತಭಕ್ತಿ, ಚಾರಿತ್ರ್ಯಭಕ್ತಿ, ಯೋಗಿಭಕ್ತಿ, ಆಚಾರ್ಯಭಕ್ತಿ, ನಿರ್ವಾಣಭಕ್ತಿ, ನಂದೀಶ್ವರಭಕ್ತಿ, ಚೈತ್ಯಭಕ್ತಿ, ಶಾಂತಿಭಕ್ತಿ, ಪಂಚಗುರುಭಕ್ತಿ, ತೀರ್ಥಂಕರಭಕ್ತಿ ಮತ್ತು ಸಮಾಧಿಭಕ್ತಿ’’ ಎನ್ನುವ ಹನ್ನೆರಡು ಬಗೆಯ ಭಕ್ತಿಗಳನ್ನು ಜೈನಗ್ರಂಥಗಳು ನಿರೂಪಿಸುತ್ತವೆ. ನೀತಿ, ನ್ಯಾಯ, ಋಜುತ್ವ, ಸುಖ, ಶಾಂತಿ, ನೆಮ್ಮದಿ ಮುಂತಾದವು ಊರ್ಧ್ವಮುಖವಾಗಿ ಗಟ್ಟಿಯಾಗಿ, ಅಧಿಕವಾಗುತ್ತಾ ಹೋಗುವ ಕಾಲವನ್ನು ಪವಿತ್ರಕಾಲ ಅಥವಾ ಶುಭಕಾಲ ಅಥವಾ ‘ಉತ್ಸರ್ಪಿಣಿ’ ಎಂದೂ; ಅಪಕರ್ಷಿಸುವ ಕಾಲವನ್ನು ಅಪವಿತ್ರಕಾಲ ಅಥವಾ ‘ಅಪಸರ್ಪಿಣಿ’ ಎಂದು ಜೈನಧರ್ಮ ವಿಂಗಡಿಸುತ್ತದೆ. ಇಂತಹ ಪರಿಗಣೆ ಭೂತಕಾಲಕ್ಕೆ ಮಾತ್ರ ಅನ್ವಯಿಸಲು ಸಾಧ್ಯ. ಭವಿಷ್ಯತ್ತಿಗೆ ಅನ್ವಯಿಸಿದರೆ; ಹಿಂದೂಧರ್ಮದಂತೆ, ಶೋಷಣೆಗೂ ಅವಕಾಶ ಮಾಡಿಕೊಳ್ಳಬಹುದು. ಪ್ರಸ್ತುತ ಆಗಿರುವುದೂ ಎರಡನೆಯದೇ.
ಜೈನಧರ್ಮ ವೇದ ಪ್ರಾಮಾಣ್ಯವನ್ನು, ಯಜ್ಞ-ಯಾಗಾದಿಗಳನ್ನು, ಬ್ರಾಹ್ಮಣೀಯ ಯಜಮಾನ್ಯವನ್ನು ತಿರಸ್ಕರಿಸಿದ್ದರಿಂದ; ಅದನ್ನು ಅಸಂಪ್ರದಾಯಿಕ ಧರ್ಮ ಅಥವಾ ನಾಸ್ತಿಕ ಧರ್ಮ ಎಂದು ಪರಿಗಣಿಸಲಾಯಿತು. ಜೈನರು ದೇವರ ಅಸ್ತಿತ್ವವನ್ನು ಅಲ್ಲಗಳೆಯಲು ಕೆಲವು ಆಧಾರಗಳನ್ನು ಕೊಡುತ್ತಾರೆ. ‘‘ದೇವರು, ಸೃಷ್ಟಿ ಮಾಡಲು ಪ್ರಕೃತಿಯನ್ನು ಅವಲಂಬಿಸುತ್ತಾನೆಂದೂ, ಪ್ರಕೃತಿ ಮಾತ್ರ ಯಾರಿಂದಲು ಸೃಷ್ಟಿಯಾಗಿಲ್ಲವೆಂದು ಆಸ್ತಿಕರು ನಂಬುವುದಾದರೆ; ಪ್ರಪಂಚವೂ ಯಾರಿಂದಲೂ ಸೃಷ್ಟಿಯಾಗಿಲ್ಲ ಎಂದೇಕೆ ಅವರು ನಂಬಬಾರದು? ದೇವರು ನಿತ್ಯ ತೃಪ್ತನಾಗಿದ್ದರೆ, ಯಾವ ಆಸೆಯನ್ನು ತೀರಿಸಿಕೊಳ್ಳಲು ಅವನು ಈ ಪ್ರಪಂಚವನ್ನು ಸೃಷ್ಟಿಸಿದ? ಒಂದು ವೇಳೆ ತನ್ನ ವಿನೋದಕ್ಕಾಗಿ ಈ ಪ್ರಪಂಚವನ್ನು ಸೃಷ್ಟಿಸಿದ್ದರೆ, ಅವನಿಗೆ ಬಾಲಿಶ ಬುದ್ದಿಯಿದೆ. ಸರ್ವಜ್ಞತ್ವವಿಲ್ಲ ಎನ್ನಬೇಕಾದೀತು.’’ ಎನ್ನುವವು ಅವರ ಅಭಿಪ್ರಾಯಗಳು. ಪರಮಾತ್ಮರು ಅನೇಕರಿ ದ್ದಾರೆಂದೂ, ಅವರಾರೂ ಸೃಷ್ಟಿಕಾರ್ಯ ಮಾಡುವುದಿಲ್ಲವೆಂದೂ ಜೈನರು ನಂಬಿರುವುದರಿಂದ; ಅವರು ನಾಸ್ತಿಕರೇ ಹೊರತು ಆಸ್ತಿಕರಲ್ಲ. ಜೈನ ಧರ್ಮಗ್ರಂಥಗಳಲ್ಲಿ ಯಕ್ಷ, ಯಕ್ಷಿಣಿ, ನಾಗ ಮುಂತಾದ ಮಾನವಾತೀತರ ಪ್ರಸ್ತಾಪ ಬರುತ್ತದೆ. ತೀರ್ಥಂಕರರಿಗೆ ಹೇಗೋ ಹಾಗೆಯೇ ಇವರಿಗೆ ಪೂಜೆ ಸಲ್ಲುತ್ತದೆ. ಆದರೆ, ಅವರಾರೂ, ಸೃಷ್ಟಿ ಮುಂತಾದ ಕಾರ್ಯಗಳನ್ನು ಮಾಡದಿರುವುದರಿಂದ; ಅವರಾರೂ ದೇವರಲ್ಲ ಎನ್ನುವುದು ಜೈನರ ಸ್ಪಷ್ಟವಾದ ನಂಬಿಕೆ. ಜೈನಧರ್ಮ ಕೇವಲ ‘ದರ್ಶನತತ್ವ’ ಮತ್ತು ‘ನೈತಿಕ ನಿಯಮಗಳನ್ನು’ ಮಾತ್ರ ಒಳಗೊಂಡಿದೆ. ಶಕುನ, ಮಂತ್ರ, ತಂತ್ರ, ಪವಾಡ ಮುಂತಾದ ಪ್ರದರ್ಶನ ಅಥವಾ ಆಚರಣೆ ಅಥವಾ ಅವುಗಳಲ್ಲಿನ ನಂಬಿಕೆಗಳನ್ನು ಹಾಗೂ ಅಲೌಕಿಕ ಶಕ್ತಿಗಳ ಉಪಯೋಗಗಳನ್ನು ಈ ಧರ್ಮ ನಿಷೇಧಿಸುತ್ತದೆ. ಆದರೆ; ಪ್ರತಿಯೊಬ್ಬ ಜೈನನೂ ಜ್ಞಾನ ಮತ್ತು ವಿವೇಕಕ್ಕೆ ಕಾರಣವಾಗುವ, ಮಸ್ತಕವನ್ನು ಸದಾ ಶುಭ್ರವಾಗಿ ತೆರೆದಿಟ್ಟುಕೊಳ್ಳಬೇಕೆನ್ನುವ ಸಂದೇಶವನ್ನು ಅರ್ಥಹೀನ ಆಚರಣೆಯಾಗಿ ಮಾಡಿಕೊಂಡು, ಅಹಿಂಸೆಯ ಪ್ರತಿಪಾದಕನಿಗೆ ಹಸಿವಿನ ಹಿಂಸೆಯಿಂದ ಮಾಡುವ ಮಹಾಮಸ್ತಕಾಭಿಷೇಕ, ಬಸದಿಗಳಲ್ಲಿ ತೀರ್ಥಂಕರರ ಆರಾಧನೆ ಮುಂತಾದ ಆಚರಣೆಗಳು ಮುಖ್ಯವಾಗಿವೆ.
ಮಹಾರನ ಬೋಧನೆಯ ಪ್ರಕಾರ ಜ್ಞಾನೋದಯವಾಗದಿರುವ ಆತ್ಮವು ಪುನರ್ಜನ್ಮ ಪಡೆಯುತ್ತದೆ. ಈ ಅಭಿಪ್ರಾಯ ಎಷ್ಟು ಸರಿ? ಎನ್ನುವುದೇ ಪ್ರಶ್ನೆ. ಆತ್ಮ ಮತ್ತು ಪುನರ್ಜನ್ಮ ಎನ್ನುವುದು ಎಲ್ಲಾ ಜೀವಿಗಳಿಗೂ ಇರಬೇಕು ಹಾಗೂ ಇದೆ ಎಂದು ಪರಿಗಣಿಸಿದರೆ; ಅದು ಯಾವ ರೂಪದಲ್ಲಾದರೂ ಇರಬಹುದು. ಮನುಷ್ಯನನ್ನು ಹೊರತುಪಡಿಸಿ ಉಳಿದ ಯಾವ ಜೀವಿಯಲ್ಲೂ ತನ್ನ ಜೀವಿತಾವಧಿಯಲ್ಲಿ ಜ್ಞಾನೋದಯಕ್ಕೆ ಅವಕಾಶವಿಲ್ಲ. ಒಂದುವೇಳೆ ಪ್ರಾಣಿಗಳಲ್ಲಿ ಜ್ಞಾನೋದಯಕ್ಕೆ ಅವಕಾಶವೇನಾದರೂ ಇದ್ದಿದ್ದರೆ; ಅವುಗಳ ಜೀವಿತಾವಧಿಂiಲ್ಲೇ ತಮ್ಮ ನಡವಳಿಕೆಗಳನ್ನು ಶಾಶ್ವತವಾಗಿ ಬದಲಾಯಿಸಿಕೊಂಡು ಉನ್ನತ ಸ್ಥಾನಕ್ಕೇರಲು ಅವಕಾಶವಾಗುತ್ತಿರಲಿಲ್ಲವೆ? ಇದಕ್ಕಾಗಿ ಮತ್ತೊಂದು ಜನ್ಮ ಎತ್ತುವ ಪ್ರಮೇಯವಾದರೂ ಎಲ್ಲಿದೆ? ಎನ್ನುವ ಪ್ರಶ್ನೆಗಳು ಎದುರಾಗುತ್ತವೆ. ಪುನರ್ಜನ್ಮ ಚಕ್ರದಿಂದ ಬಿಡುಗಡೆ ಹೊಂದುವ ನಿಯಮಗಳಲ್ಲಿ ಅಹಿಂಸಾ ಪಾಲನೆ ಮುಖ್ಯವಾದುದು. ವೈರಾಗ್ಯಕ್ಕೆ ಅಡ್ಡಿಪಡಿಸುವ ಕೋಪ, ಲೋಭ, ಮಧ, ಮಾತ್ಸರ್ಯ, ಲೈಂಗಿಕ ಆನಂದ ಅಥವಾ ವ್ಯಕ್ತಿಯನ್ನು ಉದ್ರೇಕಗೊಳಿಸಿ; ಅವನಲ್ಲಿ ಹುಸಿ ಅನಂದವನ್ನು ಉಂಟುಮಾಡುವ ಅಂಶಗಳಿಂದ ದೂರವಿರುವುದು ಮುಂತಾದವು ಇತರ ನಿಯಮಗಳು. ಪಾಲಿಸಲು ಕಷ್ಟಕರವಾದ ಇಂತಹ ನಿಯಮಗಳಿಂದ ಸಂಸಾರಿಗಳಿಗೆ ವಿನಾಯಿತಿ ನೀಡಲಾಯಿತು. ಒಂದು ಜೀವಿಯ ಜೀವವನ್ನು ಪ್ರಜ್ಞಾಪೂರ್ವಕವಾಗಿ ಹತ್ಯೆಮಾಡುವುದಿಲ್ಲವೆನ್ನುವ ಪ್ರತಿಜ್ಞೆಯನ್ನು ಒಬ್ಬ ಜೈನನೆನಿಸಿಕೊಳ್ಳುವವನು ಮೊದಲು ತೆಗೆದುಕೊಂಡು, ಆನಂತರ ಪಾಲಿಸಬೇಕಾಗುತ್ತದೆ. ಆದರೆ ಬುದ್ದಿವಂತರಾದ ಜೈನರು ತಮ್ಮ ಪ್ರತಿಜ್ಞೆಯನ್ನು ದೈಹಿಕ ಹಿಂಸೆಗೆ ಕಾರಣವಾಗುವ ಹತ್ಯೆಯನ್ನು ಬಿಡುತ್ತಾ ಮಾನಸಿಕ ಹಿಂಸೆಯನ್ನು ಬುದ್ದಿಪೂರ್ವಕವಾಗಿ ಪಾಲಿಸುತ್ತಾ ಬರುತ್ತಿರುವುದು ವಿಷಾದದ ಸಂಗತಿ. ಈ ಪ್ರತಿಜ್ಞೆ ತನ್ನಷ್ಟಕ್ಕೆ ತಾನೇ ಜೈನರನ್ನು ಹೊಲದ ಉಳುಮೆಯಿಂದ ಅಥವಾ ಇನ್ನಾವುದೇ ರೀತಿಯಿಂದ ಪ್ರಾಣಿಗಳಿಗೆ ಹಿಂಸೆಯಾಗುವ ಕೆಲಸಗಳಿಂದ ದೂರವಿರಿಸಲು ಕಾರಣವಾಯಿತು. ಆದುದರಿಂದಲೇ ಬಹುಪಾಲು ಜೈನರು ತಮ್ಮ ಜೀವನಕ್ಕಾಗಿ ವ್ಯಾಪಾರ, ವಹಿವಾಟು ಹಾಗೂ ಉದ್ದಿಮೆಗಳಿಗೆ ಅಂಟಿಕೊಂಡಿರುವುದು. ವ್ಯವಸಾಯ ಪ್ರಾಣಿಗಳ ಸಹಾಯದಿಂದ ಮಾತ್ರ ನಡೆಯುತ್ತಿದ್ದ ಕಾಲಕ್ಕೆ ಈ ರೀತಿಯ ಯೋಚನೆ ಸರಿ ಎನ್ನಿಸಬಹುದು. ಆದರೆ; ಯಂತ್ರಗಳು, ಪೆಟ್ರೋಲ್, ಡೀಸಲ್ ಮುಂತಾದವುಗಳೇ ಪ್ರಧಾನವಾಗಿರುವ ಪ್ರಸ್ತುತ ಸಂದರ್ಭದಲ್ಲಿ ಸದರಿ ನಂಬಿಕೆ ಎಷ್ಟು ಸರಿ? ಎನ್ನುವ ಪ್ರಶ್ನೆ ಏಳುತ್ತದೆ. ಸುಳ್ಳು ಹೇಳುವುದಿಲ್ಲವೆಂದು ಅಥವಾ ಕದಿಯುವುದಿಲ್ಲವೆಂದು ಅಥವಾ ಅಪನಂಬಿಕಸ್ತನಾಗುವುದಿಲ್ಲ ವೆಂದೂ ಅವರು ಪ್ರತಿಜ್ಞೆ ಮಾಡಬೇಕಾಗುತ್ತದೆ. ಸತ್ಯ ಮತ್ತು ವ್ಯಾಪಾರ ವಹಿವಾಟುಗಳು ಪ್ರಸ್ತುತ ಎಣ್ಣೆ ಸೀಗೇಕಾಯಿ ಇದ್ದಂತೆ ಎನ್ನುವುದನ್ನು ಜೈನರು ಪ್ರತಿಪಾದಿಸುತ್ತಿದ್ದಾರೆ.
ಒಂದು ಧರ್ಮವು ತನ್ನನ್ನು ಶೋಧನೆಗೆ ಒಳಪಡಿಸಿಕೊಳ್ಳುವುದು ‘ಸಂನ್ಯಾಸ’ದ ಸ್ಥಿತಿಯಲ್ಲಿ ಮಾತ್ರ. ಇಂತಹ ಶೋಧನೆಯಿಂದ ಧರ್ಮದ ಶುದ್ದಿಯಾಗುತ್ತದೆ. ಸಂನ್ಯಾಸವನ್ನು ಸಾಮಾನ್ಯವಾಗಿ ‘ಸಂಸ್ಕಾರ’ ಮತ್ತು ‘ದೀಕ್ಷೆ’ ಎನ್ನುವ ಸಂಪ್ರದಾಯಗಳಿಂದ ಪಡೆಯಲಾಗು ತ್ತದೆ. ಬ್ರಹ್ಮಚರ್ಯೆ, ಗೃಹಸ್ಥ, ವಾನಪ್ರಸ್ಥ ಮತ್ತು ಸಂನ್ಯಾಸ ಎನ್ನುವ ನಾಲ್ಕು ಆಶ್ರಮ ವ್ಯವಸ್ಥೆಯಿಂದ ಸಂಸ್ಕಾರ ಸಂಪ್ರದಾಯ ಆಗಿದೆ. ವ್ಯಕ್ತಿ ಗುರುಕುಲ ಪೂರೈಸುವವರೆಗೆ ಬ್ರಹ್ಮಚರ್ಯೆ ಪಾಲಿಸಿ, ನಂತರ ಗೃಹಸ್ಥಾಶ್ರಮ ಪಡೆದು, ಮಗನಿಗೂ ಗುರುಕುಲ ಮತ್ತು ಗೃಹಸ್ಥಾಶ್ರಮ ದೊರಕುವವರೆಗೆ ಸಂಸಾರದಲ್ಲಿದ್ದು; ಆನಂತರ ತಾನು ಅರ್ಥಕಾಮ ಪ್ರಪಂಚವನ್ನು ಕೊಡವಿ ಮೋಕ್ಷ ಸಾಧನೆಗಾಗಿ ಸಪತ್ನೀಕನಾಗಿ ಅಥವಾ ಓರ್ವನೇ ವನವಾಸಿಯಾಗುವುದು, ಆನಂತರ ಆಶ್ರಮದಲ್ಲಿ ಸಾಧನೆಯನ್ನು ಮಾಡಿ ಕೊನೆಯದಾಗಿ ಸರ್ವಸಂಗ ಪರಿತ್ಯಾಗ ರೂಪವಾದ ಸಂನ್ಯಾಸಾಶ್ರಮವನ್ನು ಸ್ವೀಕರಿಸುವುದನ್ನು ‘ಸಂಸ್ಕಾರ ಸಂನ್ಯಾಸ’ ಎಂದು ಕರೆಯಲಾಗುತ್ತಿದೆ. ಲೌಕಿಕ ವಿಷಯಗಳಲ್ಲಿ ಇರುವ ವೈರಾಗ್ಯದಿಂದ ವ್ಯಕ್ತಿ ನೇರವಾಗಿ ಸನ್ಯಾಸಾಶ್ರಮಕ್ಕೆ ತೆರಳುವುದನ್ನು ‘ದೀಕ್ಷಾ ಸಂನ್ಯಾಸ’ ಎಂದು ಕರೆಯಲಾಗುತ್ತಿದೆ. ಇದರಲ್ಲಿ ಗೃಹಸ್ಥ, ವಾನಪ್ರಸ್ಥ ಮುಂತಾದ ಆಶ್ರಮಗಳಾವುವೂ ಇರುವುದಿಲ್ಲ.
ಜೈನಧರ್ಮದಲ್ಲಿ ದಿಗಂಬರ, ಶ್ವೇತಾಂಬರ, ಯಾಪನೀಯ, ಶಾಕ್ತ ಮುಂತಾದ ಪಂಥಗಳಿದ್ದು; ದೀಕ್ಷಾ ಸಂಪ್ರದಾಯದ ಮೂಲಕ ಸಂನ್ಯಾಸ ಜೀವನವನ್ನು ಸ್ತ್ರೀ-ಪುರುಷರಿ ಬ್ಬರೂ ನಡೆಸಲು ಅವಕಾಶವಿದೆ. ಇಂತಹ ಜೀವನ ನಡೆಸುವ ಜೈನರನ್ನು ‘ನಿರ್ಗ್ರಂಥಿ’, ‘ಸಾಧು’, ‘ಮುನಿ’, ‘ಸಾಧ್ವಿ’ ಮುಂತಾದ ಹೆಸರುಗಳಿಂದ ಕರೆಯುತ್ತಾರೆ. ಸಂನ್ಯಾಸಕ್ಕಾಗಿ ಇರುವ ನಾನಾ ರೀತಿಯ ಉಪಾಸನಾ ಮಾರ್ಗಗಳಲ್ಲಿ ಧ್ಯಾನವಿಧಾನಗಳು, ತಂತ್ರಗಳು ಮತ್ತು ದೇಹದಂಡನೆಗಳು ಮುಖ್ಯವಾದವು. ಸಂನ್ಯಾಸಿಗಳು ಮಸ್ತಕದ ಮತ್ತು ಮೈನ ಕೂದಲುಗಳನ್ನು ಕೀಳಿಸಿಕೊಳ್ಳುವುದು, ‘ಸಲ್ಲೇಖನ’ ಎಂಬ ನಿರಾಹಾರ ವ್ರತವನ್ನು ಹಿಡಿದು ದೇಹತ್ಯಾಗ ಮಾಡುವುದು ಮುಂತಾದ ದೇಹದಂಡನೆ ಜೈನಧರ್ಮದಲ್ಲಿ ಸಾಮಾನ್ಯ. ಪ್ರಪಂಚದ ಧರ್ಮಗಳಲ್ಲಿ ‘ಸಾವನ್ನು’ ಆಹ್ವಾನಿಸುವುದು ಇದೊಂದೇ ಎಂದು ಕಂಡುಬರುತ್ತದೆ.
ಜೈನಧರ್ಮದಲ್ಲಿ ಹೆಣ್ಣಿನ ಸ್ಥಾನಮಾನ ಅಷ್ಟಕ್ಕಷ್ಟೇ ಎಂದು ಹೇಳಬಹುದು. ಹಿಂದೂಧರ್ಮಕ್ಕಿಂತ ಉತ್ತಮವೆಂದು ಕಂಡುಬಂದರೂ ಅದು ಒಂದು ಭ್ರಮೆ ಎನ್ನುವುದು ವಾಸ್ತವ. ಜೈನ ಒಂದು ಶ್ರವಣ ಧರ್ಮ ಆಗಿರುವುದರಿಂದ; ಸಾಮಾನ್ಯ ಮಹಿಳೆಯರ ಆದರ್ಶಗಳು, ಕರ್ತವ್ಯಗಳು ಈ ಧರ್ಮದಲ್ಲಿ ಪ್ರಮುಖ ವಿಷಯಗಳಾಗಿರುವುದಿಲ್ಲ. ಮಹಿಳೆಯರ ಸಂನ್ಯಾಸ, ಜೀವನ ವಿರಕ್ತಿ ಮುಂತಾದವುಗಳನ್ನು ಎತ್ತಿ ಹಿಡಿಯಲು ಈ ಧರ್ಮ ತಿರಸ್ಕರಿಸುತ್ತದೆ. ಆದರೆ ದೀಕ್ಷೆ ಕೊಟ್ಟು ಮೋಕ್ಷ ಸಾಧನೆಗೆ ಮಾರ್ಗ ಮಾಡಿಕೊಟ್ಟಿದೆ. ದಿಗಂಬರ ಪಂಥ ಸ್ತ್ರೀಗೆ ಅದೇ ಜನ್ಮದಲ್ಲಿ ಮೋಕ್ಷವಿಲ್ಲವೆಂದು ಸಾರಿದರೂ; ಜೈನರ ಒಳಪಂಗಡ ‘ಯಾಪನೀಯರು’ ಮಾತೃ ಪಂಥದ ಆರಾಧಕರಾಗಿ ಸ್ತ್ರೀಯರಿಗೂ ಮುಕ್ತಿಯನ್ನು ಬೋಧಿಸಿದರು. ಶಾಕ್ತರ ಜ್ವಾಲಮಾಲಿನಿ ಪಂಥದವರೂ ಇದನ್ನೇ ಮಾಡಿದ್ದು.
ಜೈನಧರ್ಮದ ಮುಖ್ಯ ಸಿದ್ಧಾಂತ ‘ಅನೇಕಾಂತವಾದ’. ಸತ್ಯವನ್ನು ಕಂಡುಕೊಳ್ಳಲು ಒಂದು ಮಾರ್ಗವಲ್ಲ. ಹಲವು ಮಾರ್ಗಗಳು ಇರಬಹುದು ಎನ್ನುವುದು ಇದರ ಸಾರ. ಮನುಷ್ಯನ ಜ್ಞಾನ ಅಪೂರ್ಣವಾಗಿರುವುದರಿಂದ; ಒಬ್ಬನೇ ವ್ಯಕ್ತಿ ಸತ್ಯದ ಎಲ್ಲ ಮುಖಗಳನ್ನು ಕಾಣಲಾರ. ಆದುದರಿಂದ ನಿಜವಾದ ಅಹಿಂಸಕ ಯಾವುದನ್ನೂ ಇದೇ ಕೊನೆ ಎಂದು ಸಾರಲಾರ. ಆದುದರಿಂದ ‘ಅನೇಕಾಂತವಾದ’ವನ್ನು ಸಹಿಷ್ಣತೆಯ ಪರಮ ಸಿದ್ಧಾಂತ ಎಂದು ಮಾನ್ಯ ಮಾಡಲಾಗಿದೆ. ಇದನ್ನು ಬಳಸಿಕೊಂಡಿದ್ದರಿಂದ ಮಹಾರರು ಒಬ್ಬ ಶ್ರೇಷ್ಠಮಟ್ಟದ ‘ಪಾಷಂಡಿ’ಯೆನ್ನಿಸಿಕೊಂಡರು.
ಒಂದು ಧರ್ಮ ಜನರ ಧರ್ಮವಾಗುವ ಅನೇಕ ಅಂಶಗಳಲ್ಲಿ ಜನರ ಆಡುಭಾಷೆಯೂ ಒಂದು. ಜೈನಧರ್ಮ ಸಂಸ್ಕೃತಕ್ಕೆ ಬದಲಾಗಿ ‘ಅರ್ಧಮಾಗಧಿ’ ಎನ್ನುವ ಜನಸಾಮಾನ್ಯರ ಆಡುಭಾಷೆಯನ್ನು ಸಂವಹನಕ್ಕಾಗಿ ಬಳಸಿಕೊಂಡಿದ್ದರಿಂದ ಬಹುಜನತೆಯನ್ನು ತಲುಪಲು ಕಾರಣವಾಯಿತು.
ಧರ್ಮ ಮತ್ತು ಮುಕ್ತವಿಚಾರ : ೮. ಬಿಡುಗಡೆ – ಆ. ಬೌದ್ಧ ಧರ್ಮ
ಆ. ಬೌದ್ಧ ಧರ್ಮ
ಜೈನ ಧರ್ಮದಂತೆ; ಬೌದ್ಧಧರ್ಮವೂ ಹಿಂದೂ ಸಿದ್ಧಾಂತದ ತಿರಸ್ಕಾರವನ್ನು ಪ್ರತಿನಿದಿ ಸುತ್ತದೆ. ವೇದ ಸಂಸ್ಕಾರಗಳನ್ನು ಮತ್ತು ಪ್ರಾಣಿ ಬಲಿಯನ್ನು ತಿರಸ್ಕರಿಸಿದ್ದರಿಂದ ಸಂಪ್ರದಾಯ ಬದ್ಧ ಹಿಂದುಗಳು ಬುದ್ಧನನ್ನು ನಾಸ್ತಿಕನೆಂದು ಪರಿಗಣಿಸುತ್ತಾರೆ. ಆದರೆ ಅವನೊಬ್ಬ ಮುಕ್ತ ಚಿಂತಕ ಅನ್ನುವುದರಲ್ಲಿ ಯಾವ ಅನುಮಾನವೂ ಇಲ್ಲ.ಬೌದ್ಧಮತ ಸ್ಥಾಪಕ ಸಿದ್ಧಾರ್ಥ ಗೌತಮ (ಪಾಳಿ ಭಾಷೆಯಲ್ಲಿ ಸಿದ್ಧಟ್ಟ ಗೋತಮ). ಉತ್ತರ ಭಾರತಕ್ಕೆ ಹೊಂದಿಕೊಂಡಿರುವ ಈಗಿನ ನೇಪಾಳದ ಕಪಿಲವಸ್ತುವಿನಲ್ಲಿ ಕ್ರಿ.ಪೂ.೫೬೩ರಲ್ಲಿ ಜನಿಸಿದನು. ಇತ್ತೀಚಿನವರೆಗೆ ಕಪಿಲವಸ್ತು ನಗರದ ನೆಲೆ ತಿಳಿದಿರಲಿಲ್ಲ ಹಾಗೂ ಸಿದ್ಧಾರ್ಥ ಯಾವಾಗಲಾದರೂ ಬದುಕಿದ್ದನೇ ಎಂದು ಕೆಲವು ವಿದ್ವಾಂಸರು ಪ್ರಶ್ನಿಸಿಯೂ ಇದ್ದರು. ಪ್ರಾಚ್ಯವಸ್ತು ಇಲಾಖೆ ಕ್ರಿ.ಶ.೧೯೭೦ರಲ್ಲಿ ಮಾಡಿದ ಉತ್ಖನನ ಕಾರ್ಯದಿಂದ ಕಳೆದುಹೋಗಿದ್ದ ನಗರವನ್ನು ಪತ್ತೆಹಚ್ಚಲಾಯಿತು ಹಾಗೂ ಕ್ರಿ.ಪೂ.೫ ಮತ್ತು ೪ನೇ ಶತಮಾನಗಳ ಬೌದ್ಧ ಮತಕ್ಕೆ ಸಂಬಂಧಿಸಿದ ಕೆಲವು ವಸ್ತು ಅವಶೇಷಗಳನ್ನು ಪತ್ತೆಹಚ್ಚಿ ವಶಪಡಿಸಿಕೊಳ್ಳಲಾಯಿತು. ಕಪಿಲವಸ್ತು ನಗರದ ನಿವೇಶನವನ್ನು ಮೊದಲು ಕ್ರಿ.ಪೂ.೮ನೇ ಶತಮಾನದಲ್ಲಿ ವಶಪಡಿಸಿಕೊಂಡು ಕ್ರಿ.ಶ.೪ನೇ ಶತಮಾನದವರೆಗೆ ಮುಂದುವರಿಸಲಾಯಿತೆಂದು; ಹೀಗೆ ವಶಪಡಿಸಿಕೊಂಡ ಅವಶೇಷಗಳಿಂದ ತಿಳಿದುಬಂದಿತು.
ಸಿದ್ಧಾರ್ಥ ಕ್ರಿ.ಪೂ.೪೮೩ರಲ್ಲಿ ದೇಹತ್ಯಾಗ ಮಾಡಿದಾಗ, ಆತನ ದೇಹವನ್ನು ಸುಡಲಾಯಿತು. ಒಂದು ದಂತಕತೆಯ ಪ್ರಕಾರ, ಎಂಟನೇ ಒಂದಂಶದಷ್ಟು ಆತನ ದೇಹಬೂದಿಯನ್ನು ಕಪಿಲವಸ್ತುವಿನಲ್ಲಿ ಬಿಟ್ಟು; ಉಳಿದದ್ದನ್ನು ಬೇರೆ ಬೇರೆ ಪವಿತ್ರ ಸ್ಥಳಗಳಿಗೆ ಕಳುಹಿಸಲಾಯಿತೆಂದು ತಿಳಿದುಬರುತ್ತದೆ. ಸಿದ್ಧಾರ್ಥನ ವಾಸ್ತವವಾದ ದೇಹದ ಬೂದಿ ಸಿಕ್ಕಿದೆಯೆ ಅಥವಾ ಇಲ್ಲವೇ ಎನ್ನುವುದನ್ನು ಕಂಡುಹಿಡಿಯಲಾಗಿಲ್ಲ; ಆದರೆ ಬೌದ್ಧಮತದ ಅನುಯಾಯಿಗಳ ದೇಹಬೂದಿಯ ಗಟ್ಟಿ ಆಧಾರಗಳನ್ನು ನಿಜವಾಗಲೂ ಕಂಡುಹಿಡಿಯಲಾಗಿದೆ. ಕೆಲವು ಆಧಾರಗಳು ಕ್ರಿ.ಪೂ.೫ನೇ ಶತಮಾನಕ್ಕೆ ಕೊಂಡೊಯ್ಯುತ್ತವೆ. ಈ ಆಧಾರಗಳು ಬುದ್ಧನ ಅಸ್ತಿತ್ವವನ್ನು ಸಾಧಿಸದಿದ್ದರೂ; ಕಪಿಲವಸ್ತು ಇದ್ದಿದ್ದರ ಬಗ್ಗೆ; ಆ ಮೂಲಕ ಬುದ್ಧನ ಜೀವಿತದ ಮಹತ್ವದ ಬಗ್ಗೆ ಹಾಗು ಆತನ ಮರಣಾನಂತರ ಕಪಿಲವಸ್ತು ಒಂದು ಪುಣ್ಯಕ್ಷೇತ್ರವಾಗಿ ಅವು ಆತನ ಹುಟ್ಟು, ಜೀವನ ಮತ್ತು ಸಾವಿನ ಬಗ್ಗೆ ಸಂಬಂಧವಿರಿಸಿಕೊಂಡದ್ದನ್ನು ತಿಳಿಸುತ್ತದವೆ.
ಸಿದ್ಧಾರ್ಥನ ಹುಟ್ಟನ್ನು ಸುತ್ತುವರೆದಿರುವ ದಂತಕತೆಗಳ ಬಗ್ಗೆ ಯಾವುದನ್ನು ಕೇಳಬೇಕು? ಯಾವುದನ್ನು ಬಿಡಬೇಕು? ಅಷ್ಟೊಂದು ಕತೆಗಳು! ತಮ್ಮ ಪ್ರಖಾಂಡ ಜ್ಞಾನ, ವೈಚಾರಿಕತೆ, ಸಜ್ಜನಿಕೆ, ಸರಳತೆ ಮತ್ತು ಆದರ್ಶ ಬದುಕಿನಿಂದ ಜಗತ್ತಿನ ಸಕಲ ಜನತೆಯ ಬದುಕಿಗೆ ಬೆಳಕಾದ ಎಲ್ಲ ಮಹನೀಯರ ಹುಟ್ಟನ್ನು ಸಾಮಾನ್ಯರು ವಿಸ್ಮಯ ಮತ್ತು ಅದೃಷ್ಟ ಎಂದು ಮಾನ್ಯಮಾಡುವ ಸರಳ ವಿಧಾನವೇ ದಂತಕತೆಯಾಗಿಸುವುದು. ಬುದ್ಧನ ವಿಷಯದಲ್ಲಿ ಆದದ್ದೂ ಇದೇ. ಸಿದ್ಧಾರ್ಥ ತನ್ನ ಇಪ್ಪತ್ತನೆಯ ಆಜು-ಬಾಜಿನ ವಯಸ್ಸಿ ನಲ್ಲಿ ಯುವರಾಜಪಟ್ಟವನ್ನು, ಕ್ಷತ್ರಿಯ ಕುಟುಂಬವನ್ನು (ಆತನ ತಂದೆ ಸಿದ್ದೋದನ ಸಖ್ಯ (ಶಾಖ್ಯ) ವಂಶದಲ್ಲಿನ ಒಬ್ಬ ಸಣ್ಣ ಸೇನಾನಾಯಕ ದೊರೆ) ಜೊತೆಯಲ್ಲಿ ತನ್ನ ಮಡದಿ ಮತ್ತು ಮಗುವನ್ನು; ಹೀಗೆ ಐಹಿಕ ಭೋಗವನ್ನು ತ್ಯಜಿಸಿ, ಮುಕ್ತಿಯನ್ನು ಯೋಚಿಸುತ್ತ, ಅರಸುತ್ತಾ ನಡೆದವನು.
ಸಿದ್ಧಾರ್ಥ ಪ್ರಾರಂಭದಲ್ಲಿ ವೈದಿಕರ ಬೋಧನೆಗಳನ್ನು ಪರೀಕ್ಷಿಸಿದ ಹಾಗೂ ಇಬ್ಬರು ಬ್ರಾಹ್ಮಣ ಸನ್ಯಾಸಿಗಳ ಶಿಷ್ಯನಾದ. ಆ ಸನ್ಯಾಸಿಗಳ ಅಥವಾ ವೈದಿಕ ಚಿಂತನಾಕ್ರಮದಿಂದ ಮುಕ್ತಿ ಪಡೆಯಲು ಸಾಧ್ಯವಿಲ್ಲ ಎನ್ನುವುದನ್ನು ತಾನು ಮನಗಂಡನಂತರ; ತನ್ನ ದೇಹದಂಡನೆ ಮತ್ತು ನಿಗ್ರಹದ ಮೂಲಕ ಜೈನಧರ್ಮದಲ್ಲಿನ ವೈರಾಗ್ಯವನ್ನು ಪರೀಕ್ಷಿಸಿದ. ಆ ಮಾರ್ಗವೂ ಸೋತಿತು. ಬೋಧಿವೃಕ್ಷದ ಕೆಳಗಿನ ತನ್ನ ಆರು ವರ್ಷಗಳ ನಿರಂತರ ತಪಸ್ಸಿನ ಫಲವಾಗಿ ಜ್ಞಾನೋದಯವಾಯಿತು. ತನ್ನ ತಪಸ್ಸಿನ ಅವಧಿಯಲ್ಲಿ ಸತ್ಯದ ಹುಡುಕಾಟವನ್ನು ತ್ಯಜಿಸಿ ಜೀವನವನ್ನು ಸವಿಯಬೇಕೆಂದು ಆಸೆ ಮತ್ತು ಸಾವಿನ ಸಂಕೇತವಾದ ಮಾಯೆ ಕಾಡಿತ್ತು ಹಾಗೂ ದೈಹಿಕ ಯಾತನೆಗೂ ಕಾರಣವಾಗಿತ್ತು. ಎಲ್ಲವನ್ನೂ ಸಹನೆಯಿಂದ ಸಹಿಸಿಕೊಂಡಿದ್ದರಿಂದ ಜ್ಞಾನೋದಯ (ಬೋಧಿ) ಉಂಟಾಯಿತು. ಇದು ಒಬ್ಬ ಸಾಧಕನಿಗಿರಬೇಕಾದ ಗುಣ. ಇಂದ್ರಯಾಸಕ್ತ ಯೋಚನೆಗಳು ಮತ್ತು ಆಸೆಗಳನ್ನು ಮನಸ್ಸಿನಿಂದ ತೊಳೆದುಹಾಕಿ ಆತ ‘ಜ್ಞಾನಿ’ ಅಥವಾ ‘ಪ್ರಾಜ್ಞ’ ಅಥವಾ ‘ಜಾಗೃತ’ ಆದ; ಹಾಗೂ ‘ತೃಪ್ತಿ’ ಮತ್ತು ‘ಅತೃಪ್ತಿ’ ರಹಿತ ಸ್ಥಿತಿಯನ್ನು ತಲುಪಿದ. ಭೂಮಿಯ ಮೇಲಿದ್ದುಕೊಂಡೇ ಆತ ಪುನರ್ಜನ್ಮದಿಂದ ಬಿಡುಗಡೆ ಹಾಗೂ ನಿರ್ವಾಣದ ಪೂರ್ವಾನುಭವಗಳನ್ನು ಪಡೆದು ಎರಡನ್ನೂ ಇಹದಲ್ಲೇ ಸಿದ್ದಿಸಿಕೊಂಡಿದ್ದ. ಆದುದರಿಂದ ಆತ ಬುದ್ಧನಾದ. ‘ಬುದ್ಧ’ ಎಂದರೆ ಜ್ಞಾನಿ. ಉಳಿದ ತನ್ನ ನಲವತ್ತೈದು ವರ್ಷಗಳ ಆಯಸ್ಸನ್ನು ‘ಬೋಧನೆಯಲ್ಲಿ’, ‘ತತ್ವ ಬೋಧನೆಯಯಲ್ಲಿ’ ಹಾಗೂ ‘ರಚನಾತ್ಮಕ ಯೋಚನೆಗಳಲ್ಲಿ ಕಳೆದ. ಆತ ತನ್ನ ಎಂಭತ್ತನೇ ವಯಸ್ಸಿನಲ್ಲಿ ಅಂದರೆ ಕ್ರಿ.ಪೂ.೪೮೩ರಲ್ಲಿ ದೇಹತ್ಯಾಗ ಮಾಡಿದ.
ಬುದ್ಧ ತನ್ನ ‘ಧ್ಯಾನ’ ಅಥವಾ ‘ತಪಸ್ಸಿನ’ ಅವಧಿಯಲ್ಲಿ ನಾಲ್ಕು ಪರಮಸತ್ಯಗಳನ್ನು ಕಂಡುಕೊಂಡ. ಅವುಗಳ ಮೂಲಕ ‘ನಿರ್ವಾಣ’ವನ್ನು ಅರ್ಥಮಾಡಿಕೊಳ್ಳಬಹುದು.
ಒಂದನೇ ಪರಮಸತ್ಯ : ಮನುಷ್ಯನ ಬದುಕಿನ ಗುಣ-ಲಕ್ಷಣಗಳನ್ನು ನೋವು ಮತ್ತು ದುಃಖದಿಂದ ವಿವರಿಸಬಹುದು. ‘‘ಹುಟ್ಟು ನೋವು, ಅವನತಿ ನೋವು, ಕಾಯಿಲೆ ನೋವು, ಸಾವು ನೋವು. ನಾವು ಇಷ್ಟಪಡದ ವಸ್ತುಗಳಿರುವುದು ಅಥವಾ ಘಟನೆಗಳು ಸಂಭವಿಸುವುದು ನೋವು. ನಾವು ಇಷ್ಟಪಡುವ ವಸ್ತುಗಳಿಂದ ಬೇರ್ಪಡುವುದು ಅಥವಾ ಘಟನೆಗಳು ಸಂಭವಿಸದಿರುವುದು ನೋವು ಅಥವಾ ಇಷ್ಟಪಡುವ ವಸ್ತುಗಳು ದೊರೆಯದಿರುವುದು ನೋವು’’ ಅಂದರೆ ಪ್ರತಿಯೊಂದು ಅಸ್ತಿತ್ವದ ಹಿಂದೆ ನೋವು ಅಥವಾ ದುಃಖ ಇದೆ ಎನ್ನುವ ಸತ್ಯವನ್ನು ಕಂಡುಕೊಂಡ.
ಎರಡನೇ ಪರಮಸತ್ಯ : ಮನುಷ್ಯನ ನೋವಿನ ಅಥವಾ ದುಃಖದ ಮೂಲ ಅವನ ‘ಆಸೆ’ ಮತ್ತು ಅಧಿಕಾರಕ್ಕಾಗಿ, ಆನಂದಕ್ಕಾಗಿ ಹಾಗೂ ಅಂತಸ್ತಿಗಾಗಿ ಇರುವ ‘ದುರಾಸೆ’, ‘ಆನಂದದ’, ‘ಅಸ್ತಿತ್ವದ’ ಮತ್ತು ‘ಅಭ್ಯುದಯ’ದ ಹೀಗೆ ಮೂರು ರೀತಿಯ ಹಸಿವುಗಳು ಮನುಷ್ಯನ ವಿಪತ್ತಿಗೆ ಕಾರಣವಾಗಿವೆ ಎನ್ನುವ ಸತ್ಯವನ್ನು ಕಂಡುಕೊಂಡ.
ಮೂರನೇ ಪರಮಸತ್ಯ : ಆಸೆಯ ಬಿಡುಗಡೆಯಿಂದ ಹಾಗೂ ಮೋಹರಹಿತವಾಗಿರುವುದರಿಂದ; ಮೂರು ರೀತಿಯ ಹಸಿವುಗಳಿಂದ ವಿಮೋಚನೆ ಹೊಂದಬಹುದು. ಎನ್ನುವ ಸತ್ಯವನ್ನು ಕಂಡುಕೊಂಡ.
ನಾಲ್ಕನೇ ಪರಮಸತ್ಯ : ಆಸೆಯನ್ನು ಬಿಡುವುದರಿಂದ ನೋವನ್ನು ನಿಲ್ಲಿಸಬಹುದು ಅಥವಾ ಕಡಿಮೆ ಮಾಡಿಕೊಳ್ಳಬಹುದು. ಆಸೆ ಮತ್ತು ನೋವು ಎರಡೂ ಒಂದಕ್ಕೊಂದು ಪೂರಕ ಮತ್ತು ಎರಡೂ ನೇರಪ್ರಮಾಣದಲ್ಲಿವೆ. ಅದಕ್ಕಾಗಿ ಅಷ್ಟಾಂಗ ಮಾರ್ಗವನ್ನು ಸೂಚಿಸಿದ.
ದುಃಖದಿಂದ ಮುಕ್ತಿ ಹೊಂದಲು ಬುದ್ಧ ಸೂಚಿಸಿದ ಅಷ್ಟಾಂಗ ಮಾರ್ಗಗಳು
೧. ಸರಿಯಾದ ದೃಷ್ಟಿ : ಮೇಲಿನ ನಾಲ್ಕು ಪರಮ ಸತ್ಯಗಳಲ್ಲಿನ ನಂಬಿಕೆಯೇ ಸರಿಯಾದ ನಂಬಿಕೆ.
೨. ಸರಿಯಾದ ಆಸೆ : ಅ. ವಿಷಯ ಲಂಪಟತನ ಮತ್ತು ವಿಪತ್ತನ್ನು ಹೆಚ್ಚಿಸುವ ಆಸೆಗಳ ಪರಿತ್ಯಾಗ.
ಆ. ಇತರರಿಗೆ ತೋರಿಸುವ ಆದರಾತಿಥ್ಯದ ನಿಜವಾದ ಪ್ರೇಮ.
ಇ. ಜೀವಿಗಳಿಗೆ ಹಿಂಸೆ ಮಾಡುವುದಿಲ್ಲವೆನ್ನುವ ತೀರ್ಮಾನ.
೩. ಸರಿಯಾದ ಮಾತು : ಇತರರ ಮನಸ್ಸಿಗೆ ನೋವುಂಟು ಮಾಡದ ಮಾತು.
೪. ಸರಿಯಾದ ನಡತೆ : ಸಕಲ ಜೀವಿಗಳಿಗೆ ತನ್ನ ಮಾತು ಮತ್ತು ಕೃತಿಯ ಮೂಲಕ ಪ್ರೀತಿ ವ್ಯಕ್ತಪಡಿಸುವುದು.
೫. ಸರಿಯಾದ ಬದುಕು : ಬೌದ್ಧಧರ್ಮದ ತತ್ವಗಳನ್ನು ಅಳವಡಿಸಿಕೊಂಡು, ಕಾಲವನ್ನು ಸದುಪಯೋಗಿಸಿಕೊಂಡು, ತನ್ನ ಸ್ವಶಕ್ತಿಯಿಂದ ಜೀವನ ನಿರ್ವಹಣೆಗಾಗಿ ದುಡಿಯುವುದು.
೬. ಸರಿಯಾದ ಪ್ರಯತ್ನ : ವಿವೇಕದ ಆಸೆಗಳು ಮತ್ತು ಸಂಬಂಧಗಳು ಅಥವಾ ಅವಿವೇಕದ ಆಸೆಗಳು ಮತ್ತು ಸಂಬಂಧಗಳ ಮಧ್ಯೆ ಇರುವ ವ್ಯತ್ಯಾಸಗಳನ್ನು ಗುರುತಿಸಲು ಬೇಕಾಗುವ ಮಾನಸಿಕ ಪ್ರಯತ್ನವನ್ನು ಸದಾ ವಿಸ್ತರಿಸಿಕೊಳ್ಳುವುದು.
೭. ಸರಿಯಾದ ಜಾಗೃತಿ ಸ್ಥಿತಿ : ಸಹಾಯದ ಉದ್ದೇಶಗಳನ್ನು ಗುರಿಯಾಗಿರಿಸಿಕೊಂಡ ಮನಸ್ಸಿನ ಶಿಸ್ತು.
೮. ಸರಿಯಾದ ಧ್ಯಾನ : ಅರ್ಹಂತ ಅಥವಾ ಜ್ಞಾನಿಯಾಗುವ ಮಾರ್ಗದಲ್ಲಿ ಪ್ರಗತಿಯ ಹಂತವೇ ಸಮಾಧಿ ಸ್ಥಿತಿ. ಈ ಸ್ಥಿತಿಯನ್ನು ಧ್ಯಾನದ (ಏಕಾಗ್ರತೆ) ಮೂಲಕ ತಲುಪಬಹುದು. ಇದು ಸಾವಿನಿಂಧ ನಿರ್ವಾಣಕ್ಕೆ ಸ್ಥಿತ್ಯಂತರ ಮಾಡಿ ಪುನರ್ಜನ್ಮವನ್ನು ಕೊನೆ ಮಾಡುವ ಒಂದು ಭರವಸೆ.
ನಿರ್ವಾಣವೇ ಗುರಿ; ಆಸ್ಥಿತಿಯನ್ನು ತಲುಪುವುದಕ್ಕೆ ಮುಂಚೆ ವ್ಯಕ್ತಿ ಸತ್ತರೆ, ಆ ವ್ಯಕ್ತಿ ಪುನರ್ಜನ್ಮ ಅಥವಾ ಇನ್ನೊಂದು ಜೀವಿಯ ರೂಪ ಪಡೆದು ಹುಟ್ಟಬೇಕಾಗುತ್ತದೆ. ಆದುದರಿಂದ ವ್ಯಕ್ತಿ ಮತ್ತೊಮ್ಮೆ ಜ್ಞಾನ ಪಡೆಯುವುದರ ಕಡೆಗೆ ಸಾಗಬೇಕಾಗುತ್ತದೆ. ವ್ಯಕ್ತಿ ಈ ಜನ್ಮದಲ್ಲಿ ಹೇಗೆ ಜೀವಿಸುತ್ತಾನೆನ್ನುವುದನ್ನು ಅವಲಂಬಿಸಿ ಮುಂದಿನ ಜನ್ಮ ರೂಪುಗೊಳ್ಳುತ್ತದೆ ಎನ್ನುವುದನ್ನು ಕರ್ಮದ ತತ್ವಗಳು ಬೋಧಿಸುತ್ತವೆ. ಆದುದರಿಂದ ವ್ಯಕ್ತಿಯ ಈಗಿನ ಬದುಕಿನ ಸ್ಥಿತಿಯ ಆಧಾರದ ಮೇಲೆ ಹಿಂದಿನ ಜನ್ಮವನ್ನು ಊಹಿಸಬಹುದು. ‘ಸುತ್ತ ನಿಪಾಟ’ ಅದನ್ನು ಈ ರೀತಿ ಇಡುತ್ತದೆ.
ಹುಟ್ಟಿನಿಂದ ಜಾತಿಯೆಂಬುದು ಇಲ್ಲ.
ಜಾತಿಯೆಂಬುದು ಅವನ ನಡತೆಯಿಂದ ನಿರ್ಧಾರವಾಗುತ್ತದೆ.
ಬ್ರಾಹ್ಮಣನೆನ್ನುವವನು ನಡತೆಯಿಂದ ಆದವನು.
ಶಿಷ್ಟ ಸಮಾಜದ ನಾಗರೀಕತೆ ಮತ್ತು ಸಂಸ್ಕೃತಿಗಳು ವಿಶ್ವಧರ್ಮದ ಹುಟ್ಟಿಗೆ ಕಾರಣವಾಗುತ್ತವೆ ಎನ್ನುವ ಅಭಿಪ್ರಾಯ ಇದೆ. ಬೌದ್ಧಧರ್ಮದ ವಿಷಯದಲ್ಲಿ ಇದು ಸತ್ಯವಾಗಿದೆ. ಬೌದ್ಧಧರ್ಮ ಒಂದು ಕ್ಲಾಸಿಕಲ್ ಧರ್ಮ ಹಾಗೂ ವಿಶ್ವಧರ್ಮವೂ ಹೌಧು. ಗೌತಮ ಬುದ್ಧನು ಸಾಮಾನ್ಯ ಜನತೆಯ ಮನಸ್ಸನ್ನು ಆಕರ್ಷಿಸುವುದಕ್ಕಾಗಲೀ, ಧರ್ಮದ ತತ್ವಗಳನ್ನು ಪ್ರಸಾರ ಮಾಡುವುದಕ್ಕಾಗಲೀ ಪವಾಡಗಳನ್ನು ಮಾಡಬಾರದೆಂದು ಕಟ್ಟಪ್ಪಣೆ ಮಾಡಿದ್ದನು. ಅವನ ಪ್ರಕಾರ ಜ್ಞಾನೋದಯಕ್ಕೆ ಧ್ಯಾನ ಬಹಳ ಮುಖ್ಯವಾದುದು. ಧ್ಯಾನವು ಪವಾಡ ಸದೃಶ ಶಕ್ತಿಯನ್ನು ಕೊಡುತ್ತದೆ. ಆದರೆ ಆತ ಸಿದ್ದಿಗಳನ್ನು ಉತ್ತೇಜಿಸುವುದಿಲ್ಲ. ‘‘ಓ ಬಿಕ್ಕುಗಳೇ ! ನೀವು ಜ್ಞಾನದ ಪ್ರಭೆಯನ್ನು ಹೊಂದುವುದಕ್ಕೆ ಮೊದಲು ಅತಿಮಾನುಷ ಶಕ್ತಿಯ ಪ್ರದರ್ಶನಕ್ಕೆ ತೊಡಗಬೇಡಿ. ಯಾರು ಅದನ್ನು ಮಾಡುತ್ತಾರೋ ಅವರು ದುಷ್ಟತೆಯ ಬಗ್ಗೆ ಅಳುಕುಳ್ಳವರಾಗುತ್ತಾರೆ. ಪವಾಡಗಳನ್ನು ಆಧರಿಸಿ ಜೀವನ ರೂಪಿಸಬೇಡಿ. ಎಂದೆಂದಿಗೂ ಇರುವ ಸನಾತನ ನಿಯಮದ ಮೇಲೆ ನೀವು ನಿಮ್ಮ ಬಾಳನ್ನು ರೂಪಿಸಿಕೊಳ್ಳಿ’’ ಎಂದು ಬುದ್ಧ ಹೇಳುತ್ತಾನೆ.
ಬುದ್ಧ ಪ್ರಾರಂಭಿಸಿದ ಸಂಘ ಅಥವಾ ಪಂಥದಿಂದ ಪ್ರಾರಂಭದಲ್ಲಿ ಆಕರ್ಷಿತರಾದವ ರೆಂದರೆ ಸಿದ್ಧಾರ್ಥನ ವರ್ಣದವರಾದ ಕ್ಷತ್ರಿಯರು; ಆನಂತರ ಬ್ರಾಹ್ಮಣರು ಮತ್ತು ಕೆಳಜಾತಿಯವರು. ಪ್ರಾರಂಬದಲ್ಲಿ ಪಂಥದ ಸದಸ್ಯರಾಗಿ ಬರೀ ಗಂಡಸರು ಮಾತ್ರ ಇದ್ದರು. ಆನಂತರ ಬ್ರಹ್ಮಚಾರಿಣಿಯರಾಗಿ ಮಹಿಳೆಯರನ್ನೂ ಸೇರಿಸಿಕೊಳ್ಳಲಾಯಿತು. ಆದರೆ; ಮಹಿಳಾ ಸನ್ಯಾಸಿನಿಯರ ಸ್ಥಾನ-ಮಾನ ಪುರುಷ ಸನ್ಯಾಸಿಗಳಿಗಿಂತ ಕೆಳಹಂತದಲ್ಲಿತ್ತು. ಈ ರೀತಿ ಸ್ತ್ರೀಯರನ್ನು ನಡೆಸಿಕೊಂಡ ಕ್ರಮದ ಮುಖ್ಯ ಉದ್ದೇಶ ಅವರನ್ನು ಬ್ರಹ್ಮಚರ್ಯೆಯಿಂದ ದೂರವಿಡುವುದು ಆಗಿತ್ತು. ಇಲ್ಲಿ ಪವಿತ್ರ-ಅಪವಿತ್ರ ಕಲ್ಪನೆಗೆ ಅವಕಾಶವೇ ಇರಲಿಲ್ಲ. ಅದೇನಿದ್ದರೂ ಪ್ರಕೃತಿ ನಿಯಮಕ್ಕೆ ಸಂಬಂಧಿಸಿದ್ದಾಗಿತ್ತು. ‘ಮಹಾಪರಿನಿಬ್ಬಾಣ ಸುತ್ತ’ದಲ್ಲಿನ ಈ ಪ್ರಸಂಗವನ್ನು ಅವಲೋಕಿಸಿದರೆ ಅರ್ಥವಾಗುತ್ತದೆ.
ಆನಂದ : ‘‘ನಾವು ಮಹಿಳೆಯರೊಂದಿಗೆ ಹೇಗೆ ನಡೆದುಕೊಳ್ಳಬೇಕು’’?
ಬುದ್ಧ : ‘‘ಅವರನ್ನು ತಲೆಯೆತ್ತಿ ನೋಡದಂತೆ, ಆನಂದ.’’
ಆನಂದ : ‘‘ನಾವು ಅವರನ್ನು ನೋಡಲೇಬೇಕಾಗಿ ಬಂದಾಗ, ನಾವೇನು ಮಾಡಬೇಕು’’?
ಬುದ್ಧ : ‘‘ಅವರೊಂದಿಗೆ ಮಾತನಾಡದಂತೆ, ಆನಂದ.’’
ಆನಂದೊ: ‘‘ಅವರು ನಮ್ಮೊಂದಿಗೆ ಮಾತುಕತೆಗೆ ತೊಡಗಿದರೆ; ಸ್ವಾಮಿ ನಾವೇನು ಮಾಡಬೇಕು?
ಬುದ್ಧ : ‘‘ಪಕ್ಕದಲ್ಲಿ ಜಾಗೃತಿಯನ್ನಿಟ್ಟುಕೋ; ಆನಂದ.’’
ಗಂಡು-ಹೆಣ್ಣುಗಳಿಬ್ಬರೂ ಬ್ರಹ್ಮಚರ್ಯೆ ಪಾಲಿಸುವುದು; ಅದೂ ಮಾನವ ಸಂತತಿಯ ಉಳಿವು ಕಷ್ಟವಾಗಿದ್ದ ಹಾಗೂ ಅದೂ ಕಡಿಮೆ ಇದ್ದ ಕಾಲದಲ್ಲಿ ಎಷ್ಟು ಸರಿ? ಎನ್ನುವ ಪ್ರಶ್ನೆಗೆ ಬುದ್ಧನ ವಿಚಾರ ಬೆಳಕು ಚೆಲ್ಲುತ್ತದೆ.
ಬೌದ್ಧ ಧರ್ಮದಲ್ಲಿ ಪಾಪ-ಪುಣ್ಯಗಳ ಪರಿಕಲ್ಪನೆ, ಯಜ್ಞ-ಯಾಗಾದಿಗಳು ಮತ್ತು ಅವುಗಳ ಫಲಗಳು ಮುಂತಾದವುಗಳ ಬಗ್ಗೆ ಅವಕಾಶವಿಲ್ಲ. ಅಹಿಂಸಾಗುಣ ಮತ್ತು ಅದರ ಸತ್ಫಲಗಳ ಮೇಲೆ ಒತ್ತು ನೀಡಲಾಗಿದೆ. ಇದು ಅಹಿಂಸೆಯನ್ನು ಸಾಮಾನ್ಯ ನಿತ್ಯಧರ್ಮ ಎಂದು ಭಾವಿಸಿದೆ. ಇದು ಕರ್ಮ ಮತ್ತು ಪುನರ್ಜನ್ಮ ಸಿದ್ಧಾಂತದಲ್ಲಿ ನಂಬಿಕೆ ಇಟ್ಟಿದೆ. ಬೌದ್ಧಧರ್ಮದಲ್ಲಿ ದೇವರ ಕಲ್ಪನೆಗೆ ಅವಕಾಶವಿಲ್ಲದಿರುವುದರಿಂದ; ಮನುಷ್ಯ ಪಾಪಗಳಿಗೆ ನರಕಾದಿ ಶಿಕ್ಷೆಗಳನ್ನು ಹಾಗೂ ಪುಣ್ಯಗಳಿಗೆ ಸ್ವರ್ಗಾದಿ ಸುಖಾನುಭವಗಳನ್ನು ಕೊಡುವ ವ್ಯವಸ್ಥೆ ಇಲ್ಲ. ಇಲ್ಲಿ ಮನುಷ್ಯರು ಮಾಡುವ ಪಾಪಕೃತ್ಯಗಳು ಹಾಗೂ ಪುಣ್ಯಕರ್ಮಗಳು ವೈಜ್ಞಾನಿಕ ನಿಯಮಗಳಂತೆ ಸ್ವಾಭಾವಿಕ ನಿಯಮಗಳು. ಈ ನಿಯಮಗಳು ತಮ್ಮ ತಮ್ಮ ದುಷ್ಪರಿಣಾಮ ಹಾಗೂ ಸತ್ಪರಿಣಾಮಗಳನ್ನು ತಾವೇ ಉಂಟುಮಾಡುತ್ತವೆ. ಅವುಗಳಿಂದ ಯಾರಿಗೂ ಬಿಡುಗಡೆಯಿಲ್ಲ. ಅವುಗಳ ಕರ್ಮಫಲಗಳ ಅನುಭೋಗ ಮುಗಿದ ಮೇಲೆಯೇ ಬಿಡುಗಡೆ.
ನಾವು ನಮ್ಮ ಶರೀರ, ಮಾತು ಮತ್ತು ಮನಸ್ಸು; ಈ ಮೂರರಿಂದಲೂ ಮಾಡುವ ಹಿಂಸೆಯು ಪಾಪಕರ್ಮ ಎನಿಸಿಕೊಳ್ಳುತ್ತದೆ. ಸಂನ್ಯಾಸಿ (ಭಿಕ್ಕು) ಅಥವಾ ಸಂನ್ಯಾಸಿನಿ (ಭಿಕ್ಕುನಿ) ಹತ್ಯ ಮಹಾಪಾಪವೆನಿಸುತ್ತದೆ. ಬೌದ್ಧಧರ್ಮದಲ್ಲಿ ಪಾಪಕರ್ಮಗಳಿಗಾಗಿ ಸ್ವಯಂಕೃತ ದೇಹದಂಡನೆ, ದಂಡನಾತ್ಮಕ ಕಠಿಣ ವ್ರತಗಳು ಮುಂತಾದವಕ್ಕೆ ಅವಕಾಶವಿಲ್ಲ. ಆದರೆ ‘ದಶಕುಶಲ ಕಮ್ಮ’ (ಪಾಲಿ)ಗಳೆಂಬ ಹತ್ತು ಪುಣ್ಯಕರ್ಮಗಳನ್ನು ವಿಧಿಸಲಾಗಿದೆ.
೧. ದಾನ ೨. ಶೀಲ (ನೈತಿಕ ಆಚರಣೆ) ೩. ಭಾವನಾ (ಧ್ಯಾನ) ೪. ಅಪಚಾಯನ (ಹಿರಿಯರಿಗೆ ಆದರ ತೋರಿಸುವುದು) ೫. ವೆಯ್ಯಾವಚನಿ (ಹಿರಿಯರ ಅವಶ್ಯಕತೆಗಳನ್ನು ಪೂರೈಸುವುದು) ೬. ಪತ್ತಿದಾನ (ಸ್ವಆರ್ಜಿತ ಪುಣ್ಯವನ್ನು ಬೇರೆಯವರಿಗೆ ದಾನ ಮಾಡುವುದು) ೭. ಪತ್ತಾನುಮೋದನ (ಇತರರ ಪುಣ್ಯಸಂಪಾದನೆಯನ್ನು ಕಂಡು ಸಂತೋಷಪಡುವುದು) ೮.ಧಮ್ಮಸವಣ (ಧರ್ಮ ಶ್ರವಣ) ೯. ಧಮ್ಮಾದೇಸನ (ಧರ್ಮೋಪದೇಶ) ೧೦. ದಿತ್ಥಿಜ್ಜುಕಮ್ಮ (ಸರಿಯಾದ ನಂಬಿಕೆಗಳನ್ನು ಹೊಂದುವುದು). ಬೌದ್ಧಧರ್ಮದಲ್ಲಿ ಆತ್ಮ ಶಾಶ್ವತವಾದದ್ದು. ದುಃಖ ನಿವಾರಿಸಲಾಗದ್ದು ಎಂದು ಯೋಚಿಸುವ ಪ್ರತಿ ಕ್ಷಣವೂ ಅಪವಿತ್ರವಾಗುತ್ತದೆ.
ಸ್ಪಷ್ಟವಾಗಿ ಹೇಳಬೇಕೆಂದರೆ; ಹೊಸ ಪಂಥಕ್ಕೆ ಮಾರ್ಗಸೂಚಿಗಳು ಬೇಕಿದ್ದವು. ಅವು ‘ದಮ್ಮ’ ಮತ್ತು ‘ವಿನಯ’ ರೂಪಗಳಲ್ಲಿ ಬಂದಿವೆ. ‘ದಮ್ಮ’ ಎಂದರೆ ನಿಯಮ ಅಥವಾ ಸತ್ಯ ಅಥವಾ ಧರ್ಮತತ್ವ. ‘ವಿನಯ’ ಎಂದರೆ ಕಟ್ಟುಪಾಡು. ‘ಸಂತೃಪ್ತಿ’ ಮತ್ತು ‘ವಿರಕ್ತಿ’ (ವೈರಾಗ್ಯ)ಗಳು ಎರಡು ಅಂತ್ಯಗಳು. ಈ ಅಂತ್ಯಗಳ ಮಧ್ಯಮ ಮಾರ್ಗಕ್ಕಾಗಿ ಹತ್ತು ನಿಯಮಗಳನ್ನು ಸೂಚಿಸಲಾಯಿತು.
೧. ಜೀವನ ನಾಶವನ್ನು ತಡೆಯುವ ಅಹಿಂಸಾ ತತ್ವವನ್ನು ಅಳವಡಿಸಿಕೊಳ್ಳುವುದು.
೨. ನೀಡಿದ್ದನ್ನು ಬಿಟ್ಟು ಮತ್ತೇನನ್ನೂ ತೆಗೆದುಕೊಳ್ಳಬಾರದು. (ಕದಿಯಬಾರದು)
೩. ಅನೈತಿಕತೆಯನ್ನು ಬಿಡುವುದು.
೪. ಸುಳ್ಳು ಹಾಗೂ ಮೋಸವನ್ನು ತ್ಯಜಿಸುವುದು.
೫. ಮತ್ತು ಬರಿಸುವ ವಸ್ತುಗಳ ಸೇವನೆಯನ್ನು ಬಿಡುವುದು.
೬. ಮಿತವಾದ ಆಹಾರ ಸೇವನೆ ಅದೂ ಮಧ್ಯಾಹ್ನದ ನಂತರ.
೭. ನೃತ್ಯ, ಹಾಡುಗಾರಿಕೆ, ಸಂಗೀತ ಮತ್ತು ನಾಟಕ ಮುಂತಾದವುಗಳಿಂದ ದೂರವಿರುವುದು ಹಾಗೂ ಬಿಡುವುದು.
೮. ಒಡವೆ, ಹಾರ, ಸುಗಂಧ ಮುಂತಾದವುಗಳ ಉಪಯೋಗವನ್ನು ಬಿಡಬೇಕು.
೯. ಮೆತ್ತನೆಯ ತಲ್ಪಗಳ ಮೇಲೆ ಕೂರುವುದಾಗಲೀ, ಮಲಗುವುದಾಗಲೀ ಮಾಡಬಾರದು.
೧೦. ಬೆಳ್ಳಿ ಅಥವಾ ಬಂಗಾರವನ್ನು ಪಡೆಯಬಾರದು.
ಬೌದ್ಧ ತತ್ವಾನುಯಾಯಿಗಳು ಮೇಲಿನ ನಿಯಮಗಳನ್ನು ತಮ್ಮ ಜೀವನದಲ್ಲಿ ಪಾಲಿಸುವುದು ಒಳಿತು, ಆದರೆ ಭಿಕ್ಕುಗಳು ಅಥವಾ ಭಿಕ್ಕುನಿಯರು ಎಲ್ಲಾ ನಿಯಮಗಳನ್ನು ಕಡ್ಡಾಯವಾಗಿ ಪಾಲಿಸಬೇಕೆಂಬ ನಿರ್ದೇಶನವಿದೆ.
‘‘ಯಾವೊಂದು ವಸ್ತವೂ ಒಂದು ಕ್ಷಣಕ್ಕಿಂತ ಹೆಚ್ಚು ಸ್ಥಿರವಾಗಿರುವುದಿಲ್ಲ’’ ಎನ್ನು ವುದನ್ನು ಬೌದ್ಧ ದರ್ಶನವು ಪ್ರತಿಪಾದಿಸಿದ್ದರಿಂದ; ಅದನ್ನು ಭೌತವಾದಿ ಮತ್ತು ಕ್ಷಣಿಕವಾದಿ ಎಂದು ಪರಿಗಣೀಸಲಾಯಿತು. ಪ್ರಯುಕ್ತ ಬುದ್ಧ ಅಂದಿನ ಆಡಳಿತದ ಅವಕೃಪೆಗೆ ಒಳಗಾಗಬೇಕಾಯಿತು.
ಯಾವ ಪ್ರಶ್ನೆಗಳಿಗೆ ಸರಿಯಾದ ಉತ್ತರಗಳನ್ನು ಹೇಳಲು ಸಾಧ್ಯವಿಲ್ಲವೋ ಅವನ್ನು ‘ಅಕಥನೀಯ’ ಎಂದು ಬುದ್ಧ ಕರೆದ. ಅಂದರೆ ಕೇಳಬಾರದ ಪ್ರಶ್ನೆಗಳು ಎನ್ನುವ ಅರ್ಥ. ಕೇಳಬಾರದ್ದು ಮತ್ತು ಹೇಳಲಾಗದದು ಅರ್ಥದ ಹತ್ತು ಅಕಥನೀಯಗಳನ್ನು ಬುದ್ಧ ಪಟ್ಟಿಮಾಡಿದ್ದಾನೆ.
೧. ಈ ಲೋಕ ನಿತ್ಯವೆ?
೨. ಈ ಲೋಕ ಅನಿತ್ಯವೆ?
೩. ಜೀವ ಮತ್ತು ಶರೀರ ಒಂದೆಯೆ?
೪. ಜೀವ ಮತ್ತು ಶರೀರ ಬೇರೆ ಬೇರೆಯೆ?
೫. ಸತ್ತನಂತರ ಮನುಷ್ಯರು ಮುಕ್ತಿ ಹೊಂದುತ್ತಾರೆಯೆ?
೬. ಸತ್ತನಂತರ ಮುಕ್ತಿ ಇಲ್ಲವೆ?
೭. ಸತ್ತನಂತರ ಮುಕ್ತಿ ಇದೆಯೆ?
೮. ಸತ್ತನಂತರ ಮುಕ್ತಿ ಇಲ್ಲದೆ ಇರುತ್ತದೆಯೆ?
೯. ಸತ್ತನಂತರ ಮುಕ್ತರಾಗುವುದಿಲ್ಲವೆ?
೧೦. ಸತ್ತನಂತರ ಮುಕ್ತರಾಗುವುದು ನಿಷೇಧವಾಗುತ್ತದೆಯೆ?
ಬೌದ್ಧ ಧರ್ಮದ ‘ಅಕಥನೀಯ’ ವೈದಿಕ ಧರ್ಮದ ಮೇಲೆ ಬಲವಾದ ತಾರ್ಕಿಕ ಹೊಡೆತವನ್ನು ನೀಡಿತ್ತು. ಇದೇ ಕಾರಣಕ್ಕಾಗಿಯೇ ಬೌದ್ಧ ಧರ್ಮವನ್ನು ವೈದಿಕರು ವಿರೋಧಿಸಿದ್ದು ಮತ್ತು ವಿರೋಧಿಸುತ್ತಿರುವುದು. ಬುದ್ದ ಯಾವುದನ್ನೂ ಪರಮ ಸತ್ಯವೆಂದು ಒಪ್ಪಲಿಲ್ಲ. ಆತ್ಮನನ್ನೇ ಆತ ಒಪ್ಪಲಿಲ್ಲ. ಇನ್ನು ಪರಮಾತ್ಮನನ್ನು ಒಪ್ಪುವುದು ಎಲ್ಲಿಂದ ಬಂತು? ಆದುದರಿಂದ ಬುದ್ಧನ ಸಿದ್ಧಾಂತ ಒಂದು ‘ಅನಾತ್ಮವಾದಿ’ ಸಿದ್ಧಾಂತ. ಬುದ್ಧನ ದರ್ಶನದಲ್ಲಿ ವಿಚಾರ ಸ್ವಾತಂತ್ರ್ಯಕ್ಕೆ ಸಾಕಷ್ಟು ಅವಕಾಶವಿತ್ತು.
ಬೌದ್ಧ ಭಿಕ್ಕುಗಳನ್ನು ಪುರೋಹಿತ ಎನ್ನುವ ಶಬ್ದದಿಂದ ಕರೆಯುವುದೂ ಉಂಟು. ಇಂತಹ ನಡವಳೀಕೆ ಅನ್ಯಧರ್ಮಗಳಿಂದ ಪ್ರಭಾವಿತವಾದದ್ದು ಎಂದು ಹೇಳಬಹುದು. ಬೌದ್ಧ ಭಿಕ್ಕುಗಳ ಪ್ರಧಾನ ಉದ್ದೇಶಗಳೆಂದರೆ ವೈಯಕ್ತಿಕ ನೆಲೆಯಲ್ಲಿ ಆಧ್ಯಾತ್ಮಿಕ ಉನ್ನತಿಗೆ ಕಾರಣವಾಗುವ ‘ಪ್ರಜ್ಞೆ’ (ಜ್ಞಾನ), ‘ಶೀಲ’ (ನೈತಿಕ ಸದ್ಗುಣ) ಮತ್ತು ‘ಸಮಾಧಿ’ (ಮಾನಸಿಕ ಏಕಾಗ್ರತೆ)ಗಳನ್ನು ಬೆಳೆಸುವುದು. ‘‘ಸಂಸಾರ ನಶ್ವರ, ಬದುಕು ಪರಿವರ್ತನ ಶೀಲವಾದುದು, ಜಾಗೃತವಾದದ್ದು ಅವಸಾನವಾಗುತ್ತದೆ’’ ಎನ್ನುವ ಬುದ್ಧನ ಸಂದೇಶಗಳನ್ನು ಸಾರುವುದು ಆಗಿದೆ. ಇವುಗಳ ಬೆಳವಣಿಗೆ ಲೌಕಿಕರ ಧಾರ್ಮಿಕ ಅಥವಾ ಐಹಿಕ ಲಾಭಗಳಿಗೆ ಸಂಬಂಧಿಸಿಲ್ಲ. ಬೌದ್ಧಧರ್ಮ ಸದಾ ವಿಧಿ-ವಿಧಾನಗಳಿಗೆ ವಿರೋಧಿಯಾದುದು. ಶಾಸ್ತ್ರಾಚರಣೆಗಳಿಂದ ಆಧ್ಯಾತ್ಮಿಕ ಪ್ರಗತಿಯಾಗುವುದಿಲ್ಲ ಎನ್ನುವುದನ್ನು ತ್ರಿಪಿಟಿಕಗಳು ಹೇಳುತ್ತವೆ. ಬೌದ್ಧಬಿಕ್ಕುಗಳಿಗೂ, ಶಾಸ್ತ್ರಗಳನ್ನು ಆಚರಿಸುವ ಪುರೋಹಿತರಿಗೂ ವ್ಯತ್ಯಾಸಗಳೀವೆ. ಇದನ್ನು ಬೌದ್ಧರ ಧಾರ್ಮಿಕ ಪರಿಭಾಷೆಯಲ್ಲಿ ಕಾಣಬಹುದು. ಬೌದ್ಧ ಭಿಕ್ಕುಗಳನ್ನು ಟಿಬೆಟ್ ನಲ್ಲಿ ‘ಲಾಮಾ’ಗಳು ಎಂದು ಕರೆದರೆ, ನಿಗೂಢ ಶಕ್ತಿಗಳನ್ನು ಪ್ರದರ್ಶಿಸುವ ಪುರೋಹಿತರನ್ನು ‘ಬಾಲ್‌ಪೋ’ ಎನ್ನುವ ಹೆಸರಿನಿಂದ ಕರೆಯುತ್ತಾರೆ. ‘‘ಜ್ಞಾನವನ್ನು ಅರಸುವವರಿಗೆ ಭಿಕ್ಕುಗಳು ಧರ್ಮವನ್ನು ಬೋಧಿಸಬೇಕು. ಬಹುಜನರ ಹಿತಕ್ಕಾಗಿ ಪರ್ಯಟನ ಮಾಡಬೇಕು. ಒಟ್ಟಿನಲ್ಲಿ ಅವರು ಪುಣ್ಯಕ್ಷೇತ್ರಗಳಾಗಬೇಕು’’ ಎಂದು ಬುದ್ಧ ಆದೇಶಿಸಿದ. ಈ ಆದೇಶಗಳನ್ನು ಪರೋಪಕಾರಾರ್ಥದ ‘ದಾನ’ ಎಂದು ತಿಳಿದು ‘ಅನಾತ್ಮ’ ವಾದವನ್ನಾಗಿ ಮಾಡಲಾಯಿತು. ಈ ಅರ್ಥದಲ್ಲಿ ಪುರೋಹಿತತನ ಬೌದ್ಧಧರ್ಮದಲ್ಲಿ ಕಂಡುಬರಲು ಕಾರಣವಾಯಿತು.
ಬೇರೆ ಬೇರೆ ಪ್ರದೇಶಗಳಿಗೆ ವ್ಯಾಪಿಸಿದ ಬೌದ್ಧಧರ್ಮ ಸಂಸ್ಕೃತೀಕರಣದ ಪ್ರಕ್ರಿಯೆಗೆ ಒಳಗಾದಾಗ, ಬೌದ್ಧಭಿಕ್ಕುಗಳೂ ಅಲ್ಲಲ್ಲಿನ ಪರಿಸರ ಮತ್ತು ಸಂದರ್ಭಗಳಿಗೆ ಅನಿವಾರ್ಯವಾಗಿ ಹೊಂದಿಕೊಳ್ಳಬೇಕಾಯಿತು. ಹಾಗಾಗಿ ಬೌದ್ಧ ಭಿಕ್ಕುಗಳು ಇಂದು ಟಿಬೆಟ್‌ನಲ್ಲಿ ಮಂತ್ರಗಳನ್ನು ಪಠಿಸುವುದರಲ್ಲಿ ನಿಪುಣರಾಗಿರುವುದನ್ನೂ, ಶ್ರೀಲಂಕಾದಲ್ಲಿ ಜ್ಯೋತಿಷ್ಯಶಾಸ್ತ್ರವನ್ನು ಕರಗತ ಮಾಡಿಕೊಳ್ಳುವುದರಲ್ಲಿ ಪ್ರಾಣ್ಯತೆ ಪಡೆದಿರುವುದನ್ನೂ, ಚೀನಾದ ಬೌದ್ಧರ ಶವಸಂಸ್ಕಾರದಲ್ಲಿ ಪುರೋಹಿತರಂತೆ ಕೆಲಸ ಮಾಡುವುದನ್ನು ಕಾಣಬಹುದು. ಬಿಕ್ಕುವಿನ ಇಂತಹ ನಡವಳಿಕೆಯಿಂದ; ಅವನು ‘ಬುದ್ಧ, ಧಮ್ಮ ಮತ್ತು ಸಂಘಗಳ ಸಾರಭೂತ ಸದ್ಗುಣಗಳ ಪ್ರತಿನಿಧಿತನದ ಸಂಕೇತವಾಗುತ್ತಾನೆ. ಬೌದ್ಧಧರ್ಮದ ಕೇಂದ್ರ ಸತ್ಯವಾದ ‘‘ಸಂಸಾರ ನಶ್ವರ, ಬದುಕು ಪರಿವರ್ತನಶೀಲವಾದುದು ಜಾಗೃತವಾದದ್ದು ಅವಸಾನವಾಗುತ್ತದೆ. ಹುಟ್ಟಿದ್ದೆಲ್ಲಾ ನಾಶವಾಗುತ್ತದೆ’’ ಎನ್ನುವ ಸತ್ಯವನ್ನು ಸಾರಬೇಕಾದುದು ಭಿಕ್ಕುವಿನ ಕರ್ತವ್ಯವಾಗಿದೆ. ಜನಸಮುದಾಯದ ಹಿತಕ್ಕಾಗಿ ಸಮುದಾಯವನ್ನು ಬೌದ್ದಿಕವಾಗಿ ತಯಾರುಮಾಡುವ ಹೊಣೆ ಇವರ ಮೇಲಿದೆ.
ಪ್ರಸ್ತುತ; ಬೌದ್ಧಭಿಕ್ಕು ಸಂಸಾರಿಗಳ ಒಳಿತಿಗಾಗಿ ಶಾಸ್ತ್ರಗಳನ್ನು ನೆರವೇರಿಸುತ್ತಾ, ನಿರ್ವಾಣಕ್ಕೆ ಅಗತ್ಯವಾದ ಆಧ್ಯಾತ್ಮಿಕ ಸಾಧನೆಗೆ ಪ್ರಾಮುಖ್ಯತೆ ನೀಡುತ್ತಿದ್ದರೂ, ಪರಿಸ್ಥಿತಿ ಆತಂಕಕಾರಿಯಾಗಿದೆ. ಇದಕ್ಕೆ ಪ್ರಮುಖ ಕಾರಣ; ಆಧುನೀಕರಣ ಮತ್ತು ವಿವಿಧ ಧರ್ಮಗಳ ಮಧ್ಯದ ತೀವ್ರ ಸ್ಪರ್ಧೆ. ಜಪಾನ್ ದೇಶದಲ್ಲಿನ ಜನಜೀವನ ಸದ್ದು-ಗದ್ದಲದ ಆಧುನೀಕರಣದಿಂದ ಹಾಗೂ ವಾಣಿಜ್ಯಮಯದಿಂದ, ತುಂಬಾ ಆತಂಕದಿಂದ ಕೂಡಿ ನೆಮ್ಮದಿ ಹಾಳಾಗಿರುವುದನ್ನು ಪ್ರಸ್ತುತ ಕಾಣಬಹುದು. ಇದಕ್ಕಾಗಿ ವಾರದ ಕೊನೆಯಲ್ಲಿ ಏರ್ಪಡಿಸುವ ಧ್ಯಾನಕ್ಕೆ ಸಂಬಂಧಿಸಿದ ‘ಧ್ಯಾನಧಾಮಗಳು ನೆಮ್ಮದಿ ತರುವ ಔಷಧಿಗಳು’ ಎನ್ನುವ ಜಾಹಿರಾತುಗಳ ಮೂಲಕ ಕಾರ್ಯಕ್ರಮಗಳನ್ನು ಪ್ರಚಾರ ಮಾಡಲಾಗುತ್ತಿದೆ. ಇಲ್ಲಿ ಬುದ್ಧನ ವಿಚಾರಗಳಾದ ಪ್ರಜ್ಞೆ, ಶೀಲ, ಸಮಾಧಿ ಮುಂತಾದವು ಜಾಹಿರಾತು ವಿಚಾರಗಳಾಗಿ ತಕ್ಷಣ ಫಲಕೊಡಲು ವಿಫಲವಾಗುತ್ತಿವೆ. ಇನ್ನು ಕ್ರೈಸ್ತ ಮತದ ಪಾದ್ರಿಗಳಂತೆ; ಥೈಲ್ಯಾಂಡ್, ಶ್ರೀಲಂಕಾ ಮುಂತಾದ ದೇಶಗಳಲ್ಲಿ ಬೌದ್ಧ ಬಿಕ್ಕುಗಳು ರಸ್ತೆ ನಿರ್ಮಾಣ ಮಾಡುವುದು, ಆಸ್ಪತ್ರೆಗಳನ್ನು ಪ್ರಾರಂಭಿಸುವುದು, ಬುದ್ಧ ವಿಹಾರಗಳಿಗೆ ಯಾತ್ರೆಗಳನ್ನು ಏರ್ಪಡಿಸುವುದು ಮುಂತಾದ ಸಾಮಾಜಿಕ ಸೇವಾಕಾರ್ಯಗಳಲ್ಲಿ, ತೊಡಗಿಸಿಕೊಂಡಿರುವುದು ಕಂಡುಬಂದಿದೆ. ಇದರಿಂದ ಪ್ರಜ್ಞೆ, ಶೀಲ ಮತ್ತು ಸಮಾಧಿಯಂತಾ ವಿಚಾರಗಳು ಸತ್ವಹೀನವಾಗುತ್ತಿವೆಯೇನೋ ಅನ್ನಿಸುತ್ತಿವೆ. ಪುರೋಹಿತಶಾಹಿಯ ವ್ಯಾಘ್ರ ರೂಪಗಳು ಬೌದ್ಧಧರ್ಮದಲ್ಲೂ ಉದಯಿಸುತ್ತಿವೆ ಎನ್ನುವುದನ್ನು ಕಾಲವೇ ನಿರ್ಧರಿಸಬೇಕು.
ಬುದ್ಧ ವಿಚಾರವಾದಿಯಾದರೂ; ಪ್ರಜ್ಞಾಪೂರಕವಾಗಿ ಜೀವಕಾರುಣ್ಯದ ಮೌಲ್ಯವನ್ನು ರೂಢಿಸಿಕೊಂಡಿದ್ದರಿಂದ ಅವನ ತಾತ್ವಿಕತೆ ಶುಷ್ಕವೆನಿಸುವುದಿಲ್ಲ. ಮನುಷ್ಯ ಜೀವನದಲ್ಲಿ ಸಂಯಮ-ತ್ಯಾಗಗಳು ಮುಖ್ಯ ಎನ್ನುವುದು ಆತನ ನೈತಿಕ ತಾತ್ವಿಕ ಗ್ರಹಿಕೆಯಾಗಿತ್ತು. ತನ್ನ ಮಗ ಸತ್ತ ಗುಡ್ಡದಷ್ಟು ದುಃಖವನ್ನು ಹೊತ್ತುಬಂದಿದ್ದ ಮುಗ್ಧ ತಾಯಿಗೆ ಸಾವಿಲ್ಲದ ಮನೆಯ ಸಾಸುವೆ ತರಹೇಳಿ, ಕಡೆಗೆ ಅವಳ ದುಃಖ ಸಾಸುವೆ ಕಾಳಿನಷ್ಟಾಗುವಂತೆ ಮಾಡಿದ ಅವನ ಚಿಕಿತ್ಸಾಕ್ರಮ ಒಂದು ಮನಃಶಾಸ್ತ್ರೀಯ ಕ್ರಮವೇ ಸರಿ. ಬುದ್ಧನ ಬೋಧನೆಗಳು ಬಹಳ ತೀಕ್ಷಣವೂ ಮತ್ತು ಕಾರ್ಯರೂಪದವು. ಆತ ತತ್ವಶಾಸ್ತ್ರದ ಹಾಗೂ ಪಾರಮಾರ್ಥ ವಿಚಾರದ ಚರ್ಚೆಯನ್ನು ತಪ್ಪಿಸಿದ. ದೇವರಿಗೆ ಸಲ್ಲಿಸುವ ಧಾರ್ಮಿಕ ಉಪಾಸನೆ ನಿರ್ವಾಣ ಹೊಂದುವ ಒಂದು ಮಾರ್ಗ ಎನ್ನುವುದನ್ನು ಬುದ್ಧ ತಿರಸ್ಕರಿಸಿದ. ಆತ ಪ್ರಾಯೋಗಿಕ ನಾಸ್ತಿಕತ್ವ ಅಂದರೆ ಮುಕ್ತವಿಚಾರವನ್ನು ಒಪ್ಪಿಕೊಂಡ. ಸಾವು ಮತ್ತು ಪುನರ್ಜನ್ಮಗಳು ಅಪವಾದ ಎನ್ನುವಂತೆ ಒಂದು ಪರಿಮಿತಿಯಲ್ಲಿ ಉಳಿದು; ವಿಶ್ವವೆಲ್ಲಾ ಹೆಚ್ಚಾಗಿ ದೇವರುಗಳು, ದೇವತೆಗಳು, ದೆವ್ವಗಳು ಮತ್ತು ಅತಿಮಾನಸ ಶಕ್ತಿಗಳ ಪಾರುಪತ್ಯೆಯಿಂದ ತುಂಬಿದೆ ಎನ್ನುವುದನ್ನು ಆತ ನಂಬಿದ್ದ. ಸಾವಿನ ನಂತರ ಮನುಷ್ಯನಿಗೆ ಸ್ವರ್ಗ-ನರಕಗಳನ್ನು ವಿಧಿಸುವ; ಮನುಷ್ಯರ ಹಣೇ ಬರಹಗಳನ್ನು ನಿರ್ಧರಿಸುವ ಹಾಗೂ ಬರೆಯುವ ಮೂಲಕ ವಿಶ್ವವನ್ನು ನಡೆಸುತ್ತಿರುವಂತಹ ಪರಮಶ್ರೇಷ್ಠ ದೈವ ಎನ್ನುವುದು ಯಾವುದೂ ಇಲ್ಲ ಆತನಿಗೆ.
ಧರ್ಮ ಮತ್ತು ಮುಕ್ತವಿಚಾರ : ೮. ಬಿಡುಗಡೆ – ಬೌದ್ಧ ಧರ್ಮದ ಬೆಳವಣಿಗೆ
ಬೌದ್ಧ ಧರ್ಮದ ಬೆಳವಣಿಗೆ
ಬುದ್ಧನ ಅನುಯಾಯಿಗಳ ಸಂಖ್ಯೆ ಹೆಚ್ಚುತ್ತಾ ಹೋದಂತೆಲ್ಲ ಭೌಗೋಳಿಕವಾಗಿ ವ್ಯಾಪ್ತಿಯೂ ಹೆಚ್ಚುತ್ತಾ ಹೋಯಿತು. ಪ್ರಾರಂಭದಲ್ಲಿ; ಗಂಗಾನದಿಯ ಬಯಲಿನಲ್ಲಿ; ಆನಂತರ ಇಂಡಿಯಾದ ಉಪಖಂಡದ ಉದ್ದಕ್ಕೂ ಬೌದ್ಧಧರ್ಮ ವ್ಯಾಪಿಸುತ್ತಾ ಹೋಯಿತು. ಬೌದ್ಧಧರ್ಮ ಬುದ್ಧನ ಕಾಲದಲ್ಲೇ ಅನೇಕ ಅಡೆ-ತಡೆಗಳನ್ನು ಹುಟ್ಟಿದ ನೆಲದಲ್ಲೇ ಎದುರಿಸಬೇಕಾಯಿತು. ಬುದ್ಧನ ಕಾಲಾನಂತರವೂ ಅದು ಮುಂದುವರೆಯಿತು. ಹಿಂದೂವಾದಿ ಕೆಲವು ಆಚಾರ್ಯರ ಮುಂದಾಳತ್ವದಲ್ಲಿ ಜೈನರ ಬಸದಿಗಳು, ಬೌದ್ಧರ ಶಿಕ್ಷಣ ಕೇಂದ್ರಗಳಾಗಿದ್ದ ಸ್ಥೂಪಗಳು ಮುಂತಾದವು ನಾಶಗೊಂಡದ್ದು ಇಂಡಿಯಾದ ಇತಿಹಾಸದ ಕಪ್ಪು ಪುಟಗಳಲ್ಲಿ ಕಾಣಬಹುದು. ಪುರೋಹಿತಶಾಹಿಯ ಐಹಿಕ ಜೀವನಕ್ಕೆ ಬಂಡವಾಳದಂತಿದ್ದ ದೇವರ ಅಸ್ತಿತ್ವವನ್ನೇ ಬೌದ್ಧಧರ್ಮ ತಿರಸ್ಕರಿಸಿದ್ದರ ಜೊತೆಗೆ ವೈಚಾರಿಕ ತಳಹದಿಯ ಮೇಲೆ ಧರ್ಮವನ್ನು ರೂಪಿಸಹೊರಟಿದ್ದು ವೈದಿಕರಿಗೆ ಹಸಿಮೆಣಸಿನಕಾಯಿ ಕಡಿದು ತಿಂದಷ್ಟು ಅನುಭವವಾಗಿತ್ತು. ಬೌದ್ಧಧರ್ಮ ಇಂಡಿಯಾದ ವೈದಿಕರಿಂದ ಅರ್ಧಚಂದ್ರ ಪ್ರಯೋಗಕ್ಕೆ ಒಳಗಾಗಿ; ಚೀನ, ಜಪಾನ್, ಶ್ರೀಲಂಕಾ, ಬರ್ಮಾ, ಕಾಂಬೋಡಿಯಾ, ಥಾಯ್ ಲ್ಯಾಂಡ್‌ಗಳಲ್ಲಿ; ಪಶ್ಚಿಮದಲ್ಲಿ ಆಫ್ಘಾನಿಸ್ಥಾನ, ಸಿರಿಯಾ ಮುಂತಾದ ರಾಷ್ಟ್ರಗಳವರೆಗೆ ಹಬ್ಬಿತು. ಬುದ್ಧ ಮನೋಸ್ವಾಸ್ಥ್ಯಕ್ಕಾಗಿ ಬೋಧಿಸಿದ ‘ಧ್ಯಾನ’ ಆ ಎಲ್ಲಾ ದೇಶಗಳ ಜನತೆಯನ್ನೂ ತೆಕ್ಕೈಸಿತ್ತು. ಬುದ್ಧ ಪಾಳಿ ಭಾಷೆಯಲ್ಲಿ ಹೇಳಿಕೊಟ್ಟ ‘ಮತ್ತಜಾನ’ (ಮೈತ್ರಿಧ್ಯಾನ) ಚೀನಾದಲ್ಲಿ ‘ಜಾನ್’ ಆಗಿ ಜಪಾನಿನಲ್ಲಿ ‘ಝೆನ್’ ಆಗಿ ರೂಪುಗೊಂಡಿತು. ಚೀನಾದಲ್ಲಿ ‘ಚಾನ್’ ನಿಸರ್ಗ ಸಹಜ ಅರಿವಾದರೆ; ಜಪಾನಿನಲ್ಲಿ ಅನುಭಾವಿಕ ಅರಿವಾದ ಝೆನ್ ಆಗಿ ಮಾರ್ಪಟ್ಟಿತು. ಝೆನ್ ಸಾಧಕರು, ಗುರುಗಳು, ಭಿಕ್ಷುಗಳು ಸತ್ಯದ ಸಹಜ ಅರಿವಾದ ‘ಸತೋರಿ’ (ಜ್ಞಾನ)ಗಾಗಿ ಹಾತೊರೆಯುತ್ತಾರೆ.
ಬೌದ್ಧ ಸಂಪ್ರದಾಯ ತಿಳಿಸುವಂತೆ, ಬುದ್ಧನು ನಿರ್ವಾಣವಾದ ಮೂರು ವರ್ಷಗಳ ನಂತರ ಅಂದರೆ ಕ್ರಿ.ಪೂ.೪೮೦ರಲ್ಲಿ ರಾಜಘರ್‌ನಲ್ಲಿ ಸುಮಾರು ಐದುನೂರು ಬೌದ್ಧ ಸನ್ಯಾಸಿಗಳ ಸಮಾವೇಶ ನಡೆದಿದೆ. ಇಂತಹ ಸಭೆ ನಡೆದಿರುವುದು ಅದೇ ಪ್ರಥಮ. ಪ್ರಾರಂಭದಲ್ಲಿ ಬುದ್ಧನ ಬೋಧನೆಗಳೆಲ್ಲವನ್ನೂ ಮೌಖಿಕವಾಗಿ ಬೋಧಿಸಲಾಯಿತು. ಕ್ರಿ.ಪೂ.೨೫ರಲ್ಲಿ ಶ್ರೀಲಂಕಾದ ಮಟಾಲೆಯಲ್ಲಿ ನಡೆದ ಬೌದ್ಧರ ನಾಲ್ಕನೇ ಸಮಾವೇಶದವರೆಗೆ ಮೌಖಿಕ ಪಠಣದಿಂದಲೇ ಬೌದ್ಧ ಧರ್ಮಗ್ರಂಥಗಳ ಸಾರವನ್ನು ಪ್ರಚಾರ ಮಾಡಲಾಗುತ್ತಿತ್ತು. ಆ ಸಮ್ಮೇಳನಾನಂತರ ಮೌಖಿಕ ಪರಂಪರೆಯನ್ನು ಲಿಪಿ ರೂಪಕ್ಕೆ ತರಲಾಯಿತು. ಅದಕ್ಕಾಗಿ ಪಾಳಿ ಭಾಷೆ ಮತ್ತು ಲಿಪಿಯನ್ನು ಬಳಸಲಾಯಿತು. ಅಂದು ಪಾಳಿ ಭಾಷೆ ಜನಸಾಮಾನ್ಯರ ಆಡು ಭಾಷೆಯಾಗಿತ್ತು ಎನ್ನುವುದು ಮುಖ್ಯ. ಅದೇ ಸಂದರ್ಭದಲ್ಲಿ ಆರ್ಯ ಹಿಂದುಗಳು ಹೆಚ್ಚಾಗಿ ಸಂಸ್ಕೃತ ಭಾಷೆಯನ್ನು ಅವಲಂಬಿಸಿದ್ದರು. ಬೌದ್ಧ ಧರ್ಮದ ಎಲ್ಲ ಬರಹಗಳನ್ನೂ ‘ತ್ರಿಪಿಟಕ’ ಅಂದರೆ ‘ಮೂರು ಬುಟ್ಟಿಗಳು’ ಎನ್ನುವ ಅರ್ಥದಿಂದ ವರ್ಗೀಕರಿಸಲಾಗಿದೆ. ಬೌದ್ಧ ಸನ್ಯಾಸಿಗಳು ಪಾಲಿಸಬೇಕಾದ ನಿಯಮಗಳನ್ನು ‘ವಿನಯ ಪಿಟಿಕ’ದಲ್ಲೂ, ಬುದ್ಧನ ಬೋಧನೆಗಳು ಮತ್ತು ಅವುಗಳ ವ್ಯಾಖ್ಯಾನ ಅಥವಾ ವೃತ್ತಾಂತಗಳನ್ನು ‘ಸುತ್ತಪಿಟಿಕ’ದಲ್ಲೂ ಹಾಗೂ ತತ್ವಜ್ಞಾನದ ಹೆಚ್ಚುವರಿ ಅನುಬಂಧವನ್ನು ‘ಅಭಿಧಮ್ಮಪಿಟಿಕ’ದಲ್ಲೂ ಸೇರಿಸಿ ಗುಂಪು ಮಾಡಲಾಗಿದೆ.
‘ವಸಾಲಿ’ ನಗರದಲ್ಲಿ ಕ್ರಿ.ಪೂ.೩೮೦ರ ಆಜೂ-ಬಾಜಿನಲ್ಲಿ ನಡೆದ ಬೌದ್ಧರ ಎರಡನೇ ಸಮಾವೇಶದಲ್ಲಿ; ‘ಶಿಸ್ತಿಗೆ’ ಸಂಬಂಧಿಸಿದಂತೆ ವಿವಾದಗಳು ಉಂಟಾದವು. ಕ್ರಿ.ಪೂ.೨೪೦ರ ಮೂರನೇ ಬೌದ್ಧರ ಸಮಾವೇಶದ ಹೊತ್ತಿಗೆ; ಇಂಡಿಯಾದ ರಾಜಕೀಯದಲ್ಲಿ ನಾಟಕೀಯ ಬದಲಾವಣೆಗಳು ಉಂಟಾದವು. ಕ್ರಿ.ಪೂ.ನಾಲ್ಕನೇ ಶತಮಾನದ ಕೊನೆಯಲ್ಲಿ ಹಾಗೂ ಮೂರನೇ ಶತಮಾನದ ಪ್ರಾರಂಭದಲ್ಲಿ; ಅಲೆಕ್ಸಾಂಡರ್‌ನ ಗ್ರೀಕ್ ಸೈನ್ಯ ಇಂಡಿಯಾದಲ್ಲಿ ನೆಲೆಯೂರಿತ್ತು. ಗ್ರೀಕ್ ಸೈನ್ಯದ ಅನೇಕ ನೆಲೆಗಳನ್ನು ಮಗಧ ರಾಜ್ಯದ ಚಂದ್ರಗುಪ್ತನು ತೆರವುಗೊಳಿಸಿದ್ದನು. ಆನಂತರ ಚಂದ್ರಗುಪ್ತನು ಇಂಡಿಯಾದ ಉಳಿದ ಭಾಗಗಳನ್ನು ಆಕ್ರಮಿಸುತ್ತಾ ಹೋದನು. ಚಂದ್ರಗುಪ್ತ ಮೌರ್ಯನ ಮೊಮ್ಮಗ ‘ಅಶೋಕ’ನು ಕ್ರಿ.ಪೂ.೨೭೩ರಲ್ಲಿ ಆಡಳಿತಕ್ಕೆ ಬಂದನು ಹಾಗೂ ಬೌದ್ಧ ಧರ್ಮವನ್ನು ಸ್ವೀಕರಿಸಿದನು. ‘‘ಕುಟುಂಬದ ಜವಾಬ್ದಾರಿಗಳು, ಅಹಿಂಸೆಯ ತತ್ವಗಳು, ವಿನಯಶೀಲ ನಡವಳಿಕೆ ಹಾಗೂ ಗುಲಾಮರನ್ನು, ಸೇವಕರನ್ನು, ಗುರುಗಳನ್ನು, ಸನ್ಯಾಸಿಗಳನ್ನು ಮತ್ತು ಬ್ರಾಹ್ಮಣರನ್ನು ಒಳಗೊಂಡಂತೆ ಎಲ್ಲ ಅನ್ಯರನ್ನೂ ಪ್ರೀತಿ ಮತ್ತು ಗೌರವದಿಂದ ನಡೆಸಿಕೊಳ್ಳುವುದು’’ ಮುಂತಾದ ಬೌದ್ಧ ಧರ್ಮದ ಕಲ್ಪನೆಗಳನ್ನು ತನ್ನ ಆಡಳಿತದಲ್ಲಿ ತರಲು ಪ್ರಯತ್ನಿಸಿದನು. ಬೌದ್ಧರ ಎರಡನೇ ಸಮಾವೇಶದ ಸಂದರ್ಭದಲ್ಲಿ ನಡೆದ ಘಟನೆಗಳಿಂದ ಅಶೋಕನಲ್ಲಿ ಉದ್ವೇಗ ಮತ್ತು ಅತೃಪ್ತಿಗಳು ಜಾಗೃತವಾಗಿ ಧೈರ್ಯಗೆಡಿಸಿದ್ದವು. ಆದುದರಿಂದ ಬೌದ್ಧರ ಭಿನ್ನ ಗುಂಪುಗಳ ಮಧ್ಯೆ ಸಾಮರಸ್ಯ ಉಂಟುಮಾಡುವ ಬಗ್ಗೆ ಒತ್ತು ನೀಡಲಾಯಿತು. ಅಶೋಕನ ಮಾರ್ಗದರ್ಶನದಲ್ಲಿ ಬೌದ್ಧ ಭಿಕ್ಕುಗಳು ಈಜಿಪ್ಟ್, ಗ್ರೀಸ್ ಹಾಗೂ ಮಧ್ಯಪ್ರಾಚ್ಯ ದೇಶಗಳಿಗೆ ಪ್ರವಾಸ ಮಾಡಿದರು. ಅಶೋಕನ ಹತ್ತಿರದ ಸಂಬಂಧಿ ‘ಮಹಿಂದ’ ಎನ್ನುವವನು ಶ್ರೀಲಂಕಾಕ್ಕೆ ಹೋದನು. ಬೌದ್ಧ ಧರ್ಮದ ಅಧ್ಯಯನ ಮತ್ತು ಸಂಪ್ರದಾಯಗಳ ಕೇಂದ್ರವಾಗಿ ಶ್ರೀಲಂಕಾ ಬೆಳೆಯಿತು. ಇಲ್ಲಿ ಒಂದು ಸಣ್ಣ ಅನುಮಾನಕ್ಕೆ ಅವಕಾಶವಾಗುತ್ತಿದೆ. ಅದೆಂದರೆ; ತತ್ವಶಾಸ್ತ್ರವಾಗಿ ವರ್ಗೀಕರಿಸಲ್ಪಟ್ಟಿದ್ದ ಪ್ರಾರಂಭಿಕ ಬೌದ್ಧಧರ್ಮ ಅಶೋಕನ ಪ್ರಭಾವದಿಂದ ಅದು ಮತಧರ್ಮದ ಅರ್ಥಪಡೆಯಿತೆ? ಎನ್ನುವುದು. ಅಂದರೆ ವಿಚಾರದ ಅರ್ಥ ಕಡಿಮೆಯಾಗಿ ಶುಷ್ಕ ಆಚರಣೆಯ ಅರ್ಥದ ಕಡೆಗೆ ಸಾಗಿತು ಎನ್ನುವುದು. ಅದಕ್ಕೇ ಇರಬೇಕು; ಬುದ್ದ ‘ಪ್ರಜ್ಞೆ’ಗೆ ಮಹತ್ವ ನೀಡಿದ್ದುದು.
ಬುದ್ಧನಿಗೆ ಸಂಬಂಧಿಸಿದ ಸ್ಥಳಗಳನ್ನು ಅಶೋಕ ಸಂದರ್ಶಿಸಿದ. ಕಲಾತ್ಮಕ ಸ್ಮಾರಕಗಳಾದ ಬೌದ್ಧ ಸ್ಥೂಪಗಳನ್ನು, ಭಿಕ್ಕುಗಳು ತಂಗುವ ತಾಣಗಳನ್ನು ಆತ ನಿರ್ಮಾಣ ಮಾಡಿದ. ಇಂಡಿಯಾದ ವಾಯುವ್ಯ ಪ್ರಾಂತ್ಯದ ರಾಜಧಾನಿ ‘ಸಗಲ’ (ಈಗಿನ ಸಿಯಾಲ್ ಕೋಟ್) ದಲ್ಲಿದ್ದ ರಾಜ ‘ಮಿಳಿಂದ’ನಿಗೆ ಶಿಕ್ಷಣದಲ್ಲಿ ಆಸಕ್ತಿ ಇದ್ದಿದ್ದರಿಂದ; ಬೌದ್ಧ ಭಿಕ್ಕುಗಳಲ್ಲಿ ಶಿಕ್ಷಣ ತಜ್ಞನೆಂಬ ಖ್ಯಾತಿ ಹೊಂದಿದ್ದ ‘ನಾಗಸೇನ’ ನೊಂದಿಗೆ ಆ ವಿಷಯವಾಗಿ ಚರ್ಚಿಸಿದ್ದ. ಮಿಳಿಂದನ ಆ ಚರ್ಚೆಗಳು ‘ರಾಜ ಮಿಳಿಂದನ ಪ್ರಶ್ನೆಗಳು’ ಎನ್ನುವ ಹೆಸರಿನಿಂದ ಪ್ರಖ್ಯಾತವಾಗಿವೆ. ‘‘ಬೌದ್ಧ ಧರ್ಮೀಯನೊಬ್ಬನ ಪ್ರೇಮ ಪ್ರಕರಣದ ಚರಿತ್ರೆ ಮಿಳಿಂದನ ಸಾವಿನ ಹಿಂದೆಯೇ ಹುಟ್ಟಿಕೊಂಡಿತು.’’ ಇದೂ ಒಂದು ವಿಪರ್ಯಾಸ.
ಬೌದ್ಧ ಚಳುವಳಿಯಲ್ಲಿನ ಬಿಗುವನ್ನು ಕಡೆಮೆ ಮಾಡುವ ಅಶೋಕನ ಪ್ರಯತ್ನಗಳು ಫಲಿಸಲಿಲ್ಲ. ಗೌತಮ ಬುದ್ಧನ ಜೀವಿತಾವಧಿಯಲ್ಲೇ ‘ಹೀನಾಯಾನ’, ‘ಮಹಾಯಾನ’ ಮತ್ತು ‘ತೇರಾವ’ ಪಂಥಗಳ ಬಗ್ಗೆ ಮುಂದಾಗಿಯೇ ಅರಿತಿದ್ದನು. ಶಿಷ್ಯರ ಅನಾದರಣೆಯಿಂದ ಬಹುವಾಗಿ ನೊಂದಿದ್ದನು. ಶ್ರೀಲಂಕಾದಲ್ಲಿ; ‘ಥೆರವದ’ (ಹಿರಿಯರ ಗೀತ) ಅಥವಾ ಕೆಲವು ವೇಳೆ ‘ಹೀನಾಯಾನ’ (ಪುಟ್ಟವಾಹನ) ಎನ್ನುವ ಹೆಸರಿನ ಒಂದು ಬೌದ್ಧ ಪಂಥ ಪ್ರಬಲವಾಯಿತು. ‘‘ಪಾಳೀ ಭಾಷೆಯಲ್ಲಿದ್ದ ಬೌದ್ಧಧರ್ಮದ ಹಳೆಯ ಕೃತಿಗಳನ್ನು ರಕ್ಷಿಸುತ್ತಾ; ಹೊಸ ತತ್ವಗಳನ್ನು ಸ್ವೀಕರಿಸುತ್ತಾ, ಬುದ್ದನ ದಾರಿಯಲ್ಲಿ ಸಾಗಿದ್ದೇವೆ’’ ಎಂದು ಹೀನಾಯಾನದವರು ಸಮರ್ಥಿಸಿಕೊಂಡರು. ಹೀನಾಯಾನ ಬೌದ್ಧಪಂಥ ‘ಆತ್ಮ’ನ ಅಸ್ತಿತ್ವವನ್ನು ತಿರಸ್ಕರಿಸುತ್ತದೆ. ಪ್ರಪಂಚ ಅಸ್ಥಿರ; ಅದರಲ್ಲಿನ ಎಲ್ಲಾ ರೂಪದ ಜೀವಿಗಳ ಅಸ್ತಿತ್ವ ಕಷ್ಟ ಮತ್ತು ದುಃಖದ ಪ್ರವಾಹ ನಿರಂತರ. ‘ನಿರ್ವಾಣ’ ಅದರ ಗುರಿ. ಹೀನಾಯಾನದವರೆಗೆ ‘‘ಬುದ್ಧ ಆಗಲೇ ನಿರ್ವಾಣ ಹೊಂದಿರುವುದರಿಂದ ಹಾಗೂ ಚಿರಶಾಂತಿಯನ್ನು ಪಡೆಯುತ್ತಿರುವುದರಿಂದ; ಬುದ್ಧ ಹುಟ್ಟಿಯೇ ಇಲ್ಲ.’’
ಬೌದ್ಧರು ವೇದ ಪ್ರಾಮಾಣ್ಯ, ಆತ್ಮದ ಅಮರತ್ವ, ದೇವರ ಅಸ್ತಿತ್ವವನ್ನು ನಂಬುವುದಿಲ್ಲವಾದುದರಿಂದ ನಾಸ್ತಿಕರು. ಕರ್ಮಫಲಗಳ ವಿತರಣೆಗೆ ದೇವರ ಅವಶ್ಯಕತೆ ಇಲ್ಲ ಎಂದು ಅವರು ಭಾವಿಸುತ್ತಾರೆ. ಹೀನಾಯಾನ ಬೌದ್ಧರ ಪ್ರಕಾರ; ಇಡೀ ಪ್ರಪಂಚವು ‘ಧರ್ಮ’ಗಳೆಂಬ ಮೂಲ ಘಟಕಗಳಿಂದ ಆಗಿದೆ. ಮನುಷ್ಯರಲ್ಲಿರುವ ಧರ್ಮಗಳನ್ನು ೧. ರೂಪಸ್ಕಂಧ ೨. ವೇದನಾ ಸ್ಕಂಧ ೩. ಸಂಜ್ಞಾಸ್ಕಂಧ ೪. ವಿಜ್ಞಾನ ಸ್ಕಂಧ ೫. ಸಂಸ್ಕಾರಸ್ಕಂಧ ಎಂದು ವಿಂಗಡಿಸಲಾಗಿದೆ. ಸ್ಕಂಧ ಎಂದರೆ ಗುಂಪು.
೧. ರೂಪಸ್ಕಂಧ : ಮಾನವನ ರಕ್ತಮಾಂಸಾದಿಗಳಿಂದಾದ ಸ್ಥೂಲ ಶರೀರ ಭೌತಾಣುಗಳ ಒಂದು ಗುಂಪು; ಜಡ ವಿಶ್ವವೂ ಬೌತಾಣುಗಳ ಒಂದು ಗುಂಪು. ಭೌತಾಣುಗಳ ಗುಂಪು ರೂಪಕ್ಕೆ ಕಾರಣವಾಗಿದೆ.
೨. ವೇದನಾ ಸ್ಕಂಧ : ಮನುಷ್ಯನಲ್ಲಿ ಅನೇಕ ವೇದನೆಗಳಿವೆ. ಅವನ್ನು ಸುಖ, ದುಃಖ ಮತ್ತು ವಿಷಾದ ಎಂದು ಮೂರು ಗುಂಪು ಮಾಡಿದೆ. ಈ ಮೂರು ಗುಂಪುಗಳ ಒಂದು ಗುಂಪನ್ನು ವೇದನಾಸ್ಕಂಧ ಎನ್ನುತ್ತಾರೆ.
೩. ಸಂಜ್ಞಾಸ್ಕಂಧ : ಮನುಷ್ಯನಲ್ಲಿ ಆಲೋಚನೆ, ಪ್ರಶ್ನೆ, ಸಂದೇಹ, ವಸ್ತುಗಳ ಬಗೆಗಿನ ಪರಿಕಲ್ಪನೆ ಮುಂತಾದ ಅನೇಕ ಸಂಜ್ಞೆಗಳು ಇವೆ. ಇವುಗಳ ಗುಂಪನ್ನು ಸಂಜ್ಞಾಸ್ಕಂಧ ಎನ್ನುತ್ತಾರೆ.
೪. ವಿಜ್ಞಾನ ಸ್ಕಂಧ : ಮನುಷ್ಯನಲ್ಲಿ ಇರುವ ವಿವಿಧ ವಸ್ತುಗಳ ಜ್ಞಾನವನ್ನು ವಿಜ್ಞಾನ ಸ್ಕಂಧ ಎನ್ನಲಾಗುತ್ತಿದೆ.
೫. ಸಂಸ್ಕಾರ ಸ್ಕಂಧ : ಮನುಷ್ಯನ ಭವಿಷ್ಯ ಜೀವನವನ್ನು ಆಸೆ-ಆಕಾಂಕ್ಷೆಗಳು, ನಿರ್ಧಾರ ಗಳು ರೂಪಿಸುತ್ತವೆ. ಜನ್ಮದ ಇಂತಹ ಸುಖ-ದುಃಖಗಳನ್ನು ಹಳೆಯ ಸಂಸ್ಕಾರಗಳು ನಿರ್ಧರಿಸುತ್ತವೆ. ಇಂತಹ ಸಂಸ್ಕಾರಗಳ ಗುಂಪನ್ನು ಸಂಸ್ಕಾರಸ್ಕಂಧ ಎನ್ನುತ್ತಾರೆ.
ಮನುಷ್ಯನೆಂದರೆ ಯಾರು? ಎನ್ನುವ ಪ್ರಶ್ನೆಗೆ ‘‘ಮೇಲಿನ ಐದೂ ಸ್ಕಂಧಗಳ ಒಂದು ಸ್ಕಂಧ’’ ಎಂದು ಹೀನಾಯಾನದಲ್ಲಿ ಪರಿಗಣಿಸಲಾಗಿದೆ. ಸಾವಿನಲ್ಲಿ ರೂಪಸ್ಕಂಧ ಬೇರೆ ಯಾದರೂ; ಉಳಿದ ನಾಲ್ಕೂ ಸ್ಕಂಧಗಳು ಒಟ್ಟಿಗೇ ಇರುತ್ತವೆ. ಸಂಸ್ಕಾರ (ಕರ್ಮಫಲ) ಸ್ಕಂಧದ ಪ್ರಕಾರ ಮುಂದಿನ ಜನ್ಮದಲ್ಲಿ ಮತ್ತೊಂದು ರೂಪಸ್ಕಂಧ (ಸ್ಥೂಲಶರೀರ) ಪ್ರಾಪ್ತವಾಗುತ್ತದೆ. ಈ ಎಲ್ಲ ಧರ್ಮಗಳನ್ನು ಪ್ರಸ್ತಾಪಿಸುತ್ತಿರುವುದಕ್ಕೆ ಮುಖ್ಯ ಕಾರಣ ವೆಂದರೆ; ದೇವರ ಸ್ಥಾನವನ್ನು ನಿರ್ಧರಿಸುವುದಕ್ಕಾಗಿ. ಈಗಿನ ಜನ್ಮವನ್ನೂ ಮುಂದಿನ ಜನ್ಮವನ್ನೂ ನಿರ್ಧರಿಸುವುದು ಧರ್ಮಗಳೇ ಆಗಿರುವುದರಿಂದ ದೇವರಿಗೆ ಸ್ಥಾನವೇ ಇಲ್ಲ. ಧರ್ಮಗಳಲ್ಲಿ ಯೋಚಿಸುವ ಶಕ್ತಿ, ಆಶಿಸುವ ಶಕ್ತಿ, ನಿರ್ಧರಿಸುವ ಶಕ್ತಿ, ಕರ್ಮಫಲವನ್ನು ನೀಡುವ ಶಕ್ತಿ, ಎಲ್ಲವೂ ಅಡಕವಾಗಿರುವುದರಿಂದ ಹಾಗೂ ಅವು ಕಾಲಕ್ರಮದಲ್ಲಿ ತಮ್ಮಷ್ಟಕ್ಕೆ ತಾವೇ ಫಲ ನೀಡುವುದರಿಂದ, ಅವುಗಳನ್ನು ನಿಯಂತ್ರಿಸಲು ಅವುಗಳನ್ನು ಮೀರಿದ ಒಬ್ಬ ದೇವರು ಎನ್ನುವುದು ಬೇಕಾಗಿಲ್ಲ. ಒಂದು ಸಂದರ್ಭ ಮನುಷ್ಯನೊಬ್ಬ ಯಾರಿಗೂ ತಿಳಿಯದಂತಹ ಒಂದು ಪಾಪ ಅಥವಾ ಪುಣ್ಯ ಕಾರ್ಯವನ್ನು ಮಾಡಬಹುದು; ಆದರೆ ಅದರ ಫಲವನ್ನು ಧರ್ಮಗಳಿಂದ (ಸಂಸ್ಕಾರ ಸ್ಕಂಧದಿಂದ) ತಪ್ಪಿಸಿಕೊಳ್ಳಲಾರ.
ಭೌದ್ಧಧರ್ಮದ ಮತ್ತೊಂದು ಕವಲು ಅಥವಾ ಪಂಥ ಎಂದರೆ ‘ಮಹಾಯಾನ’ (ದೊಡ್ಡ ವಾಹನ). ಈ ಪಂಥ ಈಶಾನ್ಯ ಇಂಡಿಯಾದಲ್ಲಿ, ರೂಪುಗೊಂಡಿತು. ಇದು ಮಾನವ ಬುದ್ಧನನ್ನು ವೈಭಕರಿಸಿ ಅಸಮಾನ್ಯಗೊಳಿಸುತ್ತದೆ. ಮಹಾಯಾನದ ಪ್ರಕಾರ ‘ದೇವತೆಗಳ ಪ್ರಾರ್ಥನೆಯಿಂದ ಲೋಕೋದ್ಧಾರಕ್ಕಾಗಿ ಬುದ್ಧ ಮಾನವರೂಪ ಪಡೆಯುತ್ತಾನೆ’; ಇಂತಹ ಬೋಧನೆಗಳು ಬುದ್ಧನ ಜನ್ಮದ ಬಗ್ಗೆ ಆಶ್ಚರ್ಯಪಡುವಂತಹ ಕತೆಗಳನ್ನು ಹುಟ್ಟುಹಾಕಿವೆ. ‘ಜಾತಕಮಾಲ’ ಎನ್ನುವ ಗ್ರಂಥದಲ್ಲಿ ಬುದ್ಧನ ನಾಲ್ಕು ನೂರು ಜನ್ಮ ಕಥೆಗಳನ್ನು ನಿರೂಪಿಸಿ ಬೌದ್ದ ಅನುಯಾಯಿಗಳಿಗೆ ಹಂಚಲಾಗಿದೆ. ಪಾಳಿ ಭಾಷೆಯ ಕೃತಿಯಾದ ‘ಮಹಾಪದಾನ ಸುತ್ತ’ವು ಬುದ್ಧನ ಜನ್ಮ-ಪುನರ್ಜನ್ಮಗಳ ಅಸಂಖ್ಯಾತ ಕಲ್ಪಿತ ಕಥೆಗಳನ್ನು ಹುಟ್ಟುಹಾಕಿದೆ. ಮತ್ತೊಂದು ಕೃತಿಯಾದ ‘ದೀರ್ಘ ನಿಕಾಯ’ವು ಸಪ್ತ ಬುದ್ಧರು ಅವತಾರ ಎತ್ತಿದ ಕಥೆ ಹೇಳುತ್ತದೆ. ಗೌತಮನೇ ಏಳನೆಯವನು. ‘‘ಈ ಹಿಂದೆ ಆರು ಜನ ಬುದ್ಧರು ಆಗಿ ಹೋದರು. ಈಗ ನಾನು ಏಳನೆಯವನಾಗಿ ಬಂದಿದ್ದೇನೆ’’ ಎಂದು ಕೃತಿಯಲ್ಲಿ ಬುದ್ಧನ ಬಾಯಿಂದಲೇ ಹೇಳಿಸಲಾಗಿದೆ. ‘ದೀರ್ಘನಿಕಾಯ’ದ ಪ್ರಕಾರ ಮೊದಲ ಬುದ್ಧನ ಹೆಸರು ‘ವಿಪಸ್ಸಿ’. ಇವನು ತೊಂಭತ್ತೊಂದು ಯುಗಗಳಿಗೂ ಪೂರ್ವದಲ್ಲಿ ಹುಟ್ಟಿದ್ದ ‘ಅರಿಹಂತ’ (ಅರ್ಹಂತ=ಏರಿದವನು) ಎಂದು ಹೇಳಲಾಗಿದೆ. ‘ಸಿಂಹಗಜ್ಜನ ಸುತ್ತ’ ಎನ್ನುವ ಕೃತಿಯಲ್ಲಿ ಹೀಗೆ ಹೇಳುತ್ತದೆ. ‘‘ಅಧರ್ಮದ ದಿನಗಳು ಬಂದು ಹೋದನಂತರ ಪ್ರಬಲನಾದ ಚಕ್ರವರ್ತಿಯು ಹುಟ್ಟಿಬಂದು ಧರ್ಮ ಮತ್ತು ಸುಸ್ಥಿತಿಯನ್ನು ಇಡೀ ವಿಶ್ವದಲ್ಲಿ ನೆಲೆಗೊಳಿಸುತ್ತಾನೆ. ಅವನೇ ಮೈತ್ರೇಯ ಬುದ್ದ ಶ್ರೇಷ್ಟ ಅರ್ಹಂತ. ಪೂರ್ಣಬುದ್ಧ ಅಥವಾ ಸೂಕ್ತಾರ್ಥದಲ್ಲಿ ಅವನೇ ಬುದ್ಧ. ಈ ಮೈತ್ರೇಯನು ಜ್ಞಾನ ಮತ್ತು ಸತ್ ನಿಂದ ಕೂಡಿರುತ್ತಾನೆ. ಅವನು ಸದ್ಧರ್ಮವನ್ನು ಘೋಷಿಸುತ್ತಾನೆ’’ ಎನ್ನುವುದು ಮುಖ್ಯ. ಈ ಎಲ್ಲಾ ಕಥೆಗಳು ಸಂಸ್ಕೃತ ಭಾಷೆಯಲ್ಲಿ ಇರುವುದು ಒಂದು ಆಶ್ಚರ್ಯವಾದರೆ;  ತುಂಬಾ ವಿಚಾರಪೂರ್ಣವೂ ಮತ್ತು ವೈಜ್ಞಾನಿಕ ವಿಧಾನಗಳನ್ನೊಳಗೊಂಡ ಬೋಧನೆಗಳನ್ನು ಪ್ರಪಂಚಕ್ಕೆ ನೀಡಿದ ಬುದ್ಧನ ಹುಟ್ಟಿನ ಬಗ್ಗೆಯೇ ಕಟ್ಟುಕಥೆಗಳು ಹುಟ್ಟಿಕೊಂಡದ್ದು ಇನ್ನೂ ಆಶ್ಚರ್ಯದ ಸಂಗತಿ. ಆದರೆ ಈ ಕಥೆಗಳೆಲ್ಲಾ ಬುದ್ಧನ ನಿರ್ವಾಣಾ ನಂತರ ಹಾಗೂ ಬೌದ್ಧ ಧರ್ಮಕ್ಕೆ ಮತಾಂತರಗೊಂಡು ಅದರ ಅವನತಿಗೆ ಕಾರಣರಾದ ಕೆಲವು ಕುತಂತ್ರಿಗಳ ಸೃಷ್ಟಿ ಎಂದು ವಿಚಾರವಂತರು ತೀರ್ಮಾನಿಸಿ ವೈಚಾರಿಕತೆಗೆ ಗೌರವ ತಂದಿದ್ದಾರೆ. ಅಥವಾ ದಡ್ಡ ಬೌದ್ಧಾನುಯಾಯಿಗಳಿಂದಲೂ ಇಂತಹ ಸೃಷ್ಟಿ ನಡೆದಿರಬಹುದು. ಪೂರ್ವಾಶ್ರಮದ ವಾಸನೆಯೂ ಇದಕ್ಕೆ ಪ್ರಚೋದನೆ ನೀಡರಬಹುದು ಅಥವಾ ಪೂರ್ವಾಶ್ರಮದ ಬದ್ಧತೆಯೂ ಕಾರಣವಾಗಿರಬಹುದು.
ಮಹಾಯಾನ ಬೌದ್ಧರು ನಿರೀಶ್ವರವಾದೀ ಧರ್ಮ ಸಿದ್ಧಾಂತದಡಿಯಲ್ಲಿ ಅವತಾರವನ್ನು ಎತ್ತಿ ಹಿಡಿಯುವುದು ಕಷ್ಟಕರವಾಗಿತ್ತು. ಆದ್ದರಿಂದ ಅವರು ‘ತ್ರಿಕಾಯ’ (ಮೂರು ಶರೀರಗಳು) ಸಿದ್ಧಾಂತಕ್ಕೆ ಮೊರೆಹೊಕ್ಕರು. ಬುದ್ಧನ ಆ ಮೂರು ಶರೀರರೂಪಗಳೆಂದರೆ ‘ರೂಪಕಾಯ ಅಥವಾ ನಿರ್ಮಾಣಕಾಯ’, ‘ಸಂಭೋಗಕಾಯ’ ಮತ್ತು ‘ಧರ್ಮಕಾಯ’. ಸೃಷ್ಟಿಸಿಕೊಂಡ ಶರೀರವು ಮೊದಲನೆಯದಾದರೆ, ಆನಂದದಿಂದ ಉತ್ಪನ್ನವಾದುದು ಎರಡನೆಯದು. ಧರ್ಮವು ನೆಲೆಗೊಳ್ಳುವುದರಿಂದ ಉಂಟಾಗುವುದು ಧರ್ಮಕಾಯ. ಈ ತ್ರಿಕಾಯ ಸಿದ್ಧಾಂತವು ಚೀನ ಮತ್ತು ಜಪಾನಿನ ಬೌದ್ಧಧರ್ಮದಿಂದ ವಿಕಾಸಗೊಂಡಿದ್ದು ಎಂದು ಹೇಳಬಹುದು.
ಜ್ಞಾನಿಯಾದ ಬುದ್ಧನು ವಿಶ್ವವನ್ನು ಸೃಷ್ಟಿಸುವುದೂ ಇಲ್ಲ. ನಿಯಂತ್ರಿಸುವುದೂ ಇಲ್ಲ ಹಾಗೂ ಸಂಹರಿಸುವುದೂ ಇಲ್ಲ. ಬುದ್ಧನು ಭಕ್ತರಿಗೆ ಅನುಗ್ರಹ ನೀಡುವುದೂ ಇಲ್ಲ; ಪಾಪಿಗಳನ್ನು ಶಿಕ್ಷಿಸುವುದೂ ಇಲ್ಲ. ಆದುದರಿಂದ ಹೀನಾಯಾನ ಬೌದ್ದರು ಆಸ್ತಿಕರಲ್ಲ ಆದರೆ ಮಹಾಯಾನ ಬೌದ್ಧರು ಸೃಷ್ಟಿ, ಸ್ಥಿತಿ ಮತ್ತು ಲಯಕರ್ತನಾದ ದೈವವು ಯಾವುದೂ ಇಲ್ಲವೆಂದು ಸ್ಪಷ್ಟವಾಗಿ ಕಡ್ಡಿಮುರಿದಂತೆ ಹೇಳುತ್ತಾರೆ.
ಬೌದ್ಧಧರ್ಮ ಇಂಡಿಯಾದಲ್ಲಿ ಕ್ರಿ.ಪೂ.ಆರನೇ ಶತಮಾನದಲ್ಲಿ ಜನ್ಮ ತಳೆದರೂ; ಚೀನಾ ದೇಶವನ್ನು ಪ್ರವೇಶಿಸಲು ಸುಮಾರು ಆರುನೂರು ವರ್ಷಗಳೇ ಕಳೆದಿವೆ. ಕ್ರಿ.ಶ.ಒಂದನೇ ಶತಮಾನದಲ್ಲಿ ರೇಷ್ಮೆ ವ್ಯಾಪಾರಿಗಳ ಮೂಲಕ ಈ ಧರ್ಮ ಚೀನಾವನ್ನು ಪ್ರವೇಶಿಸಿದಾಗ ‘ಹನ್’ ಸಂತತಿ ಅಲ್ಲಿ ಪ್ರಮುಖವಾಗಿತ್ತು. ಹೀಗೆ ಆಮದಾದ ಬೌದ್ಧ ಧರ್ಮದ ಜೊತೆಯಲ್ಲಿ ಅದರ ಪಂಗಡಗಳಾದ ಹೀನಾಯಾನ ಮತ್ತು ಮಹಾಯಾನಗಳೂ ಪ್ರವೇಶ ಮಾಡಿದ್ದವು. ಆನಂತರ ಬೌದ್ಧಧರ್ಮದ ಕೆಲವು ಹೊಸಪಂಥಗಳು ಚೈನಾದಲ್ಲೇ ಜನ್ಮತಾಳಿದವು. ಅವುಗಳಲ್ಲಿ ‘ಟೆಯೆನ್ ಟಿಐ’ ಅಂದರೆ ‘ಸ್ವರ್ಗ ಲೋಕದ ಬೌದ್ಧಧರ್ಮ’ ಎನ್ನುವುದು ಒಂದು. ಇದು ಕ್ರಿ.ಶ.ಆರನೇ ಶತಮಾನದಲ್ಲಿ ‘ಚಿಹ್‌ಕಐ’ ಎನ್ನುವವನಿಂದ ಸ್ಥಾಪಿತವಾಯಿತು. ಇದು ಹೀನಾಯಾನ ಮತ್ತು ಮಹಾಯಾನಗಳೆರಡರ ಸತ್ವವನ್ನೂ ಗ್ರಹಿಸಿತ್ತು. ಸ್ವರ್ಗಲೋಕದ ಬೌದ್ಧಧರ್ಮ ‘ಧ್ಯಾನ’ ಮತ್ತು ‘ತತ್ವಜ್ಞಾನ’ಕ್ಕೆ ಒತ್ತು ನೀಡಿತ್ತು. ‘‘ಭೂಮಿಯ ಮೇಲೆ ಹುಟ್ಟಿದ ಒಳ್ಳೆಯ ಕಮಲದಂತೆ; ಬುದ್ಧ ವಿಶ್ವದ ಎಲ್ಲಾ ತತ್ವಗಳಿಗೆ ಕಾರಣ’’ ಎಂದು ಇದು ವೈಭಕರಿಸಿತು. ಬುದ್ಧನ ವಿಚಾರಗಳ ಹಂತಕ್ಕೇರಲು ಸ್ವರ್ಗ ಲೋಕದ ಬೌದ್ಧಧರ್ಮ ಮೂರು ಹಂತದ ಸತ್ಯಗಳ ಏಣಿಯನ್ನು ಕಲ್ಪಿಸಿತ್ತು. ‘‘ಭೌತಿಕ ಪ್ರಪಂಚದ ವಾಸ್ತವತೆ ಮತ್ತು ಮೌಲ್ಯಗಳನ್ನು ಒಪ್ಪುವವರಿಗೆ ‘ಸರಳಸತ್ಯ’ ಎಂಬುದಾಗಿ; ಗೊಂದಲದಲ್ಲಿರುವವರಿಗೆ ಇದಕ್ಕಿಂತ ಸ್ವಲ್ಪ ಉನ್ನತ ಮಟ್ಟದ ಸತ್ಯ ಹಾಗೂ ಇಹದ ಭೌತಿಕ ಪ್ರಪಂಚದಲ್ಲಿದ್ದು, ಆಧ್ಯಾತ್ಮಿಕ ಜೀವನ ನಡೆಸುತ್ತಾ ಬುದ್ಧನ ತತ್ವಗಳಲ್ಲಿನ ಸತ್ಯ ಗ್ರಹಿಸಲು ‘ಧ್ಯಾನ’ಮಾರ್ಗ ಹಿಡಿದವರಿಗೆ ಮೂರನೇ ಹಂತದ ಸತ್ಯವನ್ನು ಇದು ಒದಗಿಸುತ್ತದೆ.
‘ಚಿಂಗ್ ಟು’ ಅಂದರೆ ಪೂರ್ಣವಾಗಿ ‘ಭೂಮಿಯ ಮೇಲಿನ ಬೌದ್ಧಧರ್ಮ’ ಎನ್ನುವುದು ಮತ್ತೊಂದು ಪಂಥ. ಇದು ‘ಕೃತಿ’ಗಿಂತ ‘ನಂಬಿಕೆ’ಗೆ ಹೆಚ್ಚು ಒತ್ತು ಕೊಟ್ಟಿದೆ. ಇದನ್ನು ‘ಶ್ವೇತ ಕಮಲ ಸಮಾಜ’ ಎನ್ನುವ ಹೆಸರಿನಿಂದ ಕರೆಯಲಾಗಿದೆ. ಈ ಪಂಥ ಬುದ್ಧನನ್ನು ಅಮಿತಭ ಬುದ್ಧ’ ಎಂದು ಕರೆದಿದೆ.
ಕ್ರಿ.ಶ.ಎಂಟನೇ ಶತಮಾನದಲ್ಲಿ ಇಂಡಿಯಾದ ‘ತಾಂತ್ರಿಕ ಬೌದ್ಧಧರ್ಮ’ ಚೀನಾವನ್ನು ಪ್ರವೇಶಿಸಿ ‘ಚೆನ್ ಹೆನ್’ ಎನ್ನುವ ಹೆಸರಿನಿಂದ ಖ್ಯಾತಿ ಹೊಂದಿತು. ಮೋಡಿ, ಮಾಟ, ಮಂತ್ರ, ಯಂತ್ರ, ತಂತ್ರ, ಮಂಡಲ, ಪೀಡೆ ತೊಲಗಿಸುವ ಕರ್ಮಗಳು ಮತ್ತು ಸಂಸ್ಕಾರಗಳಿಗೆ ಇದು ಒತ್ತು ನೀಡಿತು. ಜೊತೆಗೆ ರೋಗ-ರುಜಿನಗಳನ್ನು ಗುಣಪಡಿಸುವ, ಒಳ್ಳೆಯ ಕಾರ್ಯಗಳನ್ನು ಕೈಗೊಳ್ಳುವ ಬೌದ್ಧ ಸನ್ಯಾಸಿಗಳ ಬಗ್ಗೆಯೂ ಇದು ಒತ್ತು ನೀಡಿತು.
ಸೂರ್ಯೋದಯದ ನಾಡೆಂದೇ ಖ್ಯಾತಿ ಪಡೆದಿರುವ ಜಪಾನಿನಲ್ಲಿ ಬೌದ್ಧಧರ್ಮ ಕ್ರಿ.ಶ.ಆರನೇ ಶತಮಾನದಲ್ಲಿ ಕಾಲೂರಿತು. ಬುದ್ಧನ ಪ್ರತಿಮೆ ಇರುವ ಸುವರ್ಣಲೇಪಿತ ತಾಮ್ರದ ಪಟ ಹಾಗೂ ಬುದ್ಧನ ಬರಹಗಳಿರುವ ವಸ್ತುಗಳನ್ನು ಜಪಾನಿನ ಚಕ್ರವರ್ತಿ ‘ಕಿಮ್ಮೇಯಿ ಟೆನ್ನೋ’ ಕೊರಿಯಾ ದೇಶದ ರಾಜನಿಂದ ಪಡೆದಾಗಲೇ ಬೌದ್ಧಧರ್ಮ ಜಪಾನನ್ನು ಪ್ರವೇಶಿಸಿತ್ತು. ರಾಜಕುಮಾರ ‘ಶೊಟುಕೋ’ ಬೌದ್ಧಧರ್ಮವನ್ನು ಸ್ವೀಕರಿಸಿದನಂತರ ಈ ಧರ್ಮಕ್ಕೆ ಹೆಚ್ಚು ಪ್ರೋತ್ಸಾಹ ದೊರಕಿತು.
‘ಕುಕೈ’ ಅಥವಾ ‘ಕೊಬೊದೈಶಿ’ ಎನ್ನುವ ಜಪಾನೀಯ ಚೈನಾದ ಬೌದ್ಧ ವಿಹಾರ ವೊಂದರಲ್ಲಿ ಸ್ವಲ್ಪಕಾಲ ಕಳೆದು ಕ್ರಿ.ಪೂ.೮೦೭ರಲ್ಲಿ ಮರಳಿ ಜಪಾನಿಗೆ ಹಿಂದಿರುಗಿ ಬಂದು ‘ಶಿಂಗಾನ್ ಒಳಪಂಗಡ’ ಅಥವಾ ‘ಸೂತ್ರಗಳ ಒಳಪಂಗಡ’ ಎನ್ನುವ ಬೌದ್ಧಧರ್ಮದ ಒಂದು ಪಂಥವನ್ನು ಹುಟ್ಟು ಹಾಕಿದ. ಅದು ಪೂರ್ಣವಾಗಿ ತಾಂತ್ರಿಕ ಬೌದ್ಧ ಧರ್ಮವೇ ಆಗಿತ್ತು. ಸೂತ್ರಗಳನ್ನೆಲ್ಲಾ ತಂತ್ರಗಳ ಮೇಲೆ ದಾಖಲಿಸಲಾಗಿತ್ತು. ಸಂಕೇತಗಳ ಬಳಕೆ, ಧರ್ಮಾಚರಣೆಯ ‘ದೃಶ್ಯಗಳು ಮತ್ತು ಕಲೆ’ ಈ ಪಂಥವನ್ನು ಜನಪ್ರಿಯಗೊಳಿಸಿದವು.
‘ಕ್ವಾನ್ ಇನ್’ ಮತ್ತು ‘ಜಿಝೊ’ ಬೋಧಿಸತ್ವಗಳು ಅಲೆಮಾರಿಗಳಿಗೆ ಹಾಗು ಅವರ ಹೆಂಗಸರು ಮಕ್ಕಳಿಗೆ ಸೇವಾ ಹಸ್ತ ನೀಡಿದ್ದರಿಂದ ಜನಪ್ರಿಯವಾದವು. ಮಂತ್ರ ಮತ್ತು ತಂತ್ರಾಚರಣೆಗಳು ಸೇವೆಯ ಆಕರ್ಷಣೆಗೆ ಕಾರಣವಾಗಿದ್ದವು.
‘ಟೆನ್ ದೈಪಂಥ’ದಲ್ಲಿ ‘ಅಮಿದ ಬೌದ್ಧಧರ್ಮ’ ಒಂದು ಸಂರಕ್ಷಕ ಶಕ್ತಿ. ಬುದ್ಧನ ಸಹಾಯವಿಲ್ಲದೆ ಬಹಳ ಜನಕ್ಕೆ ಜ್ಞಾನೋದಯ ಸಾಧ್ಯವೆಂದು ಅವರು ಬೋಧಿಸಿದರು. ಬುದ್ಧ ಎಂದರೆ ಪ್ರಜ್ಞೆ. ಇಂತಹ ಪ್ರಜ್ಞೆಯೇ ಬೇಕಿಲ್ಲವೆಂದ ಮೇಲೆ ಸಂಬಂಧಿಸಿದವರು ಎಷ್ಟು ಉದಾರಿಗಳು ನೋಡಿ. ಅದಕ್ಕಾಗಿ ವ್ಯಕ್ತಿ ಶುದ್ಧತೆಯಲ್ಲಿ ಪುನರ್ಜನ್ಮವೆತ್ತಬೇಕೆಂದು ‘ಅಮಿದಬುದ್ಧ’ ಬೋಧಿಸಿದ. ‘‘ಮಾನವರು ತಮ್ಮ ದುಷ್ಟತನದ ಅಸಹಾಯಕತೆಯಿಂದ ತಮ್ಮನ್ನು ರಕ್ಷಿಸಿಕೊಳ್ಳಲಾರರು’’ ಎಂದು ಅಮಿದ ಬೌದ್ಧಧರ್ಮದಲ್ಲಿ ಶ್ರದ್ಧೆಯಿದ್ದ ‘ಹೊನೆನ್’ ಎನ್ನುವ ಭಿಕ್ಕು ಅಭಿಪ್ರಾಯಪಟ್ಟಿದ್ದಾನೆ. ಹೊನೆನ್‌ನ ನಂಬಿಕೆಗಳನ್ನು ಪ್ರಚಾರ ಮಾಡುವ ಪ್ರಯತ್ನಗಳ ಫಲ ‘ಜೋಡೊ’ ಎನ್ನುವ ಮತ್ತೊಂದು ಪಂಥದ ಉದಯ.
‘‘ಶಿನ್ ರಾನ್’’ ಎನ್ನುವವನು ಹೊನೆನ್ ನ ಅನುಯಾಯಿ ಭಿಕ್ಷು. ಈತ ಸನ್ಯಾಸ ಸ್ವೀಕರಿಸುವಾಗ ಬ್ರಹ್ಮಚರ್ಯೆ ಕಾಪಾಡುವುದಾಗಿ ಮಾಡಿದ್ದ ಪ್ರತಿಜ್ಞೆಯನ್ನು ಮುರಿದು, ಮದುವೆಯಾಗಿ ಸಂಸಾರ ಸ್ವೀಕರಿಸಿದ್ದರಿಂದ; ಧರ್ಮದಿಂದ ಹೊರಹಾಕಲಾಯಿತು. ಆದುದರಿಂದ ಈತ ‘ಶಿನ್’ ಎನ್ನುವ ಮತ್ತೊಂದು ಪಂಥವನ್ನು ಹುಟ್ಟುಹಾಕಿದ. ಬೌದ್ಧಧರ್ಮ ಭಿಕ್ಕುಗಳು ಮದುವೆಯಾಗಿ ಸಂಸಾರಿಗಳಾಗುವುದರಿಂದ; ಧರ್ಮ ಜನತೆಯ ಹತ್ತಿರ ಹೋಗಿ ಅವರನ್ನು ಪ್ರಭಾವಗೊಳಿಸಬಹುದೆಂದು ‘ಶಿನ್ ’ ಪಂಥದ ಅನುಯಾಯಿಗಳು ವಾದಿಸಿದರು.
ಬುದ್ಧನ ಬೋಧನೆಗಳ ಪ್ರಸಾರದ ವ್ಯಾಪ್ತಿ ಹೆಚ್ಚಿದಂತೆಲ್ಲ; ಅವುಗಳಲ್ಲಿನ ಅರ್ಥಗಳು, ಅನುಷ್ಟಾನಗಳು ಕಾಲದಿಂದ ಕಾಲಕ್ಕೆ ಮತ್ತು ಪ್ರದೇಶದಿಂದ ಪ್ರದೇಶಕ್ಕೆ ಬದಲಾಗುತ್ತಾ ಬಂದಿರುವುದನ್ನು ನಾವು ಮೇಲಿನ ನಿದರ್ಶನಗಳಿಂದ ಕಂಡುಕೊಳ್ಳಬಹುದು.
ಬೌದ್ಧಧರ್ಮ ಹುಟ್ಟಿದ ನೆಲದಲ್ಲೇ ನೆಲೆ ಕಳೆದುಕೊಂಡಿದ್ದಕ್ಕೆ ಅನೇಕ ಕಾರಣಗಳನ್ನು ಗುರ್ತಿಸಬಹುದು.
೧. ಒಂದು ಧರ್ಮ ಬೆಳೆಯಲು, ಉಳಿಯಲು ಅದರ ವಿಚಾರಗಳು ಮತ್ತು ತತ್ವಗಳು ಸರಳವೂ, ಸತ್ಯವೂ ಮತ್ತು ಜನಪರವೂ ಆಗಿರಬೇಕಾಗುತ್ತದೆ. ಬೌದ್ಧಧರ್ಮ ಸತ್ಯವೂ ಮತ್ತು ಜನಪರವೂ ಆಗಿದ್ದರೂ ಅದರ ತತ್ವಗಳೂ ಮತ್ತು ವಿಚಾರಗಳೂ ಪ್ರಜ್ಞೆಯನ್ನೇ ಪೂರ್ಣವಾಗಿ ಆಶ್ರಯಿಸಿ ಬೌದ್ದಿಕ ಮಟ್ಟದಲ್ಲೇ ಉಳಿದದ್ದು ಒಂದನೇ ಕಾರಣ.
೨. ಒಂದು ಧರ್ಮ ಬೆಳೆಯಲು, ಉಳಿಯಲು ರಾಜಾಶ್ರಯ ಬೇಕು. ಬೌದ್ಧಧರ್ಮಕ್ಕೆ ಅಶೋಕ ಚಕ್ರವರ್ತಿಯ ರಾಜಾಶ್ರಯ ದೊರಕಿದ್ದರಿಂದ ಪ್ರಾರಂಭದಲ್ಲಿ ಚೆನ್ನಾಗಿ ಬೆಳೆಯಿತು. ಆನಂತರ ನೆಲೆ ಕಳೆದುಕೊಂಡಿತು. ಇದು ಎರಡನೇ ಕಾರಣ. ಇದೇ ಕಾರಣದಿಂದಲೇ ಮತೀಯವಾದಿ ಸಂಘಟನೆಗಳು ಅಧಿಕಾರ ಹಿಡಿಯಲು ಈಗಲೂ ಪ್ರಯತ್ನಿಸುತ್ತಿರುವುದು.
೩. ಒಂದು ಮತ ಧರ್ಮದ ಹುಟ್ಟಿಗೆ ಒಬ್ಬ ವ್ಯಕ್ತಿ ಕಾರಣನಾದರೂ; ಅದನ್ನು ಸ್ವೀಕರಿಸಿ ಬೆಳೆಸಿ ಉಳಿಸುವವರು ಜನ.
ಬೌದ್ಧ ಧರ್ಮವನ್ನು ಒಪ್ಪಿ ಸ್ವೀಕರಿಸಿ ಬಂದವರು; ಅದುವರೆಗೆ ಹಿಂದುಗಳಾಗಿದ್ದ ಕೆಳಗಿನ ವರ್ಣದವರು. ಅನಕ್ಷರತೆ, ಅಜ್ಞಾನಗಳೇ ಪ್ರಧಾನವಾಗಿದ್ದು; ಜೊತೆಗೆ ವರ್ಣನೀತಿ ಮತ್ತು ಅಸ್ಪೃಶ್ಯತೆಯಿಂದ ನೊಂದಿದ್ದ ಹಿಂದುಗಳಿಗೆ ಬೌದ್ಧಧರ್ಮ ಒಂದು ಬೆಳಕಾಗಿ ಕಂಡಿದ್ದರೂ ಅದು ಒಂದು ‘ಪ್ರಜ್ಞೆ’ ಎನ್ನುವುದನ್ನು ಅರ್ಥಮಾಡಿ ಕೊಳ್ಳುವಲ್ಲಿ ಧರ್ಮವನ್ನು ಸ್ವೀಕರಿಸಿದ ಜನತೆ ಸೋತಿದ್ದರ ಜೊತೆಗೆ; ಪರಂಪರೆಯಿಂದ ಬಂದಿದ್ದ ಹಿಂದೂ ಧರ್ಮದ ಶ್ರದ್ಧೆಯನ್ನು ಪೂರ್ಣವಾಗಿ ಕಳೆದುಕೊಳ್ಳುವುದರಲ್ಲಿ ಸೋತಿದ್ದು ಮೂರನೆಯ ಕಾರಣವಾಗಿತ್ತು.
೪. ಇನ್ನು ಹಿಂದೂವಾದಿ ಪುರೋಹಿತಶಾಹಿ ಮತ್ತು ಧರ್ಮಗುರುಗಳ ಕುತಂತ್ರಗಳು, ದೌರ್ಜನ್ಯಗಳು ಮತ್ತು ದಾಳಿಗಳು ನಾಲ್ಕನೆಯ ಕಾರಣ.
ಹೀಗೆ ಕಾರಣಗಳನ್ನು ಪಟ್ಟಿಮಾಡುತ್ತಾ ಹೋಗಬಹುದು.
ಬುದ್ಧನ ಬೋಧನೆಗಳ ಸಂಕ್ಷಿಪ್ತ ರೂಪ
೧. ಅನಾತ್ಮವೆಲ್ಲವೂ ಅನಿತ್ಯ ಮತ್ತು ದುಃಖ.
೨. ನಿತ್ಯವಾದ ‘ಆತ್ಮ’ನೆಂದು ಹೇಳಬಹುದಾದ ಯಾವ ವಸ್ತುವೂ ಇಲ್ಲ.
೩. ‘ಆತ್ಮ’ ಎನ್ನುವ ಭಾವನೆ ಬರಿಯ ಒಂದು ಕಲ್ಪನೆ.
೪. ಶುದ್ಧವಾದ ‘ನಿರ್ವಾಣ’ ಮಾತ್ರ ಸತ್ಯವಾದುದು. ಉಳಿದದ್ದೆಲ್ಲ ಅನಿತ್ಯ ಮತ್ತು ದುಃಖ
೫. ‘ನಿರ್ವಾಣ’ ಎನ್ನುವುದು ಹುಟ್ಟು, ಮುಪ್ಪು, ರೋಗ, ಸಾವು, ಆಸೆ-ನಿರಾಸೆ ಯಾವುದೂ ಇಲ್ಲದ ಒಂದು ಪರಮಸ್ಥಿತಿ. ಎಲ್ಲಾ ದುಃಖಗಳ ಶೋಧದ ಸ್ಥಿತಿ ಇದು. ಇದೇ ಶಾಶ್ವತವಾದ ಮತ್ತು ಶ್ರೇಷ್ಠವಾದ ‘ನಿರ್ವಾಣ’.
೬. ‘ನಿರ್ವಾಣ’ವನ್ನು ಪಡೆಯಲು ‘ಶ್ರದ್ಧೆ’, ‘ಸಮಾಧಿ’ ಮತ್ತು ‘ಪ್ರಜ್ಞೆ’ ಇವು ಮುಖ್ಯ ಸಾಧನಗಳು.
೭. ‘‘ಬುದ್ಧಂ ಶರಣಂ ಗಚ್ಛಾಮಿ, ಧರ್ಮಂ ಶರಣಂ ಗಚ್ಛಾಮಿ, ಸಂಘಂ ಶರಣಂ ಗಚ್ಛಾಮಿ’’ ಇವುಗಳ ಬಗೆಗಿನ ಪೂಜ್ಯ ಭಾವವೇ ಶ್ರದ್ಧೆ.
೮.‘ಸಮಾಧಿ’ ಮನುಷ್ಯನ ಸಮಸ್ತ ಮಾನಸಿಕ ಅಸ್ತಿತ್ವ ಮತ್ತು ಅನುಭವದ ವಲಯಗಳನ್ನು ಒಳಗೊಂಡಿದೆ. ವಿಚಾರ ಮಾರ್ಗ ಮತ್ತು ನೇರವಾದ ನಡವಳಿಕೆ ಈ ಸ್ಥಿತಿಯ ಮುಖ್ಯ ಲಕ್ಷಣಗಳು.
೯. ‘ಪ್ರಜ್ಞೆ’ ಎಂದರೆ ವಿಚಾರ ಶಕ್ತಿಯಿಂದ, ಭಾವನೆಗಳ ಸಂಪರ್ಕದಿಂದ ಉಂಟಾಗುವ ಜ್ಞಾನ.
ಇವೇ ‘ನಿರ್ವಾಣ’ದ ಸಾಧನಗಳು. ಬುದ್ಧನು ಉಪದೇಶಿಸಿದ ಅಷ್ಟಾಂಗ ಮಾರ್ಗವನ್ನು ಅನುಸರಿಸಿದರೆ ನಿರ್ವಾಣ ಪ್ರಾಪ್ತವಾಗುತ್ತದೆ.
ಧರ್ಮ ಮತ್ತು ಮುಕ್ತವಿಚಾರ : ೮. ಬಿಡುಗಡೆ – ಇ. ವೀರಶೈವ ಧರ್ಮ
ಇ. ವೀರಶೈವ ಧರ್ಮ
ಕರ್ನಾಟಕದಲ್ಲಿ ಹನ್ನೊಂದನೇ ಶತಮಾನದ ಹೊತ್ತಿಗೆ ಜೈನ ಹಾಗೂ ವೈಷ್ಣವ ಧರ್ಮಗಳ ಪ್ರಾಬಲ್ಯವು ಕುಂಠಿತವಾಗಿ; ಹನ್ನೆರಡನೆಯ ಶತಮಾನದ ಮಧ್ಯಭಾಗದಲ್ಲಿ ‘ವೀರಶೈವವೆಂಬ’ ಇನ್ನೊಂದು ಭಕ್ತಿ ಪಂಥ ಹುಟ್ಟಿತು. ಇದನ್ನು ಪಂಥ ಎನ್ನುವುದಕ್ಕಿಂತ; ಧಾರ್ಮಿಕ ಮತ್ತು ವೈಚಾರಿಕತೆಯ ಸಮನ್ವಯವನ್ನು ಸಾಧಿಸಿದ ಶರಣರ ಒಂದು ಚಳುವಳಿ ಅಥವಾ ಆಂದೋಲನ ಎನ್ನಬಹುದು. ಯಜ್ಞಯಾಗಾದಿಗಳ ಹಾಗೂ ದೇವಾಲಯಗಳ ಮೂಲಕ ಮೇಲುಜಾತಿಯವರು ಕೆಳಜಾತಿಯವರನ್ನು ವ್ಯವಸ್ಥಿತಿ ಶೋಷಣೆಗೆ ಒಳಪಡಿಸಿ; ಹಿಂದೂ ಧರ್ಮದಲ್ಲಿ ಶ್ರೇಣೀಕೃತ ಜಾತಿ ವ್ಯವಸ್ಥೆಯನ್ನು ಗಟ್ಟಿ ಮಾಡಿದ್ದ ಕಾಲದಲ್ಲಿ ಬಸವಣ್ಣ ಜಾತಿವ್ಯವಸ್ಥೆಯ ವಿರುದ್ಧ ಬಂಡೆದ್ದು ವೀರಶೈವ ಅಥವಾ ಲಿಂಗಾಯತ ಧರ್ಮವನ್ನು ಸ್ಥಾಪಿಸಿದ.
ಬಸವಣ್ಣ ಮಾಡಿದ ಸುಧಾರಣೆಗಳನ್ನು ಈ ರೀತಿ ಪಟ್ಟಿ ಮಾಡಬಹುದು.
೧. ವರ್ಣಾಶ್ರಮ ಧರ್ಮದಿಂದ ಅಂದರೆ ಹಿಂದೂ ಧರ್ಮದಿಂದ ಪ್ರಾಚೀನ ಶೈವಪಂಥವನ್ನು ಮುಕ್ತಗೊಳಿಸಿ ವೀರಶೈವವನ್ನು ರೂಪಿಸಿದ್ದು.
೨. ಬ್ರಾಹ್ಮಣರಿಂದ ಹಿಡಿದು ಚಮ್ಮಾರರವರೆಗೆ ಶ್ರೇಣೀಕೃತವಾಗಿದ್ದ ಎಷ್ಟೋ ಜಾತಿಗಳವರನ್ನು ಹೊಸಧರ್ಮ ಸೇರಲು ಆಹ್ವಾನಿಸಿದ್ದು ಮತ್ತು ಪ್ರೇರಿಸಿದ್ದು.
೩. ಶರಣರ ಚಳುವಳಿಯಲ್ಲಿ ಸ್ತ್ರೀಯರಿಗೂ ಪುರುಷರೊಡನೆ ಸಮಾನ ಸ್ಥಾನಮಾನಗಳಿದ್ದವು.
೪. ಶೂನ್ಯ ಸಂಪಾದನೆಯಲ್ಲಿ ಮುಕ್ತ ಚರ್ಚೆಯ ಪರಿಕಲ್ಪನೆ ಅತ್ಯಂತ ಪ್ರಜಾಸತ್ತಾತ್ಮಕವಾಗಿ ಮೂಡಿಬಂದಿದೆ. ಅಲ್ಲಿಯ ಚರ್ಚೆಯಲ್ಲಿ ಭಾಗವಹಿಸಿದ್ದ ೩೦೦ ಜನ ಶರಣರಲ್ಲಿ ೬೦ ಜನ ಸ್ತ್ರೀಯರಿದ್ದರು ಎನ್ನುವುದು ಮುಖ್ಯ.
೫. ಪುರೋಹಿತಶಾಹಿಯ ಮೂಲಕ ಆಗುತ್ತಿದ್ದ ಶೋಷಣೆಯನ್ನು ತಪ್ಪಿಸಲು ಕಾಯಕ ಮತ್ತು ದಾಸೋಹ ತತ್ವವನ್ನು ರೂಢಿಯಲ್ಲಿ ತಂದರು. ಕಾಯಕವೇ ಕೈಲಾಸವೆಂದು ಸಾರಿದ ವೀರಶೈವ ಧರ್ಮ. ಕಾಯಕದ ಫಲವನ್ನು ದಾಸೋಹದ ಮೂಲಕ ಸಮುದಾಯದ ಇತರರೊಡನೆ ಹಂಚಿಕೊಂಡು ಸುಖಪಡುವುದನ್ನು ಕಲ್ಪಿಸಿತು.
೬. ದೇವಾಲಯ ಸಂಸ್ಕೃತಿಯಲ್ಲಿ ರೂಢಿಯಲ್ಲಿದ್ದ ಅರ್ಚಕಶಾಹಿಯನ್ನು ತಪ್ಪಿಸಿ ಜನರಿಗೆ ಸುಲಭವಾಗಿ ಸಾಧ್ಯವಾಗುವ ಇಷ್ಟ ಲಿಂಗಾರ್ಚನೆಯ ಮಹತ್ವವನ್ನು ಬೋಧಿಸಿದ್ದು.
೭.ಬೋಧನೆಗಳನ್ನು ಜನಪ್ರಿಯಗೊಳಿಸಲು ದೇವ ಭಾಷೆಯೆಂದು ಖ್ಯಾತವಾಗಿದ್ದ ಸಂಸ್ಕೃತಕ್ಕೆ ಬದಲಾಗಿ ಜನಭಾಷೆಯಾದ ಸರಳ ಕನ್ನಡವನ್ನು ಬಳಸಿ ವಚನ ಸಾಹಿತ್ಯವನ್ನು ನಿರ್ಮಾಣ ಮಾಡಿದ್ದು.
ವೀರಶೈವ ಧರ್ಮವನ್ನು ವಿವರವಾಗಿ ಚರ್ಚಿಸುವುದಕ್ಕೆ ಮುಂಚೆ ಪ್ರಾಚೀನ ಶೈವಪಂಥದ ಬಗ್ಗೆ ಸ್ವಲ್ಪವೇ ಸ್ವಲ್ಪ ಅವಲೋಕಿಸೋಣ. ಅತ್ಯಂತ ಪ್ರಾಚೀನವಾದ ಶೈವಪಂಥ ಶಿವನನ್ನು ಸತ್ಯದ ಸಾಕಾರಮೂರ್ತಿ ಎಂದು ಪ್ರತಿಪಾದಿಸುತ್ತದೆ. ಪ್ರತಿಯೊಬ್ಬ ಜೀವನೂ ಆತ್ಮ, ಮಾಯೆ ಮತ್ತು ಕಾರ್ಮಿ ಎನ್ನುವ ಮೂರು ಮಲಗಳಿಂದ ಆವೃತನಾಗಿ ತನ್ನ ಸರ್ವಜ್ಞತ್ವವನ್ನು ಕಳೆದುಕೊಂಡು ಅನೇಕ ಜನ್ಮಗಳನ್ನು ಪಡೆಯುತ್ತಾನೆ. ಈ ಜೀವನೇ ಪಶು. ಇವನನ್ನು ಜನನ ಮರಣಗಳಿಂದ ರಕ್ಷಿಸುವವನೇ ಶಿವ. ಇನ್ನೊಂದು ಹೆಸರೆಂದರೆ ಪಶುಪತಿ. ಗುರುವಿತ್ತ ದೀಕ್ಷೆಯಿಂದ ಮಾತ್ರ ಜೀವ-ಮುಕ್ತಿಯನ್ನು ಸಾಧಿಸಬಲ್ಲ. ದೀಕ್ಷೆಯಿಂದ ಶುದ್ಧನಾದ ಜೀವನೇ ಅಂಗ. ಇವನು ಅಂಗದೊಡನೆ ಸತತ ಭಕ್ತಿಯಿಂದ ಮಾತ್ರ ದೈವತ್ವವನ್ನು ಪಡೆಯಬಲ್ಲ. ಇಲ್ಲಿ ಭಕ್ತಿ ಆಧ್ಯಾತ್ಮಿಕ ಸಾಧನೆಯ ಪ್ರಮುಖ ಆಚಾರವಾಗಿದೆ.
ವೀರಶೈವ ಧರ್ಮವು ಸೃಷ್ಟಿ-ಸಂಹಾರಗಳ ಮೂಲವಾದ ಶಿವನನ್ನು ಸ್ಥಲ ಎಂದು ಕರೆಯುತ್ತದೆ. ಸೃಷ್ಟಿ ಕಾರ್ಯೋನ್ಮುಖವಾದ ಶಕ್ತಿಯಿಂದಾಗಿ ಶಿವ; ಲಿಂಗ ಮತ್ತು ಅಂಗ ಎಂದು ಎರಡಾಗುತ್ತಾನೆ. ಶಿವನ ಭಕ್ತಿ; ಭಕ್ತಿ ಮತ್ತು ಶಕ್ತಿ ಎಂದು ಎರಡಾಗುತ್ತದೆ. ಲಿಂಗ ಉಪಾಸ್ಯ, ಅಂಗ ಉಪಾಸಕ. ಭಕ್ತಿಯೇ ಉಪಾಸನೆ. ಈ ಉಪಾಸನೆ ಹಂತ-ಹಂತವಾಗಿ ವಿಕಾಸಗೊಳ್ಳುವ ಮಾರ್ಗವೇ ಷಟ್ ಸ್ಥಲ. ಭಕ್ತಸ್ಥಲ, ಮಹೇಶ್ವರ ಸ್ಥಲ, ಪ್ರಸಾದಿ ಸ್ಥಲ, ಪ್ರಾಣಲಿಂಗಸ್ಥಲ, ಶರಣಸ್ಥಲ ಮತ್ತು ಐಕ್ಯಸ್ಥಲ ಎನ್ನುವವೇ ಷಟ್ ಸ್ಥಲ ಅಥವಾ ಆರು ಸ್ಥಲಗಳು. ಈ ಆರು ಸ್ಥಲಗಳ ಉಪಾಸನೆಯ ಮಾರ್ಗದಲ್ಲಿ ಭಕ್ತಿ ಪ್ರಧಾನ ಪಾತ್ರವಹಿಸುತ್ತದೆ. ಈ ಆರೂ ಸ್ಥಲಗಳಲ್ಲಿ ಭಕ್ತಿ ವಿಕಾಸವಾಗುತ್ತದೆ.
ಜೀವಾತ್ಮನಲ್ಲಿ ಸೂಕ್ಷ್ಮರೂಪದಲ್ಲಿರುವ ಭಕ್ತಿಯು ಆಚಾರದಲ್ಲಿ ಶ್ರದ್ಧಾಯುಕ್ತವಾಗಿ ನೆಲೆಗೊಂಡಾಗ ಅದನ್ನು ಸದ್ಭಕ್ತಿ ಎನ್ನುತ್ತಾರೆ. ಸದ್ಭಕ್ತಿಯೇ ಗುರು. ಶಾಸ್ತ್ರ ಮೊದಲಾದವು ಗಳಲ್ಲಿರುವ ನಿಷ್ಠೆಯಿಂದ ನೈಷ್ಟಿಕೀ ಭಕ್ತಿ ಎನಿಸುವುದು. ಗುರುವು ಅನುಗ್ರಹಿಸಿದ ಶಿವಲಿಂಗದಲ್ಲಿರುವ ನೈಷ್ಟಿಕೀ ಭಕ್ತಿಯೇ ಅವಧಾನ. ಅಂದರೆ ಎಚ್ಚರಿಕೆಯಿಂದ ಅವಧಾನ ಭಕ್ತಿ ಎನಿಸುವುದು. ಜೀವನು ಎಚ್ಚರಿಕೆ ಅಥವಾ ಅವಧಾನ ಭಕ್ತಿಯಿಂದ ಅನನ್ಯವಾದ ಅನುಭಾವ ಪಡೆದಾಗ ಅನುಭವ ಭಕ್ತಿ ಎನಿಸುವುದು. ಅನುಭವ ಭಕ್ತಿ ಶಿವಾನುಭವ ಆದಾಗ ಉಂಟಾಗುವ ಆನಂದದ ಕಾರಣದಿಂದ ಅದು ಆನಂದ ಭಕ್ತಿ ಎನಿಸುವುದು. ಆನಂದ ಭಕ್ತಿಯಿಂದ ಉಂಟಾಗುವ ಅಂತರಾನಂದ ಮಜ್ಞತೆಯು ಶಿವನೊಂದಿಗೆ ಸಮರಸತೆಯನ್ನು ಜೀವನಿಗೆ ತಂದುಕೊಡುವುದು. ಈ ಭಕ್ತಿ ಸಮರಸಭಕ್ತಿ ಎನಿಸುವುದು. ಅಂದರೆ ಸದ್ಭಕ್ತಿಯಿಂದ ಭಕ್ತಿಸ್ಥಲ, ಅವಧಾನ ಭಕ್ತಿಯಿಂದ ಪ್ರಸಾದಿ ಸ್ಥಲ, ಅನುಭವ ಭಕ್ತಿಯಿಂದ ಪ್ರಾಣಲಿಂಗ ಸ್ಥಲ, ಆನಂದ ಭಕ್ತಿಯಿಂದ ಶರಣ ಸ್ಥಲ ಮತ್ತು ಸಮರಸ ಭಕ್ತಿ ಯಿಂದ ಐಕ್ಯಸ್ಥಲ ಉಂಟಾಗುವುದನ್ನು ವೀರಶೈವ ಸಿದ್ಧಾಂತವು ನಿರೂಪಿಸುತ್ತದೆ. ಆಚಾರದಲ್ಲಿ ಶ್ರದ್ಧೆ, ಗುರು-ಲಿಂಗ-ಜಂಗಮರಲ್ಲಿ ಗೌರವ; ಇವು ಭಕ್ತಿಯ ವಿವಿಧ ಮುಖಗಳು.
ವೀರಶೈವ ಮತಧರ್ಮದ ಪ್ರಕಾರ; ಜೀವವು ಲೋಕವನ್ನು ನಿಯಂತ್ರಿಸುವ ಶಕ್ತಿಯಾದ ಲಿಂಗದಿಂದ ಹುಟ್ಟುತ್ತದೆ. ಲಿಂಗದಿಂದ ಹೊರಹೊಮ್ಮಿದ ಅನುರೂಪದ ಆತ್ಮ ದೇಹರೂಪ ಪಡೆಯುತ್ತಲೇ ಮಲತ್ರಯದಿಂದ ಬಾಧಿತವಾಗುತ್ತದೆ. ಇದರಿಂದ ಆತ್ಮದ ಸರ್ವವ್ಯಾಪಕತ್ವ, ಸರ್ವಜ್ಞತ್ವ, ಸರ್ವಕತೃತ್ವಗಳು ಸೀಮಿತವಾಗುತ್ತವೆ. ಇಷ್ಟಲಿಂಗವು ಚೈತನ್ಯರೂಪವಾಗಿದ್ದು, ಜೀವ ಮತ್ತು ಸೃಷ್ಟಿ ಇದರ ಅಂಶದಿಂದ ಉತ್ಪತ್ತಿಯಾಗುತ್ತವೆ. ಅನುಭಾವವು ಜೀವನು ಪಡೆಯುವ ಸುಖ ಮತ್ತು ತೃಪ್ತಿಗಳಿಗೆ ಆಶ್ರಯವಾಗುತ್ತದೆ. ಅದು ಜೀವನದಲ್ಲಿ ನೆಲೆಸಿದ ಆತ್ಮನ ಅರಿವನ್ನುಂಟು ಮಾಡುತ್ತದೆ.
ವೀರಶೈವರ ಪ್ರಕಾರ ಜೀವಿಗಳು ಭಿನ್ನ ಭಿನ್ನ ರೂಪು, ಆಕಾರಗಳನ್ನು ಪಡೆದಿರುವುದಾದರೂ; ಅವೆಲ್ಲವುಗಳಲ್ಲಿಯೂ ಅಂತರ್ಗತವಾಗಿರುವ ಆತ್ಮನು ಒಬ್ಬನೇ ಆಗಿರುವನು. ಭಿನ್ನ ಭಿನ್ನ ರೂಪಗಳನ್ನು ಧರಿಸಿ ಬಂದ ಜೀವರು ಅಂತಿಮ ಸ್ಥಿತಿಯನ್ನು ಮುಟ್ಟಿದಾಗ; ಮುಕ್ತಾತ್ಮರಾಗಿ, ಸತ್ಯವೇ ಆಗಿ ಎಲ್ಲ ಕಡೆಗೂ ಒಂದೇ ರೀತಿಯಲ್ಲಿ ಕಾಣಿಸಿಕೊಳ್ಳುವರು. ಅಂತಹ ಹಂತಕ್ಕೇರಿದ ಆತ್ಮನ ಸ್ಥಿತಿಯನ್ನು ‘ಲಿಂಗೈಕ್ಯ’ ಅಥವಾ ‘ಶಿವೈಕ್ಯ’ ಎಂದು ಕರೆಯುತ್ತಾರೆ.
ಲಿಂಗಾಯತನ ಪರಮಧ್ಯೇಯ ಜೀವ ಮತ್ತು ಚೈತನ್ಯವು. ಅಂದರೆ ಅಂಗ ಮತ್ತು ಲಿಂಗವು ಪೂರ್ಣವಾಗಿ ಸಮರಸವಾಗುವುದನ್ನು ಸಾಧಿಸುವುದೇ ಆಗಿದೆ. ದೇಹವು ಜೀವಕ್ಕೂ, ಆತ್ಮಕ್ಕೂ ಆಶ್ರಯ ಕೊಡುತ್ತದೆ. ಆದುದರಿಂದ ದೇಹವನ್ನು ದೇವಾಲಯವೆಂದು ಬಗೆದಿದೆ. ಅದರಲ್ಲಿ ನಿರ್ಲಿಪ್ತಭಾವನೆಯಿಂದ ಇರುವ ಆತ್ಮನನ್ನು ಶಿವತತ್ವಗಳ, ಸಾಧನೆಯ ಮೂಲಕ ಪರಮಾತ್ಮನಲ್ಲಿ ಐಕ್ಯಗೊಳ್ಳುವಂತೆ ಮಾಡಬೇಕು. ಇದುವೇ ಮೋಕ್ಷದ ಸ್ಥಿತಿ. ಶಿವಚೈತನ್ಯದಿಂದ ಉಂಟಾದ ಆತ್ಮವು ಮತ್ತೆ ಹುಟ್ಟುವುದಿಲ್ಲ. ಜೀವನಿಗೆ ಇರುವುದೊಂದೇ ಹುಟ್ಟು; ಒಂದೇ ಸಾವು. ಆದರೆ; ಆತ್ಮ ತತ್ವ ನಿರಂತರವಾದದ್ದು. ಆದಿ-ಅಂತ್ಯಗಳಿಲ್ಲದ ಅದು ಕಾಲ ಮತ್ತು ಸ್ಥಳಗಳಿಂದ ನಿಯಂತ್ರಿತವಾದ ಅಪೇಕ್ಷೆಯಲ್ಲ. ಯಾವ ಮಧ್ಯಸ್ತಿಕೆಯಿಂದಲೂ ಅದನ್ನು ಸಾಧಿಸುವ ಸ್ಥಿತಿಯೂ ಇಲ್ಲ. ಆತ್ಮನು ಸ್ವತಂತ್ರನೂ, ಪೂರ್ಣನೂ, ನಿತ್ಯನೂ ಆದವನು.
ಮರಣದ ಬಗೆಗೆ ಮನುಕುಲಕ್ಕಿರುವ ಭಯ ಸಾರ್ವತ್ರಿಕವಾದುದು. ಮನುಷ್ಯನಿಗೆ ಸಾವಿನಿಂದ ಉಂಟಾಗುವ ಭಯಕ್ಕೆ ಕಾರಣ; ಮರಣ ಸಮಯದಲ್ಲಾಗುವ ನೋವಿನ ಜೊತೆಗೆ, ತಾನು ಬಿಟ್ಟು ಹೋಗಬೇಕಾಗಿರುವ ವಸ್ತುಗಳು, ವ್ಯಕ್ತಿಗಳು, ನಾಶವಾಗುವ ಶರೀರ ಮತ್ತು ಎಲ್ಲಕ್ಕೂ ಮೇಲಾಗಿ ಮರಣದ ನಂತರ ಏನಾಗುತ್ತದೆ ಎನ್ನುವ ಆತಂಕ ಮುಂತಾದವು ಮರಣವನ್ನು ಭಯಾನಕಗೊಳಿಸಿವೆ.
ವೀರಶೈವ ಧರ್ಮದಲ್ಲಿ ಸಾವು ಅನ್ನುವುದನ್ನು ಲೀಲೆಯ ಅವಸಾನ ಎನ್ನುವರು. ಅಲ್ಲಿ ಲಿಂಗ ತನ್ನ ವಿನೋದಕ್ಕೆ ಅಂಗವಾಗುತ್ತದೆ. ಮತ್ತೆ ಅದು ಷಟ್‌ಸ್ಥಲ ಕ್ರಮದಲ್ಲಿ ಲಿಂಗವಾಗುತ್ತದೆ. ಲಿಂಗ ಅಂಗವಾಗಿ ಬದುಕುವುದು ಶಿವಪ್ರೀತಿಗಾಗಿ. ಬಸವಣ್ಣನ ಪ್ರಕಾರ ಮರಣವೇ ಮಹಾನವಮಿ. ಅದೊಂದು ವಿಜಯ ಯಾತ್ರೆ. ಹಾಗಾಗಿ ವೀರಶೈವಧರ್ಮದಲ್ಲಿ ಸಾವಿನ ಬಗೆಗೆ ಭೀತಿಯಿಲ್ಲ. ಇನ್ನೊಂದು ಅರ್ಥದಲ್ಲಿ ಸಾವು ಮಲತ್ರಯಗಳಿಂದ ಬಾಧಿತವಾದ ಆಥ್ಮಕ್ಕೆ ಬಿಡುಗಡೆಯೂ ಹೌದು. ಮರಣ ಲಿಂಗೈಕ್ಯಕ್ಕೆ ಕಾರಣವಾಗುತ್ತದೆ. ವೀರಶೈವ ಧರ್ಮದಲ್ಲಿ ಪುನರ್ಜನ್ಮ ಕಲ್ಪನೆ ಬರುವುದೇ ಇಲ್ಲ.
ಯಾವುದೇ ಒಂದು ಧರ್ಮವನ್ನು ಸೂಕ್ಷ್ಮವಾಗಿ ಪರಿಶೀಲಿಸುವ ಉಪಕರಣಗಳಲ್ಲಿ ಆ ಕಾಲದ ಸಾಹಿತ್ಯಕ್ಕೆ ಪ್ರಮುಖ ಸ್ಥಾನವಿದೆ. ವೀರಶೈವ ಧರ್ಮದ ವಿಚಾರದಲ್ಲೂ ಇದು ಸತ್ಯವಾಗಿದೆ. ವಚನ ಸಾಹಿತ್ಯವನ್ನು ಪಕ್ಕಕ್ಕಿಟ್ಟು ವೀರಶೈವ ಧರ್ಮವನ್ನು ಅಧ್ಯಯನ ಮಾಡುವ ಪ್ರಯತ್ನ ಗಾಳಿಯನ್ನು ಗುದ್ದಿದಷ್ಟೇ ಪ್ರಯಾಸವೆನಿಸುವುದು.
ವೀರಶೈವ ಧರ್ಮದಲ್ಲಿ ಎರಡು ಆಯಾಮಗಳನ್ನು ಗುರುತಿಸಬಹುದು. ಒಂದನೆಯದು ಧಾರ್ಮಿಕ ಆಂದೋಲನವಾದರೆ ಎರಡನೆಯದು ಸಾಮಾಜಿಕ ಪರಿವರ್ತನೆ. ಈ ಎರಡೂ ಆಯಾಮಗಳನ್ನು ವಚನ ಸಾಹಿತ್ಯ ತುಂಬಾ ಪರಿಣಾಮಕಾರಿಯಾಗಿ ಪ್ರತಿಫಲಿಸುತ್ತಿದೆ. ಧರ್ಮದ ಮೂಲಕ ಮಾನಯತೆಯನ್ನು ಬಿತ್ತುವುದಕ್ಕಾಗಿ ವಚನ ಸಾಹಿತ್ಯವನ್ನು ಬಳಿಸಿಕೊಳ್ಳಲಾಯಿತು. ಆದುದರಿಂದ ವಚನಕಾರರಿಗೆ ಧರ್ಮ ಪ್ರಮುಖ ಅಂಶವಾದರೆ ಸಾಹಿತ್ಯ ಮತ್ತು ಸಮಾಜ ಉಳಿದ ಅಂಶಗಳಾದವು. ಧಾರ್ಮಿಕ ಪ್ರಾಮುಖ್ಯತೆ ಪಡೆದ ವಚನ ಸಾಹಿತ್ಯದಲ್ಲಿ ಶಾಸ್ತ್ರಗುಣ, ಮಂತ್ರ, ತಂತ್ರ, ಪವಾಡ ಮುಂತಾದವು ಪ್ರಾಮುಖ್ಯತೆ ಪಡೆದವು. ಅಲ್ಲಮಪ್ರಭು, ಚನ್ನಬಸವಣ್ಣ, ಅಕ್ಕಮಹಾದೇವಿ, ಸಿದ್ಧರಾಮ ಮುಂತಾದವರು ಧರ್ಮಾಚರಣೆಗೆ ಪ್ರಾಮುಖ್ಯತೆ ಕೊಟ್ಟು; ಧರ್ಮವನ್ನು ಅದರ ಎಲ್ಲಾ ನಿಯಮಗಳೊಂದಿಗೆ ಬೆಳೆಸಲು ಪ್ರಯತ್ನಿಸಿದರು. ಇವರು ಅಷ್ಟಾವರಣ, ಷಟ್‌ಸ್ಥಲ ಮತ್ತು ಪಂಚಾಚಾರ ಮುಂತಾದ ಧಾರ್ಮಿಕ ಆಚರಣೆಗಳನ್ನು ಯಥಾವತ್ತಾಗಿ ಒಪ್ಪಿಕೊಂಡು ಅತ್ಯಂತ ಭಕ್ತಿಯಿಂದ ಮತ್ತು ನಿಷ್ಠೆಯಿಂದ ಆಚರಣೆಗೆ ತಂದರು ಹಾಗೂ ತಮ್ಮ ವಚನಗಳ ಮೂಲಕ ಇತರರನ್ನೂ ಪ್ರೇರೇಪಿಸಿದರು. ಇವರು ಬರೀ ಧರ್ಮಾಚರಣೆಗಷ್ಟೇ ಒತ್ತು ಕೊಡದೆ ಜೊತೆಯಲ್ಲಿ ಕೆಲವು ಪವಾಡಗಳನ್ನೂ ಮಾಡಿರುವುದು ಅವರ ವಚನಗಳಿಂದಲೇ ತಿಳಿದುಬರುತ್ತದೆ. ಆದುದರಿಂದ ಇವರನ್ನು ತಾಂತ್ರಿಕರು ಎಂದು; ವೀರಶೈವ ಧರ್ಮವನ್ನು ಒಂದು ತಾಂತ್ರಿಕ ಮತ ಎಂದು ಪರಿಗಣಿಸಿರುವುದೂ ಉಂಟು.
ವೀರಶೈವ ಮತದಂತೆ, ಸಮಕಾಲೀನವಾಗಿ ಪವಾಡಗಳ ಮೊರೆ ಹೋಗಿದ್ದ ಕಾಳ, ಕಾಪಾಲಿಕ, ಕಾಳಮುಖ ಮುಂತಾದ ತಾಂತ್ರಿಕ ಪಂಥಗಳೂ, ಮಧ್ಯಕಾಲಿನ ಚರಿತ್ರೆಯಲ್ಲಿ ಕಂಡು ಬರುತ್ತವೆ. ಈ ಪಂಥಗಳ ಸಂಬಂಧವಿರಿಸಿಕೊಂಡಿದ್ದ ಸಿದ್ಧರು, ಆರೂಢರು ಹಾಗೂ ಕೆಳವರ್ಗದ ಸಾಂಸ್ಕೃತಿಕ ನಾಯಕರನ್ನು ಪವಾಡ ಪುರುಷರೆಂದು ಕರೆದಿದ್ದಾರೆ. ಇವರಲ್ಲಿ ಮುಖ್ಯವಾಗಿ ಎಡೆಯೂರು ಸಿದ್ಧಲಿಂಗೇಶ್ವರ, ಸಿದ್ಧಾರೂಢ, ಸೊನ್ನಲಿಗೆ ಸಿದ್ಧರಾಮ ಮುಂತಾದವರು ಪ್ರಮುಖರು. ಇನ್ನು ಕೆಳವರ್ಗದ ಜನ ತಮ್ಮ ಸಾಂಸ್ಕೃತಿಕ ನಾಯಕರನ್ನಾಗಿ ಮಂಟೇಸ್ವಾಮಿ, ಮಾದೇಶ್ವರ ಮುಂತಾದವರನ್ನು ಸ್ವೀಕರಿಸಿದ್ದಾರೆ.
ಮಂಟೇಸ್ವಾಮಿಯ ಬಳೆಪವಾಡ, ವಿಭೂತಿಪವಾಡ, ಹಿತ್ತಾಳೆ ಕೊಪ್ಪರಿಕೆ ಪವಾಡ, ಕಾದೆಣ್ಣೆ ಪವಾಡ, ಸುಣ್ಣದ ಪವಾಡ, ಅಡಿಗಲ್ಲು ಪವಾಡ ಮತ್ತು ಕಾದಗಟ್ಟಿ ಪವಾಡಗಳು ಮುಖ್ಯವಾದರೆ; ಎಡೆಯೂರು ಸಿದ್ಧಲಿಂಗೇಶ್ವರನು ಸೌರಾಷ್ಟ್ರ, ಕೊಲ್ಲಿಪಾಕಿ, ಕೇದಾರ, ಚಿದಂಬರ, ಶ್ರೀರಂಗ, ಕಂಚಿ, ಕಾಳಹಸ್ತಿ, ಅರುಣಾಚಲ ಮುಂತಾದ ಸ್ಥಳಗಳಲ್ಲಿ ಮಾಡಿರುವ ಪವಾಡಗಳು ಗಮನಾರ್ಹ. ಒಮ್ಮೆ ಸಿದ್ಧಲಿಂಗೇಶ್ವರನು ಈಗಿನ ಸಿದ್ಧಗಂಗಾ ಕ್ಷೇತ್ರಕ್ಕೆ ಬಂದಾಗ ನೀರಿನ ಕ್ಷಾಮದಿಂದ ಬಳಲುತ್ತಿದ್ದ ಈ ನಾಡಿನಲ್ಲಿ ಅವರ ಪಾದಸ್ಪರ್ಶದಿಂದ ಗಂಗೆ ಚಿಮ್ಮಿದಳೆನ್ನುವ ಪ್ರತೀತಿಯಿದೆ. ಇನ್ನು ವಚನ ಸಾಹಿತ್ಯದಲ್ಲಿ ಪ್ರಮುಖ ಸ್ಥಾನ ಪಡೆದಿರುವ ಸಿದ್ಧರಾಮ ಪವಾಡ ಪುರುಷನೆಂದೇ ಖ್ಯಾತನಾಗಿದ್ದಾನೆ. ರಾಘವಾಂಕನ ಸಿದ್ಧರಾಮ ಚರಿತೆಯಲ್ಲಿ ಅನೇಕ ಪವಾಡಗಳು ವರ್ಣಿತವಾಗಿವೆ. ಹನ್ನೆರಡನೇ ಶತಮಾನದ ರಗಳೆಯ ಕವಿಯೆಂದೇ ಖ್ಯಾತನಾದ ಹರಿಹರನ ಬಗ್ಗೆ ಹಾಗೂ ಆತನ ಅಳಿಯ ಮತ್ತು ಶಿಷ್ಯ ರಾಘವಾಂಕನ ಬಗ್ಗೆ ಹಾಗೂ ಅವರು ಮಾಡಿರುವ ಪವಾಡಗಳ ಬಗ್ಗೆ ಉದ್ದನೆಯ ಪಟ್ಟಿಯೇ ದೊರೆಯುತ್ತದೆ. ಒಮ್ಮೆ ಹರಿಹರ ಕವಿ ಹಳೇಬೀಡಿನಲ್ಲಿ ತಂಗಿರುತ್ತಾನೆ. ಅದೇ ವೇಳೆಯಲ್ಲಿ ಹಂಪೆಯ ವಿರೂಪಾಕ್ಷ ದೇವಾಲಯದ ಗರ್ಭಗುಡಿಯಲ್ಲಿ ಬೆಂಕಿ ಹೊತ್ತಿಕೊಳ್ಳುತ್ತದೆ. ಹರಿಹರನು ಕುಂತ ಜಾಗದಿಂದಲೇ ಆ ಬೆಂಕಿಯನ್ನು ಆರಿಸುತ್ತಾನೆ. ಇದು ಒಂದು ಪವಾಡ, ರಾಘವಾಂಕನು ಹರಿಶ್ಚಂದ್ರ ಕಾವ್ಯ ಬರೆದಾಗ; ಹರಿಹರನು ಅವನ ಐದು ಹಲ್ಲುಗಳನ್ನು ಉದುರಿಸಿದನಂತೆ. ನಂತರ ರಾಘವಾಂಕ ಐದು ಶಿವಶರಣರ ಕಥೆ ಬರೆದಾಗ; ಒಂದೊಂದಾಗಿ ಹಲ್ಲು ಮರಳಿ ಹುಟ್ಟಿದವು ಎಂದು ತಿಳಿದುಬರುತ್ತದೆ.
ಧರ್ಮವನ್ನು ಒಂದು ಆಚರಣೆಯಾಗಿ ಜನತೆಯಲ್ಲಿ ನೆಲೆನಿಲ್ಲುವಂತೆ ಮಾಡಲು ಪವಾಡಗಳಂತಾ ಅಸತ್ಯಗಳ ಮೊರೆ ಬಿದ್ದಿರುವುದು ವೀರಶೈವ ಧರ್ಮದ ಒಂದು ಮುಖದಿಂದ ತಿಳಿದುಬರುತ್ತದೆ. ವೈಚಾರಿಕ ನೆಲಗಟ್ಟಿಗೇ ಕೊಡಲಿ ಹಾಕುವ ಪವಾಡದಂತ ವಿಚಾರಗಳು ಸಂಪ್ರದಾಯವಾದಿ ಪಟ್ಟಭದ್ರರ ಅಥವಾ ಕುಯುಕ್ತಿಗಳ ಸೃಷ್ಟಿಯೂ ಇರಬಹುದು. ಒಟ್ಟಿನಲ್ಲಿ ವೈಚಾರಿಕತೆಗೆ ಒಂದು ಕಪ್ಪು ಚುಕ್ಕಿ. ಕೆಲವು ಸಂದರ್ಭಗಳಲ್ಲಿ ಮುಗ್ಧ ಅನುಯಾಯಿಗಳ ಅತಿಯಾದ ಭಾವುಕತೆಯಿಂದ ವಾಸ್ತವಿಕ ಸತ್ಯಗಳು ಪವಾಡಗಳ ರೂಪು ಪಡೆದಿರಲೂ ಸಾಧ್ಯವಿದೆ. ಉದಾಹರಣೆಗೆ ‘ಬಸವಣ್ಣ ಮೂರು ಸಾವಿರ ಅಸ್ಪೃಶ್ಯ ಜನರನ್ನು ಬದುಕಿಸಿದ’ ಎನ್ನುವ ಒಂದು ಪವಾಡ ಕತೆ ಬರುತ್ತದೆ. ಇಷ್ಟೆಲ್ಲಾ ಅಸ್ಪೃಶ್ಯ ಜನರನ್ನು ಬದುಕಿಸಿದ ಬಸವಣ್ಣ ಮತ್ತೆ ತಾನೇಕೆ ಸತ್ತ? ಎನ್ನುವ ಪ್ರಶ್ನೆ ವಿಚಾರವಂತರಲ್ಲಿ ಹುಟ್ಟುವುದು ಸ್ವಾಭಾವಿಕ. ಆದ್ದರಿಂದ ಇಲ್ಲಿ ‘ಬದುಕಿಸಿದ’ ಎನ್ನುವ ಪದವನ್ನು ಬೇರೆ ರೀತಿ ಅರ್ಥೈಸಬೇಕು. ಧಾರ್ಮಿಕ-ಸಾಮಾಜಿಕ-ಆರ್ಥಿಕವಾಗಿ ಸತ್ತುಹೋಗಿದ್ದ, ಎಲ್ಲಾ ಸವಲತ್ತುಗಳಿಂದಲೂ ವಂಚಿತರಾಗಿದ್ದ ಅಸ್ಪೃಶ್ಯರ ಬದುಕು ಇದ್ದೂ ಸತ್ತಂತೆಯೇ ಇತ್ತು. ಬಸವಣ್ಣ ತನ್ನ ಸಾಮಾಜಿಕ ಚಳುವಳೀಯಲ್ಲಿ ಸಮಾನತೆ ತರುವುದರ ಮೂಲಕ ಸತ್ತಂತಿದ್ದ ಅಸ್ಪೃಶ್ಯರಿಗೆ ಹೊಸ ಬದುಕು ಕೊಟ್ಟ. ಸ್ಪರ್ಶದ ಸುಖಕೊಟ್ಟ. ದುಡಿದುಣ್ಣುವ ಅವಕಾಶ ಕೊಟ್ಟ. ‘ಅಪ್ಪನು ನಮ್ಮ ಮಾದಾರ ಚನ್ನಯ್ಯ-ಬೊಪ್ಪನು ನಮ್ಮ ಡೋಹರ ಕಕ್ಕಯ್ಯ’ ಎಂದು ಹೇಳುವುದರ ಮೂಲಕ ಶೋಷಿತ ವರ್ಗಕ್ಕೆ ಸಮಾನತೆಯ ಸ್ಥಾನ ಕಲ್ಪಿಸಿಕೊಟ್ಟ. ಶತಮಾನಗಳಿಂದ ಮೂಕರಾಗಿದ್ದ ಶೋಷಿತರಿಗೆ ದನಿಕೊಟ್ಟ ಎನ್ನುವುದು ‘ಬದುಕಿಸಿದ’ ಪದದ ಅರ್ಥ. ‘‘ಹೊಸ ಬದುಕು ಕಲ್ಪಿಸುವುದರ ಮೂಲಕ ಬದುಕಿಸಿದ’’ ಎಂದು ತಿಳಿಯಬೇಕು. ‘‘ಜೀವ ಹೋಗಿ ಸತ್ತವರಿಗೆ ಜೀವ ಕೊಟ್ಟು ಬದುಕಿಸಿದ’’ ಎಂದು ಅರ್ಥ ಮಾಡಬಾರದು. ಚಾರಿತ್ರಿಕ ವ್ಯಕ್ತಿಗಳಾದ ವಚನಕಾರರನ್ನು ಪುರಾಣಕತೆಗಳ ಹಿನ್ನೆಲೆಯಲ್ಲಿ ನೋಡಿದ್ದರಿಂದ ಆದ ಅಪಾಯ ಇದು ಎಂದು ಊಹಿಸಬಹುದು.
ಹಿಂದೂ ಧರ್ಮದ ಶ್ರೇಣೀಕೃತ ಜಾತಿವ್ಯವಸ್ಥೆಯನ್ನು ತಿದ್ದಿ ಸಮಮಾಡುವ ಪ್ರಯತ್ನ ವೀರಶೈವ ಧರ್ಮದಲ್ಲಿ ನಡೆಯಿತಾದರೂ; ಆ ಚಳವಳಿ ಶರಣರ ಸಾವಿನ ಮೂಲಕ ಕೊನೆಗೊಂಡದ್ದು ಆ ಧರ್ಮದ ಮಿತಿಯೂ ಹೌದು. ಬ್ರಾಹ್ಮಣನಾದ ಮಧುವರಸನ ಮಗಳು ಹಾಗೂ ಹೊಲೆಯನಾದ ಹರಳಯ್ಯನ ಮಗ; ಇವರಿಬ್ಬರ ವಿವಾಹವನ್ನು ಶರಣರು ಮಾಡುತ್ತಾರೆ. ಹರಳಯ್ಯನ ಮಗನೂ ಮತ್ತು ಮಧುವರಸನ ಮಗಳೂ ಇಬ್ಬರೂ ಲಿಂಗ ಧರಿಸಿದ ಮೇಲೆಯೇ ಅವರಿಗೆ ಮದುವೆ ಮಾಡಿಸಿದ್ದು ಎನ್ನುವುದು ಮುಖ್ಯ ಸಂಗತಿ. ಇಲ್ಲಿ ಈರ್ವರ ಜಾತಿ ನಾಶವೇ ಮುಖ್ಯ ಉದ್ದೇಶವಾಗಿತ್ತು ಎಂದು ಪರಿಗಣಿಸಿದರೂ; ಅವರಿಗೆ ಲಿಂಗಧಾರಣೆಯನ್ನು ಮದುವೆಗೆ ಮುಂಚೆ ಮಾಡಿಸಿದ್ದು ಭವಿಷ್ಯದಲ್ಲಿ ಮತ್ತೊಂದು ಜಾತಿ ಹುಟ್ಟಿಗೆ ಕಾರಣವಾಗುವುದೆನ್ನುವುದನ್ನು ಆಗ ಯಾರೂ ಊಹಿಸಿರಲಾರರು. ಹೀಗೆ ಹಿಂದೂ ಧರ್ಮದ ನೂರೆಂಟು ಜಾತಿಗಳನ್ನು ಒಂದುಗೂಡಿಸಿ ಲಿಂಗವಂತ ಭಕ್ತರ ಸಮಾಜವನ್ನು ವಿಸ್ತರಿಸುತ್ತಾ ಹೋದರು. ಆದರೆ ಆ ಸಮಾಜದಲ್ಲೆ ಪೂರ್ವಾಶ್ರಮ ಕೇರಿಗಳು ಮಾತ್ರ ಹಾಗೆಯೇ ತಮ್ಮ ಸತ್ವವನ್ನು ಉಳಿಸಿಕೊಂಡು ಬಂದಿರುವುದು ಮತ್ತು ಬರುತ್ತಿರುವುದು ಮಾತ್ರ ವಾಸ್ತವ. ಧಾರ್ಮಿಕ ಚೌಕಟ್ಟಿನಲ್ಲಿ ಸಾಮಾಜಿಕ ಹೋರಾಟ ಮಾಡಲು ಪ್ರಾರಂಭಿಸಿದರೆ ಹೇಗೆ ದುರಂತವಾಗುತ್ತದೆ ಎನ್ನುವುದಕ್ಕೆ ಮೇಲಿನ ಚಳುವಳಿ ಒಂದು ಉದಾಹರಣೆ. ಜಾತಿ ವಿನಾಶದ ಚಳುವಳಿ ಭವಿ-ಭಕ್ತರ ಪಡೆಗಳಾಗಿ ಮಾರ್ಪಟ್ಟು; ಜಾತಿ-ಜಾತಿಗಳಲ್ಲಿ ನಡೆಯುತ್ತಿದ್ದ ಹೊಡೆದಾಟಗಳು ಭವಿ-ಭಕ್ತರ ಮಧ್ಯೆ ಗುಂಪು ಹೊಡೆದಾಟಗಳಾಗಿ ಮಾರ್ಪಟ್ಟಿದ್ದು ಒಂದು ದುರಂತ.
ವಚನಕಾರರ ಹೋರಾಟವನ್ನು ಒಂದು ‘ಕ್ರಾಂತಿ’ ಎಂದು ಪರಿಗಣಿಸಿರುವುದೂ ಉಂಟು. ಆಮೂಲಾಗ್ರ ಬದಲಾವಣೆಯನ್ನು ಕ್ರಾಂತಿ ಎನ್ನುತ್ತಾರೆ. ಹಳೆಯ ವ್ಯವಸ್ಥೆಯೆಲ್ಲಾ ಹೋಗಿ ಹೊಸ ವ್ಯವಸ್ಥೆ ಹುಟ್ಟಿಕೊಳ್ಳುವುದು ಕ್ರಾಂತಿಯ ಸಾಧನೆ. ಆರ್ಥಿಕ ಸಮಾನತೆ ಇದ್ದಾಗ ಸಾಮಾಜಿಕ ಸಮಾನತೆ ಸಹಜವಾಗಿಯೇ ಬರುತ್ತದೆ. ಆದ್ದರಿಂದ ನಿಜವಾದ ಕ್ರಾಂತಿ ಆರ್ಥಿಕ ಸಮಾನತೆಯ ಉದ್ದೇಶವನ್ನಿಟ್ಟುಕೊಂಡು ಸಾಮಾಜಿಕ ಕ್ಷೇತ್ರದಿಂದ ಹೋರಾಟ ಪ್ರಾರಂಭಿಸುತ್ತದೆ. ಆದರೆ ವಚನಕಾರರು ಹೋರಾಟ ಪ್ರಾರಂಭಿಸಿದ್ದು ಧಾರ್ಮಿಕ ಕ್ಷೇತ್ರದಿಂದ. ಶೋಷಣೆಗೆ ಕಾರಣವಾಗುವ ಎಲ್ಲಾ ಶಕ್ತಿಗಳನ್ನು ಕ್ರಾಂತಿ ದಮನ ಮಾಡುತ್ತದೆ. ಶೋಷಣೆಯ ಮೂಲಗಳಲ್ಲಿ ಧರ್ಮವೂ ಒಂದು. ಹೀಗಿದ್ದಾಗ; ಧರ್ಮದಿಂದಲೇ ಕ್ರಾಂತಿ ಮಾಡುವುದು ಕೇವಲ ಭ್ರಮೆಯಾಗುತ್ತದೆ. ಕ್ರಾಂತಿ ಮತ್ತು ಧರ್ಮ ಒಂದಕ್ಕೊಂದು ಪೂರಕವಲ್ಲ. ಆದುದರಿಂದ ವಚನಕಾರರದು ಒಂದು ಚಳುವಳಿ ಎನ್ನಬಹುದು.
ವಚನ ಸಾಹಿತ್ಯದಲ್ಲಿನ ಒಂದು ವಚನ ‘‘ಉಳ್ಳವರು ಶಿವಾಲಯವ ಮಾಡುವರು. ನಾನೇನು ಮಾಡಲಿ ಬಡವನಯ್ಯಾ’’ ಎನ್ನುವ ಮಾತು ಬರುತ್ತದೆ. ಇಲ್ಲಿ ಉಳ್ಳವರನ್ನೂ ಎದುರುಹಾಕಿಕೊಳ್ಳದ; ಬಡವರನ್ನೂ ಬಿಡದ ಒಂದು ಸ್ಥಿತಿಯನ್ನು ಕಾಣುತ್ತೇವೆ. ಸಾಮಾಜಿಕ ಸಂದರ್ಭದಲ್ಲಿ ಉಳ್ಳವರೆಂದರೆ ಆರ್ಥಿಕ ಒಡೆತನ ಹೊಂದಿದ್ದ ಮೇಲಿನ ವರ್ಣದವರು. ಅವರಿಗೆ ದೇವಾಲಯಗಳ ಪ್ರವೇಶವಿದ್ದ ಅಥವಾ ಅವರು ವೀರಶೈವ ಧರ್ಮವನ್ನು ಒಪ್ಪಿ ಸ್ವೀಕರಿಸಿದ ಸಂದರ್ಭದಲ್ಲಿ ಅವರಿಗೆ ದೊರೆತ ರಿಯಾಯಿತಿ ಇದಾಗಿತ್ತು. ಬೇಕಿದ್ದರೆ ಅವರು ದೇವಾಲಯಗಳಂತೆ ಶಿವಲಾಯಗಳನ್ನೂ ಕಟ್ಟಿಕೊಳ್ಳಲಿ ಎನ್ನುವ ರಿಯಾಯಿತಿ. ಆದರೆ ದೇವಾಲಯಗಳಿಗೆ ಪ್ರವೇಶವಿಲ್ಲದ ಕೆಲವರ್ಣದ ಮತ್ತು ಕೆಳವರ್ಗದ ಜನತೆಗೆ ಅವರವರ ದೇಹವೇ ದೇವಾಲಯಗಳೆಂದು ಹೇಳಲಾಯಿತು. ಯಾವುದೇ ಕಾರಣಕ್ಕೂ ದೇವಾಲಯಗಳನ್ನು ತ್ಯಜಿಸಿರಿ ಅಥವಾ ದೇವಾಲಯಗಳಿಗೆ ನುಗ್ಗಿರಿ ಎನ್ನಲಿಲ್ಲ. ಉಳ್ಳವರ ಮತ್ತು ಬಡವರ ಮಧ್ಯೆ ಇರುವ ಆರ್ಥಿಕ ಮತ್ತು ಸಾಮಾಜಿಕ ಅಂತರದ ಸ್ಥಿತಿಯನ್ನು ಹಾಗೇ ಉಳಿಸಿಕೊಂಡು ಒಪ್ಪಿಕೊಳ್ಳುವಂತೆ ಮಾಡಿದ ಪ್ರಯತ್ನವನ್ನು ಕಾಣಬಹುದು. ಆರ್ಥಿಕ ತೃಪ್ತಿಯ ಉಳ್ಳವರನ್ನು ಧರ್ಮದ ಕಡೆಗೆ ಎಳೆಯುವುದು; ಬಡವರ ಆರ್ಥಿಕ ಅತೃಪ್ತಿಯನ್ನು ಧರ್ಮದ ಭ್ರಮೆಯಿಂದ ತೃಪ್ತಿಪಡಿಸುವ ವಿಧಾನವೆಂದೇ ಹೇಳಬಹುದು. ಒಟ್ಟಿನಲ್ಲಿ ಎರಡೂ ವರ್ಗಗಳನ್ನು ಧರ್ಮದ ಕಡೆಗೆ ಆಕರ್ಷಿಸುವುದೇ ಆಗಿದ್ದಾಗ; ಇದು ಸಮಾನತೆಯ ಸಮಾಜ ಮುಖಿ ಎಂದು ಹೇಳುವುದಾದರೂ ಹೇಗೆ? ಎನ್ನುವ ಪ್ರಶ್ನೆ ಎದುರಾಗುತ್ತದೆ. ಇಲ್ಲಿ ‘ಧರ್ಮ’ ಎನ್ನುವುದು ಸಾಂಪ್ರದಾಯಿಕ ಶುಷ್ಕ ಆಚರಣೆ ಅರ್ಥ ಪಡೆದಿರುತ್ತದೆ. ಎಲ್ಲಾ ವಚನಕಾರರು ಭಕ್ತನನ್ನು ಮೆಚ್ಚಿ ಭವಿಯನ್ನು ಅಲ್ಲಗಳೆಯುತ್ತಾರೆಯೇ ಹೊರತು ಹಣವಂತನನ್ನು ಧಿಕ್ಕರಿಸಿ ಬಡವನನ್ನು ಮೇಲೆತ್ತುವುದಿಲ್ಲ. ಇಲ್ಲಿ ಬಡವ ಮತ್ತು ಬಲ್ಲಿದರ ಮಧ್ಯೆ ನಡೆಯಬೇಕಿದ್ದ ಸಂಘರ್ಷ ಭಕ್ತ-ಭವಿಗಳ ಮಧ್ಯೆ ತಣ್ಣಗಾಗುತ್ತದೆ. ಭಕ್ತಿ ಇಲ್ಲದ ಎಲ್ಲರನ್ನೂ ತಿರಸ್ಕರಿಸಿದ್ದೇ ಅದಕ್ಕೆ ಕಾರಣ ಎಂದು ಹೇಳಬಹುದು.
ರಾಜಕೀಯ ಬದಲಾವಣೆಯನ್ನು ತರದ ಯಾವ ಹೋರಾಟವೂ ಕ್ರಾಂತಿಯಾಗಲಾರದು. ಧಾರ್ಮಿಕ, ಸಾಮಾಜಿಕ, ಆರ್ಥಿಕ, ಸಾಂಸ್ಕೃತಿಕ ಕ್ಷೇತ್ರಗಳೆಲ್ಲಾ ರಾಜಕೀಯ ಕ್ಷೇತ್ರದ ಹಿಡಿತದಲ್ಲೇ ಇರುವುದು ಇದಕ್ಕೆ ಕಾರಣ. ರಾಜಕೀಯ ಮತ್ತು ಆರ್ಥಿಕ ಕ್ಷೇತ್ರಗಳಲ್ಲಿ ಬದಲಾವಣೆ ತರುವುದು ಶರಣರ ಪ್ರಥಮ ಉದ್ದೇಶವಾಗಿರಲಿಲ್ಲ. ವಚನಕಾರರಂತೂ ರಾಜಕೀಯದಿಂದ ತುಂಬಾ ದೂರವಿದ್ದರು. ಬಸವಣ್ಣನಿಗೆ ರಾಜಕೀಯದ ಸಂಪರ್ಕವಿದ್ದರೂ; ಧರ್ಮ ಪ್ರಮುಖವಾಗಿ ಕಂಡಿತೇ ಹೊರತು ರಾಜಕೀಯವಲ್ಲ. ಬಸವಣ್ಣನಿಗೆ ಅರಸರ ಮನೆಯಲ್ಲಿ ಅರಸಿಯಾಗಿರುವುದಕ್ಕಿಂತ ಭಕ್ತರ ಮನೆಯಲ್ಲಿ ತೊತ್ತಾಗಿರುವುದೇ ಉತ್ತಮವೆನಿಸಿತ್ತು. ಆದುದರಿಂದ ಅನುಭವ ಮಂಟಪದಲ್ಲಿ ವಚನಕಾರರು ಚರ್ಚಿಸಿದ ಸಾಮಾಜಿಕ ಹಿತದ ವಿಚಾರಗಳು ಪ್ರಜ್ಞಾಮಟ್ಟದಲ್ಲಿ ಉಳಿದವೇ ಹೊರತು ಜನರ ಬದುಕಿನಲ್ಲಿ ತರುವ ರಾಜಕೀಯ ಇಚ್ಛಾಶಕ್ತಿ ಇಲ್ಲದಾಯಿತು.
ವಚನಕಾರರು ‘ಧರ್ಮ’ಕ್ಕೆ ಮತ್ತು ಅದರ ಆಚರಣೆಗೆ ಬದ್ಧಾರಾಗಿದ್ದರೂ; ಅವರು ಸಮಾಜ ಮುಖಿಯಾಗಿ ಚಿಂತಿಸಿ ಸ್ಪಂದಿಸಿದ್ದರಿಂದ ನಮಗೆ ಪ್ರಮುಖರಾಗುತ್ತಾರೆ. ಮಾತು ಬಿದ್ದುಹೋಗಿದ್ದ ಅಥವಾ ಮಾತನಾಡುವುದೇ ಅಪರಾಧವಾಗಿದ್ದ ಅಂದಿನ ವ್ಯವಸ್ಥೆಯಲ್ಲಿ ಹರಳಯ್ಯ, ಚೌಡಯ್ಯ, ಕಾಳವ್ವೆ, ಗೊಗ್ಗವ್ವೆ ಮುಂತಾದ ದಲಿತರು, ದುಡಿವ ವರ್ಗದವರು ಮೊಟ್ಟ ಮೊದಲು ಬಾಯಿ ತೆರೆದು, ದನಿಯೆತ್ತಿ ಮಾತನಾಡಿದ್ದು, ಚರ್ಚಿಸಿದ್ದು, ಪ್ರಶ್ನಿಸಿದ್ದು ನಮಗಿಂದು ಬಹಳ ಮುಖ್ಯವೆನಿಸುತ್ತದೆ. ಅದೂ ಶತಮಾನಗಳಿಂದ ಬೌದ್ದಿಕ ಅಸ್ತಿತ್ವವನ್ನೇ ಕಳೆದುಕೊಂಡಿದ್ದ ಮಹಿಳೆ ಮೊದಲ ಬಾರಿಗೆ ಮಾತನಾಡಲು ತೊಡಗಿದ್ದು ಇನ್ನೂ ಮಹತ್ವದ್ದು ಎನಿಸುತ್ತದೆ. ಈ ಜನರಿಗೆ ಧಾರ್ಮಿಕ ಕ್ಷೇತ್ರದಲ್ಲಿ ಹಾಗೂ ಸಾಮಾಜಿಕ ಕ್ಷೇತ್ರದಲ್ಲಿ ಸಮಾನವಾಗಿ ಭಾಗಿಯಾಗಲು ಸಿಕ್ಕ ಅವಕಾಶಗಳಿಂದ ಪುಳಕಿತರಾಗಿದ್ದರು. ಧಾರ್ಮಿಕ ಆಚರಣೆಗೆ ಮಾತ್ರ ಒತ್ತು ಕೊಟ್ಟ ಶರಣರಿಗೆ ಹಾಗೂ ಸಮಾಜ ಮುಖಿಯಾಗಿ ಚಿಂತನೆ ನಡೆಸಿದ ವಚನಕಾರರಿಗೆ ಮಧ್ಯೆ ಕೊಂಡಿಯಂತೆ ಕೆಲಸ ಮಾಡಿದವನು ಬಸವಣ್ಣ. ‘ಎನಗಿಂತ ಕಿರಿಯರಿಲ್ಲ’ ಎನ್ನುತ್ತಲೇ ಚಳುವಳಿಯ ನಾಯಕನಾಗುತ್ತಾನೆ. ‘‘ಮಸಿಯನೇಸು ಕಾಲ ಬೆಳಗಿದರೆ ಬಿಳಿದಾಗಬಲ್ಲುದಯ್ಯ’’ ‘‘ಕಪಟವೇಷದ ಡಂಭಕ ನಾನು’’ -ಎಂದು ಹೇಳುತ್ತಾ ಬಸವಣ್ಣ ಅಲ್ಲಮಪ್ರಭು ಮುಂತಾದವರ ಮುಂದೆ ತನ್ನ ಆಂತರ್ಯದ ವಾಸ್ತವವನ್ನು ವ್ಯಕ್ತಪಡಿಸಿ ಅವರ ಮೆಚ್ಚುಗೆಗೆ ಪಾತ್ರನಾಗುತ್ತಾನೆ. ಇತ್ತ ‘‘ಅಪ್ಪನು ನಮ್ಮ ಮಾದಾರ ಚನ್ನಯ್ಯ’’, ‘‘ಭರಣಿಯಾರಿಸಲು ಹೋದಲ್ಲಿ ಹೊಲೆ ಮಾದಿಗರಿಗೆ ಹುಟ್ಟಿದವ ನಾನು’’ -ಎಂದು ಹೇಳುತ್ತಾ ದಲಿತ ವರ್ಗದ ವಚನಕಾರರ ಪ್ರೀತಿಗೆ ಪಾತ್ರನಾಗುತ್ತಾನೆ. ತಾನು ಸಣ್ಣವ ಎನ್ನುತ್ತಲೇ ದೊಡ್ಡವನಾಗುತ್ತಾನೆ. ಪ್ರಾರಂಭದಲ್ಲಿ ಬಹುದೇವೋಪಾಸನೆ ಯನ್ನು ಖಂಡಿಸಿ ಏಕದೇವೋಪಾಸನೆಯಾದ ಇಷ್ಟಲಿಂಗದಲ್ಲಿ ಕೇಂದ್ರಿಕೃತನಾದ ಅಂಬಿಗರ ಚೌಡಯ್ಯ ನಂತರದ ತನ್ನ ವಚನಗಳಲ್ಲಿ ‘‘ಎರೆದರೆ ನೆನೆಯದು ಬಿಟ್ಟರೆ ಬಾಡದು’’ ಎಂದು ಇಷ್ಟಲಿಂಗದ ಕಲ್ಪನೆಯನ್ನು ಮೀರಿ ಬೆಳೆಯುತ್ತಾನೆ. ‘‘ಗಂಡು ಹೆಣ್ಣನ್ನು ಮೋಹಿಸಿ ಕೈಹಿಡಿದಾಗ ಆಕೆ ಗಂಡಿನ ಆಸ್ತಿ ಅಥವಾ ಒಂದು ವಡವೆ. ಆದರೆ ಹೆಣ್ಣೇ ಗಂಡನ್ನು ಮೋಹಿಸಿ ಕೈಹಿಡಿದರೆ? ಇದಕ್ಕೆ ಉತ್ತರವೇನು?’’ ಎನ್ನುವ ಪ್ರಶ್ನೆಯನ್ನು ಗೊಗ್ಗವ್ವೆಯಂತಹ ದಲಿತ ಮಹಿಳೆ ಎತ್ತುತ್ತಾಳೆ. ದುಡಿವ ವರ್ಗದಿಂದ ಬಂದ ನುಲಿಯ ಚಂದಯ್ಯ ಲಿಂಗವನ್ನು ಕಡೆಗಣಿಸಿ, ಧರ್ಮ ಆಚರಣೆಯನ್ನು ಪಕ್ಕಕ್ಕೆ ದೂಡಿ ಕಾಯಕಕ್ಕೆ ಪ್ರಾಧಾನ್ಯತೆ ಕೊಡುತ್ತಾನೆ. ಅಮುಗೆ ರಾಯಮ್ಮ ಎನ್ನುವ ವಚನಕಾರ್ತಿ ಮಂಡೆಬೋಳಿಸಿಕೊಂಡು ತುಂಡುಗಂಬಳಿ ಹೊದ್ದ ವೇಷಧಾರಿಗಳನ್ನು ತೀವ್ರವಾಗಿ ಠೀಕಿಸುತ್ತಾಳೆ.
ಸಮಾಜವೊಂದರ ವ್ಯವಸ್ಥೆಯನ್ನು ಹಾಗೂ ಅದರ ರಕ್ಷಕ ಶಕ್ತಿಗಳನ್ನು ವಿಮರ್ಶಿಸಿ ಕ್ರಾಂತಿಕಾರಕವಾಗಿ ಮಾತನಾಡುವ ಕೆಚ್ಚು ಜನಸಾಮಾನ್ಯರಲ್ಲಿ ಮೂಡಿದ್ದು ವಚನ ಚಳುವಳಿಯ ನಿಜವಾದ ಸಾಧನೆಯಾಗುತ್ತದೆ. ದುಡಿವ ವರ್ಗದಿಂದ ಬಂದ ವಚನಕಾರರು ಸಾಮಾಜಿಕ ಸಮಸ್ಯೆಗಳನ್ನು ಎತ್ತಿಕೊಂಡು ಚರ್ಚಿಸಿದ್ದು; ಧಾರ್ಮಿಕ, ಸಾಮಾಜಿಕ, ರಾಜಕೀಯ ಹೀಗೆ ಎಲ್ಲಾ ಕ್ಷೇತ್ರಗಳಲ್ಲೂ ಅಸ್ಪೃಶ್ಯಳಾಗಿದ್ದ ಮಹಿಳೆಗೆ ಸಮಾನತೆಯ ಅವಕಾಶ ಕಲ್ಪಿಸಿದ್ದು ವೀರಶೈವಧರ್ಮ ಎನ್ನುವುದು ಹೆಮ್ಮೆಯ ಸಂಗತಿ. ರಾಜಪರ ಮೌಲ್ಯಗಳನ್ನು ಧಿಕ್ಕರಿಸಿದ್ದು, ಧರ್ಮಪರ ಮೌಲ್ಯಗಳನ್ನು ಬೆಳೆಸಿದ್ದು, ಜನಪರ ಮೌಲ್ಯಗಳಿಗಾಗಿ ಹೋರಾಡಿದ್ದು ಹೀಗೆ ಎಲ್ಲಕ್ಕೂ ವೀರಶೈವ ಧರ್ಮವೇ ಕಾರಣ. ಒಟ್ಟಿನಲ್ಲಿ ಜನತೆಗೆ ಬೆಳಕು ನೀಡಿ ಮತ್ತು ನೀಡುತ್ತಾ ಈ ಧರ್ಮ ಇಂದಿಗೂ ಹಸಿರಾಗಿದೆ.
ಧರ್ಮ ಮತ್ತು ಮುಕ್ತವಿಚಾರ : ೮. ಬಿಡುಗಡೆ – ಈ. ಸಿಖ್ ಧರ್ಮ
ಈ. ಸಿಖ್ ಧರ್ಮ
‘ಸಿಖ್’ ಎಂದರೆ ‘‘ವಿದ್ಯಾರ್ಥಿ’’ ಅಥವಾ ‘‘ಶಿಷ್ಯ’’ ಅಥವಾ ‘‘ಅನುಯಾಯಿ’’ ಎನ್ನುವ ಅರ್ಥ. ‘‘ಸಿಖ್ ಮತಧರ್ಮ’ದ ಸ್ಥಾಪಕ ನಾನಕ್. ಕ್ರಿ.ಶ.೧೪೬೯ರಲ್ಲಿ ಪಂಜಾಬ್ ಪ್ರಾಂತ್ಯದ ತಾಲವಂಡಿಯ ಒಂದು ಹಳ್ಳಿಯಲ್ಲಿ ಹಿಂದೂ ತಂದೆ-ತಾಯಿಗಳಿಗೆ ಜನಿಸಿದ. ನಾನಕನ ಶಾಲಾ ವಿದ್ಯಾಭ್ಯಾಸ ಒಬ್ಬ ಮುಸ್ಲಿಂ ಶಿಕ್ಷಕನಲ್ಲಿ ನಡೆಯಿತು. ಹೀಗೆ ಸ್ಥಾಪಿಸಿದ ಸಿಖ್ಧರ್ಮ ಹಿಂದೂ ಮತ್ತು ಮುಸ್ಲಿಂ ಧರ್ಮಗಳೆರಡರಿಂದಲೂ ಸತ್ವವನ್ನು ಪಡೆದಿದೆ. ಇಲ್ಲಿ ಜ್ಞಾನವನ್ನು ನೀಡಿ ಮಾರ್ಗದರ್ಶನ ಮಾಡುವ ‘ಗುರು’ವಿಗೆ, ಆ ಮೂಲಕ ಅವನ ಬೋಧನೆಗಳಿಗೆ ಮಾನ್ಯತೆ. ಆದುದರಿಂದಲೇ ನಾನಕನನ್ನು ‘ಗುರುನಾನಕ್’ ಎಂದು ಕರೆಯುವುದು.
ಇಸ್ಲಾಂ ಧರ್ಮ ವಿಗ್ರಹಾರಾಧನೆ ಮತ್ತು ಅದರ ಆಚರಣೆಗಳನ್ನು ತಿರಸ್ಕರಿಸುತ್ತದೆ ಮತ್ತು ಏಕದೇವ ವಾದವನ್ನು ಎತ್ತಿಹಿಡಿಯುತ್ತದೆ. ಇದರಿಂದ ಪ್ರಭಾವಿತರಾದ ಹಿಂದೂಧರ್ಮ ಪ್ರವರ್ತಕರು; ಹಿಂದೂ ಧರ್ಮದಲ್ಲಿನ ಕೆಲವು ನಂಬಿಕೆಗಳು ಮತ್ತು ಆಚರಣೆಗಳನ್ನು ಮಾರ್ಪಡಿಸುತ್ತಾರೆ. ಉದಾಹರಣೆಗೆ; ಕ್ರಿ.ಶ.ಹದಿನಾಲ್ಕನೇ ಶತಮಾನದಲ್ಲಿ ರಮಾನಂದರು ಜಾತಿಪದ್ಧತಿ ಮತ್ತು ಮಾಂಸಾಹಾರದ ಮೇಲಿನ ನಿರ್ಬಧವನ್ನು ತಿರಸ್ಕರಿಸುತ್ತಾರೆ. ಏಕದೇವತಾವಾದವನ್ನು ಒಪ್ಪಿದ ಇಸ್ಲಾಂನಲ್ಲಿ ಮುಸಲ್ಮಾನನಾಗಿ ಹುಟ್ಟಿದ ‘ಕಬೀರ್ (೧೪೪೦-೧೫೧೮) ರಮಾನಂದರ ಅನುಯಾಯಿಯಾಗುತ್ತಾನೆ. ಒಂದು ಶತಮಾನದ ಹಿಂದೆ ಜೀವಿಸಿದ್ದ ಕವಿ ನಾಮದೇವನಂತೆ ಕಬೀರ್; ವಿಗ್ರಹಗಳಲ್ಲಿ ದೇವರಿದ್ದಾನೆ ಎನ್ನುವುದನ್ನು ಅಪಹಾಸ್ಯ ಮಾಡುತ್ತಾನೆ. ‘‘ಆಂತರ್ಯದ ನಿಷ್ಠೆ ಅಥವಾ ಜೀವನದ ನೈತಿಕತೆಯನ್ನು ಹೊರತುಪಡಿಸಿದ ಶಾಸ್ತ್ರಗಳು, ಧರ್ಮಗ್ರಂಥಗಳು, ಯಾತ್ರಾ ಸ್ಥಳಗಳು, ವೈರಾಗ್ಯ, ಗಂಗಾಸ್ನಾನ’’ ಇಂತಹ ಧರ್ಮದ ಬಾಹ್ಯಾಚರಣೆಗಳ ಬಗ್ಗೆ ಕಬೀರ್ ಅತೃಪ್ತಿ ವ್ಯಕ್ತಪಡಿಸುತ್ತಾನೆ.
‘‘ದೇವನೊಬ್ಬ. ಅವನು ಸತ್ಯ. ಅವನು ಸೃಷ್ಟಿಕರ್ತ, ಭಯ ಮತ್ತು ಶತೃತ್ವವಿರದವ. ವಿಶ್ವವನ್ನು ವ್ಯಾಪಿಸಿರುವ ಅವನು ಎಲ್ಲೆಲ್ಲೂ ಇದ್ದಾನೆ. ಅವನು ಹುಟ್ಟಿಲ್ಲದ ಸ್ವಯಂಭು ಮತ್ತು ಚಿರಂತನ. ಅವನು ಹೃದಯ ವೈಶಾಲ್ಯದ ಮಹಾನುಭಾವ. ಪ್ರಾರಂಭದಲ್ಲಿ ಅವನು ಸತ್ಯ, ಕಾಲ ಸರಿದಂತೆಲ್ಲಾ ಅವನೇ ಸತ್ಯ. ಆ ಸತ್ಯ ಈಗ ಮತ್ತು ಯಾವಾಗಲೂ ಇರುವಂತಹುದು.’’ ಈ ವಾಕ್ಯಗಳನ್ನು ಸಿಖ್ಖರು ಪ್ರತಿದಿನ ಪಠಿಸುತ್ತಾರೆ. ಸಿಖ್ ಧರ್ಮದ ಪ್ರವಿತ್ರ ಗ್ರಂಥವಾದ ‘ಗ್ರಂಥಸಾಹೇಬ್’ ಅಥವಾ ‘ಆದಿಗ್ರಂಥ’ದಲ್ಲಿ ಉಲ್ಲೇಖವಾಗಿರುವ ಈ ಸಾಲುಗಳು ಗುರುನಾನಕನ ಧಾರ್ಮಿಕ ಅನುಭವಗಳನ್ನು ಪ್ರತಿನಿಧಿಸುತ್ತವೆ. ಆತನ ಈ ಬೋಧನೆಗಳು ಅರ್ಥಪೂರ್ಣವಾದ ಕಾವ್ಯಧಾರೆಯಂತೆ, ಸುಮಧುರ ಕಾವ್ಯಗಾನದಂತೆ ಹರಡಿದ್ದರಿಂದ ಮತ್ತು ಆತ ಮೆಕ್ಕಾಕ್ಕೆ ಪ್ರವಾಸ ಮಾಡಿದ್ದರಿಂದ; ಪಂಜಾಬಿನಾದ್ಯಂತ ಅನುಯಾಯಿಗಳು ಹೆಚ್ಚಿದರು. ನಾನಕ್ ಸಾಯುವುದಕ್ಕೆ ಮುಂಚೆ; ತನ್ನ ಬೋಧನೆಗಳನ್ನು ಮತ್ತು ಹಿಂದೂ ಹಾಗೂ ಇಸ್ಲಾಂ ಧರ್ಮಗಳ ಮಧ್ಯದ ಕಂದಕವನ್ನು ಮುಚ್ಚುವಂತಾ ಹಾಗೂ ತನ್ನ ನಂಬಿಕಾ ವಿಧಾನದ ಪ್ರಯತ್ನವನ್ನು ಮುಂದುವರೆಸಲು ಅಂಗದ ಎನ್ನುವಾತನನ್ನು ನೇಮಿಸಿದ.
‘‘ಹಿಂದು ಎನ್ನುವುದಾಗಲಿ ಅಥವಾ ಮುಸಲ್ಮಾನ ಎನ್ನುವುದಾಗಲಿ ಯಾವುದೂ ಸೃಷ್ಟಿಯಲ್ಲಿ ಇಲ್ಲ.’’ ಎನ್ನುವುದನ್ನು ಗುರುನಾನಕ್ ಬೋಧಿಸಿದ. ಪ್ರಪಂಚದ ನಶ್ವರತೆಯನ್ನು ಹಾಗೂ ಆತ್ಮ ಮತ್ತು ಕರ್ಮಗಳ ಮಿಳಿತವನ್ನು ಈ ಧರ್ಮ ಒಪ್ಪುತ್ತದೆ. ಸಿಖ್ ಧರ್ಮದಲ್ಲಿ ಮಾನವರಿಗೆ ಪುನರ್ಜನ್ಮವಿದ್ದು; ಪ್ರತಿಯೊಂದು ಜನ್ಮದ ಸುಖ-ದುಃಖಗಳ ಪ್ರಮಾಣವನ್ನು ಅವರವರ ಕರ್ಮಗಳಿಗೆ ತಕ್ಕಂತೆ ದೇವರು ಹಂಚುತ್ತಾನೆ. ಇಸ್ಲಾಂನಲ್ಲಿ ಇರುವುದು ಒಂದೇ ಜನ್ಮ. ಅದರಲ್ಲಿ ಮುಕ್ತಿಯ ಸ್ವರ್ಗ ಎನ್ನುವುದು ಕಂಡುಬರುವುದಿಲ್ಲ. ಇಸ್ಲಾಂನಲ್ಲಿ ಬಾಗಿಯಾಗುವುದರ ಮೂಲಕ ದೇವರು ಅಥವಾ ಅಲ್ಲಾಹ್ ಎನ್ನುವ ಅಂತಿಮ ಸತ್ಯದಲ್ಲಿ ಸೇರಿ ಅಸ್ತಿತ್ವ ಕಳೆದುಹೋಗುತ್ತದೆ. ‘‘ಇಲ್ಲಿ ಮಾನವರಿಗೆ ಅಂತಿಮ ಸತ್ಯ ಎನ್ನುವುದು ಬೇರೆಯವರ ಅನುಭವವಲ್ಲ, ಆದರೆ ಅದು ತನ್ನ ಹೃದಯದಲ್ಲಿ ಮತ್ತು ಗುರುವಿನ ಬೋಧನೆಗಳಲ್ಲಿ ಮಾತ್ರ ಕಂಡುಬರುತ್ತದೆ’’ ಎಂದು ನಾನಕ್ ಬೋಧಿಸಿದ.
ಗುರುನಾನಕ್‌ನ ಬೋಧನೆಗಳು ಮತ್ತು ಅವನನ್ನು ಅನುಸರಿಸಿದ ಎಲ್ಲಾ ಗುರುಗಳ ಬೋಧನೆಗಳ ಜೊತೆಗೆ ಹಿಂದೂ ಆಚಾರ್ಯರ ಮತ್ತು ಮುಸಲ್ಮಾನ ಧರ್ಮ ಪಂಡಿತರ ಜ್ಞಾನಸಾರ ‘ಆದಿಗ್ರಂಥ’ ಅಥವಾ ‘ಗ್ರಂಥ ಸಾಹೇಬ್’ನಲ್ಲಿ ಸೇರದೆ. ಸಿಖ್ ಧರ್ಮದ ನೀತಿ-ನಿಯಮಗಳು ಜಾತ್ಯಾತೀತ ಸಮಾಜಕ್ಕೆ; ಸ್ತ್ರೀಯರು ಧರಿಸುವ ‘ಬುರ್ಖಾ’ ಮತ್ತು ‘ಸತಿ’ ಹೋಗುವುದನ್ನು ತಿರಸ್ಕರಿಸುವುದಕ್ಕೆ ಒತ್ತು ನೀಡುತ್ತದೆ. ಧರ್ಮಕ್ಕಾಗಿ ಕೊನೆಯ ಉಸಿರಿರುವವರೆಗೂ ಹೋರಾಡುವ ಪ್ರತಿಕ್ಷಣವೂ ಸಿಖ್ ಧರ್ಮದಲ್ಲಿ ಪವಿತ್ರ. ಪಿತೃಪೂಜೆ ಪವಿತ್ರ.
ಸಿಖ್ ಧರ್ಮ ಸಂಕೇತದಲ್ಲಿನ ಖಡ್ಗಗಳು, ಕೃಪಾಣ ಮತ್ತು ಗುರಾಣಿಗಳು ಸಿಖ್ ಸಮುದಾಯದ ಯುದ್ಧೋತ್ಸಾಹೀ ಮನೋಧರ್ಮವನ್ನು ಪ್ರತಿನಿಧಿಸುತ್ತವೆ. ತನ್ನ ಧರ್ಮ ಅಥವಾ ನಂಬಿಕೆಯನ್ನು ರಕ್ಷಿಸುವುದಕ್ಕಾಗಿ ಸಿಖ್ ಧರ್ಮಕ್ಕೆ ಸೇರಿದ ವ್ಯಕ್ತಿಯು; ಹೋರಾಟಕ್ಕೆ ಹಾಗೂ ಬಲಿದಾನಕ್ಕೆ ಸಿದ್ಧನಾಗಿರಬೇಕೆಂದು ಈ ಸಂಕೇತಗಳು ಸೂಚಿಸುತ್ತವೆ.
ಗುರುನಾನಕ್ ತನ್ನ ವಿಚಾರಗಳನ್ನು ಜನತೆಗೆ ತಲುಪಿಸಲು ಹಾಡುಗಾರಿಕೆ ಮಾಧ್ಯಮವನ್ನು ಬಳಸಿಕೊಂಡ. ‘ಮರ್ದಾನ’ ಎನ್ನುವ ವಾದ್ಯವನ್ನು ನುಡಿಸುತ್ತಿದ್ದ. ಹೀಗೆ ಸುಮಾರು ಇಪ್ಪತ್ಮೂರು ವರ್ಷಗಳ ಕಾಲ ಧರ್ಮ ಪ್ರಚಾರಕ್ಕಾಗಿ ದೇಶದ ಉದ್ದಗಲಕ್ಕೆ ಸುತ್ತಿದ. ಇಂತಹ ಸಂದರ್ಭದಲ್ಲಿ ಒಮ್ಮೆ ಒಬ್ಬ ‘ಖಾಜಿ’ ನಾನಕನನ್ನು ಕುರಿತು ‘‘ನಿನ್ನ ದೃಷ್ಟಿಯಲ್ಲಿ ಇಸ್ಲಾಂನ ಕಲ್ಪನೆಯೇನು’’? ಎಂದು ಪ್ರಶ್ನಿಸಿದ. ಅದಕ್ಕೆ ನಾನಕ ‘‘ಕರುಣೆಯೇ ಮಸೀದಿ, ಭಕ್ತಿಯೇ ಚಾಪೆ, ಮನುಷ್ಯತ್ವವೇ ಕುರಾನ್, ಸಹನೆ-ಸನ್ನಡತೆಗಳೇ ಉಪವಾಸ, ನಡೆಯುವ ಒಳ್ಳೆಯ ದಾರಿಯೇ ಕಾಬಾ ಯಾತ್ರೆ, ಪ್ರಾರ್ಥನೆಯೇ ಜಪಮಣಿ’’ ಎಂದು ಉತ್ತರಿಸಿದ.
ನಾನಕ್ ಒಮ್ಮೆ ಹರಿದ್ವಾರದಲ್ಲಿದ್ದಾಗ ಅಲ್ಲಿಯ ಪಾಂಡಗಳ (ಪುರೋಹಿತರ) ಆಚರಣೆಗಳು ವಿಚಿತ್ರವಾಗಿ ಕಂಡವು. ಒಬ್ಬ ಪಾಂಡ ಸೂರ್ಯನಿಗೆ ಗಂಗಾ ಜಲವನ್ನು ಅರ್ಪಿಸುತ್ತಿದ್ದ. ಅದನ್ನು ಕಂಡ ನಾನಕ್ ‘‘ಸೂರ್ಯನ ಕಡೆ ಯಾಕೆ ನೀರು ಎರಚುತ್ತಿರುವಿ’’? ಎಂದು ಪ್ರಶ್ನಿಸಿದ. ಅದಕ್ಕೆ ಪಾಂಡ ‘‘ಸ್ವರ್ಗದಲ್ಲಿರುವ ನನ್ನ ಪೂರ್ವಿಕರಿಗೆ ಗಂಗಾ ಜಲ ಅರ್ಪಿಸುತ್ತಿದ್ದೇನೆ’’ ಎಂದು ಹೇಳಿ ತನ್ನ ಕಾರ್ಯವನ್ನು ಮುಂದುವರಿಸುತ್ತಾನೆ. ಪಾಂಡಾನ ಮಾತು ನಾನಕನಿಗೆ ಆಶ್ಚರ್ಯ ಉಂಟು ಮಾಡುತ್ತದೆ. ಸ್ವಲ್ಪ ಹೊತ್ತು ಯೋಚಿಸಿದ ನಾನಕ್ ತಾನೂ ನದಿಗೆ ಇಳಿದು ಪಶ್ಚಿಮದ ಕಡೆಗೆ ತಿರುಗಿ ನೀರು ಎರಚಲು ಪ್ರಾರಂಭಿಸುತ್ತಾನೆ. ಇದನ್ನು ಕಂಡ ಪಾಂಡಾ ‘‘ನೀನು ವಿರುದ್ಧ ದಿಕ್ಕಿಗೆ ಏತಕ್ಕೆ ನೀರು ಎರಚುತ್ತಿರುವೆ’’ ಎಂದು ಪ್ರಶ್ನಿಸುತ್ತಾನೆ. ಅದಕ್ಕೆ ನಾನಕ್ ‘‘ಊರಿನಲ್ಲಿರುವ ನನ್ನ ಹೊಲಕ್ಕೆ ನೀರುಣಿಸಲು ಎರಚುತ್ತಿರುವೆ’’ ಎಂದು ಉತ್ತರಿಸುತ್ತಾನೆ. ಅದಕ್ಕೆ ಪಾಂಡ ‘‘ನಿನಗೆಲ್ಲೊ ಹುಚ್ಚು’’ ಎಂದ. ನಾನಕ್ ನಸುನಕ್ಕು ‘‘ನೀನು ಎರಚಿದ ನೀರು ಸ್ವರ್ಗದಲ್ಲಿರುವ ನಿನ್ನ ಹಿರಿಯರಿಗೆ ತಲುಪುವುದಾದರೆ; ನಾನು ಎರಚಿದ ನೀರು ಈ ಭೂಮಿಯ ಮೇಲಿರುವ ನನ್ನ ಜಮೀನಿಗೇಕೆ ತಲುಪುವುದಿಲ್ಲ’’? ಎಂದು ಮರುಪ್ರಶ್ನೆ ಹಾಕಿದಾಗ; ಪಾಂಡಾನ ಮುಖ ಪೆಚ್ಚಾಗುತ್ತದೆ. ಹೀಗೆ ಗುರುನಾನಕ್ ದುಡಿಯುವ ಸಂಸ್ಕೃತಿಗೆ ಗೌರವ ತಂದ. ಮೌಢ್ಯದ ಬೇರಿಗೇ ಕೈ ಹಾಕಿದ.
ಧರ್ಮ ಮತ್ತು ಮುಕ್ತವಿಚಾರ : ೯. ಅನ್ಯ ಮತಧರ್ಮಗಳು – ಅ. ಕ್ರೈಸ್ತ ಮತಧರ್ಮ
ಅ. ಕ್ರೈಸ್ತ ಮತಧರ್ಮ
ಏಸುಕ್ರಿಸ್ತನ ಸುವಾರ್ತೆ ಸಂಪ್ರದಾಯದ ಪ್ರಕಾರ; ಕ್ರೈಸ್ತ ಮತಧರ್ಮದ ಸಂಸ್ಥಾಪಕ ಜೀಸಸ್. ತಂದೆ ಬಡಗಿ ವೃತ್ತಿಯ ಜೋಸೆಫ್. ತಾಯಿ ಮೇರಿ. ಅನ್ಯ ಮತಧರ್ಮಗಳ ಸಂಸ್ಥಾಪಕ ನಾಯಕರ ಹುಟ್ಟು ಮತ್ತು ಬಾಲ್ಯದ ಬಗ್ಗೆ ಇದ್ದಂತೆ; ಕಟ್ಟುಕತೆಗಳು ಜೀಸಸ್‌ನ ಹುಟ್ಟು ಮತ್ತು ಬಾಲ್ಯದ ಬಗ್ಗೆಯೂ ಕ್ರಿ.ಶ.ಎರಡನೇ ಶತಮಾನದಲ್ಲಿ ಹುಟ್ಟಿದವು. ಹೊಸ ಒಡಂಬಡಿಕೆ (New Testiment)ಯಲ್ಲಿ ಏಸುವಿನ ಹುಟ್ಟಿನ ಬಗ್ಗೆ ಒಂದು ವಿಷಯ ಪ್ರಸ್ತಾಪವಾಗಿದೆ. ಅದೆಂದರೆ, ಜೋಸೆಫ್‌ನಿಗೆ ಮತ್ತು ಏಸುವಿನ ತಾಯಿ ಮೇರಿಗೂ ಮದುವೆ ನಿಶ್ಚಿತಾರ್ಥವಾಗಿತ್ತು. ಅವರಿಬ್ಬರೂ ಕೂಡಿ ಬಾಳುವುದಕ್ಕೆ ಮುಂಚೆಯೇ ಮೇರಿ ಗರ್ಭವತಿಯಾಗಿರುವುದು ಜೋಸೆಫ್ ನಿಗೆ ತಿಳಿದುಬಂತು. ಅವನು ನೀತಿವಂತನಾದುದರಿಂದ; ನಿಶ್ಚಿತಾರ್ಥದಂತೆ ಮೇರಿಯನ್ನು ಮದುವೆಯಾಗಿ ದೇಹ ಸಂಬಂಧದಿಂದ ದೂರವಿದ್ದನು. ಆಕೆ ಗಂಡು ಮಗುವಿಗೆ ಜನ್ಮವಿತ್ತಳು. ಅವನೇ ಜೀಸಸ್ ಅಥವಾ ಏಸು.
ಮಗು ಏಸುವಿನ ಜೀವಕ್ಕೆ ರಾಜ ಹೆರೋದನಿಂದ ಹಾನಿ ಇದೆ ಎನ್ನುವುದನ್ನು ದೇವದೂತನಿಂದ ಕನಸಿನಲ್ಲಿ ಕಂಡ ನಂತರ; ಜೋಸೆಫ್ ಮತ್ತು ಮೇರಿ ಮಗುವಿನೊಂದಿಗೆ ಈಜಿಪ್ಟ್ ಗೆ ಪರಾರಿಯಾದರು. ಮಗು ಸಾವಿನ ದವಡೆಯಿಂದ ಪಾರಾಯಿತು. ಸಂದೇಹಕ್ಕೆ ಆಸ್ಪದ ಮಾಡಿಕೊಡುವ ಇಂತಹ ಕತೆಗಳು ಅಂದಿನ ಕ್ರಿಶ್ಚಿಯನ್ ಧರ್ಮದ ಪೌರಾಣಿಕ ನಂಬಿಕೆಗೆ ಹಿಡಿದ ಕನ್ನಡಿಗಳಾಗಿವೆ.
ಜೀಸಸ್ ಒಬ್ಬ ಇಮ್ಯಾನುವೇಲ್ . ಅಂದರೆ ದೇವರೇ ನಮ್ಮೊಡನಿದ್ದಾನೆ ಎನ್ನುವ ಅರ್ಥ. ‘ಏಸು’ ಎಂದರೆ, ‘‘ತನ್ನ ಜನರನ್ನು ಅವರ ಪಾಪಗಳಿಂದ ರಕ್ಷಿಸಿ ಉದ್ಧಾರ ಮಾಡುವವನು’’ ಎನ್ನುವ ಅರ್ಥ. ಅವನು ಹುಟ್ಟಿದ್ದು ಜುದೇಯ ನಾಡಿನ ‘ಬೆತ್ಲೆಹೇಂ’ ಎನ್ನುವ ಊರಿನಲ್ಲಿ.
ಕ್ರಿ.ಶ.ಒಂದನೇ ಶತಮಾನದಲ್ಲಿ ಯಹೂದಿ ಧರ್ಮದ ಒಳಪಂಗಡವಾಗಿ ಕ್ರೈಸ್ತಧರ್ಮ ಅಥವಾ ಕ್ರೈಸ್ತಮತಧರ್ಮ ಪ್ರಾರಂಭವಾಯಿತು. ಬೈಬಲ್ ಸಂಪ್ರದಾಯದ ಪ್ರಕಾರ; ಇಸ್ರೇಲ್ ನ ಗಲಿಲೇಯ ಪ್ರಾಂತ್ಯದ ನಜರತ್ ನ ನಿವಾಸಿ ‘ಜೀಸಸ್’ ಅಥವಾ ‘ಏಸು’ ಯಹೂದಿ ‘ಜಾನ್’ ಎನ್ನುವವನಿಂದ ಧರ್ಮ ದೀಕ್ಷೆ ಪಡೆಯುತ್ತಾನೆ. ಕಾರಣಾಂತರದಿಂದ ಜಾನ್‌ನ ಕೊಲೆಯಾಗುತ್ತದೆ. ಆಗ ಜೀಸಸ್ ಜಾನ್ ನ ಉತ್ತರಾಧಿಕಾರಿಯಾಗಿ ಕಾರ್ಯ ಮುಂದುವರೆಸಿ; ಒಂದಷ್ಟು ಅನುಯಾಯಿಗಳನ್ನು ಸಂಘಟಿಸುತ್ತಾನೆ. ಅದು ಪ್ರಾರಂಭದಲ್ಲಿ ಕ್ರೈಸ್ತ ಸಂಘಟನೆಯಾಗಿ ನಂತರ ಚಳುವಳಿಯಾಗಿ ರೂಪುಗೊಳ್ಳುತ್ತದೆ. ಜೀಸಸ್ ಹೆಚ್ಚು ಕ್ರಿಯಾಶೀಲನಾಗಿರುತ್ತಾನೆ. ಆ ಕ್ರಿಯಾಶೀಲತೆ ಎನ್ನುವುದು ಒಂದು ವರ್ಷ ಅಥವಾ ಹೆಚ್ಚೆಂದರೆ ಮೂರು ವರ್ಷಗಳು ಇರಬಹುದು. ಅಷ್ಟರಲ್ಲಿ, ಪಿತೂರಿಯ ಅಪಾದನೆಯ ಮೇಲೆ ಬಂಧಿತನಾಗಿ ಜೈಲು ಸೇರಿ ರೋಮ್ ನ್ಯಾಯಾಲಯದ ತೀರ್ಪಿನಿಂದ ಶಿಲುಬೆಗೆ ಏರುವುದರ ಮೂಲಕ ಮರಣದಂಡನೆಯನ್ನು ಅನುಭವಿಸುತ್ತಾನೆ. ಜೀಸಸ್‌ನ ನಿಧನಾನಂತರದ ಬೆನ್ನಲ್ಲೇ ಆತನ ಅನುಯಾಯಿಗಳು ತಮಗಾದ ಧಾರ್ಮಿಕ ಅನುಭವಗಳನ್ನು ಹೊರಹಾಕಿ; ‘ಜೀಸಸ್ ಮರಣಾನಂತರ ದೈಹಿಕವಾಗಿ ಸ್ವರ್ಗ ಸೇರಿದ್ದಾದನೆ. ಸ್ವರ್ಗ ಎನ್ನುವುದು ಭೂಮಿಯಿಂದ ಉನ್ನತ ಸ್ಥಾನದಲ್ಲಿದೆ’’ ಎಂದು ಸಮಾಧಾನಪಟ್ಟುಕೊಳುತ್ತಾರೆ. ಇದು ಕ್ರಿ.ಶ.ಮೊದಲ ಶತಮಾನದ ನಂಬಿಕೆ. ಜೀಸಸ್ ಸ್ವರ್ಗದ ಮೋಡಗಳಿಂದ ಮರಳಿ ಕ್ರೈಸ್ತ ಮತಧರ್ಮದ ಸಾಮ್ರಾಜ್ಯ ಸ್ಥಾಪಿಸುತ್ತಾನೆಂದು ಆತನ ಅನುಯಾಯಿಗಳು ನಂಬಿದರು. ಯಹೂದಿಯ ತಾರಸಸ್ ನ ಸಾಹುಲ್ ಎನ್ನುವಾತ ಮೊದಲು ಕ್ರಿಶ್ಚಿಯನ್ ಧರ್ಮ ಸೇರಿ; ನಂತರ ಆ ಧರ್ಮದ ಪ್ರಚಾರಕನಾದ. ಯಹೂದಿಗಳಲ್ಲಿನ ಪಾರ್ಸಿಗಳ ‘ಪುನರ್ಜನ್ಮ ನಂಬಿಕೆ. ಭಕ್ತಿ ವೈರಾಗ್ಯದವರ ‘ಲೋಕರಕ್ಷಕ ನಂಬಿಕೆ’ ಮುಂತಾದವನ್ನು ಕ್ರೈಸ್ತ ಅನುಯಾಯಿಗಳು ಪಾಲು ಪಡೆದಿರುವುದು ಕಂಡುಬಂದಿದೆ. ಕ್ರೈಸ್ತ ಮತಾನುಯಾಯಿಗಳ ನಂಬಿಕೆಯ ಸಾರದ ಪ್ರಕಾರ ‘‘ಪ್ರಪಂಚದ ಅಂತ್ಯ ಎನ್ನುವುದು ಕ್ರೈಸ್ತ ಮತದ ಅಂತ್ಯದಲ್ಲಿದೆ.’’ ಅಂತರೆ ಈ ಧರ್ಮ ಸೂರ್ಯ ಚಂದ್ರ ಮತ್ತು ಭೂಮಿಗಳಿರುವವರೆಗೂ ಆಚರಣೆಯಲ್ಲಿರುತ್ತದೆ ಎನ್ನುವ ಅರ್ಥ ಅಥವಾ ಮನುಷ್ಯ ಸಂತತಿ ಇರುವವರೆಗೂ ಜೊತೆಯಾಗಿರುತ್ತದೆ ಎನ್ನುವ ಅರ್ಥ. ಭಾವನೆಗಳು ಹೆಚ್ಚಾದಾಗ ಇಂತಹ ನಂಬಿಕೆಗಳಿಗೆ ಅವಕಾಶವಾಗುವುದು ಸ್ವಾಭಾವಿಕ. ಆದರೆ ಇವರು ಇತರರಿಗಿಂತ ಭಿನ್ನವಾಗುವುದು ಎಲ್ಲೆಂದರೆ; ಜೀಸಸ್ ನ ವಿಷಯದಲ್ಲಿ. ‘‘ಜೀಸಸ್ ಲೋಕರಕ್ಷಕ. ಅವನ ಪುನರ್ಜನ್ಮ ನಿಶ್ಚಿತ’’ ಎನ್ನುವುದನ್ನು ಬಲವಾಗಿ ನಂಬಿದ್ದಾರೆ. ಕಾಲದ ಅಂತ್ಯ ಎನ್ನುವುದು ಜೀಸಸ್‌ನ ಪುನರುತ್ಥಾನದಿಂದ ಎಂದೂ ನಂಬಿದ್ದಾರೆ.
ಮಾನವ ಪ್ರಜ್ಞೆ ವಿಕಾಸವಾದಂತೆ, ಧರ್ಮಪ್ರಜ್ಞೆ ಮತ್ತು ಆಚರಣೆಗಳಲ್ಲಿ ಸೂಕ್ಷ್ಮ ಪರಿಜ್ಞಾನ ಮತ್ತು ಶಿಷ್ಠತೆ ವಿಕಾಸವಾಗುತ್ತಾ ಬಂದಿದ್ದರ ಪರಿಣಾಮವಾಗಿ; ಪ್ರಪಂಚದ ಇತರ ಉನ್ನತ ಮತಧರ್ಮಗಳಂತೆ ಕ್ರೈಸ್ತಧರ್ಮ ಹುಟ್ಟಲು ಕಾರಣವಾಯಿತು. ಕ್ರೈಸ್ತಧರ್ಮದಲ್ಲಿ ದೈವ ಒಂದು. ನಿರಾಕಾರ ಅಥವಾ ಸಾಕಾರ. ಸರ್ವಶಕ್ತ. ಸರ್ವಾಂತರ್ಯಾಮಿ. ಸರ್ವಕಲ್ಯಾಣ. ಗುಣ ಸಂಪನ್ನ ಹಾಗೂ ಪಾರಮಾರ್ಥಿಕ ಅರ್ಥಪಡೆದಿ ದ್ದಾನೆ ಅಥವಾ ಪಡೆದಿದೆ. ದೇವರು ತನ್ನ ತಾಂತ್ರಿಕ, ಮಾಂತ್ರಿಕ ಮತ್ತು ಪ್ರಾಕೃತಿಕ ಸ್ವರೂಪ ಕಳೆದುಕೊಂಡು; ಧಾರ್ಮಿಕ, ನೈತಿಕ ಮತ್ತು ಅಲೌಕಿಕ ಸ್ವರೂಪ ಪಡೆದುಕೊಂಡಿದೆ.
ಸಂಸ್ಕೃತಿ ಮತ್ತು ನಾಗರೀಕತೆಯ ಇತಿಹಾಸದಲ್ಲಿ ಪ್ರತಿಯೊಂದು ಧರ್ಮವೂ ತನ್ನದೇ ಆದ ನೀತಿಸಂಹಿತೆ ಹಾಗೂ ನೈತಿಕ ದೃಷ್ಟಿಕೋನವನ್ನು ಪ್ರತಿಪಾದಿಸಿರುವುದು ಕಂಡುಬರುತ್ತದೆ. ಇದರಿಂದ ಕ್ರೈಸ್ತಧರ್ಮವೂ ಹೊರತಲ್ಲ. ಬೈಬಲ್ಲಿನ ಹೊಸ ಒಡಂಬಡಿಕೆಯಲ್ಲಿ ಬರುವ ‘‘ಪರ್ವತದ ಮೇಲಿನ ಬೋಧನೆಗಳು’’ (Sermon on the mount) ಧರ್ಮವು ಪ್ರತಿಪಾದಿಸುವ ಸನ್ನಡತೆಯ ಅತ್ಯುತ್ತಮ ನೀತಿ ಸಂಹಿತೆಗಳಾಗಿವೆ. ‘‘ದೀನ-ದಲಿತರೇ, ನೀವು ಭಾಗ್ಯವಂತರು! ದೇವರ ಸಾಮ್ರಾಜ್ಯ ನಿಮ್ಮದು. ಈಗ ಹಸಿದಿರುವವರೇ, ನೀವು ಭಾಗ್ಯವಂತರು ! ನಿಮಗೆ ಸಂತೃಪ್ತಿಯಾಗುವುದು. ಈಗ ಅತ್ತು ಗೋಳಾಡುವವರೇ, ನೀವು ಭಾಗ್ಯಂವತರು! ನೀವು ನಕ್ಕು ನಲಿದಾಡುವಿರಿ. ಪಾರಮಾರ್ಥಿಕವಾಗಿ ಬಡವರು ಭಾಗ್ಯವಂತರು; ಸ್ವರ್ಗಸಾಮ್ರಾಜ್ಯ ಅವರದು. ದುಃಖಿಗಳು ಭಾಗ್ಯವಂತರು; ದೇವರು ಅವರನ್ನು ಸಂತೈಸುವರು. ವಿನಯಶೀಲರು ಭಾಗ್ಯವಂತರು; ದೇವರ ವಾಗ್ದತ್ತ ನಾಡಿಗೆ ಅವರು ಬಾಧ್ಯಸ್ಥರು. ನ್ಯಾಯ ನೀತಿಗಾಗಿ ಹಸಿದು ಹಾತೊರೆಯುವವರು ಭಾಗ್ಯವಂತರು; ದೇವರು ಅವರಿಗೆ ತೃಪ್ತಿಯನ್ನೀಯುವರು. ದಯಾವಂತರು ಭಾಗ್ಯವಂತರು; ದೇವರ ದಯೆ ಅವರಿಗೆ ದೊರಕುವುದು. ನಿರ್ಮಲ ಹೃದಯಿಗಳು ಭಾಗ್ಯವಂತರು; ಅವರು ದೇವರನ್ನು ಕಾಣುವರು. ಶಾಂತಿಗಾಗಿ ಶ್ರಮಿಸುವವರು ಭಾಗ್ಯವಂತರು; ಅವರು ದೇವರ ಮಕ್ಕಳೆನಿಸಿಕೊಳ್ಳುವರು. ನ್ಯಾಯ ನೀತಿಯ ನಿಮಿತ್ತ ಹಿಂಸೆಯನ್ನು ತಾಳುವವರು ಭಾಗ್ಯವಂತರು; ಸ್ವರ್ಗ ಸಾಮ್ರಾಜ್ಯ ಅವರದು’’ ಎನ್ನುವವೇ ಆ ಬೋಧನೆಗಳು. ಧಾರ್ಮಿಕ ಜೀವನದಲ್ಲಿ ಸಂಕಷ್ಟಗಳಿಂದ ಬಿಡುಗಡೆಯಾಗುವುದೇ ‘ಮುಕ್ತಿ’ ಎಂದು ಹೇಳಲಾಗಿದೆ. ಕ್ರೈಸ್ತಧರ್ಮದ ದೃಷ್ಟಿಕೋನದಿಂದ ಹೇಳುವುದಾದರೆ; ‘ಮನುಷ್ಯರು ಅನಂತವಾದ ಯಾತನೆಗಳನ್ನು ಹೊಂದಿರುತ್ತಾರೆ. ಅವರಿಗೆ ದೈವದ ಸಹಾಯ ಬೇಕಾಗಿದೆ. ದೈವದ ಸಹಾಯ ಬೇಕಾದವರಿಗೆ ಮಾತ್ರ ಕ್ರೈಸ್ತಧರ್ಮ ಸೇರಿದುದಾಗಿರುತ್ತದೆ. ಇಡೀ ಭೂಮಂಡಲವು ಸಹಾ ಒಂದು ಆತ್ಮನ ಯಾತನೆಗಿಂತ ಮೀಗಿಲಾದ ಯಾತನೆಯನ್ನು ಅನುಭವಿಸಲಾರದು. ಕ್ರೈಸ್ತರ ನಂಬಿಕೆ ಎಂದರೆ ವ್ಯಕ್ತಿಯು ಈ ಅಂತಿಮ ಯಾತನೆಯನ್ನು ತಿರಸ್ಕರಿಸುವುದೇ ಆಗಿದೆ’’ ಎಂದು ವಿಟೆಗೆನ್ ಸ್ಟೈನ್ ಅಭಿಪ್ರಾಯಪಡುತ್ತಾನೆ.
ಕ್ರೈಸ್ತ ಧರ್ಮದಲ್ಲಿ ಪ್ರೀತಿಯೇ ಅತ್ಯುನ್ನತ ನಿಯಮಾವಳಿಯಾಗಿದೆ. ಧರ್ಮ ಮತ್ತು ಪ್ರೀತಿಗಳೆರಡೂ ದೇವರೊಬ್ಬನಲ್ಲಿಯೇ ಇರಲು ಸಾಧ್ಯ. ಆದುದರಿಂದ ಆತನನ್ನು ನೀತಿ ಸಂಹಿತೆಯ ಉದ್ಧಾರಕನೆಂದೂ; ವಿಶ್ವಾತ್ಮಕವಾದ ಪ್ರೀತಿಯ ಮೂರ್ತರೂಪ ಎಂದು ತಿಳಿಯಲಾಗಿದೆ. ಆಧ್ಯಾತ್ಮಿಕ ಜೀವನವು ವ್ಯಕ್ತಿಯ ಅಂತರಾಳದ ನೆಲೆಯಲ್ಲಿ ದೇವರನ್ನು ಸಾಕ್ಷಾತ್ಕರಿಸಿಕೊಳ್ಳುವುದು ಆಗಿದೆ. ಆದುದರಿಂದಲೇ ದೇವರ ಸಾಮ್ರಾಜ್ಯವನ್ನು ಮನುಷ್ಯರ ಹೃದಯದಲ್ಲಿಯೇ ಸಾಕ್ಷಾತ್ಕರಿಸಿಕೊಳ್ಳಬೇಕೆಂದು ಕ್ರೈಸ್ತಧರ್ಮ ಹೇಳುತ್ತದೆ. ಈ ಸಮಾಜದಲ್ಲಿ ಎಲ್ಲರೂ ದೇವರ ಮಕ್ಕಳೇ ಆಗಿದ್ದು; ಪ್ರತಿಯೊಬ್ಬರೂ ಆಜ್ಞೇಯವಾದ ಮೂಲದಿಂದಲೇ ಜನಿಸಿದವರಾಗಿದ್ದಾರೆ. ಅಂದರೆ ದೇವರ ಅಸ್ತಿತ್ವವನ್ನು ಒಪ್ಪಿಕೊಳ್ಳುವುದೂ ಇಲ್ಲ ಮತ್ತು ನಿರಾಕರಿಸುವುದೂ ಇಲ್ಲದ ಮೂಲ. ಆದುದರಿಂದ ಕ್ರೈಸ್ತಧರ್ಮವೂ ಉಳಿದ ಧರ್ಮಗಳಂತೆ ಸನ್ಯಾಸತ್ವದ ಆದರ್ಶವನ್ನು ಪ್ರತಿಪಾದಿಸಿದೆ. ಯಾರು ದೇವರಿಗಾಗಿ ಜಗತ್ತನ್ನೇ ಅಂದರೆ ಅಲೌಕಿಕ್ಕಾಗಿ ಲೌಕಿಕವನ್ನೇ ತ್ಯಾಗಮಾಡುತ್ತಾರೋ; ಯಾರು ಪ್ರೇಮದಿಂದ ಕೂಡಿದ ಜೀವನವನ್ನು ನಡೆಸುತ್ತಾ ದೇವರಿಗೆ ಮತ್ತು ಮನುಷ್ಯ ಕುಲಕ್ಕೆ ಸೇವೆ ಮಾಡುತ್ತಾರೋ ಅವರೇ ಸನ್ಯಾಸಿಗಳು ಎನ್ನುವುದನ್ನು ಕ್ರೈಸ್ತಧರ್ಮ ಎತ್ತಿ ಹಿಡಿಯುತ್ತದೆ.
* * *
ದೇವನು ವಿಶ್ವಕ್ಕೆ ಅತೀತನು ಎನ್ನುವುದು ಸಾಂಪ್ರದಾಯಿಕ ಕ್ರೈಸ್ತ ಸಿದ್ಧಾಂತ. ಗಿಯದ್ರನೋ ಬ್ರೂನೋ ಎನ್ನುವವನು ಇದನ್ನು ಅಲ್ಲಗಳೆದು ‘‘ದೇವನು ಸರ್ವಗತನೆಂದೂ, ಸರ್ವವೂ ಅವನಲ್ಲೇ ಇದೆ’’ ಎಂದು ಹೇಳಿ ಚರ್ಚ್ ಅಧಿಕಾರಿಗಳ ಕೋಪಕ್ಕೆ ಗುರಿಯಾದನು. ಬೈಬಲ್ ಭೂಕೇಂದ್ರವಾದವನ್ನು ಪ್ರತಿಪಾದಿಸುತ್ತಿತ್ತು. ಭೂಮಿ ಸ್ಥಿರ. ಅದರ ಸುತ್ತೂ ಸೂರ್ಯ ಸುತ್ತುತ್ತದೆ ಎನ್ನುವುದು ಭೂಕೇಂದ್ರವಾದ. ಬ್ರೂನೋ ಈ ವಾದವನ್ನು ತಿರಸ್ಕರಿಸಿ; ಕೊಪರ್ನಿಕಸ್ ನ ಸೂರ್ಯಕೇಂದ್ರ ವಾದವನ್ನು ಎತ್ತಿ ಹಿಡಿದಿದ್ದರಿಂದ ಅವನನ್ನು ಸಜೀವವಾಗಿ ಸುಡಲಾಯಿತು. ಯಾಕೋಬ್ ಬ್ಯೋಮಾ ಎನ್ನುವ ಹದಿನಾರನೇ ಶತಮಾನದ ಕ್ರೈಸ್ತ ಅನುಭಾವಿ ಸರ್ವದೇವವಾದವನ್ನು ಪ್ರತಿಪಾದಿಸಿ ಚರ್ಚ್‌ನ ಅಧಿಕಾರಿಗಳಿಗೆ ಹೆದರಿ ದೇವ ಮತ್ತು ವಿಶ್ವ ಬೇರೆ ಬೇರೆ ಎಂದು ಸಾರಿದನು. ಬಹುತೇಕ ಅನುಭಾವಿಗಳು ವಿಶ್ವ ಮತ್ತು ದೇವನಲ್ಲಿ ಅಭೇದವನ್ನು ಕಂಡಿದ್ದಾರೆ.
ಕ್ರೈಸ್ತ ಮತಧರ್ಮದ ನಂಬಿಕೆಯಲ್ಲಿ ದೇವರು ಅನಂತ ಸ್ವರೂಪಿ. ಸ್ವಯಂಭು. ಶೂನ್ಯದಿಂದಲೇ ಎಲ್ಲವನ್ನೂ ಸೃಷ್ಟಿಸುವವನು. ಕ್ರೈಸ್ತ ಧರ್ಮದ ಮೂಲ ನಂಬಿಕೆಗಳು ಎಂದರೆ ದೇವರು, ಕ್ರಿಸ್ತ ಅಥವಾ ಏಸು, ಮನುಷ್ಯ ಮತ್ತು ವಿಶ್ವ. ಪ್ರತಿಯೊಂದು ಧರ್ಮದಲ್ಲೂ ನಾಯಕರು ಅವತಾರವೆತ್ತಿ ಬಂದು ಜನರನ್ನು ಕಷ್ಟಗಳಿಂದ ರಕ್ಷಿಸುತ್ತಾರೆ ಹಾಗೂ ಅವರನ್ನು ಆಳುತ್ತಾರೆ ಎನ್ನುವ ನಂಬಿಕೆ ಇದೆ. ಹೀಗೆ ಹುಟ್ಟಿ ಬಂದವರನ್ನು ಪ್ರವಾದಿಗಳು ಎಂದು ಕರೆಯಲಾಗುತ್ತಿದೆ. ಇದನ್ನು ಬೈಬಲ್ ಕೂಡಾ ಪ್ರತಿಪಾದಿಸುವುದರಿಂದ; ಏಸುಕ್ರಿಸ್ತ ಒಬ್ಬ ‘ಪ್ರವಾದಿ’ ಎಂದು ಕ್ರೈಸ್ತರು ನಂಬುತ್ತಾರೆ.
ಪಾಪಿಗಳು ವಾಸಿಸುವ ಹಳ್ಳಿ ಅಥವಾ ಪಟ್ಟಣಗಳಲ್ಲಿ ಅನಾಹುತಗಳು ಉಂಟಾಗುವುದು ಅಥವಾ ಪಾಪಿಗಳು ಬೆಳೆಯುವ ಬೆಳೆಗಳು ನಾಶವಾಗುವುದು ಅಥಾವಾ ಸಾಮೂಹಿಕವಾಗಿ ಸಾವುಗಳು ಉಂಟಾಗುವುದು, ಅತಿವೃಷ್ಟಿ ಅಥವಾ ಅನಾವೃಷ್ಟಿ ಮುಂತಾದ ನೈಸರ್ಗಿಕ ಅನಾಹುತಗಳು ಉಂಟಾಗುವುದು ಮುಂತಾದ ಉದಾಹರಣೆಗಳು ಬೈಬಲ್‌ನಲ್ಲಿ ಕಂಡು ಬರುತ್ತವೆ. ಬೈಬಲ್‌ನ ಪ್ರಕಾರ; ಪಾಪ ಮಾಡಿದ ಮನುಷ್ಯನಿಗೆ ದೈವ ಶಾಪಕೊಟ್ಟಿದ್ದರ ಸಂಕೇತ ಮೇಲಿನ ಉದಾಹರಣೆಗಳು. ಅದು ವ್ಯಕ್ತಿಗತವಾಗಿರಬಹುದು. ಅಥವಾ ಸಾಮೂಹಿಕವಾಗಿರಬಹುದು. ಶಾಪಕ್ಕೆ ಒಳಗಾದವರಿಗೆ ಉಂಟಾದ ಕೆಡಕುಗಳೇ ಮೇಲಿನವು ಎಂದು ಹೇಳಬಹುದು. ಇದರಿಂದ; ಕ್ರೈಸ್ತ ಧರ್ಮದಲ್ಲೂ ‘ಪಾಪ’ ಮತ್ತು ‘ಪುಣ್ಯ’ ಎನ್ನುವ ಪರಿಕಲ್ಪನೆಗಳು ಇವೆ ಎಂದು ಕಂಡುಬರುತ್ತದೆ. ಇವುಗಳ ಹಿಂದಿರುವುದು ನೈತಿಕ ಸ್ವರೂಪದ ‘ಸರಿ’ ಮತ್ತು ‘ತಪ್ಪು’ ಅಥವಾ ‘ಒಳ್ಳೆಯದು’ ಮತ್ತು ‘ಕೆಟ್ಟದ್ದು’ ಎನ್ನುವ ವಿಭೇದವೇ ಆಗಿವೆ. ಆದರೆ; ಮತಧರ್ಮಗಳಲ್ಲಿ ‘ಪಾಪ’ ಮತ್ತು ‘ಪುಣ್ಯ’ ಎನ್ನುವ ಪರಿಕಲ್ಪನೆಗಳು ನೈತಿಕ ಅರ್ಥದಲ್ಲಿ ಬಳಕೆಯಾಗದೆ, ಬರೀ ಆಯಾ ಧಾರ್ಮಿಕ ವಿಧಿಗಳ ಉಲ್ಲಂಘನೆಯ ದುಷ್ಪರಿಣಾಮ ಅಥವಾ ಅನುಸರಣೆಯ ಸತ್ಪರಿಣಾಮ ಎನ್ನುವ ಅರ್ಥದಲ್ಲಿ ಬಳಸಲ್ಪಡುತ್ತಿವೆ. ಇಸ್ಲಾಂ ಧರ್ಮದಲ್ಲಿ ಐದೂ ಹೊತ್ತು ನಮಾಜು ಮಾಡದಿದ್ದರೆ ‘ಪಾಪ’ ಎನ್ನುವ ನಂಬಿಕೆಯಾಗಲೀ ಅಥವಾ ಜೀವನದಲ್ಲಿ ಒಮ್ಮೆಯಾದರೂ ಕಾಶಿಯಾತ್ರೆ ಮಾಡುವುದು ಪುಣ್ಯ ಎನ್ನುವ ಹಿಂದೂ ಧರ್ಮದಲ್ಲಿನ ನಂಬಿಕೆ ಮುಂತಾದ ಉದಾಹರಣೆಗಳು ಮೇಲಿನವನ್ನು ಸಮರ್ಥಿಸುತ್ತವೆ. ಬೈಬಲ್‌ನ ಪ್ರಕಾರ; ‘‘ದೇವನ ಪ್ರತಿಬಿಂಬವೇ ಮನುಷ್ಯ ಸೃಷ್ಟಿ. ದೇವನೊಂದಿಗಿನ ಮನುಷ್ಯನ ಸಂಬಂಧ ಜೀವಂತವಾದುದು. ಇಂತಹ ಜೀವಂತ ಸಂಬಂಧವನ್ನು ಕಡಿದುಕೊಳ್ಳುವುದು ಪಾಪವಾಗುತ್ತದೆ. ಮನುಷ್ಯನು ತನ್ನ ಹುಟ್ಟಿನಿಂದಲೇ ಪಾಪಮುಖಿಯಾಗಿರುತ್ತಾನೆ. ಇದಕ್ಕೆ ಕಾರಣ; ಆದಿ ಮಾನವರಾದ ಆಡಂ ಮತ್ತು ಈವ್ ಮಾಡಿದ ಮೂಲಪಾಪ, (Origional sin). ಈಡನ್ನಿನ ತೋಟದಲ್ಲಿ ದೇವನಿಂದ ನಿಷಿದ್ಧವಾಗಿದ್ದ ಹಣ್ಣನ್ನು ಇವರಿಬ್ಬರೂ ತಿಂದಿದ್ದರಿಂದ ಮಾನವನಿಗೆ ಸ್ವಲ್ಪ ಭಾಗ ಮಾತ್ರ ಪುಣ್ಯ ಪಡೆಯಲು ಸಾಧ್ಯವಾಗಿದ್ದು’’ ಎಂದು ತಿಳಿದುಬರುತ್ತದೆ. ಇಲ್ಲಿ ‘ಪಾಪ’ ಎನ್ನುವುದು ಕೇವಲ ನೈತಿಕತೆಯ ವಿರುದ್ಧದ ಅಪರಾಧ ಮಾತ್ರವಲ್ಲ; ಅದು ದೈವ ವಿರೋಧಿ ಮತ್ತು ಧರ್ಮಾಚರಣೆಯ ವಿರೋಧಿ ಅಪರಾಧ ಕೂಡ ಆಗಿರುತ್ತದೆ ಎನ್ನುವುದು ಮುಖ್ಯ. ಮನುಷ್ಯರು ಮಾಡವ ಪಾಪಕೃತ್ಯಗಳು ಕೇವಲ ನೈತಿಕ ಮತ್ತು ಸಾಮಾಜಿಕ ಅಪರಾಧಗಳಷ್ಟೇ ಆಗಿರದೆ; ಅವು ದೈಶಾಸನ ಅಪರಾಧಗಳು ಕೂಡಾ ಆಗಿರುತ್ತವೆ.
ಕ್ರೈಸ್ತಧರ್ಮದ ಪ್ರಕಾರ; ‘ಮಾನವರ ಪಾಪ ಕರ್ಮಗಳ ನಿವಾರಣೆಗಾಗಿ ಏಸುಕ್ರಿಸ್ತ ನಿಷ್ಪಾಪಿಯಾಗಿದ್ದರೂ ಶಿಲುಬೆಗೆ ಏರಿ ಬಲಿದಾನ ಮಾಡಿದ’. ಬೈಬಲ್ ನ ಹೊಸ ಒಡಂಬಿಡಕೆ (New Testiment) ಪ್ರಕಾರ ‘‘ಏಸು ಕ್ರಿಸ್ತನ ಮಹಾಬಲಿದಾನವು ಸಮಸ್ತ ಮಾನವರ ಪಾಪಗಳನ್ನೆಲ್ಲಾ ತೊಳೆದು; ಈ ಭೂಮಿಯ ಮೇಲೆ ದೇವರ ರಾಜ್ಯವನ್ನು (The Kingdom of god) ಪ್ರತಿಷ್ಠಾಪಿಸುತ್ತದೆ.’’ ಇಲ್ಲ ಪಾಪದ ಪ್ರಾಯಶ್ಚಿತ್ತಕ್ಕಿಂತ ಹೆಚ್ಚಾಗಿ ತಪ್ಪನ್ನು ಒಪ್ಪಿಕೊಳ್ಳುವುದಕ್ಕೆ ಹಾಗೂ ಪಶ್ಚಾತ್ತಾಪಕ್ಕೆ ಒತ್ತುಬಿದ್ದಿದೆ.
ಬೈಬಲ್‌ನ ‘ಅಂತಿಮ ತೀರ್ಪು’ (Judgement) ‘ಸಂಭಾವನೆ’ (Reword) ಮತ್ತು ‘ಶಿಕ್ಷೆ’ (Punishment) ಪರಿಕಲ್ಪನೆಗಳಲ್ಲಿ ‘ಪುಣ್ಯ’ದ ಸ್ಪಷ್ಟವಾದ ಕಲ್ಪನೆ ಕಂಡುಬರುತ್ತದೆ. ಕ್ರಿ.ಶ.೩ನೇ ಶತಮಾನದಲ್ಲಿ ಗ್ರಂಥ ರಚನಕಾರನೂ, ಬೋಧಕನೂ ಆಗಿದ್ದ ಟರ್ಟ್ಯೂಲಿ ಯನ್ನನು ‘‘ನಾವು ಕಡ್ಡಾಯವಾಗಿ ಮಾಡಲೇ ಬೇಕಾದ ಸತ್ಕರ್ಮಗಳನ್ನು ಮಾಡುವುದರಿಂದ ಪುಣ್ಯವು ಹಾಗೂ ಧಾರ್ಮಿಕ ಕಡ್ಡಾಯವಿಲ್ಲದಿದ್ದರೂ ನಾವು ಸ್ವಇಚ್ಛೆಯಿಂದ ಮಾಡುವ ಐಚ್ಚಿಕ ಸತ್ಕರ್ಮಗಳಿಂದ ಹೆಚ್ಚಿನ ಪುಣ್ಯವು ಲಭಿಸುತ್ತದೆ. ಪಾಪಿಗಳು ತಮ್ಮ ಪಾಪ-ಕರ್ಮಗಳಿಗಾಗಿ ದೇವರೆದುರು ಪ್ರಾಯಶ್ಚಿತ್ತ ಪಡಬೇಕಾಗುತ್ತದೆ. ಅಂತಹ ಪ್ರಾಯಶ್ಚಿತ್ತವು ನಮ್ಮ ಪುಣ್ಯಕರ್ಮಗಳಿಂದ ಲಭಿಸುತ್ತದೆ. ಮನುಷ್ಯರ ಪುಣ್ಯಕರ್ಮಗಳಿಂದ ಪ್ರಾರ್ಥನೆಗಳು ಪರಿಣಾಮಕಾರಿಯಾಗುತ್ತವೆಂದೂ, ಜೀವಿಗಳು ಗಂಡಾಂತರಗಳಿಂದ ಪಾರಾಗುತ್ತವೆಂದೂ ಹಾಗೂ ಆತ್ಮಗಳು ಮರಣದಿಂದ ಮುಕ್ತವಾಗುತ್ತವೆ’’ ಎಂದು ಬೋಧಿಸಿದನು.
ಕ್ರಿ.ಶ.೫ನೇ ಶತಮಾನದ ಆದಿಯಲ್ಲಿ ಪೆಲಾಗಿಯಸ್ ಎನ್ನುವ ಕ್ರೈಸ್ತ ಸಂಜಾತ ಚಿಂತಕ ಮಾನವನ ಮುಕ್ತಿ ಸಂಪಾದನೆಯ ಪ್ರಯತ್ನದಲ್ಲಿ ಅವನ ‘ಸ್ವತಂತ್ರ ಸಂಕಲ್ಪ’ (free will) ಪ್ರೇರಿತ ಪುಣ್ಯಕಾರ್ಯಗಳ ಮಹತ್ವವನ್ನು ಎತ್ತಿಹಿಡಿಯುತ್ತಾನೆ. ಇದೇ ಸಂದರ್ಭದಲ್ಲಿದ್ದ ಮತ್ತೋರ್ವ ಕ್ರೈಸ್ತ ಸಂಜಾತ ಚಿಂತಕ ಸೇಂಟ್ ಅಗಸ್ಟೈನ್ ಎನ್ನುವ ಧರ್ಮಶಾಸ್ತ್ರಕಾರ ‘ದೈವಾನುಗ್ರಹ’ (Divine grace) ವಿಚಾರವನ್ನು ಮುಂದಿಡುತ್ತಾನೆ. ಎರಡೂ ವಿಚಾರಗಳಲ್ಲಿ ಸಂಘರ್ಷ ಉಂಟಾಗಿ ಕೊನೆಗೆ ದೈವಾನುಗ್ರಹವಾದಕ್ಕೆ ಮಾನ್ಯತೆ ಸಿಕ್ಕು ಮುಂದುವರಿಯುತ್ತದೆ. ಕ್ರೈಸ್ತಧರ್ಮ ಪರಂಪರೆಯಲ್ಲಿ ದೈವಾನುಗ್ರಹವಾದ ಪ್ರಬಲವಾಗಿದೆಯಾದರೂ ಸ್ವಕರ್ಮಾರ್ಜಿತ ಪುಣ್ಯದ ಪರಿಕಲ್ಪನೆಯನ್ನೂ ಉಳಿಸಿಕೊಂಡಿದೆ ಎನ್ನುವುದು ಮುಖ್ಯ. ಕ್ರೈಸ್ತಧರ್ಮದ ಪ್ರಸ್ತುತ ನಿಲುವನ್ನು ‘‘ನಮ್ಮ ಮುಕ್ತಿಗಾಗಿ ನಮ್ಮಷ್ಟಕ್ಕೆ ನಾವೇ ಯಾವ ಪುಣ್ಯ ಕಾರ್ಯವನ್ನೂ ಮಾಡಲಾರೆವು. ಅದಕ್ಕಾಗಿ ನಮಗೆ ದೇವರ ಅನುಗ್ರಹ ಬೇಕೇಬೇಕು. ಆದರೆ ನಮ್ಮ ಪುಣ್ಯಕರ್ಮಗಳ ಕಾಯಕವಿಲ್ಲದೆ; ಕೇವಲ ದೇವರಲ್ಲಿಯ ಅಚಲ ಶ್ರದ್ಧೆಯು ನಮ್ಮನ್ನು ಆಧ್ಯಾತ್ಮಿಕವಾಗಿ ಉಳಿಸಲಾರದು. ಆದುದರಿಂದ ನಮಗೆ ದೈವಾನುಗ್ರಹದ ಜೊತೆಗೆ ನಮ್ಮ ಪುಣ್ಯಕರ್ಮಗಳ ಕಾಯಕ; ಹೀಗೆ ಎರಡೂ ಬೇಕು’’ ಎಂದು ಉಲ್ಲೇಖಿಸಬಹುದು ಎಂದು ಧರ್ಮವಿಮರ್ಶಕರು ಅಭಿಪ್ರಾಯಪಡುತ್ತಾರೆ.
ಆಧುನಿಕ ಚಿಂತಕ ಎಮ್ಯಾನುಯೆಲ್ ಕಾಂಟ್‌ನ ಪ್ರಕಾರ ಕ್ರೈಸ್ತ ಮತಧರ್ಮ ಮಾತ್ರ ನೈತಿಕ ಧರ್ಮ. ಉಳಿದ ಧರ್ಮಗಳು ಅಧೀನ ಧರ್ಮಗಳು. ಮೂಲ ಪಾಪದ ಕಲ್ಪನೆಯನ್ನು ಕಾಂಟ್ ಕೆಡುಕಿನ ಕಡೆ ವಾಲುವ ಮನುಷ್ಯನ ಆಂತರ್ಯದ ಜೊತೆ ಹಾಗೂ ಕರ್ತವ್ಯದ ಕರೆಯನ್ನು ಕಡೆಗಣಿಸಿ ಒಳ ತುಡಿತಗಳಿಗೆ ಈಡಾಗುವ ಸಹಜ ವ್ಯಾಪಾರದ ಜೊತೆ ಬೆಸೆಯುತ್ತಾನೆ. ‘‘ನೈತಿಕ ನಿಯಮಕ್ಕೆ ವಿರುದ್ಧವಾಗಿ ನಡೆಯುವುದು ಮನುಷ್ಯನ ಸಹಜ ನಡವಳಿಕೆಯಾಗಿದೆ. ಆದಾಗ್ಯೂ; ನೈತಿಕ ನಿಯಮಗಳಿಗೆ ಬದ್ಧವಾಗಿರುವುದು ಅವನ ಸಹಜ ನಡವಳಿಕೆಯಲ್ಲ ಎಂದಾಗಲೂ ಮನುಷ್ಯನ ಒಳಗಿನ ಒಳ್ಳೆಯತನಕ್ಕೆ ವಿರೋಧ ವ್ಯಕ್ತಪಡಿಸುತ್ತದೆ ಎಂದೇನೂ ಅಲ್ಲ. ಪ್ರವೃತ್ತಿಗಳ ಮೇಲೆ ಪ್ರಭುತ್ವ ಸಾಧಿಸಿ, ಅವುಗಳನ್ನು ಶಿಸ್ತಿಗೆ ಒಳಪಡಿಸಿ ನೈತಿಕ ನಿಯಮಕ್ಕೆ ಬದ್ಧರಾಗುವ ಸ್ವಾತಂತ್ರ್ಯ ಗಳಿಸುವುದು ಮನುಷ್ಯನ ಮೂಲ ಒಳ್ಳೆಯತನವೆಂಬುದರ ಅರ್ಥವಾಗಿದೆ. ಹಾಗಾಗಿ ಮೂಲ ಒಳ್ಳೆಯತನ ಹಾಗೂ ಕೆಡುಕನ್ನು ಎಸಗಲು ಆಂತರಿಕ ಪ್ರಚೋದನೆ  ಇವೆರಡೂ ಪ್ರತಿಯೊಬ್ಬ ಮನುಷ್ಯನ ಪ್ರಮುಖ ಲಕ್ಷಣಗಳಾಗಿವೆ’’ ಎಂದು ಅಭಿಪ್ರಾಯಪಡುತ್ತಾನೆ. ‘ದೇವರು ಕ್ರಿಸ್ತನಲ್ಲಿ ಆವತರಿಸಿದ್ದಾನೆ’ ಎಂದು ಕಾಂಟ್ ಹೇಳುವಾಗ; ಇದನ್ನು ಅಲೌಕಿಕ ವ್ಯವಸ್ಥೆಯ ಪವಾಡವೆಂದು ಹೇಳುವುದಿಲ್ಲ. ಬದಲಾಗಿ ಅದು ‘ನೈತಿಕ ಆದರ್ಶದ ಪ್ರಕಟಿತ ರೂಪವಾಗಿದೆ’ ಎನ್ನುತ್ತಾನೆ. ಈ ಆದರ್ಶವನ್ನು ಸಾಕ್ಷಾತ್ಕರಿಸಿಕೊಂಡಾಗಲೇ ದೇವರ ಅವತಾರದ ಸತ್ಯಾಸತ್ಯದ ಅರಿವಾಗುವುದು.
‘‘ಇಂದ್ರಿಯ ಗಮ್ಯ ಪ್ರತಿಮೆಗಳನ್ನು ಕ್ರೈಸ್ತಧರ್ಮ ಉಪಯೋಗಿಸುವವರೆಗೆ ಅದು ಪರಿಪೂರ್ಣ ಅರಿವನ್ನು ದಕ್ಕಿಸಿಕೊಳ್ಳಲಾರದು. ಈ ಧರ್ಮವು ಈ ಹಂತವನ್ನು ದಾಟಿ ಆಧ್ಯಾತ್ಮಿಕ ವಲಯವನ್ನು ಪ್ರವೇಶಿಸಲು ಪರಿಶುದ್ಧ ಆಲೋಚನೆಯಿಂದ ಮಾತ್ರ ಸಾಧ್ಯ’’ ಎಂದು ಹೆಗೆಲ್ ಪ್ರತಿಪಾದಿಸಿದ್ದಾನೆ.
* * *
ಕ್ರೈಸ್ತ ಧರ್ಮದಲ್ಲೂ ‘ಪವಿತ್ರ’ ಮತ್ತು ‘ಅಪವಿತ್ರ’ ಎನ್ನುವ ಪರಿಕಲ್ಪನೆಗಳು ಗಟ್ಟಿಯಾಗಿಯೇ ನೆಲೆಯುರಿವೆ. ಈ ಪರಿಕಲ್ಪನೆಗಳಿಗೆ ಸ್ಥಾನವಿರುವಲ್ಲೆಲ್ಲಾ ಧರ್ಮಾನುಯಾಯಿಗಳ ವಿಘಟನೆಗೆ ಆ ಮೂಲಕ ಶ್ರೇಣೀಕೃತ ಸಮಾಜದ ನಿರ್ಮಾಣಕ್ಕೆ ಕಾರಣವಾಗಿರುವುದನ್ನು ನಾವು ಮಾನವ ಇತಿಹಾಸದಿಂದ ಕಂಡುಕೊಳ್ಳಬಹುದು. ‘ಪವಿತ್ರ’ ಅಥವಾ ‘ಪಾವಿತ್ರ್ಯ’ ಎನ್ನುವುದು ಭೌತಿಕ ರೂಪ ಇರಬಹುದು ಅಥವಾ ಬೌದ್ದಿಕತೆಗೆ ಸಂಬಂಧಿಸಿದ ಭಾವನೆಗಳ ರೂಪ ಇರಬಹುದು. ಅವು ಭಾಷಿಕವಾಗಿರಬಹುದು. ಸಾಮಾಜಿಕ ನಡವಳಿಕೆಯಾಗಿರಬಹುದು. ಅಥವಾ ಕಲಾತ್ಮಕ ಕೃತಿಯಾಗಿರಬಹುದು. ಒಟ್ಟಿ ನಲ್ಲಿ ಎಲ್ಲರ ಅವಿರೋಧ ಒಪ್ಪಿಗೆಗೆ ಒಳಪಟ್ಟಾಗ ‘ಪವಿತ್ರ’ ಎನಿಸುತ್ತವೆ.
ಬೈಬಲ್ ಗ್ರಂಥದ ಉತ್ತರ ಭಾಗವನ್ನು ‘ಹೊಸ ಒಡಂಬಡಿಕೆ’ (New Testiment) ಎನ್ನುವ ಹೆಸರಿನಿಂದ ಕರೆಯಲಾಗುತ್ತಿದೆ. ಇದು ಏಸು ಕ್ರಿಸ್ತನನ್ನು ಕುರಿತು ಬರೆಯಲಾದ ಗ್ರಂಥವೆಂದು ಕರೆಯಲಾಗಿದೆ. ದೇವರು ಮಾನವರೊಡನೆ ಹೊಸದಾಗಿ ಮಾಡಿಕೊಂಡ ಒಪ್ಪಂದ ಇದಾಗಿರುತ್ತದೆ. ಏಸುಕ್ರಿಸ್ತನನ್ನು ಪ್ರಭು ಮತ್ತು ಲೋಕೋದ್ಧಾರಕ ಎಂದು ನಂಬಿ ಅವನಲ್ಲಿ ವಿಶ್ವಾಸ ಇಡುವ ಜನರ ಜೀವನ ಉದ್ಧಾರವಾಗುತ್ತದೆ ಎನ್ನುವುದು ಇದರ ತಿರುಳು. ಸುಮಾರು ಇಪ್ಪತ್ತೇಳು ಅಧ್ಯಾಯಗಳಿಂದ ಕೂಡಿದ ಈ ಗ್ರಂಥವನ್ನು ಹನ್ನೆರಡು ಮಂದಿ ಲೇಖಕರು ಐವತ್ತು ವರ್ಷಗಳಲ್ಲಿ ಸಂಗ್ರಹಿಸಿ ಬರೆದಿದ್ದಾರೆ. ಈ ಗ್ರಂಥ ಜನಸಮೂಹದ ಮೇಲೆ ಅಧಿಕಾರಯುತವಾಗಿ ಬೋಧಿಸಿ, ನಿರ್ದೇಶಿಸಿ, ಪರಿಣಾಮ ಬೀರಿದ್ದರಿಂದ; ಕ್ರೈಸ್ತಧರ್ಮಾನುಯಾಯಿಗಳಿಗೆಲ್ಲ ಪ್ರವಿತ್ರ ಗ್ರಂಥವಾಗಿದೆ.
‘ಜೆರುಸಲೆಮ್ ’ ಮತ್ತು ‘ಬೆತ್ಲೆಹೆಮ್ ’ ಕ್ರೈಸ್ತರಿಗೆ ಪವಿತ್ರ ಸ್ಥಳಗಳು. ಒಂದು ಏಸ್ತು ಕ್ರಿಸ್ತ ಬದುಕಿದ ಸ್ಥಳವಾದರೆ ಮತ್ತೊಂದು ಹುಟ್ಟಿದ ಊರು. ಕ್ರೈಸ್ತ ಮತಾನುಯಾಯಿಗಳು ತಮ್ಮ ಧಾರ್ಮಿಕ ಸಂಸ್ಕಾರಗಳನ್ನು ಇಲ್ಲಿ ಆಚರಿಸುತ್ತಾರೆ. ಇಲ್ಲೇ ಆಚರಿಸಬೇಕೆನ್ನುವ ಧಾರ್ಮಿಕ ನಿರ್ದೇಶನವೂ ಅವರಿಗೆ ಇದೆ. ಏಸುವಿನ ಜನ್ಮದಿನದಂದು ಅಪಾರ ಸಂಖ್ಯೆಯ ಜನ ಬೆತ್ಲೆಹೆಮ್ ನಲ್ಲಿ ಸೇರುತ್ತಾರೆ. ಇಟಲಿಯ ವ್ಯಾಟಿಕನ್ ನಗರ ಕ್ರೈಸ್ತರ ಮತ್ತೊಂದು ಪವಿತ್ರ ಸ್ಥಳ. ರೋಮನ್ ಕ್ಯಾಥೋಲಿಕ್ ಚರ್ಚುಗಳ ಪೀಠಾಧಿಪತಿ ಇಲ್ಲಿದ್ದಾರೆ. ಕ್ರೈಸ್ತರಿಗೆ ಚರ್ಚುಗಳೇ ಪವಿತ್ರ ಸ್ಥಳಗಳು. ಶಿಲುಬೆ ಮತ್ತು ಕ್ರೈಸ್ತ ವೃಕ್ಷಗಳು ಇವರಿಗೆ ಪವಿತ್ರ. ಕ್ರೈಸ್ತಧರ್ಮಾನುಯಾಯಿಗಳಿಗೆ ‘ಜೀಸಸ್’, ‘ತಂದೆ’ ಮತ್ತು ‘ಪವಿತ್ರಾತ್ಮ’ ಎನ್ನುವವು ತ್ರಿಸತ್ಯಗಳು. ಇವರು ಪವಿತ್ರ ವ್ಯಕ್ತಿಗಳು. ತಾಯಿ ಮೇರಿಯೂ ಪವಿತ್ರ ವ್ಯಕ್ತಿಯೇ. ಸಂತ ಪಾಲ್ ಮತ್ತು ಏಂಜೆಲ್ಸ್ ಅವರನ್ನು ಧರ್ಮದೇವತೆಗಳೆಂದು ಪರಿಗಣಿಸಲಾಗಿದೆ. ಕ್ರೈಸ್ತಧರ್ಮದಲ್ಲಿ ನ್ಯಾಯ, ನೀತಿ, ಧರ್ಮ, ಸುಖ, ಶಾಂತಿ ಮತ್ತು ನೆಮ್ಮದಿ’ಗಳು ಹೆಚ್ಚುತ್ತಾ ಹೋಗಿ ಗಟ್ಟಿಯಾಗುವ ಕಾಲವನ್ನು ಪವಿತ್ರವೆಂದು ಭಾವಿಸಲಾಗುವುದು. ಕ್ರಿಸ್ತನನ್ನು ಶಿಲುಬೆಗೆ ಏರಿಸಲ್ಪಟ್ಟ ಸಂಸ್ಮರಣೆಯ ‘ಶುಕ್ರವಾರ’ ಪವಿತ್ರ. ಇದನ್ನು ‘ಪವಿತ್ರ ಶುಕ್ರವಾರ’ ಎಂದು ಆಚರಿಸಲಾಗುತ್ತದೆ. ಪವಿತ್ರ ಶುಕ್ರವಾರದ ನಂತರ ಬರುವ ಭಾನುವಾರವನ್ನು ‘ಈಸ್ಟರ್ ಸಂಡೆ’ ಪವಿತ್ರ ಕಾಲವೆಂದು, ಚರ್ಚಿಗೆ ಹೋಗಿ ಪ್ರಾರ್ಥನೆ ಸಲ್ಲಿಸುವ ಪ್ರತಿ ಭಾನುವಾರವನ್ನೂ ಪವಿತ್ರವೆಂದೂ ನಂಬಲಾಗಿದೆ. ಕ್ರೈಸ್ತನನ್ನು ಶಿಲುಬೆಗೆ ಏರಿಸಲ್ಪಟ್ಟ ಮೂರನೆಯ ದಿನ ಪುನರುತ್ಥಾನನಾದ ಎನ್ನುವ ನಂಬಿಕೆಯ ಸಂಸ್ಮರಣೆಯ ದಿನವನ್ನೇ ‘ಈಸ್ಟರ್ ಸಂಡೆ’ ಎಂದು ಕರೆಯುವುದು. ಕ್ರಿಸ್ತನನ್ನು ಶಿಲುಬೆಗೇರಿಸಿದ ಶುಕ್ರವಾರವನ್ನು ‘ಬ್ಲ್ಯಾಕ್ ಫ್ರೈಡೆ’ ಅಥವಾ ‘ಕಪ್ಪು ಶುಕ್ರವಾರ’ ಅಥವಾ ‘ಅಪವಿತ್ರ ಶುಕ್ರವಾರ’ ಎಂದು ಕರೆಯಲಾಗಿದೆ. ಏಸುವು ಜೆರುಸಲೆಮ್ ನಗರವನ್ನು ಪ್ರವೇಶಿಸಿದ ನಂತರ ತಾಳೆಮರದ ಕೊಂಬೆಗಳನ್ನು ಸೀಳಿದ ಸಂಸ್ಮರಣೆಯ ದಿನ ‘ಪಾಮ್ ಭಾನುವಾರ’ ಎಂದು ರೂಢಿಯಾಗಿದೆ. ಇದು ಈಸ್ಟರ್ ಭಾನುವಾರಕ್ಕಿಂತ ಮೊದಲು ಬರುವ ಭಾನುವಾರವಾಗಿರು ತ್ತದೆ. ಇಂಗ್ಲೀಷ್ ಕ್ಯಾಲೆಂಡರ್ ಪ್ರಾರಂಭವಾಗುವುದೇ ಕ್ರಿಸ್ತನ ಜನ್ಮ ದಿನದಿಂದ. ಮಾನವನ ಹೀನ ಗುಣಗಳನ್ನು ಹೋಗಲಾಡಿಸಿ ವ್ಯಕ್ತಿತ್ವವನ್ನು ಹೆಚ್ಚಿಸುವುದಕ್ಕಾಗಿ ‘ಬ್ಯಾಪ್ಟಿಸಂ’ ಎನ್ನುವ ಸಂಸ್ಕಾರವನ್ನು ಮಾಡಲಾಗುತ್ತದೆ. ಇದು ಜನರಿಗೆ ಪ್ರೋತ್ಸಾಹ ಮಾಡುವುದರ ಮೂಲಕ ನಡೆಯುತ್ತದೆ.
ಕ್ರೈಸ್ತ ಮತಧರ್ಮ ದೇವಸ್ಥಾನದ ಹಂತದಿಂದ ಪ್ರಾರ್ಥನಾ ಮಂದಿರದ ಹಂತದವರೆಗೆ; ಪ್ರಾಣಿ ಬಲಿಯ ಯಜ್ಞದ ಹಂತದಿಂದ ಪ್ರಾರ್ಥನೆಯ ಹಂತದವರೆಗೆ ಬದಲಾಗಿ ಬೆಳೆದಿರುವುದನ್ನು ಆ ಧರ್ಮದ ಇತಿಹಾಸದ ಅಧ್ಯಯನದಿಂದ ಕಂಡುಕೊಳ್ಳಬಹುದು. ಆದರೆ; ಎರಡರ ಗುರಿಯೂ ವಿವೇಕಕ್ಕೆ ಬದಲಾಗಿ ನಂಬಿಕೆಯನ್ನು ಬಿತ್ತುವುದೇ ಆಗಿದೆ ಎನ್ನುವುದು ನನ್ನ ಸ್ಪಷ್ಟ ಅಭಿಪ್ರಾಯ. ಕ್ರೈಸ್ತ ಮತಧರ್ಮಾನುಯಾಯಿಗಳು ಒಂಟಿಯಾಗಿ ಅಥವಾ ಇಡೀ ಕುಟುಂಬದ ಸದಸ್ಯರೆಲ್ಲ ಒಟ್ಟಾಗಿ ಪ್ರಾರ್ಥನೆಗಳಲ್ಲಿ ಭಾಗವಹಿಸುವುದನ್ನು ಸಾಮಾನ್ಯವಾಗಿ ನಾವು ಕಾಣಬಹುದು. ಇಲ್ಲಿ ಗಂಡು-ಹೆಣ್ಣು, ದೊಡ್ಡವರು-ಚಿಕ್ಕವರು, ಬಡವರು-ಬಲ್ಲಿದರು ಮುಂತಾಗಿ ಯಾವ ತಾರತಮ್ಯವೂ ಇರುವುದಿಲ್ಲ. ಇದನ್ನು ಕ್ರೈಸ್ತಧರ್ಮದ ಒಂದು ಅಪರೂಪ ನಡವಳಿಕೆ ಎಂದೇ ಗುರುತಿಸಬಹುದು. ‘ಪ್ರಾರ್ಥನೆ’ ಎನ್ನುವುದು ಭಕ್ತಿಯನ್ನು ಅಭಿವ್ಯಕ್ತಪಡಿಸುವ ಒಂದು ವಿಧಾನ. ‘ಭಕ್ತಿ’ ಎಂದರೆ ನಿಷ್ಠೆ. ವ್ಯಕ್ತಿಯ ಅಥವಾ ಸಮೂಹದ ದೈವದ ಬಗೆಗಿನ ನಿಷ್ಠೆಯನ್ನು ಪ್ರಾರ್ಥನೆಯಲ್ಲಿ ಕಾಣಬಹುದು. ಭೋಜನಕ್ಕೆ ಮುಂಚೆ ಸಲ್ಲಿಸುವ ಪ್ರಾರ್ಥನೆ, ಪ್ರಭು ಭೋಜನ ಸಂಸ್ಕಾರ, ಪ್ರಾತಃಕಾಲದ ಮತ್ತು ಸಾಯಿಂಕಾಲದ ಆಶೀರ್ವಾದಗಳು ಮುಂತಾದವು ಕ್ರೈಸ್ತ ಧರ್ಮಾನುಯಾಯಿಗಳ ಭಕ್ತಿ ಅಭಿವ್ಯಕ್ತಿ ವಿಧಾನಗಳು. ದೇವತಾರಾಧನೆಗಾಗಿ ನಡೆಸುವ ಸಭೆಯಲ್ಲಿ ಅನೇಕ ಭಕ್ತರು ಸಾಮೂಹಿಕವಾಗಿ ಸಲ್ಲಿಸುವ ಪ್ರಾರ್ಥನೆ ಕ್ರೈಸ್ತ ಧರ್ಮದಲ್ಲಿ ಭಕ್ತಿಯ ಅನುಷ್ಠಾನದ ಮತ್ತೊಂದು ಬಗೆಯಾಗಿದೆ.
‘‘ಭಗವಂತನು ಜಗತ್ತಿನ ಸೃಷ್ಟಿಕರ್ತ. ಎಲ್ಲರ ತಂದೆ ಮತ್ತು ಮಾನವ ಮಾಡುವ ಪಾಪ-ಪುಣ್ಯಗಳನ್ನು ನಿರ್ಧರಿಸುವ ನ್ಯಾಯಾದೀಶ. ಅವನಿಗೆ ಪ್ರಾರ್ಥನೆ ಸಲ್ಲಿಸುವುದು ಪವಿತ್ರ ಕರ್ತವ್ಯ’’ ಎಂದು ಏಸು ಬೋಧಿಸಿದ. ಆತ ಮುಂದುವರೆದು ‘‘ನಿನ್ನ ಸ್ವಾಮಿಗೆ ನಿನ್ನ ಪೂರ್ಣ ಹೃದಯವನ್ನು ಧಾರೆ ಎರೆದು; ನಿನ್ನ ಆತ್ಮವನ್ನು ಸಂಪೂರ್ಣವಾಗಿ ಸಮರ್ಪಿಸಿ, ನಿನ್ನ ಸರ್ವ ಸಾಮರ್ಥ್ಯವನ್ನೂ ಉಪಯೋಗಿಸಿ ಪ್ರೀತಿಸು’’ ಎಂದೂ, ಬೋಧಿಸಿ ‘ಪ್ರೇಮ’ದ ಸಂದೇಶವನ್ನು ಲೋಕಕ್ಕೆ ಸಾರಿದ. ಈ ಸಂದೇಶದಲ್ಲಿ ಭಕ್ತಿಯ ಪರಾಕಾಷ್ಠೆಯನ್ನು ಕಾಣಬಹುದು. ‘ಶ್ರದ್ಧೆ’, ‘ಆಶಾಭಾವನೆ’ ಮತ್ತು ‘ಪ್ರೀತಿ’ ಈ ಮೂರನ್ನೂ ದೇವರು ಮಾನವನಿಗೆ ನೀಡಿರುವ ಉಡುಗೊರೆಗಳು ಎಂದು ಕ್ರೈಸ್ತಧರ್ಮ ಭಾವಿಸುತ್ತದೆ. ಭಗವಂತನ ಭಕ್ತಿರೂಪವಾದ ‘ಪ್ರೀತಿ’ ಕೇವಲ ಭಗವಂತನಲ್ಲಿ ಕೇಂದ್ರೀಕೃತಗೊಳ್ಳದೆ ಎಲ್ಲೆಡೆ ಪಸರಿಸಬೇಕೆಂದು ಏಸು ಬಯಸುತ್ತಾನೆ. ಅದು ತನ್ನ ನೆರೆಹೊರೆಯವರ ಬಗ್ಗೆ ಮಾತ್ರವಲ್ಲದೆ, ತನ್ನನ್ನು ದಂಡನೆಗೆ ಗುರಿಮಾಡಲು ಬಯಸುವ ತನ್ನ ಶತೃಗಳ ಬಗ್ಗೆಯೂ ಇರತ್ತಕ್ಕದ್ದೆಂದು ಆತ ಕರೆ ಕೊಡುತ್ತಾನೆ. ಭಗವಂತನಲ್ಲಿ ತೋರಿಸುವ ಭಕ್ತಿ ರೂಪವಾದ ಪ್ರೇಮವನ್ನು ಅನಾಥರ ಕಡೆ, ಬಡವರ ಕಡೆ, ರೋಗಿಗಳ ಕಡೆ ಹೀಗೆ ದುರ್ಬಲರ ಕಡೆ ಮಾತ್ರ ಹರಿಯಬಹುದಾದುದನ್ನು ಶತೃಗಳ ಕಡೆಯೂ ಹರಿಸಬೇಕೆಂದು ಕ್ರೈಸ್ತಧರ್ಮ ಸಾರುತ್ತದೆ.
‘ಪ್ರಾರ್ಥನೆ’ ಎನ್ನುವುದು ಇನ್ನೊಂದು ಅರ್ಥದಲ್ಲಿ ‘ಸ್ತೋತ್ರ’. ‘ಭಕ್ತಿಯ ಅಭಿವ್ಯಕ್ತಿ ರೂಪಗಳು ಇವಾಗಿವೆ. ‘ಸ್ತೋತ್ರ’ ಒಂದು ಅರ್ಥದಲ್ಲಿ ಅಂದರೆ ಭಗವಂತ ಮತ್ತು ಭಕ್ತ ಎನ್ನುವ ಅರ್ಥದಲ್ಲಿ ಅಸಮಾನತೆ ನಿಜ ಎನಿಸಿದರೂ, ಇನ್ನೊಂದು ಅರ್ಥದಲ್ಲಿ ಅಂದರೆ ಸಾಮಾಜಿಕ ಅರ್ಥದಲ್ಲಿ ಸ್ತೋತ್ರ ಅಸಮಾನತೆಗೆ ಆ ಮೂಲಕ ಶ್ರೇಣೀಕೃತ ಸಮಾಜ ನಿರ್ಮಾಣಕ್ಕೆ ಕಾರಣವಾಗುತ್ತದೆ ಎನ್ನುವುದೂ ಅಷ್ಟೇ ಸತ್ಯ. ಕ್ರೈಸ್ತಧರ್ಮದಲ್ಲಿ ಭಕ್ತಿ ಪ್ರೇಮರೂಪ ಪಡೆದು ಸೇವೆಯ ಮೂಲಕ ಪರಿಪೂರ್ಣವಾದ ಅರ್ಥ ಪಡೆಯುತ್ತಿದೆ ಎಂದು ಮೇಲುನೋಟಕ್ಕೆ ಅನ್ನಿಸಿದರೂ ಅಸಮಾನತೆಯ ಬೀಜವನ್ನು ತನ್ನಲ್ಲೇ ಇರಿಸಿಕೊಂಡಿದೆ ಎನ್ನುವುದು ಅಷ್ಟೇ ಸ್ಪಷ್ಟ.
ಯಹೂದಿ ಮತ್ತು ಕ್ರೈಸ್ತ ಧಾರ್ಮಿಕ ಜಗತ್ತಿನ ಬೆಳವಣಿಗೆಯಲ್ಲಿ ಪ್ರಮುಖ ಪಾತ್ರವಹಿಸುತ್ತಿರುವವರು ಎಂದರೆ ‘ಪಾದ್ರಿ’ಗಳು (Priests) ಅಥವಾ ಪುರೋಹಿತರು ಎಂದು ಹೇಳಬಹುದು. ಯಹೂದಿ ಧರ್ಮಗ್ರಂಥದ ಪ್ರಕಾರ ‘ಪುರೋಹಿತ’ ಎಂದರೆ ಒಂದು ನಿರ್ದಿಷ್ಟ ಸ್ಥಳದಲ್ಲಿ ಪ್ರಾಣಿಗಳನ್ನು ಬಲಿಕೊಡುವವನು ಮತ್ತು ನೈವೇದ್ಯವನ್ನು ಅರ್ಪಿಸುವವನು ಎನ್ನುವ ಅರ್ಥ. ಜೊತೆಗೆ ಒಂದು ಸಮುದಾಯದ ಪರವಾಗಿ ಆ ಕಾರ್ಯಗಳನ್ನು ತಲೆಮಾರುಗಳಿಂದ ಮಾಡಿಕೊಂಡು ಬರುತ್ತಿದ್ದ ಇಂತಹ ಜನರನ್ನು ಪುರೋಹಿತಶಾಹಿ ಎಂದು ಕರೆಯಲಾಗುತ್ತಿತ್ತು. ಇದು ಕ್ರಿಸ್ತಪೂರ್ವಕ್ಕೂ ಹಿಂದಿನಿಂದಲೂ ಜರುಸಲೇಮಿನ ದೇವಸ್ಥಾನಗಳಲ್ಲಿ ಇದ್ದ ರೂಢಿ. ಜರುಸಲೇಮಿನ ದೇವಸ್ಥಾನಗಳ ನಾಶದ ನಂತರ ಆ ಸ್ಥಾನಗಳಿಗೆ ‘ಚರ್ಚ್’ಗಳು ಅಥವಾ ಪ್ರಾರ್ಥನಾ ಮಂದಿರಗಳು ಬಂದವು. ಆದರೆ ಪುರೋಹಿತರು ಅಥವಾ ಪಾದ್ರಿಗಳು ಹಾಗೆಯೇ ಮುಂದುವರೆದದ್ದು ಜೊತೆಯಲ್ಲಿ ಅವರ ಕಾರ್ಯವಿಧಾನ ಬದಲಾದದ್ದು ಇತಿಹಾಸದಷ್ಟೇ ಸತ್ಯ. ಯಹೂದಿ ಪುರೋಹಿತರ ಬಗ್ಗೆ ಬೈಬಲ್‌ನಲ್ಲಿ ಇರುವ ವಿವರಗಳಿಂದ ಇದನ್ನು ದೃಢಪಡಿಸಬಹುದು.
ಕ್ರೈಸ್ತರ ಒಂದು ಪಂಗಡವಾದ ‘ಪ್ರಾಟಸ್ಟೆಂಟ’ರು ಪಾದ್ರಿಗಳನ್ನು ‘ಪುರೋಹಿತರು’ ಎಂದು ಕರೆಯುವುದಿಲ್ಲ. ಈ ಪಂಗಡದ ಪೌರೋಹಿತ್ಯದಲ್ಲಿ ‘ಆಹುತಿ’ ಅಥವಾ ‘ಬಲಿ’ಯ ಕಾರ್ಯ ಮುಖ್ಯವಲ್ಲ ಆದರೆ ಪುರೋಹಿತನ ಮಧ್ಯಸ್ಥಿಕೆ ಮುಖ್ಯ. ಬರುಬರುತ್ತಾ ಪಾದ್ರಿ ವರ್ಗದಲ್ಲಿ ಪುರೋಹಿತ ಎನ್ನುವ ಪದದ ಬಳಕೆ ಕಡಿಮೆಯಾಗುತ್ತಾ ಬಂದಿದೆ. ಪುರೋಹಿತ ಇತರ ಕ್ರೈಸ್ತರಿಗಿಂತ ಮೇಲು ಹಾಗೂ ಇತರರಿಗೆ ಸಿಗದ ದೈವದ ಸಹಯೋಗ ಪುರೋಹಿತನಿಗೆ ಲಭಿಸುತ್ತದೆ ಎನ್ನುವ ಭಾವನೆಯನ್ನು ಪ್ರಾಟಸ್ಟೆಂಟರು ತಿರಸ್ಕರಿಸುತ್ತಾರೆ.
ಕ್ರೈಸ್ತರ ಮತ್ತೊಂದು ಪಂಗಡವಾದ ‘ಕ್ಯಾಥೋಲಿಕ್’ರು ಸಾಮೂಹಿಕ ಸಮಾರಾಧನೆಯಾದ ಏಸುಕ್ರಿಸ್ತನ ಅಂತಿಮ ಭೋಜನವನ್ನೇ ಬಲಿದಾನವೆಂದು ಪರಿಗಣಿಸಬೇಕೆನ್ನುವ ರೋಮ್‌ನ ಕ್ರೈಸ್ತ ಪೌರೋಹಿತ್ಯದ ಅರ್ಥವನ್ನು ಒಪ್ಪಲಿಲ್ಲ. ‘‘ಅದು ಏಸುವಿನ ಬಲಿದಾನದ ಸಂಸ್ಮರಣೆಯೇ ಹೊರೆತು ಪುನರ್ ಆಚರಣೆಯಲ್ಲ’’ ಎಂದು ಅವರು ಹೇಳಿದರು. ಮಾರ್ಟಿನ್ ಲೂಥರ್ ಹೇಳುವಂತೆ ‘‘ಪಾದ್ರಿಗಳು ಸತ್ಯವೇದ ಮತ್ತು ಸಂಸ್ಕಾರಗಳ ನಿಯೋಗಿಗಳು.’’ ‘ಪಾದ್ರಿಗಳಿಗೆ ಉಪದೇಶ ಮಾಡುವ ಸಾಮರ್ಥ್ಯ ಇರಬೇಕು’ ಎನ್ನುವುದನ್ನು ಕಾಥೋಲಿಕ್‌ರು ನಂಬುತ್ತಾರೆ.
ದೀಕ್ಷಾಬದ್ಧ ಪಾದ್ರಿಗಳು ಆರಾಧನೆಯಲ್ಲಿ ದೇವರು ಮತ್ತು ಭಕ್ತರ ಮಧ್ಯೆ ಏಜಂಟರಂತೆ ಇರುವುದು ಶೋಷಣೆಗೆ ಕಾರಣವಾಗಿದೆ ಅಥವಾ ಕಾರಣವಾಗಬಹುದು; ಆದರೆ ಇದು ಚರ್ಚ್ ಮತ್ತು ಸಮಾಜ ಸೇವೆಯ ಮಧ್ಯೆ ಅರ್ಥಪೂರ್ಣವೂ ಆಗಿದೆ ಅಥವಾ ಆಗಬಹುದು.
‘‘ಸಮಾನತೆಯು ಮಾನವನಿಗೆ ನಿಸರ್ಗ ನೀಡಿರುವ ಹಕ್ಕು. ಸಂಪನ್ಮೂಲಗಳ ಮೇಲೆ ಎಲ್ಲರಿಗೂ ಸಮಾನ ಅಧಿಕಾರವಿದೆ. ಸ್ವಾವಲಂಬನೆಯೇ ನಿಜವಾದ ಬದುಕು. ಕೆಲಸ ಮಾಡದವರು ತಿನ್ನುವುದು ಪಾಪ. ದಾನ ನೀಡುವುದು ಮಾನವ ಜೀವನದ ಒಂದು ಕರ್ತವ್ಯ’’ ಎಂದು ಕ್ರೈಸ್ತ ಮತ ಧರ್ಮ ವಿಶ್ವಭ್ರಾತೃತ್ವದ ಸಂದೇಶವನ್ನು ಸಾರಿದ್ದರಿಂದ; ಅಲ್ಲಿಯವರೆಗೆ ರೂಢಿಯಲ್ಲಿದ್ದ ಗುಲಾಮಗಿರಿ ನಿಧಾನವಾಗಿ ಪತನವಾಗಲು ಪ್ರಾರಂಭವಾಯಿತು. ಆದರೆ ಈ ಬೋಧನೆಗಳನ್ನು ಜಾರಿಗೊಳಿಸುವಾಗ ಪುರೋಹಿತಶಾಹಿ ಅನೇಕ ಮಾರ್ಪಾಟುಗಳನ್ನು ಮಾಡಿಕೊಂಡಿದ್ದನ್ನು ಇತಿಹಾಸದಿಂದ ಕಂಡುಕೊಳ್ಳಬಹುದು. ಸಮಾನತೆಯ ನೈಸರ್ಗಿಕ ನಿಯಮವನ್ನು ಅಸಮಾನತೆಯ (ಅಂದರೆ ಅದು ಆಸ್ತಿ ವಿಚಾರ ಇರಬಹುದು ಅಥವಾ ಸ್ಥಾನಮಾನದ ವಿಚಾರ ಇರಬಹುದು) ಸಮರ್ಥನೆಗೆ ಬಳಸಿಕೊಳ್ಳಲಾಯಿತು. ಭ್ರಾತೃತ್ವ ಕಲ್ಪನೆಯನ್ನು ಶ್ರೀಮಂತರು ಬಡವರಿಗೆ ದಾನ ನೀಡಬೇಕು ಎಂಬಷ್ಟಕ್ಕೆ ಸೀಮಿತಗೊಳಿಸಲಾಯಿತು. ಅಲ್ಲದೆ ದಾನವನ್ನು ಸಮಾಜದ ಉನ್ನತಿಗಾಗಿ ಅಥವಾ ಬಡವರ ಉದ್ಧಾರದ ಕ್ರಮವೆಂದು ಭಾವಿಸದೆ ಒಂದು ಪವಿತ್ರ ಕರ್ತವ್ಯವೆಂದು ತಿಳಿದುಕೊಳ್ಳಲಾಯಿತು. ಶ್ರಮವನ್ನು ಸಂಪತ್ತಿನ ಉತ್ಪಾದನೆಯ ಒಂದು ಸಾಧನವೆಂದು ಭಾವಿಸದೆ ಮೋಕ್ಷ ಸಂಪಾದನೆಯ ಒಂದು ಶಿಸ್ತು ಎಂದು ಪರಿಗಣಿಸಲಾಯಿತು. ಇಂತಹ ಚಿಂತನೆಗಳು ಅರ್ಥವ್ಯವಸ್ಥೆ ಕ್ರಿಯಾಶೀಲತೆ ಸ್ಥಗಿತತೆಗೆ ಕಾರಣವಾಗಬಹುದು ಎನ್ನುವುದನ್ನು ಮನಗಂಡು ಅರ್ಥವ್ಯವಸ್ಥೆಯನ್ನು ಧರ್ಮದಿಂದ ಪ್ರತ್ಯೇಕಿಸುವ ಪ್ರಯತ್ನಗಳು ನಡೆದವು.
ಕ್ರೈಸ್ತಧರ್ಮದ ಮುಖ್ಯ ಉದ್ದೇಶ ಲೌಕಿಕ ಸಾರ್ಥಕತೆ. ಆದುದರಿಂದ ಧರ್ಮ ಮತ್ತು ರಾಜ್ಯದ ಕಾನೂನುಗಳ ಆಂತರಿಕ ಸಂಬಂಧಗಳ ಮೇಲೆ ಚರ್ಚುಗಳ ಪ್ರಭಾವ ಇತ್ತು. ಚರ್ಚು ಒಂದು ಧಾರ್ಮಿಕ ಸಂಸ್ಥೆ. ರಾಜ್ಯ ಒಂದು ಲೌಕಿಕ ಸಂಸ್ಥೆ. ಈ ಎರಡೂ ಸಂಸ್ಥೆಗಳಲ್ಲಿ ಕಾನೂನಿಗೆ ಪಾವಿತ್ರ್ಯ ಹಾಗೂ ಸ್ವತಂತ್ರ ಅಸ್ತಿತ್ವ ಕೊಡಲಾಗಿತ್ತು. ಮುಖ್ಯ ಉದ್ದೇಶ ಅಂತಿಮ ಗುರಿ ತಲುಪುವುದೇ ಆಗಿತ್ತು. ಇದಕ್ಕೆ ಬೈಬಲ್ ನ ಬೆಂಬಲವೂ ಇತ್ತು. ಕಾನೂನುಗಳ ಕಟ್ಟುನಿಟ್ಟಿನ ಜಾರಿಗೆ ‘‘ಅವು ದೇವರಿಂದ ವಿಧಿಸಲ್ಪಟ್ಟಿವೆ’’ ಎನ್ನುವುದೇ ಕಾರಣ.
ರೋಮ್ ಚಕ್ರಾಧಿಪತ್ಯ ಪ್ರಾರಂಭದಲ್ಲಿ ಕ್ರಿಸ್ತನ ಪೂಜೆಯನ್ನು ವಿರೋಧಿಸಿದ್ದರಿಂದ ಹಾಗೂ ಚರ್ಚುಗಳ ಹೆಸರಿನಲ್ಲಿ ಕ್ರಿಶ್ಚಿಯನ್ ರಾಜರು ಆಗಾಗ್ಗೆ ತಂದ ಕಾನೂನುಗಳನ್ನು ಎದುರಿಸಲು ಕ್ರೈಸ್ತರಿಗೆ ಪ್ರೇರಣೆ ಆಯಿತು. ‘‘ದೇವರ ಇಚ್ಛೆಗೆ ವಿರುದ್ಧವಾದ ಕಾನೂನುಗಳನ್ನು ವಿರೋಧಿಸುವುದು ಹಕ್ಕು ಮತ್ತು ಕರ್ತವ್ಯ’’ ಎನ್ನುವ ಪ್ರತಿರೋಧಕ್ಕೆ ಕಾರಣವಾಯಿತು. ಆದರೆ ರೋಮ್ ಚಕ್ರವರ್ತಿಗಳು ಕ್ರೈಸ್ತಧರ್ಮ ಸ್ವೀಕರಿಸಿದ ನಂತರ ಇದು ತಣ್ಣಗಾಯಿತು ಎನ್ನುವುದು ಮುಖ್ಯ.
ಕ್ರೈಸ್ತ ಧರ್ಮೀಯರಲ್ಲಿ ಸೇಂಟ್ ಜೋಸೆಫ್, ಸೇಂಟ್ ಜಾನ್, ಸೇಂಟ್ ಪಾಲ್, ಸೇಂಟ್ ಫ್ರಾನ್ಸಿಸ್, ಸೇಂಟ್ ಅಗಸ್ಟಿನ್, ಸೇಂಟ್ ಥಾಮಸ್ ಮುಂತಾದ ಹೆಸರುಗಳು ಸಾಮಾನ್ಯವಾಗಿ ಕಂಡುಬರುತ್ತವೆ. ಈ ಎಲ್ಲಾ ಹೆಸರುಗಳು ‘ಸೇಂಟ್’ ಎನ್ನುವ ಪೂರ್ವ ಪದವನ್ನು ಹೊಂದಿವೆ. ಸೆಯಿಂಟ್ (Saint) ಎನ್ನುವ ಇಂಗ್ಲೀಷ್ ಪದದ ಅಪಭ್ರಂಶ ‘ಸೇಂಟ್’ ಎಂದು ಕನ್ನಡದ ಸಂದರ್ಭದಲ್ಲಿ ಬಳಕೆಯಲ್ಲಿದೆ. ಸೇಂಟ್ ಎಂದರೆ ‘ಸಂತ’ ಎನ್ನುವ ಅರ್ಥ. ಏಸುಕ್ರಿಸ್ತನ ಬೋಧನೆಗಳನ್ನು ಅಥವಾ ತತ್ವಗಳನ್ನು ತಮ್ಮ ನಡೆ-ನುಡಿಗಳಲ್ಲಿ ಅಳವಡಿಸಿಕೊಂಡು; ಭಗವಂತನಿಗಾಗಿ, ಏಸುಕ್ರಿಸ್ತನಿಗಾಗಿ, ಕ್ರೈಸ್ತ ಧರ್ಮಕ್ಕಾಗಿ, ಸಮಾಜದ ಕಲ್ಯಾಣಕ್ಕಾಗಿ ಹಿಂಸೆ, ಸಾವು ಮುಂತಾದ ಕಷ್ಟ ನಷ್ಟಗಳನ್ನು ಅನುಭವಿಸಿದ ಅನುಭಾವಿಗಳನ್ನು ಸಂತರು ಎನ್ನುತ್ತಾರೆ.
ಏಸು ತನ್ನ ಶಿಷ್ಯರನ್ನು ಕುರಿತು ‘‘ದೇವರ ರಾಜ್ಯ ಅಲ್ಲಿದೆ ಇಲ್ಲಿದೆ ಎಂದರೆ ನಂಬಬೇಡಿ. ಎಲ್ಲಿಯೂ ಇಲ್ಲ. ನಿಮ್ಮೊಳಗೇ ಇದೆ. ದೇವರ ರಾಜ್ಯದಲ್ಲಿ ಹಣವಂತರಿಗೆ, ಅಹಂಕಾರಿಗಳಿಗೆ ಪ್ರವೇಶವಿಲ್ಲ. ದೀನ-ದಲಿತರಿಗೆ ಅಲ್ಲಿ ಪ್ರವೇಶವಿದೆ. ದೇವರ ಅಪ್ಪಣೆಯಂತೆ ನಡೆಯುವವರಿಗೆ ಅಲ್ಲಿ ಪ್ರವೇಶ ಸಿಗುತ್ತದೆ. ಅನೇಕರಿಗೆ ನಿಜವಾದ ಬದುಕೇ ತಿಳಿಯದು. ಅವರ ಮೇಲೆ ನನಗೆ ಕನಿಕರ. ಊರುಗಳಿಗೆ ಹೋಗಿ ಎಲ್ಲೆಲ್ಲೂ ದೇವರ ರಾಜ್ಯ ಸಂದೇಶವನ್ನು ಸಾರಿರಿ. ನೀವು ನುಡಿದಂತೆ ನಡೆದು ತೋರಿಸಿ. ಹಾವಿನ ಹಾಗೆ ವಿವೇಕಿಗಳಾಗಿರಿ. ಪಾರಿವಾಳಗಳ ಹಾಗೆ ಪರಿಶುದ್ಧರಾಗಿರಿ. ನಿಮ್ಮ ಸಂಗಡ ಏನನ್ನೂ ಒಯ್ಯಬೇಡಿ. ಚೀಲ, ರೊಟ್ಟಿ, ಬಟ್ಟೆ, ಹಣ ಯಾವುದೂ ಬೇಡ. ಮೈಮೇಲೆ ಬಟ್ಟೆ, ಕಾಲಿನಲ್ಲಿ ಮೆಟ್ಟು ಇಷ್ಟು ಸಾಕು. ಜನರಲ್ಲಿ ಭೇದ ಮಾಡಬೇಡಿ. ಸಿಕ್ಕ ಮನೆಯಲ್ಲಿ ಉಳಿದುಕೊಳ್ಳಿ’’ ಎಂದು ಬೋಧಿಸಿದ ಏಸುವಿನ ಈ ಬೋಧನೆಗಳನ್ನು ಸಂತರು ಚಾಚೂ ತಪ್ಪದೆ ಪಾಲಿಸುತ್ತಾ ಬಂದಿದ್ದರಿಂದ ಕ್ರೈಸ್ತಧರ್ಮ ಒಂದು ಚಳುವಳಿಯ ರೂಪು ಪಡೆಯಿತು.
* * *
ಕ್ರೈಸ್ತ ಮತಧರ್ಮ ಜನಪ್ರಿಯವಾದಂತೆಲ್ಲ ಅದರ ಅನುಯಾಯಿಗಳ ಸಂಖ್ಯೆ ಹೆಚ್ಚುತ್ತಾ ಹೋಯಿತು. ಪ್ರಾರಂಭದಲ್ಲಿ ಯಹೂದಿ, ಪೇಗನ್ (ಅಸಂಸ್ಕೃತ) ಮುಂತಾದ ಧರ್ಮಗಳಿಂದ ಜನರು ಹೆಚ್ಚು ಪ್ರಮಾಣದಲ್ಲಿ ಕ್ರೈಸ್ತಧರ್ಮಕ್ಕೆ ಮತಾಂತರಗೊಂಡರು. ಇವರಲ್ಲಿ ವಿಗ್ರಹಾರಾಧನೆಯನ್ನು ವಿರೋಧಿಸುವ ಯಹೂದಿ ಧರ್ಮದ ಹಿನ್ನೆಲೆಯಿಂದ ಬಂದ ಜನ ಒಂದು ಕಡೆಯಾದರೆ; ವಿಗ್ರಹಾರಾಧನೆಯೇ ಮುಖ್ಯ ಹಿನ್ನೆಲೆಯನ್ನಾಗಿ ಹೊಂದಿದ್ದವರು ಪೇಗನ್ ಜನರು. ಹೀಗೆ ವಿಭಿನ್ನ ನಂಬಿಕೆ ಆಚರಣೆ ಮತ್ತು ಸಂಸ್ಕೃತಿಗಳಿಂದ ಬಂದ ಜನರು ಕ್ರೈಸ್ತ ಧರ್ಮಾನುಯಾಯಿಗಳಾಗಿದ್ದರಿಂದ; ಪ್ರಾರಂಭದಲ್ಲಿ ಎರಡೂ ರೀತಿಯ ಆಚರಣೆಗಳು ವ್ಯಕ್ತವಾಗಲು ಸಾಧ್ಯವಾಯಿತು. ಇಂತಹ ಸಂದರ್ಭದಲ್ಲಿ ಸಂಘರ್ಷ ಸ್ವಾಭಾವಿಕ. ಕ್ರೈಸ್ತಧರ್ಮದಲ್ಲಿ ಅದೂ ಪ್ರಾರಂಭದಲ್ಲಿ ಆದದ್ದೂ ಅದೇ.
ಬೈಬಲ್‌ನಲ್ಲಿ ಮೂರ್ತಿಪೂಜೆಯ ಪೊಳ್ಳುತನವನ್ನು ಬಯಲುಮಾಡುವುದರ ಜೊತೆಗೆ ವಿಗ್ರಹಾರಾಧನೆಗೆ ಅಸುರೀ ಗುಣವನ್ನು ಆರೋಪಿಸಿರುವುದನ್ನು ಕಾಣಬಹುದು. ಪವಿತ್ರ ಎನಿಸುವ ವಿಗ್ರಹಗಳೆಲ್ಲಾ ಕಲ್ಲು, ಮರ, ಮಣ್ಣು ಮುಂತಾದ ಸಾಮಾನ್ಯ ವಸ್ತುಗಳಿಂದ ಮಾಡಿದಂಥವು ಎನ್ನುವ ಉಲ್ಲೇಖ ಅದರಲ್ಲಿದೆ. ಹೊಸ ಒಡಂಬಡಿಕೆಯಲ್ಲೂ ಇದನ್ನು ಕಾಣಬಹುದು.
ಕ್ರೈಸ್ತ ಧರ್ಮದ ಪ್ರಾರಂಭಿಕ ಪ್ರಚಾರಕರಲ್ಲಿ ಒಬ್ಬನಾದ ಜಸ್ಟಿನ್ ಮಾರ್ಟಿಯರ್ ವಿಗ್ರಹಾರಾಧನೆಯನ್ನು ವಿರೊಧಿಸುತ್ತಾ ‘‘ದೈವಕ್ಕೆ ನರರೂಪವು ಸರಿಹೊಂದುವುದಿಲ್ಲ. ವಿಗ್ರಹಗಳಿಗೆ ಆತ್ಮ ಇರುವುದಿಲ್ಲ. ಅವನ್ನು ಕ್ಷುದ್ರ ವಸ್ತುಗಳಿಂದ ತಯಾರಿಸಿರುತ್ತಾರೆ. ಅವನ್ನು ತಯಾರಿಸುವವರು ನಡತೆಗೆಟ್ಟ ಶಿಲ್ಪಗಳು. ಅವು ಕಳ್ಳರನ್ನು ಆಕರ್ಷಿಸುವ ವಸ್ತುಗಳು. ಎಲ್ಲಕ್ಕಿಂತ ಹೆಚ್ಚಾಗಿ ಅವುಗಳಿಗೆ ಹಾನಿಕರ ಅಸುರರಂತೆ ಪೋಷಾಕನ್ನು ಹಾಕಿರುತ್ತಾರೆ. ಜೊತೆಗೆ ಅವು ಅವರ ಹೆಸರುಗಳನ್ನೇ ಹೊಂದಿರುತ್ತವೆ’’ ಎಂದು ಬರೆಯುತ್ತಾನೆ. ಅಲೆಕ್ಸಾಂಡ್ರಿಯಾದ ಕ್ಲೆಮೆಂಟ್ ಎನ್ನುವ ಲೇಖಕ ವಿಗ್ರಹಗಳ ಹುಟ್ಟಿನ ಬಗ್ಗೆ ಬರೆಯುತ್ತಾ ‘‘ತಮ್ಮನ್ನು ತಾವೇ ಅತಿಮಾನುಷರೆಂದು ಭಾವಿಸಿಕೊಂಡ ಮಾನವರ ಅಥವಾ ದೊರೆಗಳ ದೈಕರಣದ ಫಲವೇ ಈ ವಿಗ್ರಹಗಳು’’ ಎಂದು ಅಭಿಪ್ರಾಯಪಡುತ್ತಾನೆ.
ಕ್ರಿ.ಶ.೫ನೇ ಶತಮಾನದ ವೇಳೆಗೆ ಇಂತಹ ವಿಚಾರಧಾರೆಯಿಂದ ಪ್ರೇರಿತರಾದ ಕ್ರೈಸ್ತಧರ್ಮಾನುಯಾಯಿಗಳಿಂದ ದೇವಾಲಯಗಳ ಹಾಗೂ ವಿಗ್ರಹಗಳ ಧ್ವಂಸಕಾರ್ಯ ವ್ಯಾಪಕವಾಗಿ ನಡೆದುಹೋಗಿರುತ್ತದೆ. ಚರ್ಚ್ ತನ್ನ ಜನರನ್ನು ಪೇಗನ್ ನಂಬಿಕೆಗಳಿಂದ ದೂರವಿಡಲು ಅನೇಕ ವಿಧಗಳನ್ನು ಅನುಸರಿಸಿತು. ಮೊದಲನೆಯದಾಗಿ ವಿಗ್ರಹಾರಾಧನೆಯಲ್ಲಿ ತೊಡಗಿದವರಿಗೆ ಉಗ್ರ ಶಿಕ್ಷೆ ವಿಧಿಸಿತು. ಎರಡನೆಯದಾಗಿ ನೈತಿಕತೆಯ ಬೋಧನೆಗೆ ಅತಿಯಾದ ಒತ್ತು ನೀಡಿತು. ಕೊನೆಯದಾಗಿ ಕ್ರೈಸ್ತ ಪೂಜಾ ವಿಧಾನವನ್ನು ಶುದ್ದೀಕರಿಸುವ ಪ್ರಯತ್ನವನ್ನೂ ಮಾಡಿತು. ಅದರಲ್ಲೂ ಪಾದ್ರಿಗಳನ್ನು ಅಥವಾ ಸಂತರನ್ನು ವಿಶೇಷವಾಗಿ ಗೌರವಿಸುವುದರ ವಿರುದ್ಧ ಹೆಚ್ಚಿನ ಜಾಗರೂಕತೆ ವಹಿಸಿತು.
ಕ್ರೈಸ್ತಧರ್ಮದಲ್ಲಿ ವಿಗ್ರಹಾರಾಧನೆಯನ್ನು ತೊಡೆದು ಹಾಕುವುದರ ಬಗ್ಗೆ ಇಷ್ಟೆಲ್ಲಾ ಪ್ರಯತ್ನಗಳು ನಡೆದಿದ್ದರೂ ಸಹಾ ಕ್ರಿ.ಶ.೧೬ ಮತ್ತು ೧೭ನೇ ಶತಮಾನಗಳ ಹೊತ್ತಿಗೆ ಅದು ಪ್ರಧಾನವಾಗಿ ಉಳಿದು ಬೆಳೆದು ಬಂದದ್ದು ಒಂದು ವಿಪರ್ಯಾಸವಾಗಿತ್ತು. ವಾಸ್ತವವಾಗಿ ವಿಗ್ರಹಾರಾಧನೆಯ ಬಲವಾದ ಕುರುಹುಗಳನ್ನು ಹೊಂದಿರುವ ಸಂಪ್ರದಾಯ ಮತ್ತು ಉತ್ಸವಗಳನ್ನು ಕ್ಯಾಥೋಲಿಕರು ಇನ್ನೂ ಉಳಿಸಿಕೊಂಡು ಬಂದಿರುವುದನ್ನು ಕಾಣಬಹುದು. ಇದೇ ಸಂದರ್ಭದಲ್ಲಿ ‘ವಿಗ್ರಹ ಭಂಜನೆ’ಯ ಕಾರ್ಯವೂ ಪ್ರಾರಂಭವಾದದ್ದು ಒಂದು ಇತಿಹಾಸ. ವಿಗ್ರಹ ಭಂಜನೆಯ ಮೂಲ ಉದ್ದೇಶ ವಿಗ್ರಹಾರಾಧನೆ ಮತ್ತು ಅದರ ವಿಧಿಯಾಚರಣೆಗಳನ್ನು ಆಧರಿಸಿದ ಸಂಪ್ರದಾಯ ಭ್ರಮಾಧೀನವಾದುದು, ಹಾನಿಕರವಾದುದು ಮತ್ತು ಮೂಢನಂಬಿಕೆಯನ್ನು ಆಧರಿಸಿದುದು ಎನ್ನುವ ಅಂಶವನ್ನು ನಿರೂಪಿಸುವುದು ಆಗಿತ್ತು. ವಿಗ್ರಹಗಳನ್ನು ಗೌರವಿಸುವುದಕ್ಕೆ ಬದಲಾಗಿ ಅವುಗಳನ್ನು ಒಡೆಯುವುದನ್ನು ‘ವಿಗ್ರಹಭಂಜನೆ’ ಎನ್ನಲಾಗಿದೆ.
ಬೈಬಲ್ ಮೂರ್ತಿಪೂಜೆಯನ್ನು ವಿರೋಧಿಸುವುದರಿಂದ ಹಾಗೂ ಜೀಸಸ್ ನಿಗೂ ಅದೇ ಅಭಿಮತ ಆಗಿದ್ದರಿಂದ; ವಾಸ್ತವದಲ್ಲಿ ಅಂದರೆ ನಿಜವಾದ ಅರ್ಥದಲ್ಲಿ ಆ ಆಚರಣೆ ಉಳಿದು ಬರಬಾರದಿತ್ತು. ಆದರೂ ಉಳಿದುಬಂದದ್ದು ಒಂದು ವಿಪರ್ಯಾಸ. ಈ ಕಾರಣದಿಂದ ಕ್ರೈಸ್ತಧರ್ಮದ ಆಚರಣೆಗಳ ಕಟ್ಟುನಿಟ್ಟಿನ ಪಾಲಕರೆನಿಸಿದ್ದ ಪೌರ್ವಾತ್ಯ ಅಥವಾ ಸೆಮೆಟಿಕ್ ಮೂಲದ ಕ್ರೈಸ್ತರು ವಿಗ್ರಹಭಂಜನೆಗೆ ಇಳಿದದ್ದು ಸ್ವಾಭಾವಿಕವೇ ಆಗಿತ್ತು. ಬೈಜಾಂಟಿಕ್‌ನ ಲಿಯೋ ಚಕ್ರವರ್ತಿ ಕ್ರಿ.ಶ.೮ ಮತ್ತು ೯ನೇ ಶತಮಾನದಲ್ಲಿ ವಿಗ್ರಹಾರಾಧನೆಯ ನಿಷೇಧವನ್ನು ಜಾರಿಗೊಳಿಸಿದ್ದನು. ಇದು ಎಲ್ಲಿಯವರೆಗೆ ಹೋಗಿತ್ತೆಂದರೆ; ಕಾನ್‌ಸ್ಟಾಂಟೈನ್ ಚಕ್ರವರ್ತಿಯ ಕಾಲ್ಸಿಡಾನಿನ ಅರಮನೆಯ ಹೆಬ್ಬಾಗಿಲಿನಲ್ಲಿ ಸ್ಥಾಪಿಸಿದ್ದ ಏಸುಕ್ರಿಸ್ತನ ಪ್ರತಿಮೆಯನ್ನು ಕೂಡ ಒಡೆದು ಹಾಕಲು ಕಾರಣವಾಯಿತು. ಲಿಯೋ ಚಕ್ರವರ್ತಿಯ ಮಗ ಕೊಪ್ರಾನಿಮಸ್ ಒಂದು ಕ್ರೈಸ್ತ ಧರ್ಮಶಾಸ್ತ್ರಜ್ಞರ ಸಮಾವೇಶವನ್ನು ಕಲೆಸಿದ್ದ. ಅದರಲ್ಲಿ ೩೩೮ ಮಂದಿ ಭಾಗವಹಿಸಿದ್ದರು ಎನ್ನುವುದು ಇತಿಹಾಸದ ದಾಖಲೆಗಳಿಂದ ತಿಳಿದುಬರುತ್ತದೆ. ಏಸುವನ್ನು ವಿಗ್ರಹರೂಪದಲ್ಲಿ ಅಭಿವ್ಯಕ್ತಪಡಿಸುವುದನ್ನು ಎತ್ತಿ ಹಿಡಿದ ಧರ್ಮಶಾಸ್ತ್ರಜ್ಞರು ಕೊಟ್ಟ ಕಾರಣವೆಂದರೆ; ‘‘ಏಸುವಿನ ಪ್ರತಿಮೆಗಳು ಅವನ ಅವತಾರವನ್ನು ಸಮರ್ಥಿಸುತ್ತವೆ’’ ಎನ್ನುವುದು. ವಿಗ್ರಹ ಭಂಜಕ ಧರ್ಮಶಾಸ್ತ್ರಜ್ಞರು ಈ ವಾದವನ್ನು ಒಪ್ಪಲಿಲ್ಲ. ಅವರ ಪ್ರಕಾರ ‘‘ಏಸುವನ್ನು ವಿಗ್ರಹ ರೂಪದಲ್ಲಿ ಪ್ರತಿಬಿಂಬಿಸುವುದು ಅಸಾಧ್ಯ. ಏಕೆಂದರೆ ಹೀಗೆ ಮಾಡುವುದರ ಮೂಲಕ ಅವನಿಗೆ ಎರಡು ಬಗೆಯ ವ್ಯಕ್ತಿತ್ವವನ್ನು ಆರೋಪಿಸಿದಂತಾಗುತ್ತದೆ. ಎರಡನೆಯದಾಗಿ : ಅವನನ್ನು ವರ್ಣಿಸುವುದು ಅಸಾಧ್ಯ’’ ಎನ್ನುವ ವಿಚಾರವನ್ನು ಮುಂದಿಟ್ಟರು. ವಿಗ್ರಹ ಭಂಜಕರು ತೀವ್ರವಾದಿಗಳಾಗಿದ್ದುದರಿಂದ; ಪಾದ್ರಿಗಳ ಮೇಲಿನ ಅವರ ದೌರ್ಜನ್ಯ ಹೆಚ್ಚಾಗಿ ಹಲವಾರು ಚಚ್ ಗಳು ನಾಶವಾಗಲೂ ಕಾರಣವಾಗಿದ್ದರಿಂದ, ಮುಂದೆ, ಕ್ರೈಸ್ತ ಧರ್ಮದ ಸಮಗ್ರತೆ ಪೌರ್ವಾತ್ಯ ಮತ್ತು ಪಾಶ್ಚಿಮಾತ್ಯ ಎನ್ನುವ ಒಡಕಿಗೂ ನಾಂದಿಯಾದದ್ದು ಒಂದು ಇತಿಹಾಸ.
* * *
ಒಡಕುಗಳು
ನಾವು ಪ್ರಾರಂಭದಿಂದಲೂ ಗುರುತಿಸಿಕೊಂಡು ಬಂದಂತೆ ಕ್ರೈಸ್ತಧರ್ಮದಲ್ಲೂ ಒಡಕುಗಳನ್ನು ಕಾಣಬಹುದು. ಜೀಸಸ್ ನ ಸ್ಪಷ್ಟವಾದ ವ್ಯಕ್ತಿತ್ವವನ್ನು ಅರಿತುಕೊಳ್ಳಲು ಕ್ರೈಸ್ತ ಧರ್ಮೀಯರೇ ಬೇರೆ ಬೇರೆ ಗುಂಪುಗಳಾಗಿ ಒಡೆದು ಹೋದರು. ಪ್ರತಿ ಸ್ವತಂತ್ರ ಗುಂಪಿನ ಹೊಸ ನಂಬಿಕೆ ಉಳಿದ ಗುಂಪುಗಳ ಹಕ್ಕುಗಳು ಮತ್ತು ವ್ಯಾಖ್ಯಾನಗಳನ್ನು ತಿರಸ್ಕರಿಸಲಾಗುತ್ತಿತ್ತು. ಉದಾಹರಣೆಗೆ : ಪರಂಪರಾಗತ ಕ್ರೈಸ್ತರು ಅಥವಾ ಒಂದು ಗುಂಪಿನ ಕ್ರೈಸ್ತರು; ಜೀಸಸ್ ರಕ್ತ-ಮಾಂಸಗಳಿಂದ ಕೂಡಿದ ದೇಹದಿಂದ ಅವತರಿಸಿದ್ದ ಎಂದು ನಂಬಿದ್ದರು. ಆದರೆ; ಏಸುಕ್ರಿಸ್ತನ ಶರೀರ ಮನುಷ್ಯ ಶರೀರ ಅಲ್ಲ. ಅದು ಸ್ವರ್ಗಲೋಕದ ಅಭೌತಿಕ ವಸ್ತುವಿನಿಂದ ಆದ ಛಾಯಾಕಾರ ಮಾತ್ರ ಎಂದು ಮತ್ತೊಂದು ಗುಂಪು ವಾದ ಮಂಡಿಸಿತು. ಇಂತಹ ವಾದವನ್ನು ಪಾಷಂಡವಾದ ಮತ್ತು ಇದನ್ನು ನಂಬಿದವರನ್ನು ಪಾಷಂಡಿಗಳು ಎಂದು ಕರೆಯಲಾಗುತ್ತಿದೆ. ಪಾಷಂಡಿಗಳನ್ನು ಐಜಾನ್ ನಲ್ಲಿ ಕ್ರಿಸ್ತನ ವಿರೋಧಿಗಳು ಎಂದು ಖಂಡಿಸಲಾಗಿದೆ.
‘‘ಆದಿ ಕ್ರೈಸ್ತ ಪಾಷಂಡಿಗಳು’’ ಅಥವಾ ‘‘ಆಧ್ಯಾತ್ಮ ರಹಸ್ಯ ಜ್ಞಾನಿಗಳು’’ ಎಂದು ಕರೆಸಿಕೊಳ್ಳುವ ಕ್ರೈಸ್ತರ ಮತ್ತೊಂದು ಗುಂಪು ಸಹಾ ಜೀಸಸ್ ನ ಮಾನವ ರೂಪದ ಹುಟ್ಟನ್ನು ತಿರಸ್ಕರಿಸಿ; ತಾತ್ಕಾಲಿಕವಾಗಿ ಜೀವಿಸಿದ್ದ ಮನುಷ್ಯ ರೂಪದ ಜೀಸಸ್ ನಲ್ಲಿ ಆಧ್ಯಾತ್ಮದ ಕ್ರಿಸ್ತನನ್ನು ಅಥವಾ ಪಾಷಂಡಿ ಕ್ರೈಸ್ತರ ವಿಚಾರಗಳು-ಇವುಗಳಲ್ಲಿ ಯಾವುದಾದರೂ ಒಂದು ರೂಪದಲ್ಲಿ ಕ್ರಿಸ್ತ ಗೋಚರವಾಗಿದ್ದ ಎಂದು ವಿವರಿಸಿದರು. ಗ್ರೀಕ್ ಭಾಷೆಯಲ್ಲಿ Gnosis ಎಂದರೆ ಜ್ಞಾನ ಎನ್ನುವ ಅರ್ಥ. ಆದಿ ಕ್ರೈಸ್ತ ಪಾಷಂಡಿಗಳು ಕ್ರಿ.ಶ.೧-೩ನೇ ಶತಮಾನದಲ್ಲಿ ಇದ್ದಂತ ಜ್ಞಾನಿಗಳು. ಇವರಿಗೆ ಜೀವನ್ಮುಕ್ತಿ ಎನ್ನುವುದು ಜ್ಞಾನದಿಂದ ಬಂದದ್ದು. ‘‘ಜ್ಞಾನ ಎನ್ನುವುದು ಆಧ್ಯಾತ್ಮಿಕ ವಾಸ್ತವಗಳ ನಿಜವಾದ ಅಧಿಪತ್ಯದಲ್ಲಿ ಪ್ರೇಮ ಅಭಿವ್ಯಕ್ತಿಯ ಒಂದು ಆತ್ಮರೂಪದ ಆತ್ಮಭಾವ’’ ಎಂದು ವಾಕರ್ ಅಭಿಪ್ರಾಯಪಡುತ್ತಾನೆ. ವಾಲೆಂಟಿನಿಯಸ್ ಮನುಷ್ಯರನ್ನು ‘‘ಜ್ಞಾನವನ್ನು ಪಡೆಯಬಹುದಾದ ‘ಆಧ್ಯಾತ್ಮಿಗಳು’, ತಮ್ಮ ನಂಬಿಕೆಯ ಮೂಲಕ ಸ್ವಲ್ಪ ಪ್ರಮಾಣದ ಮೋಕ್ಷ ಪಡೆಯುವ ‘ಅನ್ವೇಷಕರು’ ಹಾಗೂ ವಿಮೋಚನೆಯಿಂದ ದೂರವಿರುವ ‘ಪ್ರಾಪಂಚಿಕರು’ ಎನ್ನುವ ಮೂರು ವರ್ಗಗಳಾಗಿ’’ ವಿಂಗಡಿಸುತ್ತಾನೆ. ಆಧ್ಯಾತ್ಮ ರಹಸ್ಯ ಜ್ಞಾನಿಗಳ ಗುರು ವಾಲೆಂಟಿನಿಯಸ್ ಕ್ರಿ.ಶ.೧೩೦ ರಿಂದ ೧೬೦ರವರೆಗೆ ರೋಮ್‌ನಲ್ಲಿ ನಾಯಕತ್ವಕ್ಕಾಗಿ ಪ್ರಯತ್ನಿಸಿದ್ದನು. ಪಾಷಂಡಿಗಳಾಗಲಿ ಅಥವಾ ಆಧ್ಯಾತ್ಮ ರಹಸ್ಯ ಜ್ಞಾನಿಗಳಾಗಲಿ ಹೀಗೆ ಯಾರೊಬ್ಬರ ವಿಚಾರಗಳೂ ಮೇಲುಗೈ ಪಡೆಯದಿದ್ದ ಕಾರಣದಿಂದ; ಮನುಷ್ಯ ರೂಪದ ಜೀಸಸ್‌ನ ಲೋಕರಕ್ಷಕ ಪಟ್ಟವನ್ನು ಅವತಾರ, ಸಾವು ಮತ್ತು ಪುನರುತ್ಥಾನ ಮುಂತಾದ ನಂಬಿಕಾ ಸಂಪ್ರದಾಯಗಳಿಂದ ಕಿತ್ತುಕೊಳ್ಳಲು ಸಾಧ್ಯವಾಗಲಿಲ್ಲ.
ಏಷ್ಯಾದ ಮರ್ಸಿಯನ್ ಎನ್ನುವ ಕ್ರೈಸ್ತ ಸನ್ಯಾಸಿ ಆಧ್ಯಾತ್ಮ ರಹಸ್ಯ ಪಂಥದವರ ನಂಬಿಕೆಗಳನ್ನು ಎತ್ತಿ ಹಿಡಿದ ಮತ್ತು ಹಳೇ ಒಡಂಬಡಿಕೆಯ ಯಹೂದಿ ದೇವರುಗಳನ್ನು ಕೀಳು ಮತ್ತು ಕೆಡುಕಿನವು ಎಂದು ಕರೆದು ತಿರಸ್ಕರಿಸಿದ. ಯಹೂದಿ ಧರ್ಮದ ತಪ್ಪುಗಳನ್ನು ಸೂಚಿಸಲು ಮತ್ತು ಕ್ರೈಸ್ತಧರ್ಮದಲ್ಲಿದ್ದ ಹಳೇ ಒಡಂಬಡಿಕೆಯ ವಿಚಾರಗಳನ್ನು ಕೈಬಿಡುವಂತೆ ಮಾಡಲು ಮರ್ಸಿಯನ್ ಕ್ರಿ.ಶ.೧೩೯ರಲ್ಲಿ ರೋಮ್ ಪ್ರವಾಸ ಮಾಡಿದ. ಜೀಸಸ್ ಹಳೇ ಒಡಂಬಡಿಕೆಯ ದೇವತೆ ಅಥವಾ ದೇವರು ಎನ್ನುವುದನ್ನು ಈತ ಕೈಬಿಟ್ಟದ್ದರಿಂದ ಕ್ರಿ.ಶ.೧೪೪ರಲ್ಲಿ ಚಚ್ ನಿಂದ ಹೊರದೂಡಲ್ಪಟ್ಟ. ಆದರೂ ಈತನ ವಿಚಾರಧಾರೆ ಕ್ರಿ.ಶ.ಐದನೆಯ ಶತಮಾನದವರೆಗೂ ಮುಂದುವರಿದದ್ದು ಒಂದು ಇತಿಹಾಸ.
ಕ್ರೈಸ್ತಧರ್ಮದ ಪಾಲ್ ಮತ್ತು ಇತರ ಧರ್ಮ ಪ್ರಚಾರಕರು ಮೆಡಿಟರೇನಿಯನ್ ಪ್ರಾಂತ್ಯದಲ್ಲಿ ಸಂಚರಿಸುವಾಗ ‘ಮೈತ್ರಿ’ ಎನ್ನುವ ಧಾರ್ಮಿಕ ನಂಬಿಕೆಗಳ ಸಂಪರ್ಕ ಪಡೆದರು. ಇವು ಏಷ್ಯಾದಲ್ಲಿ ಹೆಚ್ಚು ಕ್ರಿಯಾಶೀಲವಾಗಿದ್ದು ಕ್ರಿ.ಶ.೫೪-೬೮ರ ಅವಧಿಯಲ್ಲಿ ನೆರೋ ಚಕ್ರವರ್ತಿಯ ಆಡಳಿತವಿದ್ದಾಗ ರೋಮ್ ಅನ್ನು ಪ್ರವೇಶಿಸಿರುವುದು ಕಂಡುಬರುತ್ತದೆ. ‘‘ಮೈತ್ರಿಧರ್ಮ’’ ಸಿದ್ಧಾಂತ ಪ್ರಾರಂಭದಲ್ಲಿ ಆಗತಾನೆ ಪ್ರವರ್ಧಮಾನಕ್ಕೆ ಬರುತ್ತಿದ್ದ ಕ್ರೈಸ್ತಮತ ಧರ್ಮಕ್ಕೆ ಪ್ರಬಲ ಪೈಪೋಟಿ ಒಡ್ಡಿತು. ‘‘ಮೈತ್ರ’’ ಎನ್ನುವುದು ಪ್ರತಿದಿನವೂ ಬಂಗಾರದ ರಥದಲ್ಲಿ ಕುಳಿತು ಆಕಾಶದಲ್ಲಿ ಸಾಗುತ್ತಾ ಕತ್ತಲನ್ನು ಓಡಿಸುವ ಇಂಡಿಯಾ ಮತ್ತು ಇರಾನಿಯನ್ನರ ದೇವತೆಯಾದ ಸೂರ್ಯ.
ಕ್ರಿ.ಶ.೬೬ರಲ್ಲಿ ಅರ್ಮೇನಿಯಾದ ದೊರೆ ಟಿರಡೇಟ್ ಎನ್ನುವವನು ರೋಮ್ ನ ದೊರೆ ನಿರೋ ಎನ್ನುವವನ ಆಸ್ಥಾನವನ್ನು ಸಂದರ್ಶಿಸಿದಾಗ ‘‘ಓ ನನ್ನ ದೇವರೆ, ನಾನು ಮೈತ್ರನನ್ನು ಆರಾಧಿಸಿದಂತೆ ನಿಮ್ಮನ್ನು ಆರಾಧಿಸಲು ನಿಮ್ಮಲ್ಲಿಗೆ ಬಂದಿದ್ದೇನೆ’’ ಎಂದು ಹೇಳುತ್ತಾನೆ. ಎರಡು ನೂರು ವರ್ಷಗಳ ನಂತರ ಅರೇಲಿಯಸ್ ಎನ್ನುವ ಚಕ್ರವರ್ತಿ ‘ಮೈತ್ರ’ನನ್ನು ರೋಮ್ ನ ಅಧಿಕೃತ ದೇವತೆಯಾಗಿ ಅಂಗೀಕರಿಸುತ್ತಾನೆ. ಆನಂತರ ರೋಮ್ ಸಾಮ್ರಾಜ್ಯದ ಉದ್ದಗಲಕ್ಕೂ ‘ಮೈತ್ರಿ’ ಧರ್ಮಸಿದ್ಧಾಂತ ವ್ಯಾಪಿಸುತ್ತದೆ. ಮೈತ್ರ ದೇವತೆಯ ಹುಟ್ಟುದಿನವನ್ನು ಡಿಸೆಂಬರ್ ೨೫ ಎಂದು ಸಾರಲಾಯಿತು. ಆನಂತರ ಆ ದಿನಾಂಕವನ್ನು ಛಳಿಗಾಲದ ಸಂಕ್ರಾಂತಿ ದಿನವನ್ನಾಗಿ ಸ್ವೀಕರಿಸಲಾಯಿತು. ಕಾನ್‌ಸ್ಟಂಟೈನ್ ರೋಮ್ ನ ಚಕ್ರವರ್ತಿಯಾದ ನಂತರ; ಜನವರಿ ೬ಕ್ಕೆ ಬದಲಾಗಿ ಡಿಸೆಂಬರ್ ೨೫ನ್ನು ಏಸು ಕ್ರಿಸ್ತನ ಜನ್ಮ ದಿನವನ್ನಾಗಿ ಆಚರಣೆಗೆ ತಂದನು.
ಅನ್ಯ ಧರ್ಮಗಳ ಮತಾಚರಣೆಗಳಂತೆ ‘ಮೈತ್ರಿ‘ ಮತಾಚರಣೆಯೂ ತನ್ನ ಉಪಾಸಕರಿಗಾಗಿ ದೈವಪುರಾಣ ಹಾಗೂ ಉಪಾಸನೆಯ ಸಂಸ್ಕಾರಗಳನ್ನು ರೂಢಿಗೆ ತಂದಿತು. ಉಪಾಸನೆಯ ಪುರಾಣ ಒಳ್ಳೆಯದು ಮತ್ತು ಕೆಡುಕಿನ ಮಧ್ಯದ ಸಂಘರ್ಷವನ್ನು ಒಳಗೊಂಡಿತ್ತು. ಈ ಸಂಘರ್ಷದಿಂದ ಪ್ರತಿಯೊಬ್ಬ ವ್ಯಕ್ತಿಯೂ ಜಾಗೃತನಾಗುತ್ತಿದ್ದ. ಕ್ರೈಸ್ತಸ್ನಾನದ (Baptism) ಮೂಲಕ ಪರಿಶುದ್ದಿಗೊಳಿಸುವ ವಿಧಾನ ಮೈತ್ರಿ ಮತಾಚರಣೆಯಲ್ಲಿತ್ತು. ಅಂದರೆ; ಹೋರಿಯೊಂದರ ಕೆಳಗ ವ್ಯಕ್ತಿಯನ್ನು ನಿಲ್ಲಿಸಿ ಅಥವಾ ಮಲಗಿಸಿ ಹೋರಿಯನ್ನು ಚೂರು ಚೂರಾಗಿ ಕತ್ತರಿಸಿ, ವ್ಯಕ್ತಿಯನ್ನು ಹೋರಿಯ ರಕ್ತದಿಂದ ಸ್ನಾನ ಮಾಡಿಸುವ ವಿಧಾನವನ್ನು ಕ್ರೈಸ್ತಸ್ನಾನ ಎನ್ನುತ್ತಾರೆ. ಈ ಶಾಸ್ತ್ರವನ್ನು ‘ಟೌರೋಬೋಲಿಯಾ’ ಎನ್ನುವ ಹೆಸರಿನಿಂದಲೂ ಕರೆಯುತ್ತಾರೆ.
ಪ್ರಥಮ ಬಾರಿಗೆ ಚರ್ಚ್ ದೊಡ್ಡ ಪ್ರಮಾಣದಲ್ಲಿ ಕವಲಾಗಿ ಹೊಡೆದು ‘ಪೌರ್ವಾತ್ಯ’ ಮತ್ತು ‘ಪಾಶ್ಚಿಮಾತ್ಯ’ ಎಂದು ಬೇರ್ಪಟ್ಟಿದ್ದು ಹನ್ನೊಂದನೇ ಶತಮಾನದಲ್ಲಿ. ಇಷ್ಟು ಹೊತ್ತಿಗಾಗಲೇ ಕ್ರೈಸ್ತಧರ್ಮ ಯುರೋಪಿನಾದ್ಯಂತ ವ್ಯಾಪಿಸಿ ಉತ್ತರ ಆಫ್ರಿಕಾ ಮತ್ತು ಇಂಡಿಯಾಗಳನ್ನು ಪ್ರವೇಶಿಸಿತ್ತು. ಈ ಕಾರಣದಿಂದ ಅದು ವೈರಾಗ್ಯ, ಸನ್ಯಾಸ ಮುಂತಾದ ಬಗೆಬಗೆಯ ನಂಬಿಕೆಗಳನ್ನು ತನ್ನಲ್ಲಿ ಜೀರ್ಣಿಸಿಕೊಳ್ಳುತ್ತಾ ಬೆಳೆಯಿತು. ಇದು ಚರ್ಚ್‌ಗಳಲ್ಲಿ ಸೇರಿಕೊಂಡು ತಮ್ಮ ದುರಾಸೆ, ವ್ಯಾಮೋಹಗಳಲ್ಲೇ ಕಾಲಕಳೆಯುತ್ತಿದ್ದ ಜನಕ್ಕೆ ಹೊಸ ಚೈತನ್ಯ ತುಂಬಲು ಕಾರಣವಾಯಿತು. ಕ್ರೈಸ್ತಧರ್ಮದ ಮುಕ್ತ ಚಿಂತಕರು ಅದರ ಮೂಲ ತತ್ವಗಳನ್ನೇ ಪ್ರಶ್ನಿಸಿದರು. ಪಾರಮಾರ್ಥಿಕ ವಿವಾದಗಳನ್ನು ಕುರಿತು ಚರ್ಚೆಗಳು ಮತ್ತು ಆಲೋಚನಾ ಸಭೆಗಳು ನಡೆದಿದ್ದರಿಂದ ಮತಾಭಿಪ್ರಾಯಗಳು ಉಂಟಾದವು; ಫಲವಾಗಿ ರೋಮ್ ಮತ್ತು ಕಾನ್ಸ್‌ಟೆಂಟಿನೋಪೋಲ್‌ಗಳ ಮಧ್ಯೆ, ಪಾಶ್ಚಿಮಾತ್ಯ ಮತ್ತು ಪೌರ್ವಾತ್ಯ ಚರ್ಚ್‌ಗಳ ಮಧ್ಯೆ ಬಿಗಿ ವಾತಾವರಣ ಉಂಟಾಗಲು ಕಾರಣವಾಯಿತು. ಕ್ರಿ.ಶ.೧೦೫೪ರಲ್ಲಿ ಪೌರ್ವಾತ್ಯ ಮತ್ತು ಪಾಶ್ಚಿಮಾತ್ಯ ಚರ್ಚ್‌ಗಳು ಕ್ರಮವಾಗಿ ಪಾರಂಪರಿಕ ಸಂಪ್ರದಾಯಗಳನ್ನು ಮತ್ತು ರೋಮನ್ ಕ್ಯಾಥೊಲಿಕ್ ಸಂಪ್ರದಾಯಗಳನ್ನು ರೂಢಿಸಿಕೊಂಡು ಮತಭೇದವನ್ನು ಎತ್ತಿಹಿಡಿದವು. ಪ್ಯಾಲಸ್ಟೇನಿಯರ ನಿಯಂತ್ರಣದಲ್ಲಿದ್ದ ಕ್ರೈಸ್ತ ಪವಿತ್ರ ಸ್ಥಳಗಳ ರಕ್ಷಣೆಗಾಗಿ ಪೌರ್ವಾತ್ಯ ಕ್ರೈಸ್ತರು ಬೇಡಿಕೆ ಸಲ್ಲಿಸಿದಾಗ; ಪಾಶ್ಚಿಮಾತ್ಯ ಕ್ರೈಸ್ತರು ಪೂರಕಾವಾಗಿ ಪ್ರತಿಸ್ಪಂದಿಸಿದ್ದು ಅಥವಾ ಕ್ರಿ.ಶ.೧೨೧೨ರಲ್ಲಿ ಪೌರ್ವಾತ್ಯ ಕ್ರಿಶ್ಚಿಯನ್ನರು ಆಫ್ರಿಕಾದ ನೀಗ್ರೋ ಜನಾಂಗದ ಚಿಕ್ಕ ಮಕ್ಕಳನ್ನು ಗುಲಾಮಗಿರಿಗೆ ತಳ್ಳಿ ಪಾಶ್ಚಿಮಾತ್ಯ ರಾಷ್ಟ್ರಗಳಿಗೆ ಮರಾಟ ಮಾಡುತ್ತಿದ್ದುದನ್ನು ರೋಮನ್ ಕ್ಯಾಥೋಲಿಕ್ ಕ್ರೈಸ್ತರ ಗುರು ಪೋಪ್ ವಿರೋಧಿಸಿ, ನಿರ್ಬಧಿಸಿದ ಘಟನೆಗಳು; ಅವುಗಳ ಮಧ್ಯದ ಮತಭೇದ ಅರ್ಥಪೂರ್ಣತೆ ಪಡೆದಿರುವುದನ್ನೂ ಕಾಣಬಹುದು.
ರೋಮನ್ ಕ್ಯಾಥೊಲಿಕ್‌ರ ಗುರು ಪೋಪ್ ರ ಸಾರ್ವಭೌಮತ್ವವನ್ನು ಪ್ರಶ್ನಿಸಲೂ ಕ್ರೈಸ್ತ ಮುಕ್ತಚಿಂತಕರು ಹಿಂಜರಿಯಲಿಲ್ಲ. ಜರ್ಮನಿಯ ಮಾರ್ಟಿನ್ ಲೂಥರ್’ (ಕ್ರಿ.ಶ.೧೪೮೩-೧೫೪೬) ರೋಮ್‌ನ ಸಾರ್ವಭೌಮತ್ವಕ್ಕೆ ತಲೆಬಾಗಲು ಒಪ್ಪಲಿಲ್ಲ. ಹತ್ತನೇ ಪೋಪ್ ಲಿಯೋನಿಗೆ ರೋಮ್‌ನಲ್ಲಿನ ಸೇಂಟ್ ಪೀಟರ್ಸ್ ಕೆಥೆಡ್ರಲ್ ಚರ್ಚ್‌ನ ಕಟ್ಟಡವನ್ನು ಪೂರ್ಣಗೊಳಿಸುವುದಕ್ಕೆ ಮತ್ತು ತನ್ನ ಅಳತೆಗೆಟ್ಟ ರೂಢಿಗಳ ಖರ್ಚಿಗಾಗಿ ಹಣ ಬೇಕಾಗಿರುತ್ತದೆ. ಪಾಪಿಗಳ ಪಾಪಕ್ಕೆ ನೀಡುವ ಶಿಕ್ಷೆಯನ್ನು ವಜಾಗೊಳಿಸುವುದಾಗಿ!; ಕ್ಷಮಾ ಪತ್ರಗಳನ್ನು ಸೃಷ್ಟಿಸಿ, ಅವುಗಳ ಮಾರಾಟದಿಂದ ಹಣ ಸಂಗ್ರಹಿಸಿ ದಯೆ ತೋರುವ ಹೊಣೆ ಹೊತ್ತಿದ್ದ. ಇಂತಹ ಹೊಣೆ ಎಲ್ಲಿಯವರೆಗೆ ಸಾಗಿತ್ತೆಂದರೆ; ಆಗಲೇ ಇಹಲೋಕ ತ್ಯಜಿಸಿದ್ದವರಿಗೂ ದಯೆ ತೋರಲು ಮುಂದಾಗಿದ್ದ. ‘‘ಪಾಪ ಮಾಡಿದವನು ತನ್ನ ಪಶ್ಚಾತ್ಥಾಪದ ಪ್ರಾಯಶ್ಚಿತ್ಥದಿಂದ ಮಾತ್ರ ದೈವದಿಂದ ಕ್ಷಮೆ ಪಡೆಯಲು ಸಾಧ್ಯ; ಅದು ಪೋಪ್‌ನ ಕ್ಷಮಾ ಪತ್ರದಿಂದಲ್ಲ’’ ಎಂದು ಮಾರ್ಟಿನ್ ಲೂಥರ್ ಪೋಪ್‌ನ ಕ್ರಮವನ್ನು ವಿರೋಧಿಸುತ್ತಾನೆ.
ನಡತೆ ಅಥವಾ ಕಾಯಕದ ಮೂಲಕ ಪಡೆಯುವ ಮುಕ್ತಿಯ ವಿರುದ್ಧ ನಂಬಿಕೆಯ ಮೂಲಕ ಪಡೆಯುವ ಮುಕ್ತಿ, ಬದುಕಿನ ಮಾರ್ಗದರ್ಶನಕ್ಕೆ ಬೈಬಲ್‌ನಂಥ ಕೃತಿಗಳ ಬರವಣಿಗೆಗಳನ್ನು ಬಳಸುವುದು (ಲೂಥರ್ ಬೈಬಲ್ ಅನ್ನು ಜರ್ಮನ್ ಭಾಷೆಗೆ ತರ್ಜುಮೆ ಮಾಡಿದ), ಮುಂತಾದ ವಿಷಯಗಳಲ್ಲಿ ಲೂಥರ್ ಆಕ್ಷೇಪ ಎತ್ತಿದ, ಜೊತೆಗೆ ‘‘ಪಾದ್ರಿಗಳಿಗಿರುವಂತೆ ಎಲ್ಲಾ ಗೃಹಸ್ತ ಸಂಸಾರಿಗಳಿಗೂ ಆಧ್ಯಾತ್ಮಿಕ ಶಕ್ತಿ ಇದೆ ಎನ್ನುವುದನ್ನು ಒಪ್ಪಿಕೊಂಡು; ಎಲ್ಲಾ ಆಸ್ತಿಕರ ಪರವಾಗಿ ಆಧ್ಯಾತ್ಮಿಕ ಪಾದ್ರಿತನ ಅಥವಾ ಪುರೋಹಿತತನ ವಹಿಸಿಕೊಳ್ಳುವುದು, ಆ ಮೂಲಕ ಪ್ರತಿ ವ್ಯಕ್ತಿಯನ್ನೂ ಆಧ್ಯಾತ್ಮಿಕ ಸ್ವತಂತ್ರನನ್ನಾಗಿ ಮಾಡಬಹುದು’’ ಎಂದು ಹೇಳಿ ಚರ್ಚ್‌ನ ವಿಕೇಂದ್ರೀಕರಣವನ್ನು ಎತ್ತಿ ಹಿಡಿದ. ಈ ಎಲ್ಲಾ ತತ್ವಗಳು ಸೇರಿ ರೋಮನ್ ಕ್ಯಾಥೋಲಿಕ್ ಚರ್ಚ್‌ನ ಬೇಡಿಕೆಗಳನ್ನು ನಿರಾಕರಿಸಿ ತಿರಸ್ಕರಿಸಲು ಕಾರಣವಾಯಿತು. ಪ್ರಯುಕ್ತ ಕ್ರೈಸ್ತಧರ್ಮದಲ್ಲಿ ‘‘ಪ್ರಾಟಸ್ಟೆಂಟ್’’ ಎನ್ನುವ ಮತ್ತೊಂದು ಟಿಸಿಲು ಒಡೆಯಿತು.
ಇಂಗ್ಲೇಂಡಿನಲ್ಲಿ; ಚಕ್ರವರ್ತಿ ಎಂಟನೇ ಹೆನ್ರಿ (ಕ್ರಿ.ಶ.೧೪೯೧-೧೫೪೭) ಮತ್ತು ಪೋಪ್‌ರ ಮಧ್ಯೆ ಆದಾಯದ ಬಗ್ಗೆ, ಮದುವೆಯ ಬಗ್ಗೆ ಹಾಗೂ ಚಚ್ ನ ನಿಯಂತ್ರಣದ ಬಗ್ಗೆ ಹೀಗೆ ಬೇರೆ ಬೇರೆ ವಿಷಯಗಳ ಬಗ್ಗೆ ಭಿನ್ನಾಭಿಪ್ರಾಯ ಉಂಟಾಗಿ ಸಂಘರ್ಷ ಏರ್ಪಟ್ಟಿತು. ಇದರ ಫಲವಾಗಿ ಚಕ್ರವರ್ತಿ ನೇತೃತ್ವದ ‘‘ಇಂಗ್ಲೆಂಡಿನ ಚರ್ಚ್’’ (church of England) ರೂಪುಗೊಂಡಿತು. ಈ ಚರ್ಚ್‌ನ ಮೂಲಕ ‘‘ಕ್ರಿಶ್ಚಿಯನ್ ’’ (Christian) ಎನ್ನುವ ಹೊಸ ರೂಪದ ಕ್ರೈಸ್ತಧರ್ಮ ಅಥವಾ ಕ್ರೈಸ್ತಧರ್ಮದ ಮತ್ತೊಂದು ಕವಲು ಒಡೆಯಿತು. ಇದು ಸ್ಪಷ್ಟವಾಗಿ ರೋಮನ್ ಚರ್ಚ್‌ಗಿಂತ ಭಿನ್ನ.
ಫ್ರಾನ್ಸ್‌ನಲ್ಲಿ, ಜಾನ್ ಕೆಲ್‌ವಿನ್ (ಜೀನ್ ಕಾವಿನ್ ಕ್ರಿ.ಶ.೧೫೦೯-೧೫೬೪) ನ್ಯಾಯ ಶಾಸ್ತ್ರದ ವಿದ್ಯಾರ್ಥಿ; ಲೂಥರ್ ಮತ್ತು ಎರಾಸ್‌ಮಸ್ ಅವರ ಬೋಧನೆಗಳಿಂದ ಹಾಗೂ ಹೊಸ ಒಡಂಬಡಿಕೆಯಲ್ಲಿ ಕಂಡುಕೊಂಡ ಸತ್ಯಗಳಿಂದ ಪ್ರಟಸ್ಟೆಂಟ್ ಸಿದ್ಧಾಂತಕ್ಕೆ ಪರಿವರ್ತನೆಗೊಂಡ. ಲೂಥರ್‌ನ ಸಿದ್ಧಾಂತವನ್ನು ತುಳಿಯಲು ಪ್ರಯತ್ನಗಳು ನಡೆದಾಗ; ಪ್ಯಾರಿಸ್ ನಗರವನ್ನು ತ್ಯಜಿಸಿ ಕೊನೆಯದಾಗಿ ಎರಾಸ್‌ಮಸ್ ವಾಸಿಸಿದ್ದ ಸ್ವಿಟ್ಜರ್ ಲ್ಯಾಂಡಿನ ಬಾಸೆಲ್‌ಗೆ ಪ್ರಯಾಣಿಸಿದ. ಕೆಲ್‌ವಿನ್ ‘ಇನ್ಸ್‌ಟಿಟ್ಯೂಟ್ಸ್’ (Institutes) ಎನ್ನುವ ಕೃತಿಯನ್ನು ಬರೆದು ಪ್ರಕಟಿಸಿ; ಜಿನೀವಾಕ್ಕೆ ಪ್ರಯಾಣಿಸಿ, ಅಲ್ಲಿ ಸುಧಾರಿಸಿದ ಚರ್ಚ್ ಅನ್ನು ರೂಪುಗೊಳಿಸಲು ಎಲ್ಲಾ ಪ್ರಯತ್ನಗಳನ್ನೂ ಮಾಡಿದ. ದೈನಂದಿನ ಗುಂಪು ಪ್ರಾರ್ಥನೆಗಳಿಗೆ ಬದಲಾಗಿ ‘ಲಾರ್ಡ್ಸ್‌ಸಪ್ಪರ್ ’ ಎನ್ನುವ ಮಾಸಿಕ ಗುಂಪು ಪ್ರಾರ್ಥನೆಗಳನ್ನು ಜಾರಿಗೊಳಿಸುವ ಮೂಲಕ ಹೊಸ ಚರ್ಚ್ ಉದಯಿಸಿತು.
ಹೀಗೆ ಚರ್ಚ್‌ಗಳು ಭಿನ್ನ ಭಿನ್ನ ನಂಬಿಕೆ, ಆಚರಣೆ ಮತ್ತು ರೂಪುಗಳನ್ನು ಪಡೆಯುತ್ತಾ ತಮ್ಮ ಸಂಖ್ಯೆಯನ್ನು ಹೆಚ್ಚಿಸುತ್ತಾ, ಹೋಗಿರುವುದನ್ನು ಕ್ರೈಸ್ತಧರ್ಮದ ಇತಿಹಾಸದಿಂದ ಕಂಡುಕೊಳ್ಳಬಹುದು. ಪ್ರಸ್ತುತ ಸುಮಾರು ೨೨ ಸಾವಿರಕ್ಕೂ ಹೆಚ್ಚಿನ ಸಂಖ್ಯೆಯ ಚರ್ಚ್ ಗಳು ಪ್ರಪಂಚದಾದ್ಯಂತ ಇರುವುದನ್ನು ನಾವು ಕಾಣಬಹುದು. ಈ ಎಲ್ಲಾ ಚರ್ಚ್‌ಗಳೂ ಸ್ಥಳೀಯತೆಯ ಹೊರಮೈಯ್ಯನ್ನು ಹೊಂದಿ; ವೈವಿಧ್ಯತೆಯಲ್ಲಿ ಏಕತೆಯ ಸಂಕೇತದಂತಿವೆ.
ದೇವರು ಸತ್ತ ಚಳುವಳಿ
ಕ್ರಿ.ಶ.೧೯೬೦ರಲ್ಲಿ ಯಹೂದಿ ಧರ್ಮದಲ್ಲಿ ನಡೆದ ‘‘ದೇವರು ಸತ್ತ’’ ಚಳುವಳಿಯಂತೆ; ಕ್ರೈಸ್ತ ಮತಧರ್ಮದಲ್ಲೂ ಈ ಚಳುವಳಿ ಪ್ರಾಮುಖ್ಯತೆ ಪಡೆಯಿತ. ಗ್ರಂಥ ಶೋಧನೆಗಳು ವಿಜ್ಞಾನ ಮತ್ತು ಆಧ್ಯಾತ್ಮದ ಸಂಶೋಧನೆಗಳು ಪರಾಕಾಷ್ಠೆ ತಲುಪಿದಾಗ; ದೇವರ ಬಗೆಗಿನ ಕಲ್ಪನೆ, ಅನುಭವ ಮತ್ತು ಅಭಿಪ್ರಾಯಗಳು ಕೆಲವರಲ್ಲಿ ಸ್ಪಷ್ಟವಾಗುತ್ತಾ ಬಂದಿದ್ದರ ಪರಿಣಾಮವಾಗಿ, ಅದರ ಬಗೆಗಿನ ನಂಬಿಕೆ ಕಡಿಮೆಯಾಗಲು ಅಥವಾ ಇಲ್ಲದಂತಾಗಲು ಕಾರಣವಾಯಿತು. ದೇವರ ಬಗೆಗಿನ ಅವರ ಹಳೆಯ ಕಲ್ಪನೆ ಕಾಲಕ್ರಮದಲ್ಲಿ ಸತ್ತಿತ್ತು ಅಂದರೆ ದೇವರ ಬಗೆಗಿನ ನಂಬಿಕೆ ಪೂರ್ಣವಾಗಿ ಸತ್ತಿತು ಎನ್ನುವ ಅರ್ಥವಲ್ಲ; ಆದರೆ ಕೆಲವು ಕ್ರೈಸ್ತರಲ್ಲಿ ಒಂದು ರೀತಿಯ ದೇವರು-ಮನುಷ್ಯನ ಸಂಬಂಧದ ವಿಭಿನ್ನ ಕಲ್ಪನೆ ಉಂಟಾಗಲು ಕಾರಣವಾಯಿತು ಎನ್ನುವುದು ಮುಖ್ಯ. ಈ ಕ್ರೈಸ್ತರಿಗೆ ಜೀಸಸ್ ಶಿಲುಬೆಗೆ ಏರಿ ಸತ್ತ ಕ್ಷಣ ಮತ್ತು ಜಾಗದಲ್ಲೇ ದೇವರೂ ಸತ್ತ ಎನ್ನುವ ನಂಬಿಕೆ.
ವಿಲಿಯಂ ಹ್ಯಾಮಿಲ್‌ಟನ್ ಬರೆಯುತ್ತಾ ‘‘ಕ್ರೈಸ್ತರು ಮತ್ತು ಕ್ರೈಸ್ತರಲ್ಲದವರು, ದೇವರು ಇಲ್ಲ, ದೇವರು ಒಂದು ರೀತಿಯಲ್ಲಿ ಸತ್ತಿರುವುದರಿಂದ ಅವನನ್ನು ಕೈಬಿಡಲಾಗಿದೆ ಎನ್ನುವ ನಂಬಿಕೆಯನ್ನು ಹೊಂದಿದ್ದರು’’ ಎಂದು ತಿಳಿಸುತ್ತಾನೆ. ಹ್ಯಾಮಿಲ್‌ಟನ್ ಮುಂದುವರೆದು ‘‘ಇಂದು ಕ್ರೈಸ್ತನಾಗಿಸಿ ಉಳಿಯಬೇಕಾದರೆ; ದೇವರ ಕಲ್ಪನೆ ಇರದ, ಅದರ ಬಗ್ಗೆ ನಂಬಿಕೆ ಇರದ ಆದರೆ ತನ್ನ ಬಗ್ಗೇ ಭರವಸೆ ಇರುವ ಮನುಷ್ಯ ಆಗಬೇಕು’’ ಎಂದು ಬರೆಯುತ್ತಾನೆ. ಅವನು ಮುಂದುವರೆದು ‘‘ಒಂದಂತೂ ಸತ್ಯ. ನಾವು ದೇವರ ಪ್ರಾಮುಖ್ಯತೆ ಅಥವಾ ದೇವರ ದೌರ್ಬಲ್ಯಗಳ ಆಪಾಯಗಳೊಂದಿಗೆ ಬದುಕುವುದನ್ನು ಆರಿಸಿಕೊಂಡಿದ್ದೇವೆಯೇ ಹೊರೆತು; ದೇವರ ಶಕ್ತಿಯಿಂದಾಗುವ ಅಪಾಯದಿಂದಲ್ಲ’’ ಎಂದು ತಿಳಿಸುತ್ತಾನೆ.
ಪ್ರಾಪಂಚಿಕ ಕ್ರೈಸ್ತಧರ್ಮ
ಕ್ರಿ.ಶ.೧೯೬೬ರಲ್ಲಿ ಆರ್.ಜಿ.ಸ್ಮಿತ್ ಎನ್ನುವವನು ‘ಸೆಕ್ಯುಲರ್ ಕ್ರಿಶ್ಚಿಯಾನಿಟಿ’ ಅಂದರೆ ‘ಪ್ರಾಪಂಚಿಕ ಕ್ರೈಸ್ತಧರ್ಮ’ ಎನ್ನುವ ಕೃತಿಯನ್ನು ಬರೆದು ಪ್ರಕಟಿಸಿ ‘‘ಪ್ರತಿಯೊಬ್ಬ ಮನುಷ್ಯನೂ ಪ್ರಾಪಂಚಿಕವೆ’’ ಎಂದು ಅಭಿಪ್ರಾಯಪಡುತ್ತಾನೆ. ‘‘ಆದರೆ ಆಧುನಿಕ ಪ್ರಾಪಂಚಿಕತೆ ಎನ್ನುವುದು ರೋಗಗ್ರಸ್ತವಾಗಿದೆ. ಆಧುನಿಕ ವಿಜ್ಞಾನ ಮತ್ತು ತತ್ವಜ್ಞಾನದಿಂದ ಒಂದು ರೀತಿಯ ಗಲಿಬಿಲಿ ಉಂಟಾಗಿ ಪ್ರಾಪಂಚಿಕತೆಯ ಬಗ್ಗೆ ಭರವಸೆ ಕಡಿಮೆಯಾಗಿದೆ ಮತ್ತು ಮಾನಯತೆ ಕಡಿಮೆಯಾಗಲೂ ಕಾರಣವಾಗಿದೆ. ಇದರಿಂದ ಮುಕ್ತಿ ಎಂದರೆ ಮಾನವ ಧರ್ಮದಿಂದ ಮಾತ್ರ ಸಾಧ್ಯ’’ ಎಂದು ಬರೆಯುತ್ತಾನೆ. ‘‘ಪ್ರಾಪಂಚಿಕ ಕ್ರೈಸ್ತಧರ್ಮ ಎಂದರೆ ‘ಆತ್ಮ’ನನ್ನು ಭಾಷೆಯ ಮೂಲಕ ವಿವರಿಸುವುದು ಅಂದರೆ ಪ್ರಪಂಚದಲ್ಲಿ ಜೀಸಸ್‌ನನ್ನು ಸೇರುವ ಮಾರ್ಗ. ಈ ಮಾರ್ಗ ಗೋಚರವೂ ಅಲ್ಲ ಅಥವಾ ಲೆಕ್ಕಕ್ಕೆ ಬರುವುದೂ ಇಲ್ಲ. ಪ್ರಪಂಚದಲ್ಲಿ ಕ್ರಿಸ್ತನ ರೂಪ ನಿಜವಾಗಲೂ ಒಂದು ಐತಿಹಾಸಿಕ ಸತ್ಯ’’ ಎಂದು ಅಭಿಪ್ರಾಯ ಪಡುತ್ತಾನೆ.
ವಿಮರ್ಶಾತ್ಮಕ ಚಿಂತನೆ ಹಾಗೂ ಸಂಶೋಧನೆಗಳ ಪಾಂಡಿತ್ಯಗಳಿಂದ ಕ್ರೈಸ್ತರು ಎನ್ನಿಸಿಕೊಂಡ ಅನೇಕರು ಕ್ರೈಸ್ತ ನಂಬಿಕೆಯನ್ನು ತ್ಯಜಿಸಿದರು. ಅವರೆಲ್ಲಾ ಧರ್ಮಾತೀತ ಮತ್ತು ಜಾತ್ಯಾತೀತತೆಯ ಪ್ರಾಪಂಚಿಕರಾದರು. ದೇವರಲ್ಲಿನ ಯಾವ ನಂಬಿಕೆಯನ್ನೂ ಅಭಿವ್ಯಕ್ತಗೊಳಿಸದೆ, ಸತ್ತ ನಂತರದ ಯಾವ ಫಲಾಪೇಕ್ಷೆಯ ನಿರೀಕ್ಷೆಯೂ ಇಲ್ಲದೆ; ತಮ್ಮ ಸುತ್ತಲಿನವರ ಜೊತೆ ಒಳ್ಳೆಯ ಮನಸ್ಸಿನ ಕರುಣಾಳುಗಳಾಗಿ ಬದುಕಿ ಪ್ರಾಪಂಚಿಕತೆಯನ್ನು ಎತ್ತಿ ಹಿಡಿದರು. ಯಾವುದೇ ದೈವ ಪ್ರೇರಣೆಯಿಂದ ನಡೆದುಕೊಳ್ಳುತ್ತಿಲ್ಲ ಎನ್ನುವುದನ್ನು ಅರಿತು; ಅವರು ನರಳುವವರಿಗೆ ಅನ್ನ, ಬಟ್ಟೆ, ಔಷಧ ಮತ್ತು ಶಿಕ್ಷಣ ಮುಂತಾದವನ್ನು ಒದಗಿಸಿ ಪ್ರಾಪಂಚಿಕತೆ ಎನ್ನುವ ಪದಕ್ಕೆ ಹೊಸ ಅರ್ಥ ನೀಡಿ ಎಲ್ಲಾ ಚೌಕಟ್ಟುಗಳನ್ನು ದಾಟಿ ವಿಚಾರವಂತರೆನಿಸಿಕೊಂಡರು.
ಧರ್ಮ ಮತ್ತು ಮುಕ್ತವಿಚಾರ : ೯. ಅನ್ಯ ಮತಧರ್ಮಗಳು – ಆ.ಇಸ್ಲಾಂ ಮತಧರ್ಮ
ಆ.ಇಸ್ಲಾಂ ಮತಧರ್ಮ
ಇಬ್ಬರು ವ್ಯಕ್ತಿಗಳು ಮಾತನಾಡುತ್ತಿರುತ್ತಾರೆ. ಮಾತಿನ ಮಧ್ಯೆ ಒಬ್ಬ ವ್ಯಕ್ತಿ ಮತ್ತೊಬ್ಬನನ್ನು ಸ್ವಲ್ಪ ಹೊತ್ತು ನಿಲ್ಲುವಂತೆ ಹೇಳಿ, ಸ್ವಲ್ಪ ದೂರ ಹೋಗಿ ತನ್ನ ಹೆಗಲ ಚೀಲದಲ್ಲಿದ್ದ ಸಣ್ಣ ನೆಲಹಾಸನ್ನು ಹೊರತೆಗೆದು ಹಾಸಿ, ತಲೆಯ ಮೇಲೆ ಕರವಸ್ತ್ರವನ್ನು ಹರಡಿ, ಮಂಡಿಯೂರಿ ಕುಳಿತಾಕ್ಷಣ ಆತ ಮುಸಲ್ಮಾನ, ಆ ಸಮಯ ಪ್ರಾರ್ಥನಾ ಸಮಯವೆಂದು ಥಟ್ ಅಂತ ಹೇಳಬಹುದು. ನಮಾಜ್ ಅಥವಾ ‘ಪ್ರಾರ್ಥನೆ’ ಎಂದರೆ ‘ಇಸ್ಲಾಂ’ನ (ಅರಬ್ಬಿ ಭಾಷೆಯಲ್ಲಿ ಅಲ್ ಇಸ್ಲಾಂ) ಬೋಧನೆಗಳಲ್ಲಿ ‘ಒಂದಾಗುವುದು’ ಅಥವಾ ‘ಅಧೀನನಾಗುವುದು’ ಎನ್ನುವ ಅರ್ಥ. ಅಂದರೆ ‘ಒಪ್ಪುವುದು’ ಅಥವಾ ‘ನಂಬುವುದು’ ಅಥವಾ ‘ತನಗೆ ತಾನೇ ಕಟ್ಟುಪಾಡು ಹೇರಿಕೊಂಡು, ಆಂತರಿಕವಾಗಿ ಒಪ್ಪಿ, ಬೌದ್ದಿಕವಾಗಿ ತೊಡಗಿಸಿಕೊಂಡು, ಬಾಹ್ಯದ ಬದುಕಿನಲ್ಲಿ ವ್ಯಕ್ತಪಡಿಸುತ್ತಾ ಬದುಕುವುದು’ ಎನ್ನುವ ಅರ್ಥ.‘ಇಸ್ಲಾಂ’ ಒಂದು ಏಕದೇವೋಪಾಸಕ ಮತಧರ್ಮ ಅಥವಾ ನಂಬಿಕೆ. ಕ್ರಿ.ಶ.ಏಳನೇ ಶತಮಾನದಲ್ಲಿ ತನ್ನ ಪ್ರಾರಂಭವನ್ನು ಅರೇಬಿಯಾದಲ್ಲಿ ಕಂಡುಕೊಂಡಿತು. ಇಸ್ಲಾಂ ಮತಧರ್ಮ ಸ್ಥಾಪಕ ಮಹಮ್ಮದ್ (ಕ್ರಿ.ಶ.೫೭೦-೬೩೨) ವಾಣಿಜ್ಯ ನಗರಿ ‘ಮೆಕ್ಕಾ’ದ ಖುರೇಷಿ ಬುಡಕಟ್ಟಿನ ಹಷಿಮ್ ಕುಲದಲ್ಲಿ ಹುಟ್ಟಿದ. ತಂದೆ ಅಬ್ದುಲ್ಲಾ, ತಾಯಿ ಅಮಿನ. ಮಹಮ್ಮದ್ ನ ಮರಣಾನಂತರ ನೂರಪ್ಪತ್ತೈದು ವರ್ಷಗಳವರೆಗೆ ಆತನ ಬದುಕಿನ ಯಾವ ಘಟನೆಗಳೂ ದಾಖಲಾಗಿರಲಿಲ್ಲ. ಆತನ ಹುಟ್ಟು ಮತ್ತು ಬಾಲ್ಯಕ್ಕೆ ಸಂಬಂಧಿಸಿದ ವಿಷಯಗಳ ಬಗ್ಗೆ ಆಶ್ಚರ್ಯಪಡುವಂತಹ ಕಟ್ಟುಕತೆಗಳು ಹುಟ್ಟಿಕೊಂಡು ಆತನನ್ನು ನಾಯಕನಂತೆ ಚಿತ್ರಿಸಿದ್ದವು. ಆತನ ಜನ್ಮದಿನಾಂಕ ಸ್ಪಷ್ಟವಾಗಿ ತಿಳಿದುಬಂದಿಲ್ಲ. ಆದರೆ ಕ್ರಿ.ಶ.೫೭೦ ಮತ್ತು ೫೭೧ರ ಮಧ್ಯೆ ಎಂದು ಊಹಿಸಲಾಗಿದೆ. ಒಂದು ಸಾಂಪ್ರದಾಯಿಕ ನಂಬಿಕೆಯ ಪ್ರಕಾರ; ಮಹಮ್ಮದ್ ಹುಟ್ಟುವುದಕ್ಕೆ ಮುಂಚೆಯೇ ತಂದೆಯನ್ನು ಕಳೆದುಕೊಂಡು ಅನಾಥನಾಗಿರುತ್ತಾನೆ. ಇವನಿಗೆ ಆರುವರ್ಷ ವಯಸ್ಸಾಗಿದ್ದಾಗ ತಾಯಿಯೂ ತೀರಿಕೊಳ್ಳು ತ್ತಾಳೆ. ಮೊದಲು ತಾತ ಅಬ್ದುಲ್ ಮುತಾಲಿಬ್ ರ ಆಶ್ರಯದಲ್ಲಿ; ಆ ನಂತರ ಸೋದರ ಚಿಕ್ಕಪ್ಪ ಅಬುತಾಲಿಬ್‌ರ ಆಶ್ರಯದಲ್ಲಿ ಬೆಳೆಯುತ್ತಾನೆ. ಆತನ ಪ್ರಾರಂಭಿಕ ವರ್ಷಗಳು ಬಡತನದಿಂದ ಕೂಡಿದ್ದು ಮಕ್ಕಾ ಮತ್ತು ಮದೀನ ಪ್ರದೇಶಗಳಲ್ಲಿ ಕಳೆಯುತ್ತವೆ. ಖದೀಜಾ ಬಿನ್ತ್ ಖುವೇಲಿದ್ ಎನ್ನುವ ಸಿರಿವಂತ ವಿಧವೆಯನ್ನು ವಿವಾಹವಾದನಂತರ ಆತನ ಅದೃಷ್ಟ ಖುಲಾಯಿಸುತ್ತದೆ.
ಮಹಮ್ಮದ್ ನಲವತ್ತು ವರ್ಷದ ವಯಸ್ಸಿನವನಾಗಿದ್ದಾಗ; ಆತನಿಗೆ ದಿವ್ಯ ದರ್ಶನದ ಅನುಭವವಾಗಲು ಪ್ರಾರಂಭಿಸಿತು. ರಮಜಾನ್ ಮಾಸದ ಸಮಯದಲ್ಲಿ ಮೆಕ್ಕಾದ ಮರಳುಗಾಡಿನ ಹತ್ತಿರವಿದ್ದ ಗವಿಯಲ್ಲಿ ಒಂಟಿಯಾಗಿ ಕಾಲಕಳೆಯುವುದು ಆತನಿಗೆ ಅಭ್ಯಾಸವಾಗಿತ್ತು. ಕ್ರಿ.ಶ.೬೧೦ನೇ ವರ್ಷದ ಒಂದು ನಿರ್ದಿಷ್ಟ ರಾತ್ರಿ; ಆತನಿಗೆ ಅಶರೀರವಾಣಿಯೊಂದು ‘‘ಓದಲು’’ ತಿಳಿಸಿತು. ಆದರೆ ತನಗೆ ಓದಲು ಬರುವುದಿಲ್ಲವೆಂದು ತನ್ನ ಅಶಕ್ತತೆಯನ್ನು ಮಹಮದ್ ತೋಡಿಕೊಂಡ. ತನ್ನ ಒಂದು ಹನಿ ರಕ್ತದಿಂದ ಮಾನವ ಮತ್ತು ಸರ್ವವನ್ನೂ ಸೃಷ್ಟಿ ಮಾಡಿರುವ ಆ ಸರ್ವಶಕ್ತನ ಹೆಸರಿನಲ್ಲಿ ಓದಲು ಮತ್ತೊಮ್ಮೆ ಆ ಅಶರೀರವಾಣಿ ಕೇಳಿಕೊಂಡಿತು. ಬರವಣಿಗೆ ಅರಿಯದ ಮಹಮ್ಮದನಿಗೆ ಸರ್ವಶಕ್ತ ತನ್ನ ಲೇಖಣಿಯ ಮೂಲಕ ಬೋಧಿಸಿದ ಎನ್ನುವ ಒಂದು ಕತೆ ಇದೆ. ಯಹೂದಿ ಮತ್ತು ಕ್ರಿಶ್ಚಿಯನ್ನರ ನಂಬಿಕೆಯಲ್ಲಿ ಬರುವ ಗೇಬ್ರಿಯಲ್‌ನ ಪ್ರಭಾವದಿಂದ ಇಂತಹ ಕತೆ ಹುಟ್ಟಿಕೊಳ್ಳಲು ಕಾರಣವಾಗಿರಬಹುದು. ಏಕಾಗ್ರ ಚಿತ್ರದಿಂದ ಮಾತ್ರ ಜ್ಞಾನೋದಯ ಆಗಲು ಸಾಧ್ಯ. ಇದು ಮಹಮ್ಮದನ ವಿಷಯದಲ್ಲೂ ಸತ್ಯವಿರುತ್ತದೆ.
ತನಗೆ ದೆವ್ವ ಹಿಡಿದಿದೆಯೆಂದು ಮಹಮ್ಮದ್ ಪ್ರಾರಂಭದಲ್ಲಿ ನಂಬಿದ. ಆದರೆ ತನ್ನ ಮನೆಗೆ ಹಿಂತಿರುಗಿದ ನಂತರ; ‘‘ನಿಮ್ಮ ನಡವಳಿಕೆ ಕಂಡ ಆ ದೇವರು; ನಿಮಗೆ ತೊಂದರೆ ನೀಡುವ ಯಾವ ದುಷ್ಟಶಕ್ತಿಗೂ ಅವಕಾಶ ನೀಡಲಾರ’’ ಎಂದು ಆತನ ಮಡದಿ ಖದೀಜಾ ಭರವಸೆ ನೀಡಿದಳು. ಆತ ‘ಪ್ರವಾದಿ’ ಆಗುವನೆಂಬ ನಂಬಿಕೆ ಆಕೆಯದಾಗಿತ್ತು. ಯೂಹೂದಿ ಮತ್ತು ಕ್ರಿಶ್ಚಿಯನ್ ಧರ್ಮಗಳ ಧರ್ಮಗ್ರಂಥಗಳನ್ನು ಚೆನ್ನಾಗಿ ಓದಿಕೊಂಡಿದ್ದ ವರ್ಹಾಕ್ ಇಬಿನ್ ನಹ್‌ಫಾಲ್ ಎನ್ನುವ ತನ್ನ ಚಿಕ್ಕಪ್ಪನ ಹಿರಿಯ ಮಗನ ಹತ್ತಿರ ಮಹಮ್ಮದನನ್ನು ಕರೆದುಕೊಂಡು ಹೋದಳು. ‘‘ತನ್ನ ಜನದ ಉದ್ಧಾರಕ್ಕಾಗಿ ಪ್ರವಾದಿಯನ್ನಾಗಿ ಆರಿಸಿದಾಗ ಈ ರೀತಿ ಸಂಭವಿಸುವುದು ವಾಡಿಕೆ. ಆದುದರಿಂದ ಮಹಮ್ಮದ್ ಒಬ್ಬ ಪ್ರವಾದಿಯಾಗುವುದು ಖಚಿತ’’ ಎಂದು ಆತ ತಿಳಿಸಿದ.
ಮಹಮ್ಮದ್ ತನ್ನ ಜೀವಿತಕಾಲದ ಕೊನೆಯವರೆವಿಗೂ ಅಶರೀರವಾಣಿಯಿಂದ ವಿಚಾರಗಳನ್ನು ಪಡೆಯುತ್ತಲೇ ಬಂದ ಎನ್ನುವ ಪ್ರತೀತಿ ಇದೆ. ಸತ್ಯಗಳನ್ನು ಅಶರೀರವಾಣಿಯಿಂದ ಪಡೆದ ಎನ್ನುವುದಕ್ಕಿಂತ; ತನ್ನ ಬದುಕಿನ ಅನುಭವಗಳಿಂದ ಕಂಡುಕೊಂಡ ಎಂದು ಹೇಳಿದರೆ ಮಹಮ್ಮದನಿಗೆ ನ್ಯಾಯ ಒದಗಿಸಿದಂತಾಗುತ್ತದೆ. ಪ್ರಾರಂಭಿಕ ಕೆಲವು ವರ್ಷಗಳು, ಮಹಮ್ಮದ್ ತಾನು ಕಂಡುಕೊಂಡ ಬದುಕಿನ ಸತ್ಯಗಳನ್ನು ತನ್ನ ಕುಟುಂಬದವರಿಗೆ ಮತ್ತು ಸ್ನೇಹಿತರಿಗೆ ಮಾತ್ರ ಬೋಧನೆ ಮಾಡುತ್ತಿದ್ದ. ಆತನ ವಿಚಾರಗಳ ಅನುಯಾಯಿಗಳಾದವರಲ್ಲಿ ಮೊದಲಿಗೆ ಆತನ ಹೆಂಡತಿ ಖದೀಜಾ, ಆಕೆಯ ಚಿಕ್ಕಪ್ಪನ ಮಗ ಅಲೀ, ಆತನ ಸೇವಕ ಜೆಯೀದ್, ಆತನ ಸ್ನೇಹಿತ ಅಬೂಬಕರ್, ಜೊತೆಗೆ ಅಬೂಬಕರ್‌ನ ಗುಲಾಮರು ಮತ್ತು ಅವರ ಅವಲಂಬಿತರು. ಮಹಮ್ಮದನ ಬೋಧನೆಗಳು ಮೌಖಿಕವಾಗಿ ಜನತೆಗೆ ತಲುಪಲು ಪ್ರಾರಂಭವಾಯಿತು. ಮಹಮ್ಮದನಿಗೆ ಬರವಣಿಗೆ ಬರುತ್ತಿರಲಿಲ್ಲವಾದ್ದರಿಂದ ಬೋಧನೆ ಮೌಖಿಕವಾಗಿ ಮಾತ್ರ ಮುಂದುವರೆಯಿತು. ಆತ ಸಾರ್ವಜನಿಕವಾಗಿ ಸ್ಥಳೀಯ ದೇವರುಗಳ ವಿರುದ್ಧ ಮೆಕ್ಕಾದಲ್ಲಿ ಮಾತನಾಡಲು ಪ್ರಾರಂಭಿಸಿದ ಮತ್ತು ತನ್ನ ಖುರಾಯಿಷ್ ಬುಡಕಟ್ಟಿನ ಸಹ ಸದಸ್ಯರನ್ನು ಸಿಟ್ಟಿಗೇಳುವಂತೆ ಮಾಡಿದ. ಮೆಕ್ಕಾದ ನಿವಾಸಿಗಳೆಲ್ಲ ಮಹಮ್ಮದನಿಗೆ ತಲೆ ಕೆಟ್ಟಿದೆ ಎಂದು ನಂಬಿದರು. ಮೆಕ್ಕಾದಲ್ಲಿನ ತಮ್ಮ ಆರ್ಥಿಕ ಮತ್ತು ಸಾಮಾಜಿಕ ಸ್ಥಾನಮಾನಗಳಿಗೆ ಮಹಮ್ಮದನ ಹೊಸಧರ್ಮ ಅಪಾಯ ತರುತ್ತದೆಂಬ ಭಯದಿಂದ ಆತನ ಜನ ಗೇಲಿ ಮಾಡಿದರು. ಆದರೆ ಕೆಲವು ನಡವಳಿಕೆಗಳು ಮತ್ತು ಕ್ರಿಯೆಗಳ ಆಧಾರದ ಮೇಲೆ ಮಹಮ್ಮದನನ್ನು ಒಬ್ಬ ಮುಕ್ತ ಚಿಂತಕ, ಹೊಸ ನಂಬಿಕಾ ವಿಧಾನದ ವಕ್ತಾರ ಹಾಗೂ ಪರಂಪರೆಯಿಂದ ಬಂದ ನಂಬಿಕಾ ವಿಧಾನದ ವಿರುದ್ಧ ಬಂಡಾಯ ಮಾಡಿದವನು ಎಂದು ಗುರುತಿಸಲಾಗುವುದು.
‘ಅಲ್ ಕುರಾನ್’ ಇಸ್ಲಾಂ ಮತಧರ್ಮದ ಪವಿತ್ರ ಗ್ರಂಥ. ‘ಅಲ್ ಕುರಾನ್ ’ ಎಂದರೆ ಮಹಮ್ಮದ್ ಪೈಗಂಬರರ ‘ವಚನ’ ಅಥವಾ ‘ಅನುವಾಚನ’; ಅಂದರೆ ಬರೀ ‘ಮೌಖಿಕ ಹಾಡುಗಾರಿಕೆಗಳು’ ಎನ್ನುವ ಅರ್ಥ. ‘ಹದಿತ್’ ಎಂದರೆ ಪ್ರವಾದಿಯ ಹೇಳಿಕೆಗಳು. ‘ಸುನ್ನಾಹ್’ ಎಂದರೆ ಪ್ರವಾದಿಯ ರೂಢಿಗಳು ಮತ್ತು ಆಚರಣೆಗಳು. ಸ್ಪಷ್ಟವಾಗಿ ಹೇಳಬೇಕೆಂದರೆ; ಇಸ್ಲಾಂ ಎನ್ನುವುದು ಧಾರ್ಮಿಕ ನಿರ್ವಾತದಲ್ಲಿ ಬೆಳೆಯಲಿಲ್ಲ. ಮಹಮ್ಮದ್ ಹುಟ್ಟಿ ಬೆಳೆದ ಮೆಕ್ಕಾ-ಮದೀನಾಗಳಲ್ಲಿದ್ದ ಅರಬ್ಬೀ ಧಾರ್ಮಿಕ ಪರಂಪರೆಯ ತುಂಬಾ ದೇವರುಗಳು, ದೇವತೆಗಳು ಮತ್ತು ‘ಕಹಿನ್’ ಎನ್ನುವ ಪೂಜಾರಿಗಳಿಂದ ತುಂಬಿತ್ತು. ಅದೇ ಸಮಯದಲ್ಲಿ ಅರಬ್ ದೇಶಕ್ಕೆ ಹೊಂದಿಕೊಂಡು ಯಹೂದಿ, ಕ್ರಿಶ್ಚಿಯನ್, ಪರ್ಷಿಯನ್, ಜೊರಾಷ್ಟ್ರೀಯನ್‌ಗಳಲ್ಲಿ ಏಕದೇವತಾ’ ನಂಬಿಕೆಗಳು ರೂಢಿಯಲ್ಲಿದ್ದವು. ಕಹಿನ್‌ಗಳು ಶಕ್ತಿಗಳನ್ನು ಆವೇಶಿಸಿಕೊಂಡು ಕಳೆದುಹೋದ ಒಂಟೆಗಳನ್ನು ಹುಡುಕಿಕೊಡುವುದು ಅಥವಾ ಭವಿಷ್ಯವನ್ನು ನುಡಿಯುವುದು ಮಾಡುತ್ತಿದ್ದರು. ಇದರ ಜೊತೆಗೆ ‘ಜಿನ್‌ಗಳು’ ಎನ್ನುವ ಶಕ್ತಿಗಳ ಬಗ್ಗೆ ಜನಜನಿತವಾದ ನಂಬಿಕೆ. ಮೆಕ್ಕಾ ಮತ್ತು ಮದೀನಾಗಳಲ್ಲಿ ‘ಅಲ್ಲಾಹ್’ ವಿಶ್ವದ ಸೃಷ್ಟಿಕರ್ತ ಮತ್ತು ಪರಮಶ್ರೇಷ್ಠ ದೇವತೆ; ಆದರೆ ನಂಬಿಕೆ ಮಾತ್ರ ಏಕದೇವತಾ ವಾದದ್ದಲ್ಲ. ಅಲ್ಲಾಹ್ ನಿಗೆ ‘ಅಲ್ಲಾಟ್’, ‘ಉಜ್ಜಾ’ ಮತ್ತು ‘ಮನತ್’ ಎನ್ನುವ ಮೂರು ಜನ ಹೆಣ್ಣು ಮಕ್ಕಳು ಎನ್ನುವ ನಂಬಿಕೆ ಆ ಜನದ್ದು. ಮೊದಲ ಮಗಳು ಅಲ್ಲಾಟ್‌ಳನ್ನು ದೇವತೆ, ಬೆಳ್ಳಿಚುಕ್ಕಿ ಎಂದು ಪರಿಗಣಿಸಿದ್ದರೆ; ಎರಡನೆಯ ಉಜ್ಜಾಳನ್ನು ಸರ್ವಶಕ್ತೆ ಎಂದು ಬೆಳ್ಳಿಚುಕ್ಕಿಯ ಜೊತೆಗೆ ಸೇರಿಸಲಾಗಿದೆ. ಮೂರನೆಯ ಮನತ್‌ಳನ್ನು ಅದೃಷ್ಟದೇವತೆ, ಬದುಕು ಮತ್ತು ಸಾವಿನ ಮೇಲೆ ಪ್ರಭಾವ ಹೊಂದಿರುವವಳು ಎಂದು ಪರಿಗಣಿಸಲಾಗಿತ್ತು ಎನ್ನುವ ನಂಬಿಕೆಗಳನ್ನು ಕುರಾನ್ ನ ಸುರಾ ೫೩ರಲ್ಲಿ ಕಾಣಬಹುದು. ದೇವರಿಗೆ ಮಕ್ಕಳಿದ್ದರು ಎನ್ನುವ ನಂಬಿಕೆ ಅಂತ್ಯದಲ್ಲಿ ಬಹುದೇವತಾವಾದವನ್ನು ಸಮರ್ಥಿಸುತ್ತದೆ. ಈ ನಂಬಿಕೆಗೆ ಮಹಮ್ಮದನ ಒಪ್ಪಿಗೆ ಇತ್ತು ಎನ್ನುವುದನ್ನು ಈಗೀಗ ತಿರಸ್ಕರಿಸಲಾಗುತ್ತಿದೆ. ‘ಅಲ್ಲಾಟ್ , ಉಜ್ಜಾ ಮತ್ತು ಮನತ್ ಎನ್ನುವವು ಉತ್ಕರ್ಷ ಹೊಂದಿದ ಪಕ್ಷಿಗಳು ಮಾತ್ರ. ಅವು ಅಲ್ಲಾಹ್ ನ ಮಕ್ಕಳಲ್ಲ. ಸೈತಾನ್ ಮೋಸ ಮಾಡಿದ್ದರಿಂದ ತಪ್ಪು ನಂಬಿಕೆಗೆ ಕಾರಣವಾಯಿತು’ ಎಂದು ಆನಂತರ ಮಹಮ್ಮದನಿಗೆ ತಿಳಿಸಲಾಯಿತು.
ಮೆಕ್ಕಾದಲ್ಲಿರುವ ಪವಿತ್ರ ‘ಕಬಹ್’ ಎನ್ನುವ ರಚನೆ ಮಹಮ್ಮದನ ವಂಶಸ್ಥರಾದ ಖುರೇಷಿ ಬುಡಕಟ್ಟಿನವರ ಉಸ್ತುವಾರಿಯಲ್ಲಿದೆ. ‘ಕಬಹ್’ ಎಂದರೆ ‘ಘನ’. ಮೆಕ್ಕಾದ ಒಂದು ಮೂಲೆಯಲ್ಲಿರುವ ಈ ಕಬಹ್ ಕಪ್ಪು ಬಣ್ಣದ ಉಲ್ಕಾ ಶಿಲೆಯಾಗಿದೆ. ಪವಿತ್ರವೆಂದು ಕರೆಯುವ ಬೇರೆ ಬೇರೆ ಶಿಲೆಗಳು, ಕೆಲವು ವಿಗ್ರಹಗಳು ಜೊತೆಗೆ ಕ್ರಿಶ್ಚಿಯನ್ ಧರ್ಮಕ್ಕೆ ಸೇರಿದ ಕೆಲವು ಚಿತ್ರಗಳು ಮುಂತಾದವನ್ನು ಈ ಕಬಹ್ ನಲ್ಲಿ ಸಂಗ್ರಹಿಸಿಡಲಾಗಿದೆ. ಆದುದರಿಂದ ಈ ಪವಿತ್ರ ರಚನೆ ಅನೇಕ ಗುಂಪುಗಳಿಗೆ ಅರ್ಥಪೂರ್ಣವಾಗಿದೆ. ಉದಾಹರಣೆಗೆ : ಊರು ದೇವತೆ ‘ಹುಬಲ್’ನ ಚಿತ್ರವನ್ನು ಕೆಂಪು ಕಾಮುಕನಂತೆ ಚಿತ್ರಿಸಿದೆ. ಸುಮಾರು ಕ್ರಿ.ಶ.ಐದು ನೂರರ ಹೊತ್ತಿಗೆ ಬೇರೆ ಬೇರೆ ಬುಡಕಟ್ಟುಗಳ ಆರಾಧನೆಗೆ ಸೇರಿದ ಸುಮಾರು ೩೬೦ ವಿಗ್ರಹಗಳು ಕಬಹ್ ಅನ್ನು ಸೇರಿದ್ದವು. ಶುದ್ಧ ನೀರಿನ ಪವಿತ್ರ ಬಾವಿ ‘ಜಾಮ್ ಜಾಮ್’ ವಾಣಿಜ್ಯ ವ್ಯಾಪಾರ ಮಾರ್ಗದಲ್ಲಿ ಮೆಕ್ಕಾ ಒಂದು ಪ್ರಮುಖ ತಂಗುದಾಣವಾಗಲು ಕಾರಣವಾಗಿತ್ತು. ಮೆಕ್ಕಾ ಮತ್ತು ಕಬಹ್‌ನ ಹತ್ತಿರ ಪ್ರತಿವರ್ಷದಲ್ಲಿ ನಾಲ್ಕು ತಿಂಗಳು ಕಾದಾಟ ಮುಂತಾದವನ್ನು ನಿಷೇಧಿಸುತ್ತಿದ್ದರಿಂದ ಹಾಗು ಉಳಿದ ಸಂಧರ್ಭದಲ್ಲಿ ಬುಡಕಟ್ಟುಗಳ ಮಧ್ಯೆ ಕಾದಾಟಗಳು ಸಾಮಾನ್ಯವಾಗಿರುತ್ತಿದ್ದರಿಂದ; ಆ ನಾಲ್ಕೂ ತಿಂಗಳ ಸಮಯದಲ್ಲಿ ಖುರೇಷಿ ವ್ಯಾಪಾರಸ್ಥರು ನೆಮ್ಮದಿಯಾಗಿ ವ್ಯಾಪಾರ ಮಾಡುತ್ತಿದ್ದರು. ಬೇರೆ ಬೇರೆ ಬುಡಕಟ್ಟಿನವರು ನಿರಮ್ಮಳವಾಗಿ ಅಲ್ಲಿಗೆ ಬಂದು ಹೋಗುತ್ತಿದ್ದರು. ಆ ಸಂದರ್ಭದಲ್ಲಿ ಇತರ ಯಾತ್ರಾರ್ಥಿ ಮತ್ತು ವ್ಯಾಪಾರಸ್ಥರ ಮೇಲೆ ಖುರೇಷಿ ಬುಡಕಟ್ಟಿನವರು ಕರ ವಿಧಿಸುತ್ತಿದ್ದರು.
ಮಹಮ್ಮದನ ಬೋಧನೆಗಳಿಂದ ಪ್ರಾರಂಭದಲ್ಲಿ ಪ್ರಭಾವಿತರಾದ ಬಹಳಷ್ಟು ಜನರು ಆರ್ಥಿಕವಾಗಿ, ಮತ್ತು ಸಾಮಾಜಿಕವಾಗಿ ದುರ್ಬಲರು. ಇಂತಹ ಜನರು ಜ್ಞಾನದ ಕಡೆಗೆ ಸರಿದದ್ದರಿಂದ; ಇವರನ್ನು ಶೋಷಣೆ ಮಾಡುತ್ತಿದ್ದ ಖುರೇಷಿಯನ್ನರ ವ್ಯಾಪಾರಕ್ಕೆ ಧಕ್ಕೆ ಉಂಟಾಯಿತು. ವ್ಯಾಪಾರವನ್ನು ಉತ್ತಮಪಡಿಸುವ ಅವರ ಎಲ್ಲಾ ಪ್ರಯತ್ನಗಳು ವಿಫಲವಾದಾಗ; ಮಹಮ್ಮದನನ್ನು ಹತ್ಯೆ ಮಾಡುವ ಪ್ರಯತ್ನಗಳೂ ನಡೆದವು. ಮೆಕ್ಕಾ ದಿಂದ ಇನ್ನೂರು ಮೈಲಿ ಅಂದರೆ ಸುಮಾರು ಮುನ್ನೂರು ಇಪ್ಪತ್ತು ಕಿ.ಮೀ. ದೂರವಿರುವ ಹಾಗೂ ಮರಳುಗಾಡಿನಲ್ಲೇ ಫಲವತ್ತಾದ ಪ್ರದೇಶವೆಂದು ಖ್ಯಾತಿ ಹೊಂದಿರುವ ಮದೀನ ಪಟ್ಟಣದ ಹತ್ತಿರದ ‘ಯಾತ್ರಿಬ್’ ಪಟ್ಟಣದ ಜನತೆ ಮಹಮ್ಮದನನ್ನು ಪ್ರವಾದಿಯಾಗಿ ಸ್ವೀಕರಿಸಿದರು. ತನ್ನ ಮೇಲಿನ ಹತ್ಯೆಯ ಪ್ರಯತ್ನದಿಂದ ಬೇಸರಗೊಂಡ ಆತ ಮೆಕ್ಕಾದಿಂದ ಯಾತ್ರಿಬ್‌ಗೆ ಕ್ರಿ.ಶ.೬೨೨ರಲ್ಲಿ ವಲಸೆ ಹೋದ. ಇದನ್ನು ‘ಹಿಜ್ರಾ’ ಎಂದು ಕರೆಯಲಾಗುತ್ತಿದೆ. ಇದು ಮುಸಲ್ಮಾನರ ಚಂದ್ರಮಾನ ಪಂಚಾಂಗದ ಪ್ರಾರಂಭವನ್ನು ಸೂಚಿಸುತ್ತದೆ. ಮಹಮ್ಮದ್ ಒಬ್ಬ ಬೋಧಕನ ಪಾತ್ರದಿಂದ ಚಿಕ್ಕ ಸಾಮ್ರಾಜ್ಯವೊಂದರ ಚಕ್ರವರ್ತಿ ಯಾದದ್ದನ್ನು ಇದ್ದು ಸೂಚಿಸುತ್ತದೆ. ಯುದ್ಧ ಮತ್ತು ಬಲಗಳಿಂದ ಜನತೆಯನ್ನು ಪರಿವರ್ತಿಸುವ ಕಾರ್ಯ, ಮುಂದುವರೆದದ್ದರಿಂದ ಬಹಳಷ್ಟು ಬುಡಕಟ್ಟುಗಳೆಲ್ಲ ಆತನ ಬಾಹುಬಂಧಗಳೊಳಗೆ ಸಿಲುಕಿದ್ದರಿಂದ ಅರಬ್ ಸಾಮ್ರಾಜ್ಯ ಏರ್ಪಟ್ಟಿತು. ಮಹಮ್ಮದನ ನಿಧನಾನಂತರದ ಒಂದು ಶತಮಾನದಷ್ಟು ಹೊತ್ತಿಗೆ ಇಸ್ಲಾಂ ಧರ್ಮ ದಕ್ಷಿಣದ ಯೂರೋಪ್, ಮಧ್ಯಪ್ರಾಚ್ಯ, ಆಗ್ನೇಯ ಏಷಿಯ ಹಾಗೂ ಈಶಾನ್ಯ ಆಫ್ರಿಕಾ ಮುಂತಾದ ಪ್ರದೇಶಗಳಿಗೆಲ್ಲಾ ಕ್ಷಿಪ್ರಗತಿಯಲ್ಲಿ ವ್ಯಾಪಿಸಿತು.
ಪ್ರಸ್ತುತ; ಪ್ರಪಂಚದ ಒಟ್ಟು ಜನಸಂಖ್ಯೆಯ ಐದನೇ ಒಂದು ಭಾಗದಷ್ಟು ಜನರು ಇಸ್ಲಾಂ ಧರ್ಮದ ಅನುಯಾಯಿಗಳಿದ್ದಾರೆ. ಇಸ್ಲಾಂನ ಪವಿತ್ರ ಗ್ರಂಥ ‘ಅಲ್ ಕುರಾನ್’. ಇದು ನೂರಾಹದಿನಾಲ್ಕು ‘ಸುರಾ’ (ಅಧ್ಯಾಯಗಳು)ಗಳಿಂದ ಹಾಗೂ ಆರುಸಾವಿರದ ಎರಡು ನೂರು ‘ಆಯತ್’ (ಸೂಕ್ತ ಅಥವಾ ವಚನ)ಗಳಿಂದ ಕೂಡಿದೆ. ಮಹಮ್ಮದ್ ನಿಧನಹೊಂದಿದ (ಕ್ರಿ.ಶ.೬೩೨) ಇಪ್ಪತ್ತು ವರ್ಷಗಳ ನಂತರ; ಮೌಖಿಕ ಜನಪದ ಹಾಡುಗಾರರಿಂದ ಆಯತ್‌ಗಳನ್ನೆಲ್ಲಾ ಸಂಗ್ರಹಿಸಿ ಪ್ರಕಟಿಸಲಾಯಿತು. ಇವುಗಳಲ್ಲಿ ದೊರೆತವು ಎಷ್ಟೊ? ಕಳೆದುಹೋದವು ಎಷ್ಟೊ? ಹಾಗೆಯೇ ಮಹಮ್ಮದನವು ಎಷ್ಟೊ? ಬೇರೆಯವರವು ಎಷ್ಟೊ? ತಜ್ಞ ವಿದ್ವಾಂಸರು ನಿರ್ಣಯಿಸಬೇಕು.
* * *
ಬಹು ದೇವೋಪಾಸನೆಯಿಂದ (ಶಿರ್ಕ್) ಏಕ ದೇವೋಪಾಸನೆಗೆ ಪರಿವರ್ತನೆಗೊಂಡು ಬಹು ವ್ಯಾಪಕವಾಗಿ ಹರಡಿದ ಧರ್ಮವೆಂದರೆ ‘ಇಸ್ಲಾಂ ಧರ್ಮ’. ‘ಇಸ್ಮಾಂ’ ಎಂದರೆ ಶರಣು. ಜಗತ್ತಿಗೆ ಒಬ್ಬನೇ ದೇವರಾದ ‘ಅಲ್ಲಾಹ್ ’ನಿಗೆ ಶರಣು ಹೋಗುವುದು. ವಿನಂಮ್ರನಾಗಿರುವುದು ಎಂದು ಅರ್ಥ. ಅಲ್ಲಾಹ್ ಸರ್ವಶಕ್ತ, ಸರ್ವಜ್ಞ, ಸರ್ವಾಂತ ರ್ಯಾಮಿ, ಕರುಣಾಮಯಿ, ಪರಿಪೂರ್ಣ, ಸೃಷ್ಟಿಕರ್ತ, ಪಾಲನಕರ್ತ, ಲಯಕರ್ತ ಹೀಗೆ ಎಲ್ಲವೂ ಆಗಿದ್ದಾನೆ. ‘ಇಸ್ಲಾಂ’ನ ಶಾಸನಕ್ಕೆ ‘ಶರೀಯತ್’ ಎಂದು ಕರೆಯುತ್ತಾರೆ. ಯಾವುದು ಧರ್ಮಬದ್ಧ? ಯಾವುದು ನಿಷಿದ್ಧ? ಎನ್ನುವುದನ್ನು ಶರೀಯತ್ ವಿಷದಪಡಿಸುತ್ತದೆ. ಇದರಲ್ಲಿ ಭಗವಂತನಿಗೆ ಸೇರಿದ ಹಾಗೂ ವ್ಯಕ್ತಿಗೆ ಸೇರಿದ ಎನ್ನುವ ಎರಡು ರೀತಿಯ ಹಕ್ಕುಗಳನ್ನು ಪ್ರಸ್ತಾಪಿಸಲಾಗಿದೆ. ಶ್ರದ್ಧೆ ಅಥವಾ ಇಮಾನ್, ಐದು ಹೊತ್ತು ಪ್ರಾರ್ಥನೆ, ಉಪವಾಸ, ಜಕಾತ್ ಅಂದರೆ ದಾನ, ಕೊಲೆ ಮಾಡದಿರುವುದು, ಮಾದಕ ವಸ್ತುಗಳನ್ನು ಸೇವಿಸದಿರುವುದು. ವ್ಯಭಿಚಾರ ಮತ್ತು ಜೂಜುಗಳಲ್ಲಿ ತೊಡಗದಿರುವುದು ಮುಂತಾದವು ಭಗವಂತನ ಹಕ್ಕಿಗೆ ಸೇರಿವೆ. ವ್ಯಕ್ತಿಯ ಕ್ಷೇಮ, ವ್ಯಕ್ತಿತ್ವದ ಕ್ಷೇಮ, ಆಸ್ತಿಯ ಕ್ಷೇಮ, ವಿವಾಹ ಸಂಬಂಧಕ್ಷೇಮ, ಪೋಷಕತ್ವ ಕ್ಷೇಮ, ಅನುವಂಶಿಕ ಹಕ್ಕುಗಳ ಕ್ಷೇಮ, ಸ್ವಾತಂತ್ರ್ಯದ ಕ್ಷೇಮ, ಇವು ವ್ಯಕ್ತಿಗತ ಹಕ್ಕುಗಳಲ್ಲಿ ಸೇರಿವೆ.
ಒಬ್ಬನೇ ದೇವ ಅಲ್ಲಾಹ್ ಮತ್ತು ಕೊನೆಯ ಪ್ರವಾದಿ ಮಹಮ್ಮದ್ ಎನ್ನುವ ನಂಬಿಕೆಯನ್ನು ‘ಸಾದಹ್’ ಎಂದೂ; ಮೆಕ್ಕಾ ಕಡೆಗೆ ಮುಖ ಮಾಡಿ ಸೂರ್ಯೋದಯಕ್ಕೆ ಮುಂಚೆ, ಅಪರಾಹ್ನ, ಮಧ್ಯಾಹ್ನ, ಸೂರ್ಯಾಸ್ಥ ಮತ್ತು ರಾತ್ರಿ ಮಲಗುವುದಕ್ಕೆ ಮುಂಚೆ ಹೀಗೆ ದಿನದಲ್ಲಿ ಐದು ಸಾರಿ ‘ನಮಾಜ್’ (ಪ್ರಾರ್ಥನೆ) ಮಾಡುವುದನ್ನು ‘ಸಾಲತ್’ ಎಂದೂ; ‘ರಮಜಾನ್’ ತಿಂಗಳು ಪೂರ್ತಿ ಹಗಲು ಸಮಯದಲ್ಲಿ ಉಪವಾಸ ಮಾಡುವುದನ್ನು ‘ರೋಜಾ’ ಅಥವಾ ‘ಸಾಮ್’ ಎಂದೂ; ವ್ಯಕ್ತಿ ತನ್ನ ಅಸ್ತಿಯಲ್ಲಿ ಶೇಕಡಾ ಎರಡೂವರೆಯಷ್ಟು ಪಾಲನ್ನು ಸಮಾಜದಲ್ಲಿನ ಅಶಕ್ತರಿಗೆ ಮತ್ತು ಬಡವರಿಗೆ ದಾನ ಮಾಡುವುದನ್ನು ‘ಜಕಾತ್’ ಎಂದೂ ಹಾಗೂ ತಮ್ಮ ಜೀವಿತಾವಧಿಯಲ್ಲಿ ಮೆಕ್ಕಾಕ್ಕೆ ಯಾತ್ರೆ ಮಾಡುವುದನ್ನು ‘ಹಜ್’ ಎಂದು ಇಸ್ಲಾಂನಲ್ಲಿ ಪರಿಗಣಿಸಲಾಗಿದೆ. ಇವು ಇಸ್ಲಾಂ ಧರ್ಮದ ಐದು ಮುಖ್ಯ ಆಧಾರಸ್ಥಂಭಗಳು.
ದೇವರ ಎದುರು ಎಲ್ಲರೂ ಸಮಾನರು. ಮೇಲು-ಕೀಳು, ಬಡವ-ಬಲ್ಲಿದ ಎನ್ನುವುದು ನಿಷಿದ್ಧ. ಧಾರ್ಮಿಕ ಆಚರಣೆಗಳಲ್ಲಿ ಶ್ರೇಷ್ಠ, ಕನಿಷ್ಠ ಎನ್ನುವ ಭೇದಭಾವ ಇರಕೂಡದು ಎನ್ನುವುದನ್ನು ಇಸ್ಲಾಂ ಧರ್ಮ ಪ್ರತಿಪಾದಿಸಿ ಆಚರಣೆಗೆ ತಂದಷ್ಟು ಬೇರೆ ಯಾವ ಧರ್ಮವೂ ತಂದಿಲ್ಲ. ಈ ಧರ್ಮದಲ್ಲಿ ಆದರ್ಶ ರಾಜ್ಯದ ಕಲ್ಪನೆ ಇದೆ. ಈ ರಾಜ್ಯದಲ್ಲಿ ಜಾರಿಗೆ ಬರುವ ಶಾಸನಗಳ ಮೂಲ ‘ಕುರಾನ್, ಸುನ್ನಾ, ಕೈಯಾಸ್ ಹಾಗೂ ಇಜ್ಮಿ’ ಎನ್ನುವ ಧರ್ಮಗ್ರಂಥಗಳು. ಈ ಧರ್ಮಗ್ರಂಥಗಳಲ್ಲಿ ಉಲ್ಲೇಖಿಸಿರುವ ಅಂಶಗಳ ಹೊರತಾಗಿ ಬೇರೆ ಯಾವ ಸ್ವಾತಂತ್ರ್ಯವನ್ನೂ ವ್ಯಕ್ತಿ ಬಯಸುವಂತಿಲ್ಲ. ವ್ಯಕ್ತಿ ಸ್ವಾತಂತ್ರ್ಯದಿಂದ ಸುಖ, ಸಂತೋಷ ಸಿಗುತ್ತದೆ ಎನ್ನುವುದನ್ನು ಇದು ಒಪ್ಪುವುದಿಲ್ಲ.
ದಿವ್ಯ ಕುರಾನ್ ನಲ್ಲಿ ಮನುಷ್ಯ ಮಾಡುವ ಅಪರಾಧಗಳಿಗೆ ತಕ್ಕ ಶಿಕ್ಷೆಯನ್ನು ನಮೂದಿಸಿದೆ. ಹಿಂಸೆಗೆ ಪ್ರತಿಹಿಂಸೆಯನ್ನು ಶಾಸನಬದ್ಧಗೊಳಿಸಲಾಗಿದೆ. ‘‘ಸ್ವತಂತ್ರನಿಗೆ ಬದಲು (ಘಾತುಕನಾದ) ಸ್ವತಂತ್ರನೂ, ಗುಲಾಮನಿಗೆ ಬದಲು (ಘಾತುಕನಾದ) ಗುಲಾಮನೂ, ಸ್ತ್ರೀಗೆ ಬದಲು (ಘಾತುಕಿಯಾದ) ಸ್ತ್ರೀಯೂ ವಧಿಸಲ್ಪಡಲಿ, ಕಳ್ಳತನ ಮಾಡಿದ ಸ್ತ್ರೀಪುರುಷರ ಕೈಗಳನ್ನು ಕಡಿಯಿರಿ. ಜೀವಕ್ಕೆ (ಪ್ರತಿ) ಜೀವ, ಕಣ್ಣಿಗೆ ಕಣ್ಣು, ಮೂಗಿಗೆ ಮೂಗು, ಕಿವಿಗೆ ಕಿವಿ, ಗಾಯಗಳಿಗೆ ಗಾಯ, ವ್ಯಭಿಚಾರಿಣಿ ಮತ್ತು ವ್ಯಭಿಚಾರಿ – ಪ್ರತಿಯೊಬ್ಬರಿಗೂ ನೂರು ಛಡಿ ಏಟುಗಳನ್ನು ಕೊಡಿರಿ’’ ಎಂದು ಹೇಳುತ್ತದೆ. ಹಿಂಸೆ ಪ್ರಜ್ಞಾಪೂರಕದಿಂದ ಆಗಿದ್ದಾಗ ಮೇಲಿನ ಶಿಕ್ಷೆ ಸರಿ ಎನಿಸಬಹುದು. ಆದರೆ ಅದು ಅಪ್ರಜ್ಞಾಪೂರಕದಿಂದ ಅಥವಾ ಅಚಾತುರ್ಯದಿಂದ ಅಥವಾ ಬೇರೆಯವರ ಕುತಂತ್ರದಿಂದ ಅಥವಾ ಪರಿಸ್ಥಿತಿಯ ಒತ್ತಡದಿಂದ ಹೀಗೆ ಯಾವುದಾದರೂ ಬೇರೆ ಕಾರಣಗಳಿಂದ ಆಗಿದ್ದರೆ; ಅಂತಹುದಕ್ಕೆ ಪ್ರತಿಹಿಂಸೆ ಎಷ್ಟು ಸರಿ? ಎನ್ನುವ ಪ್ರಶ್ನೆ ಎದುರಾಗುತ್ತದೆ. ಇಂತಹ ಸಂದರ್ಭದಲ್ಲಿ ನ್ಯಾಯ ನಿರ್ಣಯಿಸುವವರ ಪ್ರಾಮಾಣಿಕತೆ ಪೂರ್ಣವಾಗಿ ರಾಗ ರಹಿತವಾಗಿರಲು ಸಾಧ್ಯವೆ? ಎನ್ನುವ ಪ್ರಶ್ನೆ ಏಳುತ್ತದೆ. ಜೊತೆಗೆ ವ್ಯಕ್ತಿಯ ನೈತಿಕ ನಡವಳಿಕೆ ಎನ್ನುವುದು ಭಯದಿಂದ ಉಂಟಾಗಿರುತ್ತದೆಯೇ ಹೊರತು ನೈಜತೆಯಿಂದಲ್ಲ.
ಇಸ್ಲಾಂ ಧರ್ಮದಲ್ಲೂ ಪಾಪ-ಪುಣ್ಯಗಳ ಕಲ್ಪನೆ ಇದೆ. ಕುರಾನಿನ ಪ್ರಕಾರ ‘ಪಾಪ’ ಎನ್ನುವುದು ಮನುಷ್ಯನ ಅಹಂಕಾರ, ಇದು ಅಲ್ಲಾಹ್‌ನನ್ನು ವಿರೋಧಿಸುವುದು ಆಗಿರುತ್ತದೆ. ಮನುಷ್ಯನ ಸಂಕಲ್ಪಶಕ್ತಿಯ ದೌರ್ಬಲ್ಯವಾಗಿರುತ್ತದೆ. ಪಾಪವನ್ನು ಸುಲಭವಾಗಿ ತೊಳೆದುಕೊಳ್ಳಲು ಎಲ್ಲರಿಗೂ ಸಾಧ್ಯವಿದೆ. (ಕುರಾನ್ ೫೭:೨೮). ಪಶ್ಚಾತ್ತಾಪಕ್ಕೆ ಪ್ರಾಯಶ್ಚಿತ್ತದ ಅವಶ್ಯಕತೆಯಿಲ್ಲ ಎಂದು ಅದು ಹೇಳುತ್ತದೆ. ಒಂದು ಕಡೆ ಹಿಂಸೆಗೆ ಪ್ರತಿಹಿಂಸೆಯ ಪ್ರತಿಪಾದನೆ ಇದ್ದರೆ ಮತ್ತೊಂದು ಕಡೆ ಪಶ್ಚಾತ್ತಾಪದ ಮಾತು ಬರುವುದು ಎಷ್ಟು ಸರಿ? ಎನ್ನುವ ಪ್ರಶ್ನೆ ಎದುರಾಗುತ್ತದೆ.
ಬಹುದೇವತಾರಾಧನೆ, ಕೊಲ್ಲುವುದು, ಕಳ್ಳತನ ಮಾಡುವುದು, ವ್ಯಭಿಚಾರ ಮಾಡುವುದು, ಇಸ್ಲಾಂ ಧರ್ಮದಲ್ಲಿ ನಂಬಿಕೆ ಇಡದಿರುವುದು, ಅಸ್ವಾಭಾವಿಕ ಲೈಂಗಿಕ ಸಂಬಂಧ ಹೊಂದುವುದು, ರಮಜಾನ್ ನಲ್ಲಿ ಉಪವಾಸ ಮಾಡದಿರುವುದು, ಶುಕ್ರವಾರದ ನಮಾಜ್ ಮಾಡಿದಿರುವುದು, ಮಂತ್ರ-ತಂತ್ರ-ಮಾಟ ಮುಂತಾದವನ್ನು ಮಾಡುವುದು, ಜೂಜಾಡುವುದು, ಮದ್ಯಪಾನ ಮಾಡುವುದು, ಸುಳ್ಳು ಪ್ರತಿಜ್ಞೆ ಮಾಡುವುದು, ಸುಳ್ಳು ಸಾಕ್ಷಿ ಹೇಳುವುದು, ಅಧಿಕ ಬಡ್ಡಿ ಹೇರಿ ಸಾಲ ಕೊಡುವುದು, ತಂದೆ-ತಾಯಿಗಳಿಗೆ ಅವಿಧೇಯರಾಗಿರುವುದು, ಅನಾಥರನ್ನು ವಂಚಿಸುವುದು, ದೇವರ ದಯೆಯ ಬಗ್ಗೆ ಅನಾಸಕ್ತಿ ಹೊಂದುವುದು ಹಾಗೂ ಹೇಡಿತನದಿಂದ ರಣರಂಗ ಬಿಟ್ಟು ಓಡಿಹೋಗುವುದು ಮುಂತಾದವು ಇಸ್ಲಾಂ ಧರ್ಮದಲ್ಲಿ ಪಾಪದ ಕೆಲಸಗಳು. ಇವುಗಳಿಗೆ ವಿರುದ್ಧವಾದವನ್ನೆಲ್ಲಾ ಪೂಣ್ಯಕಾರ್ಯಗಳೆಂದು ಪರಿಗಣಿಸಲಾಗಿದೆ. ಪುಣ್ಯದ ಕೆಲಸಗಳಲ್ಲಿ ಎಲ್ಲೂ ‘ಅಹಿಂಸೆ’ಯ ಪ್ರಸ್ತಾಪವೇ ಬರುತ್ತಿಲ್ಲ. ಆದುದರಿಂದ ಇಡೀ ಧರ್ಮದ ಉದ್ದಕ್ಕೂ ‘ಹಿಂಸೆ’ ಪ್ರಮುಖಸ್ಥಾನ ಪಡೆಯುತ್ತಾ ಹೋಗುತ್ತದೆ. ಆಹಾರಕ್ಕಾಗಿ (ಅರಬ್ಬಿದೇಶದಲ್ಲಿ) ಪ್ರಾಣಿಗಳನ್ನೇ ಬಹುವಾಗಿ ಅವಲಂಬಿ ಸಿದ್ದದ್ದು, ಭೌಗೋಳಿಕ ಕಾರಣವಾದರೆ; ಅಲ್ಲಾಹ್‌ನಲ್ಲಿ ನಂಬಿಕೆ ಇಟ್ಟು ಮಾಡುವ ಹಿಂಸೆಯ ಪಾಪವನ್ನು ಅವನೇ ನಿವಾರಿಸುತ್ತಾನೆ ಎನ್ನುವ ನಂಬಿಕೆ ಮತ್ತೊಂದು ಕಾರಣ. ಆದುದರಿಂದಲೇ ಪ್ರಾಣಿಗಳನ್ನು ವಧಿಸುವುದಕ್ಕೆ ಮುಂಚೆ ‘ಅಲಾಲ್’ ಮಾಡುವುದು. ‘ಅಲಾಲ್’ ಎಂದರೆ ದೇವರನ್ನು ಪ್ರಾರ್ಥಿಸಿ ಕೊಲ್ಲುವುದು. ಅಂದರೆ ದೇವರ ಹೆಸರಿನಲ್ಲಿ ಹಿಂಸೆ ಮಾಡುವುದು.
ಸಾವು ಪ್ರತಿಯೊಂದು ಜೀವಿಗೂ ಅನಿವಾರ್ಯ ಸತ್ಯವಾದರೂ ಆತ್ಮತತ್ವದ ಪ್ರತಿಪಾದನೆಯನ್ನು ಬಹಳಷ್ಟು ಧರ್ಮಗಳು ಒಪ್ಪಿಕೊಳ್ಳುತ್ತವೆ. ಆದರೆ ಇದರ ಬಗ್ಗೆ ಇಸ್ಲಾಂ ಧರ್ಮಾನುಯಾಯಿಗಳಲ್ಲಿ ಭಿನ್ನಾಭಿಪ್ರಾಯವಿದೆ. ಸಂಪ್ರದಾಯವಾದಿಗಳು, ಮೌಲ್ವಿಗಳು, ತತ್ವಶಾಸ್ತ್ರಜ್ಞರು ಮತ್ತು ಸೂಫಿಗಳು ಕುರಾನನ್ನು ಆಧರಿಸಿಯೇ ಆತ್ಮದ ಸ್ವರೂಪವನ್ನು ಭಿನ್ನ ಭಿನ್ನವಾಗಿ ವಿವರಿಸುತ್ತಾರೆ. ಅರಬ್ಬೀ ಭಾಷೆಯಲ್ಲಿನ ‘ರೂಹ್ ’ ಮತ್ತು ‘ನಪ್ಸ್’ ಎನ್ನುವ ಪದಗಳನ್ನು ಕುರಾನಿನಲ್ಲಿ ಬೇರೆ ಬೇರೆ ಅರ್ಥಗಳಲ್ಲಿ ಬಳಸಲಾಗಿದೆ. ‘ರೂಹ್’ ಎನ್ನುವುದು ದೇವರಿಂದ ಹೊರಡುವ ಆತ್ಮ. ಅದು ದೇವರ ಸೃಜನಾತ್ಮಕ ಉಸಿರು. ದೇವರು ಮಾನವನನ್ನು ಮಣ್ಣಿನಿಂದ ಸೃಷ್ಟಿಸಿ ತನ್ನ ಉಸಿರನ್ನು ಅವನಲ್ಲಿ ಊದುವುದರಿಂದ ಮನಷ್ಯ ಜೀವಂತಗೊಳ್ಳುತ್ತಾನೆ. ‘ಪ್ರವಾದಿ ಮಹಮ್ಮದನ ಹೃದಯದೊಳಕ್ಕೆ ಅಲ್ಲಾಹ್ ತನ್ನ ಆತ್ಮವನ್ನು ದೂತನಾಗಿ ಕಳುಹಿಸಿದ್ದಾನೆ’’ ಎನ್ನುವುದು. ‘ರೂಹ್’ನ ಅರ್ಥ. ‘ರೂಹ್’ ಎಂದರೆ ದೇವರ ಆಜ್ಞೆಯೂ ಎನ್ನುವ ಅರ್ಥವನ್ನು ಹೊಂದಿದೆ. ‘ನಫ್ಸ್’ ಎಂದರೆ ಮನುಷ್ಯನ ಆತ್ಮ ಎಂದು ತಿಳಿದು ಬರುತ್ತದೆ. ಇದು ದೇವರ ಆತ್ಮ ಅಲ್ಲ. ಮನುಷ್ಯನಿಗೆ ಜೀವಕೊಡುವುದು ದೇವರು ಎನ್ನುವ ಭಾವನೆ ಜನರಲ್ಲಿ ಇರುವುದರಿಂದ; ದೇವರ ಆತ್ಮಕ್ಕೂ, ಮನುಷ್ಯರ ಆತ್ಮಕ್ಕೂ ಸಂಬಂಧವಿದೆ ಎನ್ನುವುದನ್ನು ಕಂಡುಕೊಳ್ಳಬಹುದು. ಕುರಾನಿನಲ್ಲಿ ‘ಜೀವ’ ಮತ್ತು ‘ಆತ್ಮ’ನ ಸಂಬಂಧ ಸ್ಪಷ್ಟವಾಗಿ ಕಂಡುಬರುವುದಿಲ್ಲ; ಜೊತೆಗೆ ಆತ್ಮವು ಭೌತಿಕವೋ ಅಥವಾ ಅಭೌತಿಕವೋ ಎನ್ನುವುದೂ ಸ್ಪಷ್ಟವಾಗುವುದಿಲ್ಲ. ಆದರೆ ಆತ್ಮನ ನೈತಿಕತೆಗೆ ಹೆಚ್ಚು ಒತ್ತು ಕೊಡಲಾಗಿದೆ. ಸಾವಿನ ಜೊತೆಗೆ ಆತ್ಮವು ದೇಹವನ್ನು ಬಿಡುತ್ತದೆ. ‘ಅಖಿರತ್’ ಎಂದು ಕರೆಯಲಾಗುವ ಕೊನೇ ತೀರ್ಮಾನದ ದಿವಸ ಅದು ಮತ್ತೆ ಶರೀರವನ್ನು ಸೇರುತ್ತದೆ. ಆ ನಂತರ ಸತ್ಪುರುಷರು ಸ್ವರ್ಗಕ್ಕೂ, ಪಾಪಿಗಳು ನರಕಕ್ಕೂ ಹೋಗುತ್ತಾರೆ. ಆ ದಿನದವರೆಗೆ ಆತ್ಮಗಳು ಶಿಕ್ಷೆಯನ್ನೋ ಅಥವಾ ಸುಖವನ್ನೋ ಅನುಭವಿಸುತ್ತಿರುತ್ತವೆ ಎಂದು ಕುರಾನ್ ತಿಳಿಸು ತ್ತದೆ.ಕುರಾನ್‌ನ ಪ್ರಕಾರ ಪ್ರತಿಯೊಬ್ಬನೂ ಸಾಯಲೇಬೇಕು. ಯಾರು ಯಾವಾಗ ಸಾಯಬೇಕು ಎನ್ನುವುದು ಮೊದಲೇ ನಿಶ್ಚಿತವಾಗಿರುತ್ತದೆ. ಮನುಷ್ಯರು ಸಾವನ್ನು ತಾವೇ ಬಯಸುವುದು ನಿಷಿದ್ಧ. ಇಂತಹ ಸಾವು ಮುಂದಿನ ಸುಸ್ಥಿತಿಗೆ ಅಥವಾ ದುಃಸ್ಥಿತಿಗೆ ಕಾರಣವಾಗುತ್ತದೆ ಎಂದು ತಿಳಿಸುತ್ತದೆ. ಇದು ಪುನರ್ಜನ್ಮ ಪ್ರತಿಪಾದನೆಯೇ ಆಗಿದೆ ಎನ್ನುವುದು ಮುಖ್ಯ.
ಕುರಾನ್‌ನಲ್ಲಿ ‘ಜನ್ನತ್’ ಎನ್ನುವ ಪದ ಬರುತ್ತದೆ. ‘ಜನ್ನತ್’ ಎಂದರೆ ಉದ್ಯಾನ ಅದೂ ಭೂಮಿ-ಆಕಾಶಗಳಷ್ಟು ವಿಶಾಲವಾದ ಉದ್ಯಾನ ಎನ್ನುವ ಅರ್ಥ ಅದಕ್ಕೆ. ಇನ್ನೊಂದು ಅರ್ಥದಲ್ಲಿ ಇದು ‘ಸ್ವರ್ಗ’ ಎನ್ನುವ ಪದಕ್ಕೆ ಸಮಾನವಾಗಿದೆ. ಸ್ವರ್ಗ-ನರಕಗಳ ಕಲ್ಪನೆ ಇಸ್ಲಾಂ ಧರ್ಮದಲ್ಲೂ ಕಂಡುಬರುತ್ತದೆ ಎಂದು ನಿರ್ಣಯಿಸಬಹುದು. ಕುರಾನ್‌ನ ಪ್ರಕಾರ ‘‘ಸ್ವರ್ಗದಲ್ಲಿ ಅಡೆತಡೆಗಳಿಲ್ಲ. ಎಲ್ಲಾ ಕಡೆಗೂ ಸಲೀಸಾಗಿ ಓಡಾಡಬಹುದು. ಸ್ವರ್ಗಕ್ಕೆ ೧೦೦ ಸೋಪಾನಗಳಿವೆ. ಸ್ವರ್ಗ-ನರಕಗಳನ್ನು ಒಂದು ದೊಡ್ಡ ಗೋಡೆ ಬೇರ್ಪಡಿಸುತ್ತದೆ. ಈ ಗೋಡೆಯ ಮೇಲೆ ಸ್ವರ್ಗಕ್ಕೆ ಹೋಗುವಷ್ಟು ಪೂಣ್ಯ ಮಾಡಿದವರೂ ಅಲ್ಲದ, ನರಕಕ್ಕೆ ಹೋಗುವಷ್ಟು ಪಾಪ ಮಾಡಿದವರೂ ಅಲ್ಲದ ಕೆಲವರು ಇರುತ್ತಾರೆ. ಅಲ್ಲಾಹ್ ನಮ್ಮನ್ನು ಸ್ವರ್ಗಕ್ಕೆ ಕರೆದಾನು ಎನ್ನುವ ನಿರೀಕ್ಷೆಯಲ್ಲಿ ಇರುವವರು ಅವರು ಆಗಿರುತ್ತಾರೆ. ‘ವಸೀಲಾ’ ಎಂದರೆ ಸ್ವರ್ಗದಲ್ಲಿನ ಮಹತ್ತರವಾದ ಒಂದು ಸ್ಥಾನ. ಅಲ್ಲಾಹ್‌ನ ಸೇವಕರಲ್ಲಿ ಒಬ್ಬನಿಗೆ ಮಾತ್ರ ದೊರಕಬಹುದಾದದ್ದು. ಸ್ವರ್ಗಕ್ಕೆ ‘ಫಿರ್ ದೌಸ್’ ಎನ್ನುವ ಹೆಸರೂ ಇದೆ. ಹಣ್ಣು-ಹಂಪಲುಗಳಿಂದ ತುಂಬಿದ ಮರ-ಗಿಡಗಳಿಂದ ಕೂಡಿದ ತಂಪಾದ ಸ್ಥಳ. ಸ್ವರ್ಗದ ಕೆಳಭಾಗದಲ್ಲಿ ಶುದ್ಧಜಲ ತುಂಬಿದ ನದಿ, ಹಾಲು ತುಂಬಿದ ನದಿ, ಆರೋಗ್ಯಕ್ಕೆ ಹಾನಿಕರವಲ್ಲದ ಮದ್ಯ ತುಂಬಿದ ನದಿ ಹಾಗೂ ಸಿಹಿಜೇನು ತುಂಬಿದ ನದಿ ಎನ್ನುವ ನಾಲ್ಕು ನದಿಗಳು ಹರಿಯುತ್ತವೆ. ಜೊತೆಗೆ ಕರ್ಪೂರ ರಸ ತುಂಬಿದ ನದಿ ಮುಂತಾದ ಸಾಮಾನ್ಯ ನದಿಗಳೂ ಇವೆ. ಇವುಗಳಲ್ಲಿ ‘ಕೌಸರ್ ’ ನದಿ ಪ್ರಸಿದ್ಧವಾದುದು. ಸ್ವರ್ಗದಲ್ಲಿ ರತ್ನ ಸೌಧಗಳು, ಮುತ್ತಿನಂತೆ ಶೋಭಿಸುವ ಬಾಲಸೇವಕರೂ ಇರುತ್ತಾರೆ.’’
ಮಹಮ್ಮದ್ ಪೈಗಂಬರ್ ಸಮುದಾಯದವರಿಗೆ ಸ್ವರ್ಗಕ್ಕೆ ಮೊದಲ ಪ್ರವೇಶ. ಆ ನಂತರ ಅಲ್ಲಾಹ್‌ನ ಪ್ರವಚನಗಳನ್ನು ಸ್ವಾಗತಿಸುವವರು, ನೀತಿಮಾರ್ಗದಲ್ಲಿ ನಡೆದುಕೊಳ್ಳು ವವರು, ಅಧಾರ್ಮಿಕ ಕೃತ್ಯಗಳನ್ನು ದೂರಮಾಡುವವರು ಅರ್ಹತೆ ಪಡೆಯುತ್ತಾರೆ.
ಕುರಾನ್‌ನಲ್ಲಿ ನರಕದ ಕಲ್ಪನೆ ಭೀಭತ್ಸ. ನರಕವೆಂದರೆ ಆಳಕ್ಕೆ ಇಳಿದಿರುವ ಅಗಾಧವಾದ ಹೊಂಡ. ನರಕದಲ್ಲಿ ಆಳಕ್ಕೆ ಹೋದಂತೆಲ್ಲ ವೇದನೆಗಳು, ಸಂಕಟಗಳು ಹೆಚ್ಚುತ್ತಾ ಹೋಗುತ್ತವೆ. ನರಕ ಅಗ್ನಿಜ್ವಾಲೆಗಳು ತುಂಬಿದ ಒಂದು ಗುಂಡಿ. ದುರ್ಭಾವನೆಗಳ ಕೇಂದ್ರವೆನಿಸಿದ ಮನುಷ್ಯನ ಹೃದಯವನ್ನು ಸುಡುವ ಬೆಂಕಿ ಅಲ್ಲಿದೆ. ನರಕದಲ್ಲಿ ಕಪ್ಪಾದ ಹೊಗೆ ಆವರಿಸುತ್ತದೆ. ಅಲ್ಲಿ ಕುಡಿಯಲು ಸುಡುನೀರನ್ನು ಕೊಡುತ್ತಾರೆ. ಕೆಲವು ವೇಳೆ ಸುಡುನೀರನ್ನು ಪಾಪಿಗಳ ತಲೆಯ ಮೇಲೂ ಸುರಿಯಲಾಗುತ್ತದೆ. ಕುಡಿಯಲು ಜಿಡ್ಡು ಎಣ್ಣೆಯ ಪಾನೀಯಗಳನ್ನು ಕೊಡಲಾಗುತ್ತದೆ. ನರಕದ ಅಡಿಯಲ್ಲಿ ‘ಸಖೂಮ್ ’ ಎನ್ನುವ ಮರವಿದೆ. ಆ ಮರದ ಹಣ್ಣು ಕಹಿಯೂ, ಕೆಟ್ಟ ವಾಸನೆಯುಳ್ಳದ್ದೂ ಆಗಿದೆ. ಮುಳ್ಳುಗಳನ್ನು ತಿನ್ನಲು ಕೊಡುತ್ತಾರೆ. ಉಡಲು-ತೊಡಲು ಬೆಂಕಿಯಿಂದ ತಯಾರಿಸಿದ ಬಟ್ಟೆಗಳನ್ನು ಕೊಡಲಾಗುತ್ತದೆ. ನರಕ ಶಿಕ್ಷೆಯಿಂದ ತಪ್ಪಿಸಿಕೊಳ್ಳುವವರನ್ನು ಮತ್ತೆ ಬಂಧಿಸಲು ಕಬ್ಬಿಣದ ಸರಳುಗಳನ್ನು ಬಳಸಲಾಗುತ್ತದೆ. ಕೈಕಾಲುಗಳನ್ನು ಸಂಕಲೆಗಳಿಂದ ಬಂಧಿಸಲಾಗುತ್ತದೆ. ನರಕಕ್ಕೆ ಏಳು ಬಾಗಿಲುಗಳು ಇರುತ್ತವೆ. ಸುತ್ತಲೂ ಗಟ್ಟಿಯಾದ ಗೋಡೆ ಇರುತ್ತದೆ. ಎಲ್ಲಾ ಪಾಪಿಗಳನ್ನು ಒಳಗೆ ನುಗ್ಗಿಸಿದ ಮೇಲೆ ಮುಚ್ಚಳವನ್ನು ಮುಚ್ಚಿ ನರಕಕುಂಡವನ್ನು ಮುಚ್ಚಲಾಗುತ್ತದೆ. ಇದನ್ನೆಲ್ಲಾ ಕಾವಲು ಕಾಯುವ ಹತ್ತೊಂಭತ್ತು ಜನರನ್ನು ‘ಮಲಕ್ಕುಗಳು’ ಎಂದು ಕರೆಯಲಾಗುತ್ತದೆ. ಮೊದಲು ಅಪರಾಧಿಗಳ ನಾಯಕರನ್ನು ಆನಂತರ ಅಪರಾಧಿಗಳನ್ನು ನರಕಕ್ಕೆ ತಳ್ಳಲಾಗುತ್ತದೆ. ನರಕದ ಶಿಕ್ಷೆಗಳು ರಿಯಾಯಿತಿ ಇಲ್ಲದಂಥವುಗಳು ಹಾಗೂ ನಿರಂತರವಾಗಿ ಮುಂದುವರೆಯುವಂಥವು. ಶಿಕ್ಷೆ ನೀಡುವಾಗ ಮೈನ ಚರ್ಮ ಬೆಂಕಿಯಲ್ಲಿ ಬೆಂದು ಹೋದರೆ, ಬೇರೆ ಚರ್ಮವನ್ನು ಹೊದಿಸಲಾಗುತ್ತದೆ. ಸಖೂಮ್ ಮರದ ಹಣ್ಣುಗಳು ಹೊಟ್ಟೆಯನ್ನೇ ಸುಡುತ್ತವೆ. ಒಟ್ಟಿನಲ್ಲಿ; ನರಕದ ಕಲ್ಪನೆಯೇ ಇಸ್ಲಾಂನಲ್ಲಿ ಭಯಾನಕ. ಅನಕ್ಷರತೆ ಮತ್ತು ಅಜ್ಞಾನದಲ್ಲಿರುವ ಜನಸಮುದಾಯವನ್ನು ಒಟ್ಟಿಗಿಡಲು ಇಂತಹ ಕಲ್ಪನೆಗಳು ಹುಟ್ಟಿ ಕೊಳ್ಳುವುದು ಸ್ವಾಭಾವಿಕ.
ಹಿಜರಾ ಶೆಕೆಗೆ ಮುಂಚೆ ಅರೇಬಿಯನ್ ಬುಡಕಟ್ಟುಗಳು ಹಲವಾರು ದೇವರನ್ನು ವಿಗ್ರಹಗಳ ರೂಪದಲ್ಲಿ ಪೂಜಿಸುತ್ತಿದ್ದರು. ಪ್ರತಿಷ್ಠಾಪಿಸಿದ ಕಲ್ಲುಗಳನ್ನು ‘ಅನ್ಸಬ್’ ಎಂದೂ; ಬಲಿಯ ರಕ್ತ ಹಚ್ಚಿದ ಕಲ್ಲುಗಳನ್ನು ‘ಗಾರಿಸ್’ ಎಂದೂ ಕರೆಯಲಾಗುತ್ತಿತ್ತು. ಸಣ್ಣ ಸಣ್ಣ ವಿಗ್ರಹ ಹಾಗೂ ಮರಗಳನ್ನೂ ದೇವತೆಗಳೆಂದು ಭಾವಿಸುತ್ತಿದ್ದರು. ಮೆಕ್ಕಾದ ಪ್ರತಿ ಮನೆಯಲ್ಲೂ ವಿಗ್ರಹಾರಾಧನೆ ಇತ್ತು ಎಂದು ತಿಳಿದುಬರುತ್ತದೆ. ವಿಗ್ರಹವನ್ನು ಸೂಚಿಸುವ ‘ಸನಂ’ ಎನ್ನುವ ಪದ ಕುರಾನ್ ನಲ್ಲಿ ಕಂಡುಬರುತ್ತದೆ. ಮುಸ್ಲಿಮರು ಈ ಪದವನ್ನು ತಿರಸ್ಕರಿಸಬೇಕು ಎನ್ನುವುದೂ ಅದರಲ್ಲಿ ಇದೆ. ಬಹುದೇವತಾರಾಧನೆಯನ್ನು ವಿವರಿಸಲು ಹಾಗೂ, ವ್ಯಕ್ತಿಯೊಬ್ಬನನ್ನು ದೇವರೊಂದಿಗೆ ಸಮೀಕರಿಸುವುದನ್ನು ಸೂಚಿಸಲು ‘ಶಿರ್ಕ್’ ಎನ್ನುವ ಪದವನ್ನು ಬಳಸಲಾಗಿದೆ. ಇಸ್ಲಾಂನ ಅನುಯಾಯಿಗಳು ಇಂತಹ ಜನರಿಂದ ದೂರವಿರಬೇಕೆಂದು ಕುರಾನ್ ಸ್ಪಷ್ಟವಾಗಿ ಸೂಚಿಸಿದೆ. ಮತಶ್ರದ್ಧೆ ಇಲ್ಲದವರನ್ನು ಸೂಚಿಸಲು ‘ಕಾಫಿರ್’ ಎನ್ನುವ ಪದವನ್ನು ಬಳಸಲಾಗಿದೆ.
ಕುರಾನ್‌ನಲ್ಲಿ ವಿಗ್ರಹಗಳನ್ನು ದೇವರು ಮತ್ತು ಅವನ ಭಕ್ತರ ಶತೃವೆಂದು ಪರಿಗಣಿಸಲಾಗಿದೆ ಕುರಾನ್ (೨೬,೬೯, ೮೩)ನಲ್ಲಿ ಮೂರ್ತಿಪೂಜೆಯು ನಿಜವಾದ ದೇವರಪೂಜೆಗೆ ವಿರುದ್ಧವಾದುದು ಎಂದು ಉಲ್ಲೇಖಿಸಲಾಗಿದೆ. ಆದುದರಿಂದ; ಮುಸ್ಲಿಮರು ವಿಗ್ರಹಾರಾಧನೆ ಎನ್ನುವ ಪಾಪದಿಂದ ದೂರವಿದ್ದು, ದೇವರನ್ನು ನಿಷ್ಠೆಯಿಂದ ಆರಾಧಿಸಬೇಕು (೨೦, ೩೦, ೩೧) ಎಂದು ತಿಳಿಸುತ್ತದೆ. ಸೃಷ್ಟಿಕರ್ತನನ್ನು ನಂಬದೆ ಅವನನ್ನು ಮಾನವ ಸೃಷ್ಟಿಸಿದ ಒಂದು ವಸ್ತುವಿಗೆ ಹೋಲಿಸುವುದು ಅಪರಾಧ ಎನ್ನುವುದು ಇಸ್ಲಾಂನ ಅಭಿಪ್ರಾಯ. ಆದುದರಿಂದ; ವಿಗ್ರಹಾರಾಧಕರನ್ನು ಮುಸ್ಲಿಮರು ಮದುವೆಯಾಗಬಾರದು ಎಂದು ಕುರಾನ್ ಒತ್ತಾಯಿಸಿತು. ವಿಗ್ರಹಾರಾಧಕರ ವಿರುದ್ಧ ಹೋರಾಡಬೇಕೆನ್ನುವ ಕರೆಯನ್ನೂ ಕುರಾನ್ ನೀಡಿತು.
ವಿಗ್ರಹಾರಾಧನೆಯನ್ನು ನಿಯಂತ್ರಿಸಲು ಮೂರು ಬಗೆಯ ಸಂಬಂಧಗಳಿಂದ ದೂರವಿರಬೇಕೆಂದು ಕುರಾನ್ ಸೂಚಿಸುತ್ತದೆ. ಸೃಷ್ಟಿಕರ್ತ ಮತ್ತು ಆತನ ಭಕ್ತರನ್ನು ಹತ್ತಿರ ತರುತ್ತಾರೆ ಎನ್ನುವ; ವಿಗ್ರಹಾರಾಧಕರು ನಂಬುವ ಸಂತರು ಅಥವಾ ಪುಣ್ಯಪುರುಷರನ್ನು ದೂರವಿಡಬೇಕು. ಭಕ್ತ ಮತ್ತು ಭಗವಂತನ ಮಧ್ಯೆ ಯಾವ ಮಧ್ಯವರ್ತಿಗೂ ಎಡೆಕೊಡಬಾರದು ಎನ್ನುವುದು ಮೊದಲ ಸೂಚನೆ. ಅರಸೊತ್ತಿಗೆಯೊಂದಿಗಿನ ಸಂಪರ್ಕದಿಂದಾಗಿ ಅನೇಕ ಸಲ ಸುಳ್ಳು ದೇವತೆಗಳನ್ನೂ ಕೂಡಾ ದೇವರಿಗೆ ಸರಿಸಮವೆಂದು ಹೇಳುವಂತಾಗಿದೆ. ಇದನ್ನು ಯಾವ ಮುಲಾಜೂ ಇಲ್ಲದೆ, ಠೀಕಿಸಬೇಕು. ಇಸ್ಲಾಂ ಪ್ರಕಾರ ಇಡೀ ಜಗತ್ತಿಗೆ ದೇವನೊಬ್ಬನೇ ಒಡೆಯ ಎನ್ನುವುದು ಎರಡನೆಯ ಸೂಚನೆ. ಮಕ್ಕಳನ್ನು ದೇವರೆಂದು ಭಾವಿಸಬಾರದು ಎನ್ನುವುದು ಮೂರನೇ ಸೂಚನೆ. ಅಲ್ಲಾಹ್ ನನ್ನು ಸರ್ವಶಕ್ತ ಮತ್ತು ದಯಾಮಯಿಯಾದ ಸೃಷ್ಟಿಕರ್ತ ಎಂದು ಗ್ರಹಿಸುವುದೇ ಕುರಾನಿನ ಅಂತಿಮಗುರಿಯಾಗಿತ್ತು.
ಇಂಡಿಯಾದ ಮೇಲೆ ದಾಳಿಮಾಡಿದ ಘಸ್ನಿ, ಗೋರಿ ಮುಂತಾದ ಬಹುತೇಕ, ಮುಸಲ್ಮಾನ ದೊರೆಗಳು ಇಲ್ಲಿನ ದೇವಸ್ಥಾನಗಳಲ್ಲಿದ್ದ ಸಂಪತ್ತನ್ನು ಲೂಠಿ ಮಾಡುವುದು ಒಂದು ಕಾರಣವಿದ್ದರೆ; ದೇವಸ್ಥಾನಗಳಲ್ಲಿದ್ದ ವಿಗ್ರಹಗಳು ಮತ್ತು ಶಿಲ್ಪಗಳನ್ನು ನಾಶಮಾಡಿ, ಆ ಮೂಲಕ ವಿಗ್ರಹಾರಾಧನೆಯನ್ನು ಭಂಗಪಡಿಸುವುದರ ಮೂಲಕ ಕುರಾನ್ ನ ಬೋಧನೆಗಳನ್ನು ಜಾರಿಗೊಳಿಸುವುದೇ ಪ್ರಧಾನ ಉದ್ದೇಶವಾಗಿತ್ತೆಂದು ಹೇಳಬಹುದು.
ಹೆಣ್ಣಿನ ವಿಚಾರದಲ್ಲಿ ಭೂಮಿಯ ಮೇಲಿನ ಧಾರ್ಮಿಕ ಚರಿತ್ರೆ ಮಾತೃದೇವತೆಯ ಆರಾಧನೆಯ ನೆಲೆಯಿಂದ ಪ್ರಾರಂಭವಾಗಿ ನಿಕೃಷ್ಠ ಪ್ರಾಣಿಯಂತೆ ಕಂಡಿರುವ ಹಂತದವರೆಗೆ ಸಾಗಿರುವುದನ್ನು ನಾವು ಕಾಣಬಹುದು. ಈ ಎರಡೂ ಅತಿರೇಕಗಳ ಮಧ್ಯೆ ಹೆಣ್ಣಿನ ಬದುಕು ಹರಡಿಕೊಂಡಿರುವುದು; ಆಕೆಯು ಸವೆಸಿದ ದಾರಿಗೆ ಹಿಡಿದ ಕನ್ನಡಿಯಾಗಿದೆ. ಇದರಿಂದ ಇಸ್ಲಾಂ ಧರ್ಮವೇನೂ ಹೊರತಲ್ಲ. ಇಸ್ಲಾಂ ಒಂದು ಪಿತೃ ಪ್ರಧಾನ ಅಥವಾ ಪುರುಷ ಪ್ರಧಾನ ಧರ್ಮವಾಗಿರುವುದರಿಂದ; ಇದರಲ್ಲಿ ಬರುವ ಮಹಿಳೆಯ ಸ್ಥಾನ-ಮಾನದ ಪ್ರಾಮುಖ್ಯತೆ ಅಷ್ಟಕ್ಕಷ್ಟೇ ಎಂದು ಹೇಳಬಹುದು.
ಸೆಮೆಟಿಕ್ ಜನಾಂಗಗಳು ಪ್ರಾರಂಭದಲ್ಲಿ ಮಾತೃ ಮೂಲದ ಕುಲಗಳಲ್ಲಿ ಸಂಘಟಿತ ವಾಗಿದ್ದವು. ತಾಯಿಯ ಮೂಲದಿಂದ ವಂಶವನ್ನೂ, ರಕ್ತ ಸಂಬಂಧವನ್ನೂ ಗುರುತಿಸ ಲಾಗುತ್ತಿತ್ತು. ಇಂತಹ ಸಮಾಜಗಳಲ್ಲಿ ಬಹುಪತಿತ್ವ ಪದ್ಧತಿಯೂ ಒಂದು. ಇಂತಹ ಹಳೇ ಪದ್ಧತಿಗಳನ್ನು ಕುರಾನ್‌ನ ಕಾನೂನುಗಳು ರದ್ದುಗೊಳಿಸಿದವು. ಈ ನಿಷೇಧದಿಂದ ಸ್ತ್ರೀಯರಿಗೆ ಸ್ವಲ್ಪ ಅನುಕೂಲವೂ ಆಗಿತ್ತು. ಹೆಣ್ಣಿನ ಒಪ್ಪಿಗೆಯಿಲ್ಲದೆ ಅವಳನ್ನು ಮದುವೆಯಾಗುವುದು ಅಸಾಧ್ಯವಾಗಿತ್ತು.
ಹಸಿರೇ ಕಾಣದ ಮರಳುಗಾಡಿನಲ್ಲಿ ಆಹಾರಕ್ಕಾಗಿ ಬುಡಕಟ್ಟುಗಳ ಮಧ್ಯೆ ಹೋರಾಟಗಳು ಮತ್ತು ಯುದ್ಧಗಳು ಸಾಮಾನ್ಯವಾಗಿದ್ದಾಗ; ಸ್ವಾಭಾವಿಕವಾಗಿ ಬಹುಸಂಖ್ಯಾತ ಮಹಿಳೆಯರು ವಿಧವೆಯರಾಗಿರುತ್ತಿದ್ದರು. ಜೊತೆಗೆ ಗಂಡಸರ ಸಂಖ್ಯೆಯೂ ಕಡಿಮೆಯಾಗುತ್ತಿತ್ತು. ಇದು ಪ್ರಾಯದ ಮಹಿಳೆಯರ ಅಭದ್ರತೆಗೆ ಕಾರಣವಾಗಿ; ಸಮಾಜದ ಅನೀತಿಗೂ ಕಾರಣವಾಗಿ ಸಮಾಜದ ನೆಮ್ಮದಿ ಹಾಳಾಗಿತ್ತು. ಇದನ್ನು ಮನಗಂಡ ಮಹಮ್ಮದ್ ವಿಧವಾ ವಿವಾಹ ವನ್ನು ಬೆಂಬಲಿಸಿದ್ದರ ಜೊತೆಗೆ ಬಹುಪತ್ನಿತ್ವಕ್ಕೂ ದಾರಿ ಮಾಡಿಕೊಟ್ಟನು. ಬಹುಪತ್ನಿಯರನ್ನು ಹೊಂದುವವರು ಮೊದಲ ಒಬ್ಬಳನ್ನು ಬಿಟ್ಟು ಮಿಕ್ಕವರೆಲ್ಲಾ ವಿಧವೆಯರಿರಬಹುದು ಅಥವಾ ಗಂಡನಿಂದ ಬೇರ್ಪಟ್ಟವರಿರಬಹುದು ಅಥವಾ ಎಲ್ಲರೂ ವಿಧವೆಯರಿರಬಹುದು ಎನ್ನುವ ನಿರ್ಬಧವಿದೆ. ಆದರೆ ವಿಧವೆಯರು ಅಥವಾ ಪರಿತ್ಯಕ್ತೆಯರ ಸ್ಥಾನಗಳನ್ನು ನವ ವಧುಗಳೇ ತುಂಬುತ್ತಿರುವುದು ಒಂದು ದುರಂತ. ಗಂಡು-ಹೆಣ್ಣಿನ ಮದುವೆ ವಯಸ್ಸಿನ ನಿರ್ಬಧವನ್ನು ಸಡಿಲಿಸಿದ್ದೂ ಇದೇ ಕಾರಣಕ್ಕಾಗಿಯೇ ಎಂದು ಹೇಳಬೇಕು. ವಯಸ್ಸಿನಲ್ಲಿ ಹಿರಿಯವಳಾದವಳನ್ನು ವರಿಸಲು ಗಂಡಿಗೆ ಅನುವು ಮಾಡಿಕೊಟ್ಟಿದ್ದೇ ಇಸ್ಲಾಂ ಧರ್ಮ ಎಂದು ಹೇಳಬಹುದು. ಒಟ್ಟಿನಲ್ಲಿ; ಎರಡೂ ಸಂದರ್ಭಗಳಲ್ಲಿ ವಿವೇಕದ ಪ್ರಾಮುಖ್ಯತೆ ಇದೆ.
ಇಸ್ಲಾಂನ ಆರಂಭಕಾಲವು ಅಭದ್ರತೆಯಿಂದ ಕೂಡಿತ್ತು. ಬುಡಕಟ್ಟುಗಳ ಮಧ್ಯೆ ಸಂಘರ್ಷಗಳು ನಡೆಯುತ್ತಲೇ ಇದ್ದವು. ಮಹಮ್ಮದ್ ಪೈಗಂಬರರು ಸ್ತ್ರೀಯರಿಗಾಗಿ ಹಲವು ನಿಯಮಗಳನ್ನು ಇದೇ ಸಂದರ್ಭದಲ್ಲಿ ರೂಪಿಸಿದರು. ಇಂತಹ ನಿಯಮಗಳಿಗೆ ಕೆಲವು ಸಾಮಾಜಿಕ ಮತ್ತು ನೈತಿಕ ಬದ್ಧತೆಗಳಿದ್ದವು. ಆದರೆ ಕಾಲಕ್ರಮದಲ್ಲಿ ಅವು ಪೈಗಂಬರರ ಮೂಲ ಉದ್ದೇಶವನ್ನೂ ಮೀರಿದ್ದೇ ಅಲ್ಲದೆ; ಇಸ್ಲಾಂ ಧರ್ಮದ ಇತಿಹಾಸದ ಉದ್ದಕ್ಕೂ ಉಳಿದುಕೊಂಡು ವಿಸ್ತಾರಗೊಂಡವು. ಕುರಾನ್ ನಲ್ಲಿ ಮಹಮದ್ ಹೇಳಿದ್ದಾನೆ ಎನ್ನುವುದೇ ಮಾನದಂಡವಾಗಿ; ಎಲ್ಲಾ ಕಾಲ ದೇಶಗಳಿಗೂ ಆ ನಿಯಮಗಳನ್ನು ವಿಸ್ತರಿಸಿದ ಧರ್ಮಗುರುಗಳು, ಅವುಗಳನ್ನು ಆ ಧರ್ಮದ ಶಾಶ್ವತ ಲಕ್ಷಣಗಳನ್ನಾಗಿ ಬೆಳೆಸಿದರು.
ಮೆಕ್ಕಾ ಮತ್ತು ಮದೀನಾಗಳಲ್ಲಿ ಮಹಮ್ಮದನ ಅನುಯಾಯಿಗಳು ಪಿತೃಪ್ರಧಾನತೆಗೆ ಬಹುವಾಗಿ ಅಂಟಿಕೊಂಡು; ಹೆಂಗಸರನ್ನು ಪ್ರತ್ಯೇಕಿಸಿ ಪರದೆಯಲ್ಲಿಡಲು ಪ್ರಾರಂಭಿಸಿದರು. ಹೆಣ್ಣಿಗೆ ಗಂಡಿನ ಶೌರ್ಯ, ಸಾಹಸಗಳು ಹಾಗೆಯೇ, ಗಂಡಿಗೆ ಹೆಣ್ಣಿನ ಸೌಂದರ್ಯ ಆಕರ್ಷಣೀಯ ಮೌಲ್ಯಗಳಾಗಿದ್ದಾಗ ಹಾಗೂ ಪುರುಷ ಪ್ರಧಾನ ಸಮಾಜವಿದ್ದಾಗ ಇಂತಹ ನಡವಳಿಕೆಗೆ ಅವಕಾಶವಿರುತ್ತದೆ. ಇಸ್ಲಾಂನ ಸಮುದಾಯದ ಆಧ್ಯಾತ್ಮಿಕ ಬದುಕಿನಲ್ಲಿ ಸ್ತ್ರೀಯರೂ ಪಾಲುದಾರರಾಗಲಿ ಎನ್ನುವ ಪ್ರವಾದಿಯ ಇಚ್ಛೆಗೆ ಅರೇಬಿಯಾ ಮತ್ತು ಪರ್ಶಿಯಾಗಳಲ್ಲಿ ಪ್ರಬಲ ವಿರೊಧ ಹುಟ್ಟಿಕೊಂಡಿತು. ಸ್ತ್ರೀಯರಿಗೆ ಆಸ್ತಿಯ ಪಾಲಿನಲ್ಲಿ ಹಕ್ಕು ನೀಡಲು ಮಹಮ್ಮದ್ ನಿರ್ಧರಿಸಿದ್ದನು; ಆದರೆ ಅದು ಸಾಧ್ಯವಾಗದೆ ಒಟ್ಟಾರೆಯಾಗಿ ಸ್ತ್ರೀಯರು ಎರಡನೆಯ ದರ್ಜೆಗೆ ಇಳಿಯಲು ಕಾರಣವಾಯಿತು.
ಇಸ್ಲಾಂ ಧರ್ಮ ಏಕದೇವತಾ ಆರಾಧನೆಯನ್ನು ಮಾನ್ಯ ಮಾಡಿದ್ದರೂ; ಮಹಮ್ಮದನ ಕಾಲದಲ್ಲಿ ಮಾತೃ ಆರಾಧಕ ಧರ್ಮದ ಅಂಶಗಳು ಇನ್ನೂ ಉಳಿದಿದ್ದವು. ಮಹಮ್ಮದ್ ನ ಮೂಲದ ಖುರೇಶ್ ಬುಡಕಟ್ಟಿನವರು ಆರಾಧಿಸುತ್ತಿದ್ದ ‘ಅಲ್ ಉಷ್ಟಾ’ ಮತ್ತು ‘ಅಲ್ ಲಾತ್’ ಎನ್ನುವ ದೇವಿಯರ ಹಾಗೂ ಮದೀನಾದ ಅಲೆಮಾರಿ ಅರಬ್ಬರ ಅಧಿದೇವತೆಯಾಗಿದ್ದ ‘ಮನಾತ್ ’ ಮುಂತಾದವರ ಹೆಸರುಗಳು ಕುರಾನಿನ ಒಂದು ಭಾಗದಲ್ಲಿ ಪ್ರಸ್ತಾಪಗೊಂಡಿದ್ದವು. ಆದರೆ ಮುಂದೆ ಮುಸ್ಲಿಂ ಮೂಲಭೂತವಾದಿಗಳು ಸೈತಾನನು ಮಹಮ್ಮದನ ನಾಲಿಗೆಯಿಂದ ಆ ನುಡಿಗಳನ್ನು ಆಡಿಸಿದ್ದೆಂದು ಸಾರಿ; ‘ಸೈತಾನನ ಪದ್ಯಗಳು’ ಎಂದು ಆ ಭಾಗವನ್ನು ಬಹಿಷ್ಕರಿಸಿದರು. ಸ್ತ್ರೀ ವಿರೋಧಿ ಧೋರಣೆ ಹೆಚ್ಚಾದಂತೆ ಮುಸ್ಲಿಂ ಸ್ತ್ರೀಯರ ಸಾಮಾಜಿಕ ಕ್ರಿಯಾಶೀಲತೆಯೂ ಕಡಿಮೆಯಾಗುತ್ತಾ ಸಾಗಿತು.
ಇಸ್ಲಾಂ ಧರ್ಮ ಶಿಕ್ಷಣಕ್ಕೆ ಒತ್ತು ನೀಡುತ್ತಾ ಬಂದಿದೆ. ಸ್ತ್ರೀ ಪುರುಷರಿಬ್ಬರಿಗೂ ಜ್ಞಾನಾರ್ಜನೆ ಕಡ್ಡಾಯ ಎಂದು ಕುರಾನ್ ವಿಧಿಸುತ್ತದೆ. ‘‘ಜ್ಞಾನದ ಒಂದು ತುಣುಕೂ ನೂರು ಪ್ರಾರ್ಥನೆಗಿಂತ ಅಧಿಕ. ಜ್ಞಾನಿಯು ಬರೆಯುವ ಶಾಯಿಯು ಹುತಾತ್ಮನ ರಕ್ತದಷ್ಟೇ ಅಮೂಲ್ಯವಾದುದು’’ ಎಂದು ಪೈಗಂಬರರ ಸೂತ್ರಗಳು ವಿವರಿಸುತ್ತವೆ. ಶಿಕ್ಷಣಕ್ಕೆ ಮಹಮ್ಮದ್ ಹೆಚ್ಚಿನ ಮಾನ್ಯತೆ ಕೊಟ್ಟು; ಸೂಕ್ತವಾದ ಯಾವುದೇ ಮಾರ್ಗದಿಂದಲಾದರೂ ಜ್ಞಾನವನ್ನು ಸಂಪಾದಿಸಲು ತನ್ನ ಅನುಯಾಯಿಗಳಿಗೆ ಪ್ರೇರಣೆ ನೀಡಿದನು. ‘ಬದುಕು ಮತ್ತು ಸಾವಿನ ನಂತರದ ಬದುಕಿಗಾಗಿ ಸಿದ್ಧತೆಯೇ ಅಲ್ಲದೆ ಆತ್ಮಶುದ್ದಿಯು’ ಶಿಕ್ಷಣದ ಮೂಲ ಉದ್ದೇಶವಾಗಿತ್ತು. ಅಂದಿನ ಶಿಕ್ಷಣ ಧರ್ಮದ ಒಂದು ಅವಿಭಾಜ್ಯ ಅಂಗವಾಗಿತ್ತು. ಧಾರ್ಮಿಕ ಮುಖಂಡರಾಗಿದ್ದ ‘ಉಲೇಮಾ’ಗಳ ಕೈಯಲ್ಲಿ ಶಿಕ್ಷಣ ಬಂಧಿಯಾಗಿತ್ತು. ಪೈಗಂಬರ್ ಸೂತ್ರವು ‘ಜ್ಞಾನವು ಧಾರ್ಮಿಕ ಮತ್ತು ಭೌತಿಕ ಎನ್ನುವ ಎರಡು ವಿಧವೆಂದು ಹೇಳುತ್ತದೆ. ‘‘ಪ್ರತಿಯೊಬ್ಬ ಮುಸ್ಲಿಂ ಸ್ತ್ರೀ-ಪುರುಷನಿಗೂ ಜ್ಞಾನಾರ್ಜನೆಯ ಕರ್ತವ್ಯ ಇದೆ. ತಮ್ಮ ಗಂಡು ಅಥವಾ ಹೆಣ್ಣು ಮಕ್ಕಳಿಗೆ ಉತ್ತಮ ಶಿಕ್ಷಣ ಮತ್ತು ತರಬೇತಿಯನ್ನು ಕೊಡುವುದೇ ಒಬ್ಬ ತಂದೆಯು ಕೊಡಬಹುದಾದ ಉತ್ತಮ ಕೊಡುಗೆ. ದೂರದ ಚೀನಾಕ್ಕೆ ಹೋಗಿಯಾದರೂ ಸರಿ ಮುಸ್ಲಿಮರು ಶಿಕ್ಷಣವನ್ನು ಹೊಂದಲೇಬೇಕು.’’ ಇಲ್ಲಿ ‘ಶಿಕ್ಷಣ’ (ಇಲ್ಮ್) ಎಂದರೆ ಅಂದಿನ ಚೀನಾದಲ್ಲಿ ಬಹಳ ಪ್ರಗತಿ ಹೊಂದಿದ್ದ ವೈಜ್ಞಾನಿಕ ಅಧ್ಯಯನ. ಇಸ್ಲಾಂ ಧರ್ಮದ ಉಚ್ಛ್ರಾಯದಿನಗಳಲ್ಲಿಯೂ ಮುಸ್ಲಿಮರು ಲೌಕಿಕ ಜ್ಞಾನದ ಅನುಸರಣೆಯನ್ನು ಕಡೆಗಣಿಸಿರಲಿಲ್ಲ ಎನ್ನುವುದು ಇದರಿಂದ ಅರ್ಥವಾಗುತ್ತದೆ. ಯಾವುದೇ ಧರ್ಮದಲ್ಲಿ ಜ್ಞಾನ ಸಾಂಪ್ರದಾಯಿಕ ಆಚರಣೆಯ ಅರ್ಥ ಪಡೆದು, ಸಮಾಜ ಜ್ಞಾನಕ್ಕೆ ಅಥವಾ ಲೌಕಿಕ ಜ್ಞಾನಕ್ಕೆ ಹಿನ್ನಡೆ ಉಂಟಾದಾಗ; ಅಂತಹ ಧರ್ಮದಲ್ಲಿ ಮೂಲಭೂತವಾದ ತಲೆ ಎತ್ತಲು ಕಾರಣವಾಗುತ್ತದೆ. ಪ್ರಸ್ತುತ ಇಸ್ಲಾಂ ಧರ್ಮವೂ ಇದಕ್ಕೆ ಹೊರತಾಗಿಲ್ಲ.
ಮಹಮ್ಮದ್ ಪೈಗಂಬರರ ವೈಯಕ್ತಿಕ ಬದುಕು ಏರಿಳಿತಗಳನ್ನು ಕಂಡಿರುವಂತೆ ತಿಳಿದುಬರುತ್ತದೆ. ಅವರ ಬೋಧನೆಗಳನ್ನು ಪ್ರಾರಂಭದಲ್ಲೇ ಕೆಲವರು ತಿರಸ್ಕರಿಸಿದ್ದು ಅವರನ್ನು ಬಳಲಿಸಿತ್ತು. ಅವರಿಗೆ ಆಧಾರಗಳೂ, ಸ್ಫೂರ್ತಿಯೂ ಆಗಿದ್ದ ಮೊದಲ ಮಡದಿ ಖದೀಜಾ ಮರಣ ಹೊಂದಿದ ನಂತರ, ಮಹಮ್ಮದರ ವಿಚಾರಗಳಿಗೆ ನಿಷ್ಠೆ ತೋರಿಸಿದರೂ, ಇಸ್ಲಾಂ ಧರ್ಮವನ್ನು ಸ್ವೀಕರಿಸದೇ ಉಳಿದಿದ್ದ; ಅವರ ಸೋದರ ಚಿಕ್ಕಪ್ಪ ‘ಅಬು ತಾಲಿಬ್’ ಅತ್ಯಲ್ಪ ಕಾಲದಲ್ಲೇ ಅಸುನೀಗಿದ್ದು ಪ್ರವಾದಿಯ ಸ್ಥೈರ್ಯ ಕುಸಿಯಲು ಕಾರಣವಾಯಿತು. ಒಂದೇ ಸಮನೆ ಒದಗಿಬಂದ ಗೆಲುವುಗಳು ಅವರು ಬೇರೆಯವರನ್ನು ವರಿಸಲೂ ಕಾರಣವಾಯಿತು.
ಇಸ್ಲಾಂ ಧರ್ಮದ ಎರಡನೇ ಪವಿತ್ರ ಸ್ಥಳವೆಂದು ಖ್ಯಾತಿ ಹೊಂದಿದ್ದ ಮದೀನಾ ನಗರದಲ್ಲಿ ಕ್ರಿ.ಶ.೬೩೨ರಲ್ಲಿ ಮಹಮ್ಮದ್ ಪೈಗಂಬರರು ತಮ್ಮ ದೇಹತ್ಯಾಗ ಮಾಡಿದರು. ಇಸ್ಲಾಂನ ಪ್ರಥಮ ಮಸೀದಿ ಪಕ್ಕದ ಮನೆಯ ಕೋಣೆಯಲ್ಲಿ ಅವರ ದೇಹವನ್ನು ಹೂಳಲಾಯಿತು. ಮಹಮ್ಮದರ ಬುಡಕಟ್ಟಾದ ಖುರೇಷಿಯನ್ನರ ಸದಸ್ಯರು ಮಹಮ್ಮದರ ಉತ್ತಾರಾಧಿಕಾರಿಗಳಾದರು. ಮಹಮ್ಮದರ ಸೈನ್ಯದ ಮುಖ್ಯಸ್ಥನೂ, ಮಡದಿ ಆಯೀಷಾಳ ತಂದೆಯೂ, ಮಹಮ್ಮದರ ಮಾವಂದಿರಲ್ಲಿ ಒಬ್ಬನೂ ಆಗಿದ್ದ ‘ಅಬೂಬಕರ್’ ಎನ್ನುವವನು ‘ಕಾಲೀಫ್ ಅಂದರೆ ‘ಉತ್ತರಾಧಿಕಾರಿ’ ಆದ. ಅಬೂಬಕರ್ ಕ್ರಿ.ಶ.೬೩೪ರಲ್ಲಿ ನಿಧನ ಹೊಂದಿದ. ಮಹಮ್ಮದರ ಮೂರನೇ ಹೆಂಡತಿ ‘ಹಫ್ ಸಾ’ಳ ತಂದೆ ‘ಉಮರ್ ಇಬಿನ್ ಅಲ್ ಖತಾಬ್’ ಮಹಮ್ಮದರ ವಚನಗಳ ಸಂಗ್ರಹಕಾರ್ಯ ಕೈಗೊಂಡ. ‘ಉಮರ್ ’ ಎನ್ನುವವನು ಕ್ರಿ.ಶ.೬೪೪ರಲ್ಲಿ ಇಸ್ಲಾಂ ಸೈನ್ಯದ ನಾಯಕತ್ವ ವಹಿಸಿಕೊಂಡನಂತರ ಅದು ಪರ್ಷಿಯನ್ ಸಾಮ್ರಾಜ್ಯದ ಶಕ್ತಿಯನ್ನು ಸೋಲಿಸಿ ‘ಬೈಜನ್ ಟೈನ್’ ಅಡಳಿತದಿಂದ ಕೆಲವು ಪ್ರದೇಶಗಳನ್ನು ವಶಪಡಿಸಿಕೊಂಡಿತು.
ಪೈಗಂಬರರು ಎಲ್ಲಿಯವರೆಗೆ ಜೀವಿಸಿದ್ದರೋ ಅಲ್ಲಿಯವರೆಗೆ ಅವರ ಅನುಯಾಯಿಗಳ ನಂಬಿಕೆ ಮತ್ತು ನಡವಳಿಕೆಗಳಿಗೆ ಪೂರ್ಣಪ್ರಮಾಣದ ಮಾರ್ಗದರ್ಶಕರಾಗಿದ್ದರು. ಮಹಮ್ಮದರ ಮರಣಾನಂತರ ಅವರ ವಚನಗಳ (ಹದಿತ್‌ಗಳು) ಬಗ್ಗೆ ಅವರ ಅನುಯಾಯಿಗಳ ಮಧ್ಯೆಯೇ ಮತಭೇದ ಭಿನ್ನತೆಗಳು ಉಂಟಾದವು. ಒಂಭತ್ತನೇ ಶತಮಾನದಲ್ಲಿ ಅವರ ವಚನ ಸಂಗ್ರಹದ ಆರು ಸಂಪುಟಗಳನ್ನು ಅಧಿಕೃತವೆಂದು ಒಪ್ಪಿಕೊಳ್ಳಲಾಯಿತು. ಹೀಗೆ ಸಂಗ್ರಹಿಸಲ್ಪಟ್ಟ ವಚನಗಳಲ್ಲಿ ವಾಸ್ತವವಾಗಿ ಪ್ರವಾದಿಗಳವು ಎಷ್ಟು? ಎನ್ನುವುದರ ಬಗ್ಗೆ ಇಂದು ಜಿಜ್ಞಾಸೆ ಇದೆ. ಮಹಮ್ಮದರ ನಿಧನಾನಂತರ ಇಸ್ಲಾಂ ಅನ್ನು ಹೊಸ ಹೊಸ ಪರಿಸರಕ್ಕೆ ಹೊಂದಿಕೊಳ್ಳುವಂತೆ ಮಾಡಲು ಹದಿತ್ ಗಳನ್ನು ಭಾಗಶಃ ಮಾನ್ಯ ಮಾಡಲಾಯಿತು ಎನ್ನುವ ವಿಮಶೆಗಾರರೂ ಇದ್ದಾರೆ.
ಇಸ್ಲಾಂನಲ್ಲಿನ ಒಡಕುಗಳು
ಬೇರೆ ಬೇರೆ ಧರ್ಮಗಳಲ್ಲಿ ಆದಂತೆ ಇಸ್ಲಾಂನಲ್ಲೂ ಒಡಕುಗಳು ಉಂಟಾಗಿ ಗುಂಪುಗಳು ರೂಪುಗೊಂಡವು. ಒಂದೇ ಕುಟುಂಬ ಭಾವನೆಗಳು ಇದ್ದರೂ; ನಂಬಿಕೆಗಳ ಅಭಿವ್ಯಕ್ತಿ ಭಿನ್ನತೆಯಿಂದ ಆ ಗುಂಪುಗಳ ಮಧ್ಯೆ ಬಿಗಿತ ಉಂಟಾಗುತ್ತಾ ಬರುತ್ತಿದೆ. ಪ್ರತಿ ಗುಂಪನ್ನೂ ಬೇರೆ ಘಟಕವೆಂದೇ ಪರಿಗಣಿಸಲಾಗಿದೆ. ಪ್ರತಿಯೊಂದಕ್ಕೂ ತನ್ನದೇ ಆದ ಮುಕ್ತ ಚಿಂತನೆಯಿಂದ ಗಟ್ಟಿಯಾದ ದೈವಜ್ಞಾನವಿದೆ. ಪೈಗಂಬರರು ಯಾವ ಧರ್ಮವನ್ನು ಪ್ರಾರಂಭಿಸಿದರೋ; ಅವರ ಅನುಯಾಯಿಗಳು ಅದರ ಪರಮಾರ್ಥ ವಿಚಾರದಲ್ಲಿ, ತತ್ವ ಬೋಧನೆಯಲ್ಲಿ ಹಾಗೂ ಎಲ್ಲದಕ್ಕಿಂತ ಹೆಚ್ಚಾಗಿ ಧಾರ್ಮಿಕ ಪದ್ಧತಿಗಳ ವೈವಿಧ್ಯಮಯ ಬೆಳವಣಿಗೆಯಲ್ಲಿ ನಿರತರಾಗಿದ್ದಾರೆ.
ಧರ್ಮ ಮತ್ತು ಮುಕ್ತವಿಚಾರ : ೯. ಅನ್ಯ ಮತಧರ್ಮಗಳು – ಖರ್ಜಿಯನ್ನರು
ಖರ್ಜಿಯನ್ನರು
ಪೈಗಂಬರರ ನಿಧನಾನಂತರ ಇಸ್ಲಾಂನಲ್ಲಿ ತಕ್ಷಣ ಬಂಡೆದ್ದು ಹೋರಾಡಿದ ಗುಂಪನ್ನು ಖರ್ಜಿಯನ್ನರು ಎನ್ನಲಾಗುತ್ತಿದೆ. ಮಹಮ್ಮದರ ನಿಧನಾನಂತರ; ಅವರಿಂದ ತೆರನಾದ ಸ್ಥಾನವನ್ನು ಅವರ ಬುಡಕಟ್ಟಾದ ಖುರೇಷಿಯನ್ನರಿಂದಲೇ ಆರಿಸಿ ತುಂಬಬೇಕು ಎನ್ನುವುದನ್ನು ಜೊತೆಗೆ ಖಲೀಫನ (ನಾಯಕ) ಅಧಿಕಾರ ಮುಂತಾದವನ್ನು ಅವರು ಪ್ರಶ್ನಿಸಿ ತಿರಸ್ಕರಿಸಿದರು. ಬದಲಾಗಿ ಎಲ್ಲಾ ಬುಡಕಟ್ಟುಗಳಿಗೂ ಸಮಾನತೆಯನ್ನು ಪ್ರತಿಪಾದಿಸಿ ‘‘ಆಕ್ಷೇಪಿಸಲಸಾಧ್ಯ ನಡವಳಿಕೆಯುಳ್ಳ ಯಾವುನೇ ಮುಸ್ಲಿಮನು; ಅವನು ಒಬ್ಬ ಕಪ್ಪು ಗುಲಾಮನಾಗಿದ್ದರೂ ಸರಿ (ರಹಮಾನ್ ಪುಟ.೧೬೯-೧೭೦) ಮಹಮ್ಮದರ ಸ್ಥಾನವನ್ನು ತುಂಬಲು ಅರ್ಹನು’’ ಎಂದು ತಿಳಿಸಲಾಯಿತು. ಶುದ್ಧವೆಂದು ಹೇಳಿಕೊಳ್ಳುವ ಈ ಗುಂಪು ‘ಜಿಹಾದ್ ’ (ಅರಬ್ಬಿಯಲ್ಲಿ ಪವಿತ್ರ ಹತ್ಯೆ) ಅನ್ನು ಇಸ್ಲಾಂ ನಂಬಿಕೆಯ ಆರನೇ ಆಧಾರ ಸ್ಥಂಭ’ ಎಂದು ಪರಿಗಣಿಸಲಾಯಿತು. ಯಾವನೇ ಮುಸಲ್ಮಾನ ತನ್ನ ಬದುಕಿನಲ್ಲಿ ಇಸ್ಲಾಂನ ತತ್ವಗಳನ್ನು ಚಾಚೂ ತಪ್ಪದೆ ಅಳವಡಿಸಿಕೊಳ್ಳುವುದಿಲ್ಲವೋ ಅವನನ್ನು ಕೊಲ್ಲಬೇಕೆನ್ನುವುದನ್ನು ‘ಜಿಹಾದ್’ನ ತತ್ವದ ಮೇಲೆ ಸಮರ್ಥಿಸಿಕೊಳ್ಳಲಾಯಿತು. ತಪ್ಪು ಮಾಡುವ ಮುಸ್ಲಿಮನು ಅವನ ಖುಷಿಯಿಂದಲೇ ತಪ್ಪು ನಡೆಸಿರುತ್ತಾನೆ. ಇಂತಹವನು ಸ್ವಾಭಾವಿಕವಾಗಿ ‘ಜಿಹಾದ್’ಗೆ ಬಲಿಯಾಗುತ್ತಾನೆ. ಒಳ್ಳೆಯ ಮುಸಲ್ಮಾನ ಎಂದು ತೀರ್ಮಾನಿಸುವುದು ‘‘ಅವನು ಇಸ್ಲಾಂ ಧರ್ಮದಲ್ಲಿ ಎಷ್ಟು ನಂಬಿಕೆ ಉಳಿಸಿಕೊಂಡಿದ್ದಾನೆ ಎನ್ನುವುದರ ಜೊತೆಗೆ ಅವನ ಗುಣ ಮತ್ತು ಅವನ ಅವಶ್ಯಕತೆಗಳನ್ನು ಅವಲಂಬಿಸಿದೆ.’’ ಇನ್ನೊಂದು ಅರ್ಥದಲ್ಲಿ ಹೇಳಬೇಕೆಂದರೆ; ‘ನಂಬಿಕೆ’ ಆಧಾರವೊಂದರಿಂದಲೇ ತಪ್ಪಿಲ್ಲವೆಂದು ತೋರಿಸುವುದನ್ನು ಖರ್ಜಿಯನ್ನರು ತಿರಸ್ಕರಿಸಿದರು.
ಸುನ್ನೀಗಳು
ಈ ಹೊತ್ತಿನ ಮುಸಲ್ಮಾನರಲ್ಲಿ ಶೇಕಡಾ ೮೦ರಷ್ಟು ಜನ ಸುನ್ನೀ ಮುಸಲ್ಮಾನ ಗುಂಪಿಗೆ ಸೇರಿದ್ದಾರೆ. ಇವರ ಸಂಪ್ರದಾಯಗಳೆಲ್ಲ ಮಹಮ್ಮದ್ ಪೈಗಂಬರರು ಬೋಧಿಸಿರುವ ಹಾಗೂ ಕುರಾನ್ ಮತ್ತು ಹದಿತ್ ಅಥವಾ ಸುನ್ಹಾಗಳ ಬೋಧನೆಗಳಿಂದ ನೇರವಾಗಿ ಪಡೆಯಲಾಗಿದೆ ಎಂದು ಹೇಳಿ ತಮ್ಮನ್ನು ಹೆಚ್ಚು ಸಂಪ್ರದಾಯವಾದಿಗಳೆಂದು ತಿಳಿದುಕೊಂಡಿದ್ದಾರೆ. ‘ಸುನ್ನೀ’ ಎನ್ನುವ ಪದವು ಅರಬ್ಬೀ ಭಾಷೆಯ ‘ಸುನ್ಹಾ’ ಎನ್ನುವ ಪದದಿಂದ ನಿಷ್ಪತ್ತಿ ಹೊಂದಿದೆ. ಅರಬ್ಬೀ ಭಾಷೆಯಲ್ಲಿ ‘ಸುನ್ಹಾ’ ಎಂದರೆ ‘ಸಂಪ್ರದಾಯ’ ಅಥವಾ ‘ಆಡಳಿತ’ ಅಥವಾ ‘ರೂಢಿ’ ಅಥವಾ ‘ಅಭ್ಯಾಸ’ ಎನ್ನುವ ಅರ್ಥಗಳಿವೆ. ಈ ಎಲ್ಲಾ ಅರ್ಥಗಳು ಪೈಗಂಬರರು ನಡೆಸಿದ ಬದುಕನ್ನು ಆಧರಿಸಿವೆ. ಇಸ್ಲಾಂನ ಕೇಂದ್ರ ಆಧಾರಿತ ನಿಯಮಗಳೆಂದರೆ ಅದರ ಐದೂ ಆಧಾರ ಸ್ಥಂಭಗಳು. ಆದರೆ ಇವುಗಳ ಜೊತೆಗೆ ಆಹಾರ ಕ್ರಮ, ವಿವಾಹ, ವಿವಾಹ ವಿಚ್ಛೇದನ, ವಾಣಿಜ್ಯ ಒಪ್ಪಂದಗಳು ಹಾಗೂ ಕೊಲೆ ಕಳ್ಳತನ ಮುಂತಾದವುಗಳನ್ನು ನಿಷೇಧಿಸಿದ ನೈತಿಕ ನಡವಳಿಕೆ ಮುಂತಾದವುಗಳ ಬಗ್ಗೆ ಸಂಬಂಧಿಸಿದ ನಿಯಮಗಳು ಸುನ್ನೀ ಮುಸ್ಲಿಮರಲ್ಲಿ ಕಂಡುಬರುತ್ತವೆ.
ಯಾವುದೇ ಸಮಯದಲ್ಲಿ ಎಂತಹುದೇ ಸಮಸ್ಯೆಗಳು ಎದುರಾದಾಗ ಸುನ್ನೀಗಳು ಮಾರ್ಗದರ್ಶನಕ್ಕಾಗಿ ಈ ಮೂಲ ಆಕರಗಳನ್ನೇ ಆಶ್ರಯಿಸುತ್ತಾರೆ. ಸುನ್ನೀ ಮುಸ್ಲಿಮರು ತಮ್ಮ ಕಾಲಿಫ್ (ನಾಯಕ)ರನ್ನು ಸಾಮಾನ್ಯ ಜನರಿಗಿಂತ ಉತ್ತಮ ಜನರಂತೆ ಮಾತ್ರ ಪರಿಗಣಿಸುತ್ತಾರೆ.
ಷಿಯಾಗಳು
ಇರಾನ್‌ನಲ್ಲಿ ಷಿಯಾ ಮುಸಲ್ಮಾನರು ಹೆಚ್ಚು ಸಂಖ್ಯೆಯಲ್ಲಿ ಕಂಡುಬರುತ್ತಾರೆ. ಇವರು ಸುನ್ನೀಗಳನ್ನು ಆ ಮೂಲಕ ಸಂಪ್ರದಾಯವಾದಿಗಳನ್ನು ವಿರೋಧಿಸುವವರೆಂದು ತಿಳಿದುಕೊಂಡಿದ್ದಾರೆ. ಪ್ರವಾದಿಗಳನ್ನು ಅನುಸರಿಸುವ ಹಕ್ಕುದಾರರೆಂದು ಇವರು ಭಾವಿಸಿದ್ದಾರೆ. ಇವರ ನಾಯಕನಾದ ‘ಇಮಾಂ’ ಅವರನ್ನು ದೈವಾಂಶ ಸಂಭೂತರೆಂದು ಭಾವಿಸಿರುವುದರಿಂದ; ಹೊಸ ಸಮಸ್ಯೆಗಳು ಮತ್ತು ಬದಲಾದ ಸಂದರ್ಭಗಳಲ್ಲಿ ಇಮಾಂ ಅವರು ಹಕ್ಕುಬಾಧ್ಯತೆಯಿಂದ ನಡೆದುಕೊಳ್ಳುತ್ತಾರೆ. ಷಿಯಾಗಳಿಗೆ ಪ್ರೇರಣೆ ಎಂದರೆ ಪರಂಪರೆಗೆ ಮತ್ತು ಪೈಗಂಬರರ ಬೋಧನೆಗಳಿಗೆ ಮಾತ್ರ ಸೀಮಿತವಾಗಿರದೆ; ಎದುರಾಗುವ ವಾಸ್ತವವೂ ಸೇರಿರುತ್ತದೆ. ತನ್ನ ಕುಟುಂಬದ ಹತ್ತಿರದ ಸಂಬಂಧಿಗಳೇ ತನ್ನ ಉತ್ತಾರಾಧಿಕಾರಿ ಗಳಾಗಬೇಕೆಂಬ ಬಯಕೆ ಮಹಮ್ಮದರದಾಗಿತ್ತೆಂದು ಷಿಯಾಗಳು ನಂಬುತ್ತಾರೆ. ಇಸ್ಲಾಂ ಧರ್ಮದ ಇತರ ಅನುಯಾಯಿಗಳಿಗೆ ಇಂತಹ ಮುಕ್ತ ಅವಕಾಶವಿರಲಿಲ್ಲ. ಆದುದರಿಂದಲೇ ಮಹಮ್ಮದರ ಸೋದರ ಅಳಿಯ ‘ಅಲೀ’ ಮತ್ತು ಅಲಿಯ ಇಬ್ಬರು ಮಕ್ಕಳಾದ ‘ಹಸನ್’ ಮತ್ತು ‘ಹುಸೇನ್’ ಅವರುಗಳು ದೈವಾಂಶಸಂಭೂತ ವಾರಸುದಾರರಂತೆ ‘ಕಾಲೀಫ್’ರಾಗಿ ಆಡಳಿತ ನಡೆಸಿದ್ದು.
‘ಷಿಯಾ’ ಎಂದರೆ ‘ಅನುಸರಿಸು’ ಎನ್ನುವ ಅರ್ಥ. ಅಂದರೆ ‘ಅಲೀ’ಯನ್ನು ಅನುಸರಿಸಿದವರು ಎನ್ನುವ ಅರ್ಥ. ‘ಅಬುಬಕರ್’ ಮತ್ತು ‘ಉಮರ್’ ಎನ್ನುವವರು ಬಡ್ಡಿ ವ್ಯಾಪಾರಿಗಳು. ಹನ್ನೆರಡನೇ ಕಲೀಫ್ ಧರ್ಮಸಮ್ಮತ ವ್ಯಕ್ತಿ ಆಗಿರುತ್ತಾನೆ. ಕ್ರಿ.ಶ.೮೭೮ರಲ್ಲಿ ಈತ ಕಣ್ಮರೆಯಾಗುತ್ತಾನೆ. ಆಗ ‘ಮಹ್ ದಿ’ ಎನ್ನುವವನು ಕಲೀಫನಾಗಿ ದೈವದಿಂದ ನೇಮಕಗೊಳ್ಳುತ್ತಾನೆ. ಅಲ್ಲಿಯವರೆಗೆ ಸಂಬಂಧಿಸಿದ ಅಧಿಕಾರ ತಲೆಮರೆಸಿ ಕೊಳ್ಳುತ್ತದೆ. ಇಸ್ಲಾಂ ಧರ್ಮವನ್ನು ಸುಧಾರಿಸಿ ವಾಸ್ತವದತ್ತ ಕೊಂಡೊಯ್ದು ಪ್ರಪಂಚದ ಉದ್ದಗಲಕ್ಕೂ ವ್ಯಾಪಿಸಲು ಕಾರಣವಾದ ಕೀರ್ತಿ ಈತನಿಗೆ ಸಲ್ಲುತ್ತದೆ. ಷಿಯಾ ಪಂಥದಲ್ಲೂ ‘ಜೈದಿಗಳ’, ‘ಇಸ್ಮಾಯಿಲ್‌ಗಳು’, ‘ಅಶಿಷಿನ್‌ಗಳು’, ‘ಅಲಾವಿಗಳು’, ‘ಬಹಾಯಿಗಳು’ ಮುಂತಾಗಿ ಕವಲುಗಳು ಉಂಟಾದವು. ನಿಗೂಢ ಆಚರಣೆಗಳಲ್ಲಿ ನಂಬಿಕೆ ಇರುವ ಭೈರಾಗಿ ಆಚರಣೆಗಳ ‘ಸೂಫಿಗಳು’, ‘ದರ್ವೇಷಿಗಳು’ ಮುಂತಾದ ಕವಲುಗಳೂ ಉಂಟಾದವು.
ಮುತಾಲಿಕರು
ರಹಮಾನ್ ಪುಟ.೯೧ರಲ್ಲಿನ ಒಂದು ಕಥೆ ಇಲ್ಲಿ ನೆನಪಿಗೆ ಬರುತ್ತಿದೆ. ಒಂದೇ ನಂಬಿಕೆಯಿಂದ ಸತ್ತು ಸ್ವರ್ಗದಲ್ಲಿರುವ ಇಬ್ಬರಲ್ಲಿ ಒಂದು ಚಿಕ್ಕ ಮಗುವಾದರೆ ಮತ್ತೊಬ್ಬ ವಯಸ್ಸಾದವ. ಚಿಕ್ಕೊಮಗು ಕೆಳಗಿನ ಸ್ಥಾನದಲ್ಲಿದ್ದರೆ ವಯಸ್ಸಾದವ ಉನ್ನತ ಸ್ಥಾನದಲ್ಲಿದ್ದಾನೆ. ಸ್ವರ್ಗದಲ್ಲಿನ ಈ ತಾರತಮ್ಯವನ್ನು ಮನಗಂಡ ಚಿಕ್ಕಮಗು ಸ್ವರ್ಗದ ಒಡೆಯ ದೇವರನ್ನು ಕುರಿತು ‘ನಮ್ಮಿಬ್ಬರ ಮಧ್ಯೆ ಈ ತಾರತಮ್ಯ ಯಾವ ಕಾರಣದಿಂದ’? ಎಂದು ಪ್ರಶ್ನಿಸುತ್ತದೆ. ಅದಕ್ಕೆ ದೇವರು ‘ವಯಸ್ಸಾದವ ಬಹಳಷ್ಟು ಒಳ್ಳೆಯ ಕಾರ್ಯಗಳನ್ನು ಮಾಡಿದ್ದಾನೆ. ಆದುದರಿಂದ ಅವನಿಗೆ ಉನ್ನತ ಪಟ್ಟ ನೀಡಿದ್ದೇನೆ’ ಎಂದನು. ಅದಕ್ಕೆ ಆ ಮಗು ‘ನನ್ನನ್ನು ಚಿಕ್ಕ ವಯಸ್ಸಿನಲ್ಲೇ ಸಾಯುವಂತೆ ಮಾಡಿ; ಹೆಚ್ಚು ಹೆಚ್ಚು ಒಳ್ಳೆಯ ಕಾರ್ಯಗಳನ್ನು ನನ್ನ ಜೀವಿತಾವಧಿಯಲ್ಲಿ ಮಾಡುವುದನ್ನು ನೀನು ತಪ್ಪಿಸಿದೆ. ಇದು ಯಾವ ನ್ಯಾಯ’ ಎಂದಿತು. ಅದಕ್ಕೆ ದೇವರು ‘ನೀನು ಬಹಳ ಕಾಲ ಬದುಕಿ ಉಳಿದಿದ್ದರೆ ಬಹಳ ಪಾಪ ಕಾರ್ಯಗಳನ್ನು ಮಾಡುತ್ತಿದ್ದೆ. ಅದಕ್ಕಾಗಿ ನೀನು ಚಿಕ್ಕ ವಯಸ್ಸಿನಲ್ಲೇ ಸಾಯುವಂತೆ ಮಾಡಿದೆ’ ಎಂದನು. ಆಗಿನಿಂದ ಒಂದು ಕೂಗು ಎದ್ದಿತು. ಅದೇನೆಂದರೆ ‘ಓ ದೇವರೆ, ನಾವು ಪಾಪಿಗಳಾಗುವುದಕ್ಕೆ ಮುಂಚೆ ಸಾಯುವುದು ಬೇಡ’ ಎನ್ನುವುದು. ಇದನ್ನು ಮಧ್ಯಮ ಮಾರ್ಗದ ಸಮರ್ಥನೆ ಎನ್ನಬಹುದು.
ಇಸ್ಲಾಂನಲ್ಲಿ ತಟಸ್ಥವಾದಿಗಳ ಅಥವಾ ಮಧ್ಯಮ ಮಾರ್ಗದವರ ಒಂದು ಪಂಗಡವನ್ನು ‘ಮುತಾಲಿಕರು’ ಎಂದು ಕರೆಯುತ್ತಾರೆ. ಮುತಾಲಿಕರು ಪೂರ್ಣವಾಗಿ ಮುಕ್ತಚಿಂತಕರಲ್ಲ ದಿದ್ದರೂ; ಇಸ್ಲಾಂನ ಪರಮಾರ್ಥದಲ್ಲಿ ಒಂದಿಷ್ಟು ವಿಚಾರವಾದವನ್ನು ತರಲು ಪ್ರಯತ್ನಿಸಿದವರು ಎಂದು ಹೇಳಬಹುದು. ಕುರಾನ್‌ನಲ್ಲಿ ಭಗವಂತನನ್ನು ಮಾನವರೂಪ ಮತ್ತು ಮಾನವಗುಣಗಳು ಉಳ್ಳಂತೆ ಭಾವಿಸುವುದನ್ನು ಇವರು ಮಾರ್ಪಡಿಸಿದರು. ದೈವತ್ವದ ಅತಿ ಶ್ರೇಷ್ಠ ಸಾರವೆಂದರೆ ‘‘ಸ್ವಭಾವಗಳನ್ನು ಮಿತಿಗೊಳಿಸಿಕೊಳ್ಳುವುದು’’ ಎನ್ನುವುದಕ್ಕೆ ಒತ್ತು ನೀಡಿದರು.
ಕುರಾನ್ ಒಂದು ಸೃಜನ ಕೃತಿಯಾದುದರಿಂದ (ರಹಮಾನ್ ೯೦); ದೇವರನ್ನು ಕುರಿತು ಮಾತನಾಡುವುದನ್ನು ಇವರು ತ್ಯಜಿಸಿದರು. ಧರ್ಮದ ಸತ್ಯವನ್ನು ಕಂಡುಕೊಳ್ಳುವುದರಲ್ಲಿ ಮನುಷ್ಯನ ವಿವೇಚನಾ ಶಕ್ತಿ ಎನ್ನುವುದು ದೈವಪ್ರಪಂಚಕ್ಕೆ ಸಮನಾದುದು ಎನ್ನುವುದನ್ನು ಇವರು ಕಂಡುಕೊಂಡಿದ್ದರು. ಆದರೆ; ವಿವೇಚನೆಯನ್ನು ದೈವಸ್ವಭಾವದ ಅವಶ್ಯ ಅಂಶವಾಗಿ ಪರಿಗಣಿಸಿದಾಗಿನಿಂದಲೂ ಅದು ದೈವವಾಣಿಗಿಂತಲೂ ಉನ್ನತ ಸ್ಥಾನದಲ್ಲಿ ನಿಲ್ಲುತ್ತಾ ಬಂದಿದೆ. ದೈವತ್ವದ ನ್ಯಾಯಕಲ್ಪನೆಯಲ್ಲಿ ಮಾತ್ರ ಮಿತಿ ಹಾಕಲು ಮುತಾಲಿಕರಿಗೆ ಅವಕಾಶವಾಯಿತು. ವಿರಕ್ತಿಯನ್ನು ಮಾನ್ಯಮಾಡುವ ತತ್ವಶಾಸ್ತ್ರದಿಂದ ಪಡೆದ ಜ್ಞಾನದಿಂದ; ನೈತಿಕತೆಯ ಸ್ವಾಭಾವಿಕ ನಿಯಮ ದೇವರಿಂದ ಸೃಷ್ಟಿಸಲ್ಪಟ್ಟ ವಿಶ್ವದಲ್ಲೇ ಅಡಗಿದೆ. ದುಷ್ಠಶಿಕ್ಷೆ ಮತ್ತು ಶಿಷ್ಠರಕ್ಷಣೆ ಅವನ ಅಗತ್ಯಕ್ಕೆ ಬಿಡಲಾಗಿದೆ ಎಂದು ಇವರು ವಾದಿಸಿದರು. ಈ ಬೋಧನೆಯನ್ನು (ಧರ್ಮವನ್ನು) ಕೆಲವು ಸಾರಿ ‘‘ಅಭಯ ಮತ್ತು ಬೆದರಿಕೆ’’ ಎಂದೂ ಕರೆಯಲಾಗುತ್ತಿದೆ. ‘‘ಮನುಷ್ಯರ ಸ್ವತಂತ್ರ ಮನಸ್ಸು, ಒಳ್ಳೆಯದನ್ನು ಮತ್ತು ಕೆಟ್ಟದ್ದನ್ನು ವಿವೇಕದಿಂದ ಆರಿಸಿಕೊಳ್ಳುವ ಅವರ ಸಾಮರ್ಥ್ಯದಿಂದ; ದೇವರು ಅವನ ಅಭಯವೆಂಬ ಸ್ವರ್ಗ ಹಾಗು ಬೆದರಿಕೆಯೆಂಬ ನರಕಗಳ ಮೂಲಕ ಒಳ್ಳೆಯದನ್ನು ಮಾಡುತ್ತಾನೆ’’ (ಕ್ರಿಸ್ಟೋಫರ್ ೧೦೭). ಇಲ್ಲಿ ಮನುಷ್ಯನ ವಿವೇಕ ಮತ್ತು ದೈವದ ಬಲ ಎರಡಕ್ಕೂ ಸಮಾನವಾದ ಮಾನ್ಯತೆ ಇದೆ. ಇಂತಹ ಯೋಚನೆ ಅಬ್ದುಲ್ ಹಸನ್ ಅಲ್ ಅಶಾರಿ (೮೭೩-೯೩೫)ಗೆ ಬಂದಿದ್ದರಿಂದ; ಅವನು ಮೊದಲ ಮುತಾಲಿಕನಾಗಿ ರೂಪುಗೊಂಡ ಹಾಗೂ ಸುನ್ನೀಗಳ ಯೋಚನಾಕ್ರಮಕ್ಕೆ ಹತ್ತಿರವಾಗಿ, ಅವರೊಂದಿಗೆ ಸಾಮರಸ್ಯ ಬೆಳೆಯಲು ಕಾರಣನಾದ.
ಬಹಾಯಿಯರು
ಪ್ರತೀ ತಿಂಗಳ ಹತ್ತೊಂಬತ್ತನೇ ದಿವಸ ಹಬ್ಬದಾಚರಣೆಯಲ್ಲಿ ಪಾಲ್ಗೊಳ್ಳುವುದು, ‘ಅಲಾ’ ತಿಂಗಳಲ್ಲಿ ಹತ್ತೊಂಬತ್ತು ದಿನ ಬೆಳಗಿನ ಜಾವದಿಂದ ಸೂರ್ಯಾಸ್ತದವರೆಗೆ ಉಪವಾಸ ಮಾಡುವುದು, ಮದ್ಯಪಾನ ವರ್ಜನೆ ಮಾಡುವುದು ಮತ್ತು ಪ್ರತಿದಿನವೂ ಪ್ರಾರ್ಥನೆ ಮಾಡುವುದು ಮುಂತಾದವನ್ನು ತಮ್ಮ ಪರಮಕರ್ತವ್ಯಗಳೆಂದು ಒಪ್ಪಿ ಪಾಲಿಸುವವರನ್ನು ಬಹಾಯಿಯರೆಂದು ಕರೆಯಲಾಗುತ್ತಿದೆ. ಬಹಾಯಿ ಧರ್ಮದಲ್ಲಿ ಸಾರ್ವಜನಿಕ ಪೂಜಾ ವಿಧಿಗಳು ಇಲ್ಲದಿರುವುದು ಇದಕ್ಕೆ ಕಾರಣ ಎನ್ನಬಹುದು.
ಬಹಾಯಿ ಪಂಥದ ಮೂಲ ಇಸ್ಲಾಂ ಧರ್ಮ. ಇಸ್ಲಾಂ ಧರ್ಮದ ಬಾಬಿ ಪಂಥದಿಂದ ಇದು ಉದಯಿಸಿದೆ. ಮಿರ್ಜಾ ಹುಸೇನ್ ಅಲಿ ನೂರಿ (೧೮೧೭-೧೮೯೨) ಇದರ ಸ್ಥಾಪಕ. ಈತನು ಬಹಾ ಅಲ್ಲಾಹ (ದೇವರ ಮಹಿಮೆ) ಎಂದು ಖ್ಯಾತನಾಗಿದ್ದಾನೆ. ಈತ ಟೆಹರಾನ್ ನಗರದ ಶ್ರೀಮಂತ ಕುಟುಂಬದಲ್ಲಿ ಹುಟ್ಟಿದ. ಬಾಬಿ ಪಂಥದ ಪವಿತ್ರ ಗ್ರಂಥ ‘ಬಯಾನ್ ’ (ಘೋಷಣೆ). ಬಾಬಿ ಪಂಥದ ಬೋಧನೆಗಳಿಂದ ನೂರಿ ಪ್ರಭಾವಿತನಾದ, ಬಾಬಿ ಪಂಥದ ವಿರುದ್ಧ ೧೮೫೭ರಲ್ಲಿ ಪ್ರಾರಂಭವಾದ ದಬ್ಬಾಳಿಕೆಯನ್ನು ಈತ ವಿರೋಧಿಸಿದ್ದರಿಂದ ಜೈಲು ಸೇರಬೇಕಾಯಿತು. ಬಾಬಿ ಪಂಥದ ಸ್ಥಾಪಕ ಬಾಬ್ ಮಹಾತ್ಮನಿಂದ ಘೋಷಿಸಲ್ಪಟ್ಟ ಪ್ರವಾದಿ ತಾನೇ ಎಂದು ಜೈಲಿನಲ್ಲಿ ಮನವರಿಕೆ ಆಯಿತು. ತಾನೊಬ್ಬ ದೇವರ ಪ್ರವಾದಿ ಎಂದು ೧೮೬೩ರಲ್ಲಿ ಹೇಳಿಕೊಂಡನು. ಆತನನ್ನು ಸ್ವೀಕರಿಸಿ ಅನುಸರಿಸಿದ ಬಾಬಿಗಳನ್ನು ಬಹಾಯಿಗಳೆಂದು ಕರೆಯಲಾಯಿತು.
ಬಹಾಯಿ ಪಂಥದ ಪವಿತ್ರ ಗ್ರಂಥ ‘ಕಿತಾಬ್ -ಅಲ್ -ಅಬ್ಬಾಸ್. ಇದರ ಕತೃ ವಿರ್ಜಾ ಅಲಿ ನೂರಿ, ಕಾಲ ೧೮೭೭-೧೯೮೪. ‘‘ಕಾಲಕ್ರಮೇಣ ವಿಕಾಸ ಮತ್ತು ಪ್ರಸ್ತುತ ಸಮಯದಲ್ಲಿ ಐಕ್ಯತೆ’’ ಎನ್ನುವುದು ಈ ಪಂಥದ ಮುಖ್ಯ ನಂಬಿಕೆ. ‘‘ಧಾರ್ಮಿಕ ಸತ್ಯ ಸಾರ್ವತ್ರಿಕ ಅಲ್ಲ, ಆದರೆ ಸಾಪೇಕ್ಷವಾದುದು. ಮಾನವನಿಗೆ ನಿಲುಕದ ದೈ ಸತ್ವವು ಅನಂತ ಶಬ್ದದ ಮೂಲಕ ಅನೇಕ ಅವಿರ್ಭಾವಗಳನ್ನು ಹೊಂದುತ್ತದೆ. ಈ ಅವಿರ್ಭಾವಗಳು ಜಗತ್ತಿನಲ್ಲಿ ಐಕ್ಯತೆಯನ್ನು ಸೃಷ್ಟಿಸಲು ಪ್ರಯತ್ನಿಸುತ್ತವೆ. ಅಬ್ರಹಾಂ ಒಂದು ಬುಡಕಟ್ಟನ್ನು, ಮೋಸೆಸ್ ಒಂದು ಜನಾಂಗವನ್ನು ಮತ್ತು ಮಹಮ್ಮದ್ ಒಂದು ರಾಷ್ಟ್ರವನ್ನು ಕಟ್ಟಿ ಐಕ್ಯತೆಯನ್ನು ರೂಪಿಸಿದರು. ಯೇಸು ಕ್ರಿಸ್ತನು ವೈಯಕ್ತಿಕ ಪರಿಶುದ್ಧತೆಗೆ ಪ್ರಯತ್ನಿಸಿದನು. ಪ್ರತಿಯೊಂದು ಅವಿರ್ಭಾವದಲ್ಲಿ ಸಂಪೂರ್ಣತೆ ಇದೆ. ಎಲ್ಲ ಅವಿರ್ಭಾವಗಳು ತಮ್ಮ ಉದ್ದೇಶ ಸಾಧನೆಯಲ್ಲಿ ಸಫಲವಾಗಿವೆ. ಕ್ರೈಸ್ತಧರ್ಮ ವಿಫಲವಾಗಿಲ್ಲ. ಕ್ರೈಸ್ತ ಧರ್ಮದಲ್ಲಿ ಕ್ರೈಸ್ತ ಇಚ್ಚಿಸಿದ ವೈಯಕ್ತಿಕ ಪಾವನತೆಗೆ ಆದ್ಯತೆ ಸಿಕ್ಕಿದೆ. ಆದರೆ ಸಾಮುದಾಯಿಕ ಪಾವನತೆಯ ಕಾರ್ಯ ಇನ್ನೂ ಉಳಿದಿದೆ. ಈ ಕಾರ್ಯ ಅಲ್ಲಾನಿಂದ ಆಗಬೇಕಾಗಿದೆ’’ ಎಂದು ಬಹಾಯಿಗಳು ನಂಬುತ್ತಾರೆ. ಈ ಪಂಥ ‘‘ಪ್ರಾಣಿ, ಸಸ್ಯ, ವಿಶ್ವಾಸ ಮತ್ತು ಪವಿತ್ರಾತ್ಮ ಎನ್ನುವ ಅನೇಕ ಆತ್ಮಗಳನ್ನು ಒಪ್ಪುತ್ತದೆ. ಆತ್ಮವು ಅಮರ. ಸ್ವರ್ಗ ಮತ್ತು ನರಕಗಳು ಅನುಕ್ರಮವಾಗಿ ಜೀವವು ದೈವದಕಡೆಗೆ ಅಥವಾ ವಿನಾಶದ ಕಡೆಗೆ ಹೋಗುವುದನ್ನು ಸಾಂಕೇತಿಕವಾಗಿ ಸೂಚಿಸುತ್ತವೆ. ಶ್ರದ್ಧೆಯು ಮಾನವನ ಮುಕ್ತಿಗೆ ಅತ್ಯಗತ್ಯ’’ ಎಂದು ಬಹಾಯಿ ಪಂಥ ನಂಬುತ್ತದೆ.
ಬಹಾಯಿ ಪಂಥ ಎಲ್ಲಾ ಧರ್ಮಗಳ ಐಕ್ಯತೆಯನ್ನು ಸಾರುತ್ತದೆ. ಶೈಕ್ಷಣಿಕ ಮತ್ತು ಲಿಂಗ ಸಮಾನತೆಯನ್ನು ಎತ್ತಿ ಹಿಡಿಯುತ್ತಿದೆ. ಏಕಪತ್ನಿತ್ವಕ್ಕೆ ಮಹತ್ವವಿದೆ. ವಿವಾಹ ವಿಚ್ಛೇದನಕ್ಕೆ ಅವಕಾಶವಿದ್ದರು ಪ್ರೋತ್ಸಾಹವಿಲ್ಲ. ಬಹಾಯಿಗಳ ದೇವಸ್ಥಾನವನ್ನು ‘‘ಮಶ್ರಿಖ್-ಆಲ್-ಅಧಕಾರ್’’ ಎನ್ನುವ ಹೆಸರಿನಿಂದ ಕರೆಯುತ್ತಾರೆ. ಇಲ್ಲಿ ಎಲ್ಲಾ ನಂಬಿಕೆಗಳಿಗೂ ಅವಕಾಶವಿರುತ್ತದೆ. ಬಹಾಯಿಗಳ ಕೇಂದ್ರ ಇಸ್ರೇಲ್‌ನಲ್ಲಿ ಇದೆ. ಬಹಳಷ್ಟು ರಾಷ್ಟ್ರಗಳಿಗೆ ಹಬ್ಬಿದೆ. ಇರಾನ್‌ನ ದೊರೆ ಷಾನನ್ನು ೧೯೭೮ರಲ್ಲಿ ಪದಚ್ಯುತಗೊಳಿಸಿ ದೇಶದಿಂದ, ಹೊರಗಟ್ಟಿದ ಮೇಲೆ ಷಿಯಾ ಮುಸ್ಲಿಮರ ದಾಳಿಯ ಗುರಿ ಬಹಾಯಿರ ಮೇಲೆ ತಿರುಗಿದ್ದು ಇತಿಹಾಸದಷ್ಟೇ ಸತ್ಯ. ಕಾರಣ ‘ಬಹಾಯಿರ ನಂಬಿಕೆ ಇಸ್ಲಾಂನ ತಿರಸ್ಕಾರ’’ ಎನ್ನುವುದು ಷಿಯಾ ಮುಸ್ಲಿಮರ ಮನಸ್ಸಿನಲ್ಲಿ ಉಂಟಾಗಿದ್ದು.
ಮುಸಲ್ಮಾನ್ ಸಂದೇಹವಾದಿಗಳು ಮತ್ತು ಮುಕ್ತ ಚಿಂತಕರು
ಇಸ್ಲಾಂ ಮತಧರ್ಮ ಸ್ಥಾಪಕ ಮಹಮ್ಮದ್ ಪೈಗಂಬರರ ವಿಚಾರಗಳನ್ನು ಪೂರ್ಣವಾಗಿ ಒಪ್ಪಿದ್ದವರು ಅಥವಾ ಒಪ್ಪುವವರು ಒಂದುಕಡೆ ಆದರೆ; ಒಪ್ಪದಿರುವವರು ಪ್ರಾರಂಭದಿಂದಲೂ ಮತ್ತೊಂದು ಕಡೆ ಇದ್ದರು ಎನ್ನುವುದು ಮುಖ್ಯ ಸಂಗತಿ. ಅವರ ಪ್ರಮಾಣದಲ್ಲಿ ವ್ಯತ್ಯಾಸ ಇರಬಹುದು ಅಷ್ಟೆ.
ಅರಬ್ ದೇಶದ ಬುಡಕಟ್ಟೊಂದರ ಖಜ್‌ರಾಜ್ ಕುಲದ ‘ಅಬದಲ್ಲಾ-ಇಬಿನ್ -ಉಬೈ’ ಎನ್ನುವಾತ; ಅಲ್ಲಾಹ್‌ನ ಹೆಣ್ಣುಮಕ್ಕಳಲ್ಲಿ ಒಬ್ಬಳೂ, ವಿಧಿಯ ದೇವತೆಯೂ ಆಗಿದ್ದ ‘ಮನಾತ್’ಳ ಪಾರಂಪರಿಕವಾಗಿ ಬಂದಿದ್ದ ಆರಾಧನೆಯನ್ನು ನಿಷೇಧಿಸಿದ ಹಾಗೂ ಮಹಮ್ಮದರ ಬೋಧನೆಗಳನ್ನು ಒಪ್ಪಿ, ಏಕ ದೇವಾರಾಧನೆಯನ್ನು ಜಾರಿಗೆ ತಂದನು. ಅದೇ ಸಮಯದಲ್ಲಿ ‘ಅವಸೈಟ್’ ಬುಡಕಟ್ಟಿನ ‘ಮದೀನಾ’ ಕುಲದವರು ಮಹಮ್ಮದರ ಏಕ ದೇವೋಪಾಸನೆ ಮತ್ತು ಅವರ ವಿಚಾರಗಳನ್ನು ತಿರಸ್ಕರಿಸಿದ್ದರು.
ಪರ್ಷಿಯಾದ ಗಣಿತಶಾಸ್ತ್ರಜ್ಞ, ವೈದ್ಯ ಮತ್ತು ತತ್ವಜ್ಞಾನಿ ‘ಅರ್‌ರಜಿ’ (ಕ್ರಿ.ಶ.೮೬೫-೯೨೩) ಗ್ರೀಕ್ ಚಿಂತನೆಗಳಿಂದ ಪ್ರಭಾವಿತನಾಗಿ, ಮುಕ್ತ ಚಿಂತಕನಾಗಿ, ವಿಚಾರವಾದಿಯಾಗಿ ಮತ್ತು ಪರಂಪರೆಯಿಂದ ಬಂದ ಅಮಾನಯ ಧಾರ್ಮಿಕ ವಿಚಾರಗಳ ವಿರೋಧಿಯಾಗಿ ರೂಪುಗೊಂಡ. ‘‘ಕಾರಣ, ಎನ್ನುವುದು ಮಾನವನಿಗೆ ದೈವವು ನೀಡಿರುವ ಅಗಾಧವಾದ ಕರುಣೆ. ಆದಿಲ್ಲದಿದ್ದರೆ ನಮ್ಮ ಸ್ಥಿತಿ ಬುದ್ದಿಹೀನ ಪ್ರಾಣಿಗಳಿಗಿಂತಲೂ ಕೊನೆಯದಾಗಿರು ತ್ತಿತ್ತು’’ ಎಂದು ಹೇಳಿ; ಸತ್ಯವನ್ನು ಹುಡುಕುವ ‘ಕಾರಣ’ವನ್ನು ಧರ್ಮಕ್ಕಿಂತಲೂ ಉನ್ನತವಾದ ಸ್ಥಾನದಲ್ಲಿರಿಸಿದ. ಅರ್‌ರಜಿಯ ಕಣ್ಣಿನಲ್ಲಿ ಪೊರೆ ಬೆಳೆದು ಕುರುಡನಾದಾಗ; ಅವನ ವಿಚಾರಗಳ ವಿರೋಧಿಗಳು, ಅದನ್ನು ಅಲ್ಲಾಹ್‌ನೇ ಕೊಟ್ಟಿರುವ ಶಿಕ್ಷೆ ಎಂದು ಮೂದಲಿಸಿದರು.
ಇಬಿನ್ ಖಲ್ದನ್ (ಕ್ರಿ.ಶ.೧೩೩೨-೧೪೦೬) ಒಬ್ಬ ಇತಿಹಾಸಜ್ಞ, ತತ್ವಜ್ಞಾನಿ ಮತ್ತು ಸಮಾಜಶಾಸ್ತ್ರಜ್ಞ. ‘‘ವೈದ್ಯಕೀಯೇತರ ವಿಷಯಗಳಿಗೆ ಪ್ರಾಧಾನ್ಯತೆ ಕೊಡುವುದು ಸಮಂಜಸ ಅಲ್ಲ’’ ಎಂದು ಆತ ಅಭಿಪ್ರಾಯಪಡುತ್ತಾನೆ. ಜ್ಯೋತಿಷ್ಯಶಾಸ್ತ್ರವನ್ನು ಕುರಿತು ‘‘ಧಾರ್ಮಿಕ ನಿಯಮಗಳ ಆಧಾರದ ಮೇಲೆ ಜ್ಯೋತಿಷ್ಯಕ್ಕೆ ಮಾನ್ಯತೆ ಇಲ್ಲ. ವಿವೇಕದ ಅಂಶದ ಆಧಾರದ ಮೇಲೆ ಅದರ ದೌರ್ಬಲ್ಯಗಳು ಸ್ಪಷ್ಟವಾಗಿವೆ. ಜೊತೆಗೆ ಜ್ಯೋತಿಷ್ಯ ಮಾನವ ಸಂಸ್ಕೃತಿಗೆ ಕೆಡಕು ಮಾಡಿದೆ. ಕೆಲವು ಸಲ ಜ್ಯೋತಿಷ್ಯ ನಿಜವಾದಾಗ ಸಾಮಾನ್ಯ ಜನರ ನಂಬಿಕೆಯನ್ನೇ ಘಾಸಿಗೊಳಿಸುತ್ತದೆ. ಇದರಿಂದ ಅಜ್ಞಾನದಿಂದ ಕೂಡಿದ ಜನರಲ್ಲಿ ಜ್ಯೋತಿಷ್ಯವೇ ಸತ್ಯ ಎನ್ನುವ ಭಾವನೆ ಉಂಟಾಗಿ; ಕಾರ್ಯ-ಕಾರಣ ಸಂಬಂಧದ ಪ್ರಜ್ಞೆ ಕಡಿಮೆಯಾಗಲು ಕಾರಣವಾಗುತ್ತದೆ’’ ಎಂದು ಆತ ಅಭಿಪ್ರಾಯಪಡುತ್ತಾನೆ.
ಇಸ್ಲಾಂ ಮತಧರ್ಮದಲ್ಲಿ ಹುಟ್ಟಿ-ಬೆಳೆದು ವಿಶ್ವ ಸಾಹಿತ್ಯಕ್ಕೆ ಅಪಾರ ಕೊಡುಗೆ ನೀಡಿದ ಅನೇಕ ಕವಿಗಳು, ಬರಹಗಾರರು ಆಗಾಗ ಧಾರ್ಮಿಕ ಕಟ್ಟಳೆಗಳಿಂದ ಸ್ವಾತಂತ್ರ್ಯವನ್ನು ಪ್ರತಿಪಾದಿಸಿರುವುದು ಕಂಡುಬಂದಿದೆ.
ಅಬುಲ್ ಅಲಾ ಅಲ್‌ಮರ್ ಅರ್ರಿ (ಕ್ರಿ.ಶ.೯೭೩-೧೦೫೭) ಸಿರಿಯಾದ ಪ್ರಖ್ಯಾತ ಕವಿ ಮತ್ತು ತತ್ವಶಾಸ್ತ್ರಜ್ಞ. ಹುಟ್ಟು ಕುರುಡ. ಅವನು ದೇವರ ಅಸ್ತಿತ್ವವನ್ನು ಅಲ್ಲಗಳೆಯದಿದ್ದರೂ; ಅದರ ಜೊತೆಯಲ್ಲಿ ‘‘ವಿಧಿ ಎನ್ನುವುದು ಪ್ರತಿಯೊಂದರಲ್ಲೂ ಪ್ರಮುಖ ನಿರ್ಣಾಯಕ ಪಾತ್ರವಹಿಸುತ್ತದೆ’’ ಎನ್ನುವ ಅಭಿಪ್ರಾಯ ಹೊಂದಿರುತ್ತಾನೆ. ಅವನು ‘ಪುನರುತ್ಥಾನ ಅಥವಾ ದೈವೋಕ್ತಿ’ ಎನ್ನುವ ಮಾತುಗಳನ್ನು ತಿರಸ್ಕರಿಸುತ್ತಾನೆ. ಅವನಿಗೆ ‘ಧರ್ಮ’ ಎನ್ನುವುದು ‘‘ವಿಚಾರ ಮಾಡದೆ ಬರೀ ರೂಢಿಯಿಂದ ಮತ್ತು ಶಿಕ್ಷಣದಿಂದ ಒಪ್ಪಿಕೊಂಡ ಮಾನವ ನಿರ್ಮಿತ ಒಂದು ಉತ್ಪನ್ನ.’’ ಅವನ ಪ್ರಕಾರ, ನಂಬಿಕೆಯನ್ನು ಅನುಮಾನಿಸುವವರು ಬುದ್ದಿವಂತರಾದರೆ; ಅದಕ್ಕೆ ನಿಷ್ಟರಾಗಿರುವವರು ದಡ್ಡರು.
ಓಮರ್ ಖಯ್ಯಾಮ್ ಒಬ್ಬ ಮಹಾನ್ ಕವಿ ಮತ್ತು ಮುಕ್ತ ಚಿಂತಕ. ಪರ್ಷಿಯಾ ದೇಶದವನು. ಕ್ರಿ.ಶ.೧೧೩೨ರಲ್ಲಿ ದಿವಂಗತನಾಗಿದ್ದಾನೆ. ಅರಬ್ಬಿ ಭಾಷೆಯಲ್ಲಿ ಆತನ ಪೂರ್ಣ ಹೆಸರು ‘ಓಮರ್ ಇಬಿನ್ ಇಬ್ರಾಹೀಂ ಅಲ್ ಖಯ್ಯಾಮಿ’ ಎಂದು. ‘ಅಲ್ ಖಯ್ಯಾಮಿ’ ಎಂದರೆ ಗುಡಾರ ಮಾಡುವವನು ಎನ್ನುವ ಅರ್ಥ. ಅದು ಅವನ ವೃತ್ತಿಸೂಚಕವೂ ಆಗಿದೆ ಎಂದು ಊಹಿಸಬಹುದು. ಆತನ ‘ರುಬೈಯಾತ್ ’ ಎನ್ನುವ ಕವನ ಪಾಶ್ಚಿಮಾತ್ಯ ದೇಶಗಳಲ್ಲೆಲ್ಲಾ ಖ್ಯಾತಿಪಡೆದಿದೆ. ಆತನ ಕೃತಿಗಳಲ್ಲಿ ಬರುವ ದೇವರ ಕಲ್ಪನೆಗೆ ಅಷ್ಟೇನೂ ಮಹತ್ವದ ಸ್ಥಾನವಿಲ್ಲ; ಆದರೆ, ಆ ಸ್ಥಾನವನ್ನು ಮಾನಿನಿ ಮತ್ತು ಮದಿರೆಗಳು ಆಕ್ರಮಿಸಿವೆ. ‘‘ಮಣ್ಣಲ್ಲಿ ಮಣ್ಣಾಗುವುದಕ್ಕೆ ಮುಂಚೆ ಪ್ರಾಪಂಚಿಕ ಸುಖಗಳನ್ನೆಲ್ಲಾ ಅನುಭವಿಸಬೇಕು’’ ಎನ್ನುವುದನ್ನು ಪ್ರತಿಪಾದಿಸಿ; ಮರಣಾನಂತರದ ಸ್ಥಿತಿಗೆ ಸಂಬಂಧಿಸಿದ ನಂಬಿಕೆಗಳೆಲ್ಲವನ್ನೂ ತಿರಸ್ಕರಿಸುತ್ತಾ, ತಾನೊಬ್ಬ ಸಂದೇಹವಾದಿ ಅಥವಾ ಮುಕ್ತ ಚಿಂತಕ ಎನ್ನುವುದನ್ನು ತನ್ನ ವಿಚಾರಗಳ ಮೂಲಕ ಮತ್ತು ತನ್ನ ನಡವಳಿಕೆಗಳ ಮೂಲಕ ಪ್ರತಿಪಾದಿಸಿದ್ದಾನೆ.
ಶಿರಾಜ್ (ಕ್ರಿ.ಶ.೧೧೮೫-೧೨೯೨) ಎನ್ನುವ ಕವಿ ತನ್ನ ‘ಸಾದಿ’ ಎನ್ನುವ ಕೃತಿಯಲ್ಲಿ ‘‘ದೇವರ ಪ್ರಾರ್ಥನೆ ಎನ್ನುವುದು ಬೇರೇನೂ ಅಲ್ಲ; ಅದು ಮನುಷ್ಯರ ಸೇವೆ’’ ಎಂದು ಅಭಿಪ್ರಾಯಪಡುತ್ತಾನೆ. ಅವನು ತನ್ನ ‘ಗುಲಿಸ್ಥಾನ್’ ಎನ್ನುವ ಕೃತಿಯಲ್ಲಿ ‘‘ಎಲ್ಲಾ ಮನುಷ್ಯ ದೇಹಗಳೂ ಒಂದೇ ವಿಧದ ವಸ್ತುಗಳಿಂದ ರೂಪುಗೊಂಡಿವೆ. ಆ ಮನುಷ್ಯ ಗುಂಪಿನಲ್ಲಿ ವಿಧಿ ಎನ್ನುವುದು ಯಾರೊಬ್ಬರಿಗೆ ನೋವುಂಟು ಮಾಡಿದರೂ ಉಳಿದವರು ಸುಮ್ಮನಿರಬಾರದು. ಇನ್ನೊಬ್ಬರ ನೋವಿಗೆ ಸ್ಪಂದಿಸದವರನ್ನು ಮನುಷ್ಯರೆಂದು ಕರೆಯಲಾಗದು’’ (ಉಲ್ಲಾ ಪುಟ.೨೯೯) ಎಂದು ಮಾನಯತೆಯನ್ನು ಎತ್ತಿ ಹಿಡಿದಿದ್ದಾನೆ.
ಖಲೀಲ್ ಗಿಬ್ರಾನ್ (ಕ್ರಿ.ಶ.೧೮೮೩-೧೯೩೧) ಅತ್ಯಂತ ಜನಪ್ರಿಯನೂ ಮತ್ತು ಪ್ರೀತಿಪಾತ್ರನೂ ಆದಂತ ಕವಿ. ಲೆಬನಾನಿನವ. ‘‘ಪ್ರತಿಯೊಬ್ಬರ ದೈನಂದಿನ ಬದುಕು ದೈವದ ಆವಾಸಸ್ಥಾನ ಮತ್ತು ಧರ್ಮವನ್ನು ಅಪ್ಪಿಕೊಂಡಿರುತ್ತದೆ. ಪ್ರತಿಯೊಬ್ಬರ ಸಾಧನೆಯೂ ಧರ್ಮದ ಪರೀಕ್ಷೆ ಆಗಿರುತ್ತದೆ. ದೇವರನ್ನು ಕಾಣಲು ಆಡಿ ನಲಿಯುವ ಮಕ್ಕಳನ್ನು ಅಥವಾ ವಿಶಾಲವಾದ ಆಕಾಶವನ್ನು ಅಥವಾ ಪ್ರಕೃತಿಯಲ್ಲಿನ ಆಶ್ಚರ್ಯಗಳತ್ತ ನೋಡುತ್ತಾನೆ. ನಗುವ ಹೂವುಗಳಲ್ಲಿ, ಏರಿ ಬಿದ್ದು ತೂಗುವ ಮಾಮರಗಳಲ್ಲಿ ದೇವರನ್ನು ಕಾಣಬಹುದು. ಅವನು ನಿನ್ನ ತುಟಿಗಳ ಮೂಲಕ ತಾನೇ ಮಾತನಾಡುವಾಗ ನಿನ್ನ ಮಾತುಗಳಿಗೆ ಅರ್ಥವೇನಿದೆ. ಆದುದರಿಂದ ನುಡಿಯುವುದನ್ನು ಕಡಿಮೆ ಮಾಡಿ ಶಕ್ತಿಯನ್ನು ಉಳಿಸು, ಮೌನದಲಿ ಆಲಿಸುವವರಿದ್ದರೆ ಬೆಟ್ಟ, ಗುಡ್ಡ, ಪರ್ವತ, ಗಿಡ, ಮರ, ಸಮುದ್ರ, ಸಾಗರ ಮುಂತಾದವುಗಳ ಪ್ರಾರ್ಥನೆ ಕೇಳಿಸುತ್ತದೆ. ದೈವಶಕ್ತಿ ಅಥವಾ ಪೂಜ್ಯವಾದದ್ದು ಎನ್ನುವುದು ನಮ್ಮ ಬದುಕಿನಲ್ಲೇ ಸೇರಿದೆ. ಆದುದರಿಂದ ಬದುಕು ಅನಂತದ ಅಥವಾ ಕೊನೆಯಿಲ್ಲದ ನುಡಿಗಳಾಯಿತು’’ ಎಂದು ಬರೆದು ಪ್ರಕೃತಿತತ್ವ ವಾದವನ್ನು ಪ್ರತಿಪಾದಿಸಿದ್ದಾನೆ.
ಪಾರಂಪರಿಕ ಇಸ್ಲಾಂ ಧರ್ಮದಲ್ಲಿ ‘ಜಾತ್ಯಾತೀತತೆ’ ಮತ್ತು ‘ನಾಸ್ತಿಕತೆ’ ಎನ್ನುವ ಪದಗಳಿಗೆ ಸ್ಥಾನವೇ ಇಲ್ಲ. ಅಲ್ಲೇನಿದ್ದರೂ ಏಕದೇವೋಪಾಸನೆ ಮತ್ತು ನಿರಾಕಾರ ಆಸ್ತಿಕತೆಗೆ ಪ್ರಮುಖ ಸ್ಥಾನ. ಆಂತರಿಕವಾಗಿ ಈ ಧರ್ಮದಲ್ಲಿರುವ ಉಸಿರು ಕಟ್ಟುವ ವಾತಾವರಣ ಹಾಗೂ ಪ್ರಪಂಚದ ಬೇರೆ ಬೇರೆ ಧರ್ಮಗಳಲ್ಲಿರುವ ನಂಬಿಕೆ, ಆಚರಣೆಗಳಲ್ಲಿರುವ ಅನೇಕತೆ, ಅಭಿವ್ಯಕ್ತಿ ಸ್ವಾತಂತ್ರ್ಯ ಮುಂತಾದವುಗಳ ಪ್ರಭಾವದಿಂದ ಆಧುನಿಕ ಇಸ್ಲಾಂನಲ್ಲಿ ಸ್ವಲ್ಪ ಮಾರ್ಗ ಬದಲಾವಣೆಗೆ ಅವಕಾಶವಾಗಿರುವುದು ಕಂಡುಬಂದಿದೆ.
ಭಾರತ ಸಂಜಾತ ಸಾಲಮನ್ ರಷ್ದಿಯ ‘ದಿ ಸಟಾನಿಕ್ ವರ್ಸಸ್ ’ ಎನ್ನುವ ಇಂಗ್ಲೀಷ್ ಕೃತಿ ಪ್ರಕಟವಾದಾಗ; ಇರಾನ್‌ನ ಖೊಮೇನಿ ಕ್ರಿ.ಶ.೧೯೮೯ರಲ್ಲಿ ‘ಫತ್ವಾ’ ಜಾರಿ ಮಾಡಿ ಲೇಖಕನ ಪ್ರಾಣ ಹತ್ಯೆಗೆ ಬೆದರಿಕೆ ಒಡ್ಡಲಾಯಿತು. ಇಸ್ಲಾಂನ ಪಾರಂಪರಿಕ ನಂಬಿಕೆಗಳಿಗೆ ಆ ಕೃತಿಯಲ್ಲಿ ಚ್ಯುತಿ ಬಂದಿದೆ ಎನ್ನುವುದು ಅದಕ್ಕೆ ಕಾರಣವಾಗಿತ್ತು. ಈ ಕೃತಿಯನ್ನು ಜಪಾನಿ ಭಾಷೆಗೆ ತರ್ಜುಮೆ ಮಾಡಿದ ತ್ಸುಕೂಬ ವಿಶ್ವವಿದ್ಯಾಲಯದ ಸಹಾಯಕ ಪ್ರಾಧ್ಯಾಪಕ ಹಿಟೋಷಿ ಇಗರಾಷಿ ಅವರನ್ನು ಇರಿದು ಕೊಲ್ಲಲಾಯಿತು. ಇಟಾಲಿಯನ್ ಭಾಷೆಗೆ ತರ್ಜುಮೆ ಮಾಡಿದ ಇಟ್ಟಿಯೋರ್ ಕ್ಯಾಪ್ರಿಯೋಲಿ ಎನ್ನುವವನನ್ನು ಪಾಕೀಸ್ಥಾನೀಯನೊಬ್ಬ ಇರಿದು ಘಾಸಿಗೊಳಿಸಿದ.
ಕೈರೋದ ಅಲಾಹಮೀದ್‌ನ ‘ದಿಮ್ಯಾನ್ ಇನ್‌ಸೈಡ್ ದಿ ಟ್ರಯಾಂಗಲ್ ’ ಕೃತಿ ಪ್ರಕಟವಾದಾಗ; ಇಸ್ಲಾಂನ ಮೂಲಭೂತ ನಂಬಿಕೆಗಳಿಗೆ ಚ್ಯುತಿ ಉಂಟಾಗಿದೆ ಎನ್ನುವ ಕೂಗನ್ನು ಹಾಕಲಾಯಿತು. ಹಮೀದ್ ಬರೆದು ‘‘ಮನುಷ್ಯನ ಪ್ರಾರ್ಥನೆಗಳಿಗೆ ದೇವರು ಉತ್ತರಿಸುತ್ತಾನೆ ಅಥವಾ ಹಸಿದವರಿಗೆ ಆಹಾರವನ್ನು ಕಳುಹಿಸುತ್ತಾನೆ ಅಥವಾ ಬಡವರಿಗೆ ಲಕ್ಷಗಟ್ಟಲೆ ಕೆ.ಜಿ ಬಂಗಾರ ಕಳಹಿಸುತ್ತಾನೆ…. ಹೀಗೆ ಇನ್ನೂ ಅನೇಕ ಪವಾಡಗಳನ್ನು ಮಾಡುತ್ತಾನೆ. ಆದರೆ ಅಂತಹವೆಲ್ಲ ಈಗೇಕೆ ನಡೆಯುವುದಿಲ್ಲ? ಎನ್ನುವುದು ಮಾನವ ಸಮುದಾಯಕ್ಕೆ ಸ್ಪಷ್ಟವಾಗಿಲ್ಲ’’ ಎಂದು ತಿಳಿಸುತ್ತಾನೆ.
ಅರಬ್ಬೀ ಮಹಿಳಾ ಸಂಘಟನೆಗಳ ಒಕ್ಕೂಟದ ಮುಖ್ಯಸ್ಥೆ ಹಾಗೂ ಪ್ರಖ್ಯಾತ ಕಾದಂಬರಿಕಾರ್ತಿ ಡಾ.ನಾವಲ್ ಸದಾವಿ ಎನ್ನುವಾಕೆ ‘‘ಮೊದಲ ಹೆಂಡತಿಯ ಒಪ್ಪಿಗೆ ಇಲ್ಲದೆ ಪುರುಷ ಮತ್ತೊಬ್ಬಳನ್ನು ವರಿಸುವುದನ್ನು (ಪುರುಷ ನಾಲ್ಕು ಜನ ಹೆಂಡತಿಯರನ್ನು ಒಟ್ಟಿಗೆ ಏಕಕಾಲದಲ್ಲಿ ಹೊಂದಿರಲು ಇಸ್ಲಾಂ ಧಾರ್ಮಿಕ ಕಾಯಿದೆ ಅನುವು ಮಾಡಿದೆ), ಮಹಿಳೆ ಹೊರಗೆ ಹೋಗಿ ದುಡಿಯುವುದನ್ನು ನಿಷೇಧಿಸಿರುವುದನ್ನು’’, ಇಂತಹ ಧರ್ಮ ನಿಯಂತ್ರಿತ ನಿಯಮಗಳನ್ನು ಖಂಡಿಸಿದ್ದಾಳೆ. ಇದರ ಪರಿಣಾಮವಾಗಿ ಸಂಘಟನೆಯ ಮುಖವಾಣಿ ‘ಅಲ್‌ನೂನ್’ ಎನ್ನುವ ಮಾಸಿಕ ಪತ್ರಿಕೆಯ ಪ್ರಕಾಶನ, ಪ್ರತಿಭಟನೆಯ ಪರಿಣಾಮವಾಗಿ ನಿಲ್ಲಬೇಕಾಯಿತು; ಕೊನೆಯಲ್ಲಿ ಇಡೀ ಸಂಘಟನೆಯೇ ವಿಸರ್ಜನೆಗೊಂಡಿತು. ಮಹಿಳಾ ಪ್ರತಿಭಟನೆಯ ಈ ಧ್ವನಿ ಅನೇಕ ರಾಷ್ಟ್ರಗಳ ಮಹಿಳೆಯರ ಸಂಘಟನೆಗೂ ಕಾರಣವಾಯಿತು.
‘‘ಮಹಿಳೆಯರೆಲ್ಲಾ ಕಡ್ಡಾಯವಾಗಿ ಮುಸುಕು (ಹಿಜಬ್) ಧರಿಸಬೇಕು’’ ಎಂದು ಆಲ್ಜೀರಿಯಾದ ಧಾರ್ಮಿಕ ಮೂಲಭೂತವಾದಿಗಳು ವಿಧಿಸಿದ್ದ ನಿಯಮಗಳನ್ನು ಸುಮಾರು ೨೨ ವರ್ಷ ವಯಸ್ಸಿನ ಮಹಿಳೆಯೊಬ್ಬಳು ‘ಫಾತಿಮಾಬಿ’ ಎನ್ನುವ ಸುಳ್ಳು ಹೆಸರಿನಿಂದ ವಿರೋಧಿಸಿದಳು. ‘‘ಒಬ್ಬ ಶಿಕ್ಷಕನನ್ನು, ಒಬ್ಬ ಪತ್ರಕರ್ತನನ್ನು, ಒಬ್ಬ ಕಾರ್ಮಿಕ ನಾಯಕನನ್ನು, ಒಬ್ಬ ನ್ಯಾಯವಾದಿಯನ್ನು ಅಥವಾ ಮುಕ್ತವಾಗಿ ಚಿಂತಿಸಬಲ್ಲಂತ ಕಾರ್ಮಿಕರನ್ನು ಹತ್ಯೆ ಮಾಡುವುದನ್ನು ನಿಲ್ಲಿಸಿದ ದಿನವೇ ಮಹಿಳಾ ವಿರೋಧಿ ನೀತಿಗೆ ತೆರೆ ಬೀಳುತ್ತದೆ’’ ಎಂದು ಹೇಳಿ ಆಕೆ ಪ್ರತಿಭಟಿಸುತ್ತಾಳೆ.
ಬಾಂಗ್ಲಾ ದೇಶದ ಲೇಖಕಿ ‘ತಸ್ಲೀಮ್ ನಸ್ರೀನ್’ ಇಂತಹುವೇ ವಿಚಾರಗಳನ್ನು ಸಮರ್ಥಿಸಿ ತನ್ನ ಕೃತಿಗಳ ಮೂಲಕ ಬರೆದು ಪ್ರಕಟಿಸಿದಾಗ; ಮೂಲಭೂತವಾದಿಗಳ ಕೆಂಗಣ್ಣಿಗೆ ಗುರಿಯಾಗಬೇಕಾಯಿತು. ಸುಮಾರು ೧೯೯೪ರಲ್ಲಿ ಕೊಲೆಯ ಬೆದರಿಕೆಗಳನ್ನೂ ಆಕೆ ಎದುರಿಸಬೇಕಾಯಿತು.
ಪಾಕಿಸ್ಥಾನದ ಪ್ರಥಮ ಮಹಿಳಾ ಪ್ರಧಾನಿಯಾಗಿ ಅಧಿಕಾರ ವಹಿಸಿಕೊಂಡ ಬೆನಜೀರ್ ಬುಟ್ಟೋ ಅವರು ಮಾಡಿದ ಪ್ರಥಮ ಸಾರ್ವಜನಿಕ ಭಾಷಣದಲ್ಲಿ ‘‘ಇಸ್ಲಾಂ ಧರ್ಮಕ್ಕೆ ಸಹನೆ ಮತ್ತು ಉದಾರತೆ ಅರ್ಥ ತರಬೇಕು’’ ಎಂದು ಜನತೆಯಲ್ಲಿ ಮನವಿ ಮಾಡಿಕೊಂಡರು.
ಆಫ್ರಿಕಾದ ನೀಗ್ರೋ ಸಂತತಿಯ ಇಸ್ಲಾಂ ದರ್ಮದ ಅನುಯಾಯಿ ಲೇಖಕಿ ಅಬು ಮುಡಾಬಿ ತನ್ನ ಬರವಣಿಗೆಯ ಮೂಲಕ ‘‘ ಇಸ್ಲಾಂ ಪ್ರಪಂಚದಾದ್ಯಂತ ಹರಡಿರುವ ನಡುಗಡ್ಡೆಗಳ ಧರ್ಮ. ಅನುಯಾಯಿಗಳಲ್ಲಿ ಒಂದು ಎನ್ನುವ ವಾಸ್ತವವಾದ ರೂಢಿ ಇಲ್ಲ. ಅದೇನಿದ್ದರೂ ಭಾವನಾತ್ಮಕ ಸಂಬಂಧ. ವಾಸ್ತವ ಅಲ್ಲ. ಧರ್ಮ ಮಾನವರನ್ನು ಒಂದುಗೂಡಿಸುವ ಶಕ್ತಿ ಎನ್ನುವುದಕ್ಕೆ ಅರ್ಥವಿಲ್ಲ. ಉಡುವ ತೊಡುಗೆಗಳಿಂದ, ಇರುವ ಆಕಾರಗಳಿಂದ, ತಿನ್ನುವ ಆಹಾರಗಳಿಂದ, ನಂಬಿರುವ ನಂಬಿಕೆಗಳಿಂದ ಅಥವಾ ಮಾಡುವ ಆಚರಣೆಗಳಿಂದ ಒಂದು ಧರ್ಮದ ಸಮಗ್ರತೆ ನಿರ್ಣಯವಾಗಲಾರದು. ಇವೆಲ್ಲಾ ಒಂದಲ್ಲಾ ಒಂದು ವಿಧದಲ್ಲಿ ಭೌಗೋಳಿಕ ಅಂಶಗಳ ಮೇಲೆ ರೂಪುಗೊಂಡಂಥವು. ಆದುದರಿಂದ ಧರ್ಮ ಅದರ ಅನುಯಾಯಿಗಳನ್ನೆಲ್ಲಾ ಒಂದು ಮಾಡುವ ಶಕ್ತಿ ಆಗಲಾರದು. ಇದರಿಂದ ಇಸ್ಲಾಂ ಧರ್ಮವೂ ಹೊರತಲ್ಲ. ಆದುದರಿಂದಲೇ ಇಸ್ಲಾಂ ಧರ್ಮದಲ್ಲಿ ಆಫ್ರಿಕಾದ ಮುಸ್ಲಿಮರು, ಪಾಕಿಸ್ಥಾನದ ಮುಸ್ಲಿಮರು, ಭಾರತದ ಮುಸ್ಲಿಮರು, ಇರಾನ್ ಮುಸ್ಲಿಮರು ಎಂಬುದಾಗಿ ನಡುಗಡ್ಡೆಗಳು ಉಳಿದಿರುವುದು’’ ಎಂದು ಆಭಿಪ್ರಾಯಪಡುವ ಅವರು ಮುಂದುವರೆದು ‘‘ಪ್ರಪಂಚದಲ್ಲಿರುವ ಎಲ್ಲಾ ಮಹಿಳೆಯರನ್ನೂ ಕಾಡುತ್ತಿರುವ ಬಹುತೇಕ ಸಮಸ್ಯೆಗಳು ಒಂದೇ ತೆರನಾದವು. ಅವರೆಲ್ಲಾ ಒಟ್ಟುಗೂಡಿ ಪ್ರತಿಭಟಿಸಿದಾಗ ಮಾತ್ರ ಬಿಡುಗಡೆ ದೊರೆಯಲು ಸಾಧ್ಯ’’ ಎಂದು ತಿಳಿಸಿದ್ದಾರೆ.
ಒಟ್ಟಿನಲ್ಲಿ ಇಸ್ಲಾಂ ಧರ್ಮದಲ್ಲೂ ಮೂಲಭೂತವಾದ ಮತ್ತು ಮುಕ್ತ ಚಿಂತನೆಗಳ ಸಂಘರ್ಷ ಬಿಡುಗಡೆಗಾಗಿ ಇದೆ ಎನ್ನುವುದು ಮುಖ್ಯ.
ಧರ್ಮ ಮತ್ತು ಮುಕ್ತವಿಚಾರ : ೧೦. ಸಮಾರೋಪ
ನನ್ನ ಪ್ರೀತಿಯ ವಿಚಾರವಂತ ಓದುಗರೆ. ಮಾನವ ಇತಿಹಾಸ ಬೆಳವಣಿಗೆಯ ಉದ್ದಕ್ಕೂ ಮೌಢ್ಯ ಮತ್ತು ವೈಚಾರಿಕತೆಗಳ ಮಧ್ಯೆ ನಿರಂತರವಾಗಿ ನಡೆದುಬಂದಿರುವ ಸಂಘರ್ಷ ಮತ್ತು ಅದರ ಫಲಗಳನ್ನು; ಈ ಕೃತಿಯಲ್ಲಿ ದಾಖಲಿಸಲು ಪ್ರಯತ್ನಿಸಿದ್ದೇನೆ. ಈ ಕೃತಿ ಮುಖ್ಯವಾಗಿ ಎರಡು ಉದ್ದೇಶಗಳ ಮೇಲೆ ಬೆಳಕು ಚೆಲ್ಲಲು ಪ್ರಯತ್ನಿಸಿದೆ.
ಮಾನವ ಇತಿಹಾಸದ ಉದ್ದಕ್ಕೂ ಉಳಿದುಬಂದಿರುವ ‘ಮುಕ್ತ ವಿಚಾರ’ ಮತ್ತು ‘ಮುಕ್ತ ಚಿಂತಕ’ರನ್ನು ಮಾನ್ಯಮಾಡಿ; ಅವರ ಕೊಡುಗೆಗಳು ‘ಮಾನವ ಸ್ವಾತಂತ್ರ್ಯ’ ಮತ್ತು ‘ಮಾನವ ಪ್ರಗತಿ’ಗೆ ಹೇಗೆ ಸಹಕರಿಸಿವೆ ಎನ್ನುವುದನ್ನು ಹಾಗೂ ವಿಚಾರ ಸ್ವಾತಂತ್ರ್ಯದಿಂದ ಜ್ಞಾನ ಮತ್ತ ನಾಗರೀಕತೆಗಳಲ್ಲಿ ಆದ ಪ್ರಗತಿಯನ್ನು ದಾಖಲಿಸುವುದು ಪ್ರಥಮ ಆದ್ಯತೆ ಆಗಿದೆ.
ನಮ್ಮ ಯುವ ಜನತೆಯನ್ನು ಪ್ರೋತ್ಸಾಹಿಸಿ, ಮುಂದಿನ ಜವಾಬ್ದಾರಿಯುತ ನಾಗರೀಕರನ್ನಾಗಿ ರೂಪಿಸುವುದು ಎರಡನೇ ಆದ್ಯತೆ. ಯುವಕರಲ್ಲಿ ಮುಕ್ತ ವಿಚಾರದ ಪರಂಪರೆಯನ್ನು ತುಂಬುವುದು, ಮನುಷ್ಯತ್ವದ ಅಥವಾ ಮಾನಯತೆಯ ಗಟ್ಟಿತನಕ್ಕಾಗಿ ಅವರಲ್ಲಿನ ಅಭಿಪ್ರಾಯಗಳನ್ನು ಶೋಧಿಸಿ; ಉನ್ನತ ಮಟ್ಟದ ಸಮಾಜ ನಿರ್ಮಾಣದ ಗುರಿಯಿಂದ ಈ ಕೃತಿಯ ರಚನೆಯಲ್ಲಿ ತೊಡಗಬೇಕಾಯಿತು.
ಈ ಅಧ್ಯಯನವನ್ನು ಮುಕ್ತಾಯ ಮಾಡುವುದಕ್ಕೆ ಮುಂಚೆ ನಾವು ಭವಿಷ್ಯದ ಕಡೆ ಸ್ವಲ್ಪ ನೋಡೋಣ. ಮಾನವ ಇತಿಹಾಸದಲ್ಲಿ ಮುಕ್ತ ವಿಚಾರ, ವಿಮರ್ಶಾಥ್ಮಕ ಚಿಂತನೆ ಮತ್ತು ತೆರೆದ ಪರಿಶೀಲನೆಗಳಿಗೆ ಪ್ರಾಮುಖ್ಯತೆಯನ್ನು ತಿರಸ್ಕರಿಸಲಾಗದು. ಆದುದರಿಂದ ಇವು ಮಾನಯತೆಯನ್ನು ಆಶಿಸುತ್ತವೆ. ನಮ್ಮ ಮಕ್ಕಳು ಇಪ್ಪತ್ತೊಂದನೇ ಶತಮಾನದಲ್ಲಿ ವಯಸ್ಕರಾಗಿ ನಡೆಯುತ್ತಿದ್ದಾರೆ. ಅವರು ತಮ್ಮ ವಿಮರ್ಶಕ ಸಾಮರ್ಥ್ಯಗಳನ್ನು ಬಳಸಿಕೊಂಡು, ನಿಯಮಗಳನ್ನು ತೆರೆದ ಮನಸ್ಸಿನಿಂದ ಪರೀಕ್ಷಿಸುವುದು ಮತ್ತು ಮನುಷ್ಯ ಸ್ವಭಾವದಿಂದ ಪ್ರತಿಯೊಂದನ್ನೂ ಅರ್ಥಮಾಡಿಕೊಂಡು ಪಡೆಯುವುದನ್ನು ಪ್ರೋತ್ಸಾಹಿಸುವಂತಾ ಆದರ್ಶ ವ್ಯಕ್ತಿಗಳು ಇಂದು ಬೇಕಾಗಿದ್ದಾರೆ.
ಮಾನವ ಇತಿಹಾಸದ ಭಯಂಕರ ನಿರ್ದಯದ ಕಾಲ ಘಟ್ಟದ ಕಡೆ ನಾವು ಅಂದರೆ ಇಳಿ ವಯಸ್ಸಿನವರು ಸಾಗುತ್ತಿದ್ದೇವೆ. ಜಾತಿ, ಮತ, ಪಂಥ ಮತ್ತು ಧರ್ಮ ಆಧಾರಿತ ಅಂಧ ಶ್ರದ್ಧೆಗಳು ಇಡೀ ಭೂಖಂಡವನ್ನು ವ್ಯಾಪಿಸಿ; ಅವುಗಳ ಹೆಸರಿನಲ್ಲಿ ಅಥವಾ ಅವುಗಳಿಗೆ ಆಧಾರವಾಗಿರುವ ದೇವರು ಅಥವಾ ದೇವತೆಗಳ ಕಲ್ಪನೆಗಳ ಹೆಸರಿನಲ್ಲಿ ಭಯಾನಕತೆ ಮತ್ತು ಯುದ್ಧಗಳಿಗೆ ಮಾರ್ಗಗಳು ಇಂದು ತೆರೆದುಕೊಳ್ಳುತ್ತಿವೆ. ಪ್ರಕಟಪಡಿಸಲು ಉದ್ದೇಶಿಸಿರುವ ನಂಬಿಕೆಗಳು ಮತ್ತು ಅಭಿಪ್ರಾಯಗಳನ್ನು ಮುಕ್ತವಾಗಿ ಪ್ರಶ್ನೆ ಮಾಡಿ ಆಕ್ಷೇಪಿಸುವುದರಿಂದ; ಆಕ್ಷೇಪಣೆ ಎನ್ನುವುದು ಒಳಿತಿಗಾಗಿ ಎನ್ನುವ ಅರ್ಥ ಪಡೆದಿದ್ದಾಗ, ಹೊಸದಾದ ನಾಳೆಗಳನ್ನು ಈ ಸಂಕುಚಿತ ಮತ್ತು ವಿನಾಶಕಾರಿ ಸಂದರ್ಭಗಳಿಂದ ಪಾರುಮಾಡಬಹುದು. ಜನಾಂಗೀಯ, ಜಾತೀಯ, ಧಾರ್ಮಿಕ, ರಾಜಕೀಯ ಮತ್ತು ಸ್ತ್ರೀ-ಪುರುಷ ಮುಂತಾದವುಗಳು ಉಂಟು ಮಾಡಿರುವ ನಿರ್ಬಧಗಳಿಂದ ಅಂಧಶ್ರದ್ಧೆಗಳು ಮತ್ತು ಅಂಧಾಭಿಪ್ರಾಯಗಳು ಗಟ್ಟಿಯಾಗಲು ಅವಕಾಶವಾಗಿ, ಆ ಮೂಲಕ ಮನುಷ್ಯ ಸಂಬಂಧಗಳು ನಿರ್ಬಧಗೊಳ್ಳಲು ಬಿಡಬಾರದು ಪಾರಮಾರ್ತಿಕತೆ, ಪ್ರಾದೇಶಿಕತೆ, ಜನಾಂಗೀಯ ಮತ್ತು ಸ್ತ್ರೀ-ಪುರುಷ ಮುಂತಾದವುಗಳು ಮಾನಯತೆಯ ಬಗ್ಗೆ ಇರುವ ಪುರಾತನ ಬೋದನೆಗಳಿಗೆ ಅಸಹಕಾರ ಮತ್ತು ಅಸಹಾನುಭೂತಿ ತೋರಿ ತಡೆ ಉಂಟುಮಾಡಿದರೆ ಮತ್ಸರಕ್ಕೆ ಪ್ರೋತ್ಸಾಹ ಸಿಕ್ಕುತ್ತದೆ. ಮನುಷ್ಯ ಸಂಬಂಧಗಳು, ಜಗತ್ತಿನೊಂದಿಗಿನ ಮನುಷ್ಯ ಸಂಬಂಧಗಳು, ಮಾನಯ ದೃಷ್ಟಿ ಹಾಗೂ ಭೂಮಿಯ ಮೇಲಿನ ಜೀವಿಗಳ ಪರಸ್ಪರ ಸಂಬಂಧಗಳ ಬಗೆಗಿನ ಪುರಾತನರ ನಂಬಿಕೆಗಳು ಸೀಮಿತ ಹಾಗೂ ಅವೈಜ್ಞಾನಿಕ. ಅಂತಹ ಕಲ್ಪನೆಗಳೇನಿದ್ದರೂ ಬೇರೆ ಬೇರೆ ಸ್ಥಳದ ಬೇರೆ ಬೇರೆ ಕಾಲಘಟ್ಟದ ಉತ್ಪನ್ನಗಳು. ಅವನ್ನು ಮೂಲಭೂತ (Fundamental) ಸತ್ಯಗಳೆಂದು ಪರಿಗಣಿಸಿ ಜಾರಿಗೊಳಿಸಿದರೆ; ಅವು ಮುಕ್ತಪರಿಶೀಲನೆಗೆ ತಡೆಯೊಡ್ಡುವುದು ನಿಶ್ಚಯ. ಆಗ ಶಾಂತಿ, ನ್ಯಾಯ ಮತ್ತು ಎಲ್ಲರ ಏಳಿಗೆ ಮುಂತಾದ ಮೌಲ್ಯಗಳನ್ನು ಹೊಂದಿರುವ ಹೊಸ ಪ್ರಪಂಚದ ಉದಯಕ್ಕೆ ನಿರಾಶೆ ಆಗುವುದಂತೂ ಸತ್ಯ.
ಮುಕ್ತ ವಿಚಾರವನ್ನು ಇಂದು ಪ್ರತಿಯೊಬ್ಬ ವ್ಯಕ್ತಿಗೂ, ಪ್ರತಿಯೊಬ್ಬ ಮಹಿಳೆಗೂ, ಪ್ರತಿಯೊಬ್ಬ ಮಗುವಿಗೂ ತಲುಪಿಸಲು; ಅದು ಆದರ್ಶ ವಿಚಾರವಂತ ವ್ಯಕ್ತಿಗಳನ್ನು ಶಿಕ್ಷಕರಾಗುವಂತೆ ಕೇಳಿಕೊಳ್ಳುತ್ತಿದೆ. ಮಕ್ಕಳ ಮತ್ತು ವಿದ್ಯಾರ್ಥಿಗಳ ಸೃಜನಶೀಲ ವಿಚಾರಗಳಿಗೆ ಉಂಟಾಗುವ ತಡೆಗೋಡೆಗಳನ್ನೆಲ್ಲ ದಾಟುವಂತೆ ಅವರನ್ನು ರೂಪಿಸಬೇಕಿದೆ. ಶಿಕ್ಷಕ ತನ್ನ ವಿದ್ಯಾರ್ಥಿಗಳಿಗೆ ಹಿಂದಿನ ಸಂಮೃದ್ಧ ಪರಂಪರೆಯನ್ನು ಪರಿಚಯಿಸುವಾಗ; ಹಿಂದಿನ ಪರಂಪರೆ ವಿಧಿಸಿದ್ದ ಮಿತಿಗಳನ್ನು ದಾಟಿ ವಿದ್ಯಾರ್ಥಿಗಳನ್ನು ಕರೆದೊಯ್ಯುವ ಜವಾಬ್ದಾರಿ ಅವನ ಮೇಲಿರುತ್ತದೆ. ಇದು ವಿದ್ಯಾರ್ಥಿಗಳ ಭವಿಷ್ಯವನ್ನು ರೂಪಿಸಲು ಅನುವಾಗುತ್ತದೆ.
ಮಾನವ ಇತಿಹಾಸದಲ್ಲಿ; ಪ್ರತಿಯೊಂದು ಪೀಳಿಗೆಯೂ ತನ್ನ ಕಾಲಘಟ್ಟದಲ್ಲಿ ಯಾವುದಾದರೂ ಗುರುತುಗಳನ್ನು ಉಳಿಸಿರುತ್ತದೆ. ಪ್ರತಿ ಹೊಸಪೀಳಿಗೆ ಹೊಸ ಮಾರ್ಗ, ಹೊಸ ದೃಷ್ಟಿ ಹೊಸ ಪ್ರತಿಕ್ರಿಯೆಗಳನ್ನು ತಮ್ಮ ಜೀವನಕ್ಕೆ ಅಳವಡಿಸಿಕೊಳ್ಳುವಾಗಲೂ; ಹಿಂದಿನವರೊಂದಿಗೆ ಸಂಘರ್ಷ ಉಂಟಾಗುತ್ತಿರುವುದು ಒಂದು ದುರಂತ. ಜಾಗತಿಕ ಮಟ್ಟದಲ್ಲಿ ಇಂದು ಇಸ್ಲಾಂ, ಕ್ರೈಸ್ತ, ಹಿಂದೂ, ಯಹೂದಿ ಮುಂತಾದ ಧರ್ಮಗಳಲ್ಲಿ ಹೊಸ ಮೂಲಭೂತವಾದ ತಲೆ ಎತ್ತಿ; ಬದುಕು, ಶಿಕ್ಷಣ ಮತ್ತು ಸ್ವಾತಂತ್ರ್ಯ ಮುಂತಾದವನ್ನೆಲ್ಲ ಧರ್ಮಗಳು ನಿಯಂತ್ರಿಸುತ್ತಿವೆ ಅಥವಾ ನಿಯಂತ್ರಿಸಲು ಪ್ರಯತ್ನಿಸುತ್ತಿವೆ. ಈ ನಿಯಂತ್ರಣದ ಬೇರುಗಳೆಲ್ಲ ಹಿಂದಿನವರಿಂದ ಸತ್ವ ಪಡೆಯುತ್ತಿವೆ. ಈ ಹೊಸ ಮೂಲಭೂತವಾದ ಮನುಷ್ಯತ್ವದಲ್ಲಿ, ನಮ್ಮ ಸಾಮರ್ಥ್ಯದಲ್ಲಿ, ಭವಿಷ್ಯವನ್ನು ರೂಪಿಸುವ ನಮ್ಮ ನೀತಿಗಳಲ್ಲಿ ನಂಬಿಕೆ ಇರಿಸಿಲ್ಲ. ಹೊಸ ಮೂಲಭೂತವಾದದ ಪ್ರಮುಖ ಉದ್ದೇಶ ಏನೆಂದರೆ; ಹಿಂದಿನ, ಪೀಳಿಗೆಯ ಅದ್ಭುತವಾದಕ್ಕೆ ಜನತೆಯನ್ನು ಕೊಂಡೊಯ್ಯುವುದು ಮತ್ತು ನಮ್ಮ ಯೋಚನಾಕ್ರಮ, ನಮ್ಮ ವಿಜ್ಞಾನ ಮತ್ತು ನಮ್ಮ ಜೀವನ ವಿಧಾನವನ್ನು ನಿಯಂತ್ರಿಸುವುದೇ ಆಗಿರುತ್ತದೆ. ಇಂತಹ ನಿಯಂತ್ರಣದ ಪ್ರಯತ್ನವಾದರೂ ಏಕೆ? ಎನ್ನುವ ಪ್ರಶ್ನೆ ಸ್ವಾಭಾವಿಕ. ಆಯಾ ಕಾಲಘಟ್ಟದಲ್ಲಿನ ನಂಬಿಕೆಗಳು, ಆಚರಣೆಗಳು ಮತ್ತು ಮೌಲ್ಯಗಳ ವಕ್ತಾರಿಕೆಯನ್ನು ಕೆಲವೇ ಕೆಲವು ವ್ಯಕ್ತಿಗಳು ಪಡೆದು ಉಳಿದ ಬಹುಸಂಖ್ಯಾತರಿಗೆ ಏಜೆಂಟರಂತೆ ಕೆಲಸ ಮಾಡಿ; ಸುಖವಾಗಿ ಜೀವನವನ್ನು ನಿರ್ವಹಿಸುತ್ತಿರುತ್ತಾರೆ. ಅಂದರೆ; ಇನ್ನೊಬ್ಬರ ಶ್ರಮದಿಂದ ಜೀವನವನ್ನು ಸಾಗಿಸುವವರು. ಉದಾಹರಣೆಗೆ, ‘ದೇವರು ಒಂದು ನಂಬಿಕೆ. ಇದು ಮಾನವ ಇತಿಹಾಸದ ಪ್ರಾರಂಭಿಕ ಹಂತದಿಂದಲೂ ಬಂದಿರುವ ನಂಬಿಕೆ. ದೇವರು ಮತ್ತು ಭಕ್ತರ ಮಧ್ಯೆ ಪುರೊಹಿತರು ಪ್ರಾರಂಭದಿಂದಲೂ ಸುಖ ಜೀವನಕ್ಕೆ ಮಾರ್ಗ ಮಾಡಿಕೊಂಡು ಬಂದಿರುತ್ತಾರೆ. ಮುಕ್ತ ವಿಚಾರದಿಂದ ಭಕ್ತರ ಸಂಖ್ಯೆ ಕಡಿಮೆಯಾಗುವುದೆನ್ನುವ ಹಾಗೂ ತಮ್ಮ ಸುಖ ಜೀವನಕ್ಕೆ ತೊಂದರೆಯಾಗುವುದೆನ್ನುವ ಭಯದಿಂದ; ಪುರೋಹಿತಶಾಹಿ ಸ್ವಾಭಾವಿಕವಾಗಿ ಪ್ರಗತಿಗೆ ಅಥವಾ ಬದಲಾವಣೆಗೆ ಅಡ್ಡಗೋಡೆ ನಿರ್ಮಿಸಿರುವುದು ಮಾನವ ಇತಿಹಾಸದಿಂದ ಕಂಡುಕೊಳ್ಳಬಹುದು.
ಆಸಕ್ತಿಯಿಂದ ನಾವು ಇಂದಿನ ಇಸ್ಲಾಂ ರಾಷ್ಟ್ರಗಳನ್ನು ನೋಡಿದರೆ, ಮಾನವ ಹಕ್ಕುಗಳು ಮತ್ತು ಸ್ವಾತಂತ್ರ್ಯದ ಮೇಲೆ ಮೂಲಭೂತವಾದ ಹಕ್ಕು ಸ್ಥಾಪಿಸಿ, ತನ್ನ ನಿಯಂತ್ರಣದಲ್ಲಿಟ್ಟುಕೊಂಡಿರುವುದು ಸ್ಪಷ್ಟವಾಗುತ್ತದೆ. ಅಧಿಕಾರದಲ್ಲಿರುವವರು ಆಧುನಿಕ ವಿಜ್ಞಾನ ನೀಡಿರುವ ಎಲ್ಲಾ ಸಂಪತ್ತು, ಅನುಕೂಲ ಮತ್ತು ಸ್ವಾತಂತ್ರ್ಯಗಳು ಮುಕ್ತ ವಿಚಾರ ಮತ್ತು ತೆರೆದ ಪರಿಶೀಲನೆಗಳಿಂದ ದೂರ ಸರಿಯುವಂತೆ ಮಾಡಲು ಮೂಲಭೂತವಾದವೇ ಕಾರಣ.
ಮಾನವ ಚರಿತ್ರೆಯ ಉದ್ದಕ್ಕೂ ಪ್ರಗತಿ ಕಂಡುಬಂದಿರುವುದು ಸ್ವಾತಂತ್ರ್ಯವನ್ನು ಹರಣ ಮಾಡುವ ಎಲ್ಲಾ ನಿರ್ಬಧಗಳನ್ನು ವಿರೋಧಿಸಿದವರ ಕ್ರಮದಿಂದ ಎನ್ನುವುದು ಮುಖ್ಯ. ಮುಕ್ತ ಚಿಂತನೆ ಎನ್ನುವುದು ಸ್ವಾತಂತ್ರ್ಯಕ್ಕೆ, ಮಾನವ ಹಕ್ಕುಗಳಿಗಾಗಿ ಹಾಗೂ ಮಾನವ ಸಮಾನತೆಗಾಗಿ ಅಗಾಧವಾದ ಕೊಡುಗೆ ನೀಡಿದೆ. ಸರ್ಕಾರ ಮತ್ತು ಧರ್ಮಗಳು ಒಂದಾಗಿರುವಲ್ಲಿ ಮುಕ್ತ ವಿಚಾರ ಬದುಕಲಾರದು ಮತ್ತು ಉಳಿಯಲಾರದು; ಹಾಗೂ ಮಾನವ ಸ್ವಾತಂತ್ರ್ಯ ಮಿತಿಗೊಳ್ಳುತ್ತದೆ. ಬೌದ್ದಿಕ ಬೆಳವಣಿಗೆ ಕುಂದುತ್ತದೆ ಮತ್ತು ಶಿಕ್ಷಣ ಎನ್ನುವುದು ಕಾಟಾಚಾರವಾಗಿ, ಸೃಜನಶೀಲತೆ ಮತ್ತು ನನತೆಗಳು ಹೊರಗುಳಿಯುತ್ತವೆ.
ನಾವು ಇಂದು ಬದಲಾಗುತ್ತಿರುವ ಪ್ರಪಂಚದಲ್ಲಿದ್ದೇವೆ. ಮುಕ್ತ ವಿಚಾರ ಮತ್ತು ಪ್ರಜಾಪ್ರಭುತ್ವ ವಿಧಾನಗಳು ಮಾನವ ಜ್ಞಾನವನ್ನು ವಿಸ್ತರಿಸಿವೆ ಹಾಗೂ ವಿಜ್ಞಾನ ಮತ್ತು ವೈಜ್ಞಾನಿಕ ವಿಧಾನಗಳು ಹಿಂದೆ ನಮಗೆ ಉಂಟಾಗಿದ್ದ ಅನ್ಯಾಯಗಳು ಮತ್ತು ಕ್ರೌರ್ಯದ ಬಗ್ಗೆ ಜಾಗೃತಿ ಉಂಟು ಮಾಡಿವೆ.
ಆಧುನಿಕ ಸ್ವತಂತ್ರ ಭಾರತದಲ್ಲಿ ಧಾರ್ಮಿಕ ಅಮಾನಯ ನಿರ್ಬಧಗಳಿಂದ ಮಹಿಳೆ ನಿಧಾನವಾಗಿ ಬಿಡುಗಡೆ ಪಡೆಯುತ್ತಿರುವುದು ಹಾಗೂ ಯಾವುದಾದರೂ ಒಂದು ಧರ್ಮದ ಹಣೆ ಪಟ್ಟಿಯನ್ನು ಭಾರತಕ್ಕೆ ಅಂಟಿಸಲು ನಡೆಯುತ್ತಿರುವ ಪ್ರಯತ್ನಗಳು ವಿಫಲವಾಗಿರುವುದು ವಿದ್ಯೆಯಿಂದ; ಆ ಮೂಲಕ ಮುಕ್ತ ವಿಚಾರದಿಂದ ಎಂದು ಹೇಳಬಹುದು. ಭಾರತದಲ್ಲಿ ಅನೇಕ ಶತಮಾನಗಳಿಂದ ರೂಢಿಯಲ್ಲಿದ್ದ ಅಸ್ಪೃಶ್ಯತೆ, ತಲೆಯ ಮೇಲೆ ಮಲ ಹೊರುವ ಪದ್ಧತಿ, ಹೆಣ್ಣು ಮಕ್ಕಳನ್ನು ದೇವರಿಗೆ ಹರಕೆ ಬಿಡುವುದು, ಸತಿ ಹೋಗುವುದು ಮುಂತಾದ ಅಮಾನಯ ಮತ್ತು ಅನಿಷ್ಠ ಪದ್ಧತಿಗಳು; ಸ್ವಾತಂತ್ರ್ಯಾನಂತರ ನಿಧಾನವಾಗಿ ಅಲುಗಾಡಿ ತಮ್ಮ ನೆಲೆಯನ್ನು ಕಳೆದುಕೊಳ್ಳುತ್ತಿರುವುದು ವಿದ್ಯೆಯಿಂದ ಆ ಮೂಲಕ ವೈಜ್ಞಾನಿಕ ಮನೋಭಾವನೆಯ ಮುಕ್ತ ವಿಚಾರದಿಂದ.
ದೇವರು ಮತ್ತು ಧರ್ಮಗಳ ಬಗ್ಗೆ ಪರಂಪರೆಯಿಂದ ಇದ್ದ ಅಥವಾ ಬಂದಿದ್ದ ‘ನಂಬಿಕೆ’ ಮತ್ತು ‘ಭಕ್ತಿ’ಗಳು ಇಂದು ಕಡಿಮೆಯಾಗುತ್ತಿರುವುದರಿಂದ ಪೊಳ್ಳಾಗಿ ಕಂಡು ಜನತೆಯಲ್ಲಿ ಭಯ ಕಡಿಮೆಯಾಗಲು ಕಾರಣವಾಗಿದೆ. ಇದು ಒಂದು ರೀತಿಯಲ್ಲಿ ಸಮಾಜದ ಆರೋಗ್ಯಪೂರ್ಣ ಬೆಳವಣಿಗೆ ಎಂದು ಮೇಲುನೋಟಕ್ಕೆ ಕಂಡರೂ; ಸಮಾಜದ ಅಶಾಂತಿಗೂ ಕಾರಣವಾಗಿದೆ ಎನ್ನುವುದೂ ಅಷ್ಟೇ ಸತ್ಯ. ನಿಜವಾದ ಅರ್ಥದಲ್ಲಿ ‘ನಂಬಿಕೆಯ’ ಸ್ಥಾನಕ್ಕೆ ‘ಪ್ರಜ್ಞಾ’, ‘ಭಕ್ತಿ’ಯ ಸ್ಥಾನಕ್ಕೆ ‘ಕರುಣೆ’ ಹಾಗೂ ‘ಭಯದ’ ಸ್ಥಾನಕ್ಕೆ ‘ಕ್ರಿಯಾಶೀಲತೆ’ ಬರದಿದ್ದ ಕಾರಣದಿಂದ ಅಶಾಂತಿಗೆ ಕಾರಣವಾಗಿದೆ ಎಂದು ಹೇಳಬಹುದು. ಇದು ಮುಕ್ತ ವಿಚಾರದಿಂದ ಮಾತ್ರ ಪಡೆಯಲು ಸಾಧ್ಯ.

